
			Now I do not know whether I was then a man dreaming I was a butterfly, or whether I am now a butterfly, dreaming I am a man.

			Zhuangzi (369-286 BC)

		

	
		
			Proloog

			Die Rune

			Vrydag – 14 Maart 1997

			Die klop aan die deur is huiwerig. Jaini kyk op van haar merkwerk, lig haar oë vlugtig na die horlosie teen die muur. Die departementele sekretaresse is seker al huis toe, dié dat die persoon onaangekondig aanklop.

			“Kom binne,” nooi sy, effens geïrriteerd deur die onderbreking.

			Die handvatsel kraak voor die deur op ’n skreef oopgestoot word. 

			Die voorgevoel wat deur Jaini swiep, is vlugtig, intens en heeltemal onverwags. Soos ’n druppel chloroform wat kortstondig ’n wolk in ’n glas water maak. Sy bied onmiddellik weerstand daarteen soos sy al soveel jare gewoond is om te doen.

			’n Kop met ’n magdom donker vlegseltjies en ’n paar groot bruin oë is al wat aanvanklik sigbaar is.

			“Kom binne, Juffrou.” Jaini herken haar as een van haar studente in Afrikaans 1. Die departement se studentegetalle het oor die jare dramaties afgeneem, maar haar eerstejaarklas is hierdie semester besonder vol al is haar vakgebied ongewild. Heelparty tweedejaarstudente dink klaarblyklik dis ’n maklike stopvak.

			Die deur gaan wyer oop en die jong vrou in haar byderwetse klere kom huiwerig binne. Thandi Ndondwe, onthou Jaini haar naam. Ook dat Thandi ’n pligsgetroue student met mooi maniere is. As sy dit nie mis het nie, kom Thandi oorspronklik uit Venda, maar het in haar hoërskooljare ’n privaat skool in Pretoria bygewoon. 

			“Kan ek help, juffrou Ndondwe?”

			“Middag, juffrou Van Schalkwyk. Jammer om te pla ...” Thandi kyk ongemaklik om haar rond en toe weer na Jaini. “Ek weet nie mooi hoe om te verduidelik nie, Juffrou.” Sy kyk af na haar voete met die netjies geverfde toonnaels. Die vlegseltjies swaai saam met die beweging van haar kop.

			“Probleme met jou werkstuk?” Jaini sit terug in haar lessenaarstoel en beduie na die ander stoel oorkant haar. “Sit gerus.”

			Die kort gekrulde wimpers fladder weer op. “Dankie, Juffrou, maar dis eintlik my ouma.” Sy laat rus haar hande op die stoel se rugleuning. “Sy wil u graag sien. Ek is baie jammer, maar sy het my kleintyd grootgemaak en ek moet doen wat sy sê.”

			“In die haak, wanneer wil sy my kom spreek?” Jaini trek haar dagboek nader.

			Thandi beduie na die deur wat nog halfoop staan. “Die ding is ... sy is hier. In die gang. Sy wil Juffrou nou sien.”

			Jaini frons effens verward. “Maar vra haar gerus om binne te kom.”

			Thandi knik, haal opsigtelik eers diep asem voor sy die deur wyd oopmaak. Sy sê iets in – vermoedelik – Tshivenda.

			Jaini se oë rek toe die verrimpelde vrou binnekom. Die kontras tussen haar en Thandi is so groot, dit voel vir Jaini asof sy heen en weer op ’n tydskaal gly. Aan die een kant ’n meisiekind uit moderne Suid-Afrika op die drumpel van die tweede millennium en aan die ander kant ... ’n vrou wat ’n karakter uit ’n Rider Haggard-roman sou kon wees.

			Ondanks die toutjierige sout-en-peper hare, die geboë postuur, die slonserigheid, moeë oë en afgeremde mondhoeke, is daar ’n verrassende jeugdigheid in die eienaardige vrou se tred. Jaini druk haar pen ingedagte teen haar lippe terwyl sy na die verrinneweerde figuur kyk. Iets wil-wil roer in die dieper lae van haar psige, maar sy keer dit af met gedagteversperrings soos sy haarself sedert haar kinderdae geleer doen het. Die tyd toe voorgevoelens en drome deel van haar lewe was. Deel van haar ouers se verwarring oor wat met hulle dogter skort. 

			Die ou vrou kom staan voor die lessenaar en kyk reguit na Jaini. Die felblou oë in die donker geplooide gesig is ontstemmend en die direktheid van die blik laat haar ongemaklik voel. Dis asof die vrou haar siel probeer blootlê. 

			Jaini keer haarself net betyds om senuagtig aan haar skryfbehoeftes te begin vroetel en staan liewer op.

			Die vrou se mond vertrek in ’n uitdrukking wat seker kan deurgaan as ’n glimlag. Sy stap om die lessenaar en steek vlak voor Jaini vas. Haar tande is bruin gevlek en sy ruik muwwerig – na ou sigaretrook, motbolle en iets soets en weeïg. Die oë is van naderby selfs nog ligter en meer ontstigtend.

			Sy brom iets gutturaal in haar hees rokerstem, maak ’n donker koord om haar versakte middel los en bring ’n vuilgevatte seemsleersakkie te voorskyn.

			Die koordjie word behendig met die knobbelrige vingers oopgevroetel. Sy kyk op na die hoë plafon, prewel ’n paar woorde en haal iets soos ’n ronde spoelklippie daaruit. Sy bestudeer dit, draai dit om en om tussen haar vingers voor sy dit na Jaini toe uithou.

			Jaini kyk na die lang, vuil naels en huiwer.

			“Take,” por die ou vrou haar aan.

			“My ouma praat nie Afrikaans nie,” kom Thandi se verskonende stem van ver af.

			Aarselend hou Jaini haar hand uit. Die vrou sit die klippie baie presies in haar handpalm neer. “Eohl.”

			Jaini kyk haar onbegrypend aan.

			“Eohl. The stone that looks after you. Protection.”

			Op die klippie met sy rondgespoelde rande is daar ’n tekeninkie van ’n aard, ingegraveer en donker gemaak. Jaini bring dit nader na haar oë. Dit lyk soos ’n onderstebo kuikenpootjie, soos ’n kind dit sou teken.

			“Strange coincidences may be but the normal workings of the universe.” Die stem is hees en krakerig, die aksent dra swaar aan Afrika, maar die woorde is duidelik.

			Jaini kyk van die spoelklip na die vrou. Die vrou kyk na Jaini en dan op plafon toe. Sy strek haar arms in ’n V na bo. Sy tol ’n paar keer in die rondte sodat die vodde aan haar liggaam om haar warrel voor sy skel lag en met ’n geklap van voetsole by die deur uit hardloop.

			“Ek is jammer, Juffrou.” Thandi klink so verleë as wat sy lyk.

			“Daar is niks om oor jammer te wees nie, Thandi, maar wat op aarde is dié?” Jaini bedui na die spoelklip.

			Thandi se hande wring inmekaar. “My ouma, eintlik my grootjie, is ... anders. Sy bly by die Fundudzi-meer in die Soutpansberge. Dis ’n heilige plek vir die Vhavenda. ’n Magiese meer. Sy is een van die ... oues. ’n Nganga.”

			Jaini kantel haar kop vraend. Thandi sug.

			“Sy het gisteraand die thangu gegooi. Sy het vir my gesê daar is iemand – ‘een van ons,’ het sy gesê – by die universiteit wat beskerming nodig het en toe ... Sy het u presies beskryf. Hare die kleur van gepoleerde tambotie, oë soos oggendmis in die bergvoue, het sy gesê. Witmensmooi, lank en baie slim in ou tale, maar jonk en verstaan nie hoe die heelal en haar roeping werk nie.”

			Jaini voel haar wange warm word. Sy is nie gewoond aan komplimente nie. Nie dat sy weet of sy werklik gekomplimenteer word nie. Wat beteken witmensmooi? Wat bedoel sy met “een van ons” en roeping? 

			“En ’n nganga is?” is egter al wat sy kan dink om te vra.

			“Juffrou sal die woord sangoma dalk beter ken. ’n Toordokter. 

			“My ouma se thangu is baie sterk. Sy het dit by háár grootjie geërf en dié het dit by ’n Sweedse transportryer gekry toe sy haar opleiding as nganga begin het.” Thandi kyk onseker na Jaini. “Hy het vir haar gesê dis baie oud en slimmer as die stukke hout of ivoor waarmee die ander ngangas in Venda werk. Hy het aan haar verduidelik hoe die klippe werk.

			“Van toe af word die geheime wat hy vir my oorgrootjie geleer het van kleindogter tot kleindogter oorgedra saam met die geheime van die Vhavenda se thangu. My ouma het van haar stat naby die Fundudzi-meer af gekom om my te leer.” Sy kyk op haar bont Swatch en slaan haar hand voor haar mond. “Ek moet gaan. Ek hoop nie my ouma het u ontstel nie?”

			Jaini skud haar kop. “Glad nie. Ek sal eintlik graag meer wil weet.”

			Thandi skud vlugtig haar kop en laat die vlegseltjies opnuut in alle rigtings beweeg voor sy met ’n haastige groet by die deur uit verdwyn.

			Jaini kyk weer af na die klippie. In die vorm van die inskripsie sien sy die ou vrou se liggaamstaal geëggo. Twee armpies in ’n V na bo gestrek en ’n streep vertikaal daardeur getrek. 

			Wat op aarde beteken eohl? Steeds ietwat uit die veld geslaan, druk sy die klippie in haar baadjiesak waar sy kan voel hoe dit lê en smeul, na haar roep en vra om gekoester te word. 

			Maandag – 17 Maart

			Wilma bring haar eers op datum met die verloop van haar tweede swangerskap voor Jaini waag om haar suster te vra of sy toe in die universiteitsbiblioteek waar sy werk, kon bronne opspoor oor die eohl-teken.

			Wilma kyk op van die slaai wat sy vir haar gesin aanmekaarslaan vir middagete. “Ek is ’n bibliotekaresse, nè. Nie jou bleddie navorser nie.” Die grimmigheid bluf Jaini nie. Wilma het dadelik belanggestel toe sy vanoggend voor klas by die biblioteek ingeglip en vir haar die klippie gewys het. 

			“Nietemin, dis ’n runesteen en die hoenderpootjie is deel van die rune-alfabet.” 

			“Rune-alfabet?”

			“Jip. Spesifiek die sogenaamde Elder Futhark. Volgens een verwysing korreleer die kuikenpootjie van die rune-alfabet met die letter Z in die moderne Westerse alfabet, en volgens ’n ander met die letter K. 

			“Die rune-alfabet is een van die oudstes en is Noord-Germaans van oorsprong. Dit was in gebruik van ongeveer die eerste eeu tot ’n hele ent die Middeleeue in. Die runes staan egter nie net vir ’n klank soos ’n letter in ons alfabet nie; elke rune het ook ’n spesifieke betekenis.”

			“Soos hiërogliewe?”

			“’n Mens kan seker so sê, maar ook nie. Die runes is mistieke simbole. Voor runes in ’n skrifstelsel ontwikkel het, is die simbole in toorkuns en toekomsvoorspelling gebruik. Odin het ’n groot vinger in die rune-paai. Hy het sy oog opgeoffer vir die wysheid wat die runes bring, maar jy sal self meer daaroor moet oplees. Ek het vir jou ’n lysie gemaak van ’n paar bronne, maar jy het nog nie daardie bron oor die Karolingers teruggebring nie en tot dit gebeur, neem jy nie ’n enkele boek uit nie. Dis al meer as ’n week overdue.” 

			“Ek sal dit môre bring. Kry vir my die bronne reg om uit te neem, aggetoe?” Jaini gaps ’n stukkie komkommer van die snyplank af.

			Wilma gee haar ’n kyk. “Aggetoe se dinges. Jy is nalatig, Jaini. En dis nie die eerste keer nie. Net omdat ek jou suster is, beteken dit nie jy is geregtig op spesiale behandeling nie.”

			“Toemaar, een van die dae sal ek alles wat ek nodig het op die wêreldwye web kry en dan sal ek jou nie verder pla nie.”

			“Sê sy wat nie eens ’n selfoon wil hê nie. Nog nie eens ’n e-posadres het nie.”

			“Dis anders. Hoekom moet jy altyd beskikbaar wees? Mense kan my per foon by die huis of my kantoor in die hande kry. Dis genoeg.”

			“H’m. Vier jaar jonger as ek en ek is die een wat tegnologie onder die knie het. Het jy nou darem al Windows 95 op jou sogenaamd nuwe rekenaar baasgeraak? Of neuk jy nog met MS-DOS op die oue?”

			“Ek is maar net nie iemand vir tegnologie nie en daarom het ek ’n tweedehandse rekenaar gekoop. En ek is nou amptelik Windows-literate. Moenie maak asof ek so agter die tyd is nie.”

			“En moet jy nie maak asof jy nie eerder in die Middeleeue sou wou geleef het nie.”

			“En jy seker in die verre toekoms.”

			Wilma knik met oorgawe. “Ja, ek sien reikhalsend daarna uit dat ek net knoppies kan druk en alle inligting word vir my uitgespoeg. Dis nou weer my soort ding, sue me.”

			“Ek hoop dis jou laaste baba. Jy is knorrig wanneer jy verwag.”

			“Wag maar tot jy aan die beurt kom. Dan praat ons weer.”

			“Nee, wat. Kinders kry klink vir my na heeltemal te veel moeite.”

			Wilma snork. “Wag maar. Oor ’n paar jaar sing jy ’n ander deuntjie. Eet jy saam? Dis net paai en slaai. Albert en die seuns behoort nou enige tyd van die skool af terug te wees.”

			“Klink heerlik, maar ek het werkstukke om te merk.” Sy plant ’n soen op Wilma se wang, gryp ’n appel uit die vrugtebak en waai vir oulaas voor sy in haar motor klim en terug ry na haar woonstel toe.

		

	
		
			Die brief

			Maandag – 24 Maart

			Daar is nog minstens tien antwoordstelle wat gemerk moet word, maar dit raak net moeiliker om te konsentreer. Haar gedagtes foeter al na die runesteen toe.

			Ongeduldig sit Jaini die pen neer. Die opgehoopte pos in die draadmandjie op die hoek van haar lessenaar is dalk ’n beter opsie om haar konsentrasie te herwin. Sy stoot die antwoordstelle eenkant toe en trek die mandjie nader.

			’n Liggeel mediumgrootte koevert, half verskuil onder die res van die pos, trek haar aandag. Dit lyk behoorlik asof dit gloei tussen die bruin en wit koeverte. En geen wonder nie, die papier is dikker as die gewone en lyk duur.

			’n Oomblik lank kyk sy na die onseker handskrif voor op die koevert. Die letters lê in alle rigtings, maar die hoofletters is sierlik en besonder groot gevorm in vergelyking met die res. Die geadresseerde is “Die Senior Leraar in Nederlands”. 

			Sy draai die koevert om. Op die flappie is daar ’n familiewapen in reliëfdruk. Sy bekyk dit van naderby. Van den Beek. Sy ken die van glad nie. 

			Die pennemessie girts strammerig deur die koevert se bokant. Met haastige vingers trek sy die brief uit en vou dit oop. Die Vrystaatse adres bo in die regterkantste hoek is in bruin ink op swaar roomkleurige papier gedruk. 

			Zeer geachte Heer, begin die brief formeel in Nederlands. 

			Die skrif is tipies Europees, maar, in teenstelling met dié op die koevert, sterk en netjies. 

			Jaini is halfpad deur die eerste paragraaf toe sy besef die brief is nie vir haar bedoel nie. Sy is wel ’n senior lektor in Nederlandse letterkunde en spesialiseer in Middelnederlands, maar dis duidelik dat dit eerder op die lessenaar van die hoof van Nederlands in hulle departement hoort. Sy oorweeg dit egter nie vir ’n oomblik om die brief neer te sit nie. 

			Haar oë gly met ’n wil van hul eie oor die woorde. Hoe verder sy lees, hoe meer bewus raak sy van ’n energie wat uit die brief straal. Dis asof elke woord haar persoonlik aanspreek. 

			Aan die inhoud is daar niks besonders nie. Die skrywer soek na ’n bekwame persoon om dokumente waarin dele van sy familie se geskiedenis vermoedelik opgeteken staan, in verstaanbare Nederlands of Afrikaans te vertaal. Presies hoe oud die geskrifte is, weet hy nie, maar dis moontlik dat daar dele is wat dalk uit die Middeleeue dateer, dus moet die persoon ten minste oor ’n leeskennis van Middelnederlands beskik. 

			Ondanks die prosaïese toon, is sy uit die staanspoor bewus van een of ander ekstra kwaliteit aan die brief, asof dit juis op haar lessenaar moes beland het. Iets wat toeval te bowe gaan, iets wat ’n diep verborge snaar in haar roer – ’n snaar wat bly tril deur die intuïtiewe in haar, dieselfde snaar wat aangeraak word wanneer haar vingers om die vreemde klippie vou. Dis asof die brief en die steen dié deel van haar wat onverklaarbare dinge weet, na die oppervlakte wil dwing. Die deel van haar waarteen sy nou al vir twee dekades stry ná daardie laaste vernietigende droom. 

			Jaini lees die brief nog ’n keer deur. Toe sy dit toevou, hoor sy weer duidelik die woorde in die hees stem met die vreemde aksent: Strange coincidences may be but the normal workings of the universe. 

			In haar woonstel kry sy nie rus vir haar siel nie. Gee sy die brief vir Helgaard Snyman of kontak sy meneer Van den Beek en kyk wat gebeur? Hoor sy eerder eers wat presies die manuskrip behels? 

			Sy weet dis hoogs onwaarskynlik dat ’n oorspronklike dokument uit die Middeleeue in die Vrystaat beland het, maar van daardie eerste oomblik toe sy die ongewone koevert gesien het, het sy die gevoel gekry die inhoud gaan haar lewe verander.

			As daar wel so ’n manuskrip is, selfs al is dit net ’n afskrif, kan dit die bron wees waarna sy reeds so naarstig gesoek het in al wat argief is. Iets wat ’n doktorale tesis sal regverdig, maar ook iets wat haar op persoonlike vlak raak.

			Die onbeskryflike opwinding wat haar beetgepak het terwyl sy die brief die eerste keer gelees het, wil maar net nie taan nie.

			Besluiteloos staar sy na die foon. Om te bel of om nie te bel nie. 

			Moet sy dit dalk eers met Claus bespreek? Hoor wat hy dink? Hulle is immers al jare in ’n verhouding, al vorder dit nie veel verder as gesteelde nagte saam nie. Nee, Claus sal skaars belangstel. Hy is ’n chemikus deur en deur. As iets nie volgens formule werk nie, stel hy nie belang nie.

			Die regte ding sal wees om haar direkte hoof te raadpleeg, maar dit sal net beteken sy laat die geleentheid uit haar hande gaan. ’n Chauvinis soos professor Snyman sal die projek vir een van haar manlike kollegas gee, of hulle nou minder bekwaam is as sy of nie.

			Buitendien, Helgaard Snyman gee haar rillings. Sy klewerige kyk veral. ’n Kyk wat selde haar oë ontmoet, maar dikwels ’n hele paar sentimeter laer vasgenael is al handhaaf sy ook ’n kuis neklyn.

			Dis al sterk skemer toe sy ná ’n tweede glas wyn die moed bymekaarskraap en die Vrystaatse nommer skakel.

			“De Beek-residensie.” Die futlose stem voorspel niks goeds nie.

			“Meneer Van den Beek?” vra sy teleurgesteld.

			“Nee. Dis Pieter de Vries, meneer Van den Beek se sekretaris. Met wie praat ek?”

			“Jaini van Schalkwyk. Mag ek met hom praat, asseblief?”

			“Ek is bevrees meneer Van den Beek is ongesteld. As u u nommer laat, sal ek hom vra om u te gelegener tyd terug te skakel. In verband waarmee is dit?”

			“Ek het ’n brief van meneer Van den Beek ontvang. Dit gaan oor die vertaling van ’n dokument.” Hoeveel die sekretaris van sy werkgewer se doen en late af weet, kan sy nie raai nie. Dis dalk beter om diskreet te wees.

			“Ek sien. Ek sal u boodskap oordra.” Daar is ’n verwarrende ambivalensie in sy stem. Tegelykertyd onsekerheid en bravade slaan in die temerige klank deur. 

			Die teenstrydigheid laat haar wonder of dit die sekretaris was wat die adres in daardie herwaarts-en-derwaartse skrif met die groot hoofletters op die koevert neergepen het.

			Jaini gee haar nommer, groet en lui af nadat De Vries dit vir haar korrek teruggelees het.

			Met die groot stap gedoen sonder dat daar onmiddellike resultate was, voel sy soos ’n ballon wat geprik is.

			Die Droom

			Saterdag – 19 April 

			Die mistigheid is klam en koel en dwarrel in vlae teen haar vel. Sy sak weg daarin. Los daarin op. Die mis rol nog digter teen haar aan, begin haar versmoor. Sy asem die digte klamheid hortend in. Nou is dit ook binne-in haar. Sy stoei vir asem ... 

			Uiteindelik begin die mis lig. Sy ruik gekneusde dennenaalde en hoor die klokhelder lag van ’n jong meisie. Hulle is in ’n woud. Die son skif deur die skoppensvormige berkeboomblare wat roer in ’n skaars voelbare bries. Die meisie in die lang wit rok en die bloeisels in haar hare kyk om. Jaini wil haar vra wie sy is, maar dan kry sy lag. Sy weet mos dis Bea. Sy roep na haar suster. Dié draai weg en begin hardloop, haar hare ’n wuiwende vaandel agter haar aan. Sy verdwyn tussen ’n klompie beukebome met hulle lang groen saadtossels. 

			“Wag, Bea, wag vir my!” probeer sy roep, maar haar stembande is traag, haar lippe onwillig om te artikuleer. 

			Sy lig die soom van die lang wit rok tot byna by haar knieë en hardloop agterna. As die statige tante Fie haar nou moet sien! Sy giggel. 

			“Bea!” Die volgende oomblik struikel sy holderstebolder oor ’n knoetsige wortel en slaan neer. Sy bly vir ’n paar oomblikke met toe oë, haar wind amper uit. Stadig maak sy haar oë oop. Die lug is knalblou tussen die blaarryke takke van die beuk wat oor haar troon. 

			Die beweging regs van haar trek haar aandag. Sy ruk haar pas herwonne asem in. Vir ’n oomblik staar sy in die venyn van die man se nougetrekte oë. 

			Die man slaan sy hand oor haar mond voor sy kan gil. Sy ander hand druk teen haar strottehoof. ’n Mistigheid sak dig en versmorend om haar toe. 

		

	
		
			Deel I

			A dream not interpreted, 

			Is like a letter not read. 

			Talmud

		

	
		
			Een

			Sondag – 20 April 1997

			Jaini vroetel aan die string barokpêrels om haar nek terwyl sy nikssiende na die stofdeeltjies in die helder oggendlig staar. 

			Sy sluk vir die hoeveelste keer. Haar keel bly seer. ’n Paar verdwaalde sonstrale dans op die tafeldoek rond, flits op die vlekvryestaaleetgerei en kom tot ruste in ’n kol son net langs die halwe sny volkoring- roosterbrood op haar bord. 

			Die droom het haar ontstel. Soos nog elke keer vantevore. Waarom sou haar onderbewuste juis nou weer hierdie droom uit haar kinderdae oprakel? ’n Droom wat sy vaagweg herken, maar in elk geval nie soggens kan onthou nie. Dit kan tog sekerlik geen doel dien as sy nie weet wat dit behels nie. 

			Of nie wíl onthou nie, fluister die ander deel van haar. Soos laas met die droom wat toe tog werklikheid geword het, die droom oor ... ’n Verdedigingsmeganisme sluit die gedagte soos ’n kluisdeur af. 

			Sy stoot die bord grimmig weg. Dis nie net die droom nie. Dis ’n sameloop van baie dinge. 

			Oorkant haar vou Claus die Sondagkoerant in ’n gemakliker formaat, neem ’n slukkie koffie en lees verder. Sy houding is ook deel van die ongedurigheid wat haar in sy greep het. Met die netjies gemanikuurde nael van haar wysvinger vryf sy ’n paar suikerkorrels op ’n hopie voor sy moedswillig hard sug en Claus met haar intense blik wil om op te kyk. 

			Dit werk nie. “Claus, ons moet praat,” volg sy maar liewer die Claus-manier.

			“H’m?” Claus se oë verlaat nie die koerant nie. 

			“Luister jy?” 

			Claus knik afwesig. 

			“Dis Helgaard Snyman.” Sy weet self nie waarom sy juis by Helgaard Snyman begin nie. Daar is so baie ander dinge wat ook bygedra het tot haar besluit, wat sterker daartoe bygedra het, maar Claus sal meer begrip hê vir die pragmatiese as die intuïtiewe. 

			“Professor Snyman? Wat van hom?” Claus vryf die koerant platter sonder om sy oë te lig. 

			“Die man het ’n aksie teen my. Of met my. Of iets. Die afgelope maande het dit net al hoe erger geword.” Sy sug weer. “Ek word elke keer oor die hoof gesien as daar iets belangriks opduik. Dis asof ek onsigbaar is op akademiese vlak.” Sy krap die suikerkorrels deurmekaar. “Ek is tot in my siel toe moeg daarvoor om soos ’n tweedeklas burger behandel te word.” 

			“Is dit al?” Nog steeds verwerdig die man met wie sy al wie weet hoe lank uitgaan, hom nie om op te kyk nie. 

			Sy stuur die suikerkorrels met ’n verergde vee van die hand in Claus se rigting. “Nee, dis nie al nie. Ek is ook tot in my siel toe moeg vir studente wat Kloos aanhaal as ek ’n voorbeeld van Middelnederlands vra.” Jaini gooi haar hand in ’n magtelose beweging in die lug. 

			“Wie’s Kloos?” Claus blaai die koerant met ’n gekraak en ’n geritsel om. Sy stem is onbelangstellend. 

			Jaini kyk hom ’n oomblik stil aan. Sy onderdruk die impuls om die koerant uit sy hande te ruk en iets destruktief daarmee te doen. 

			“Nie dat jy regtig wil weet nie, maar Kloos het in die 1880’s gedigte geskryf, vier eeue nadat Middelnederlands sy laaste stuiptrekkings gegee het.” 

			Jaini dwing haarself tot ’n riskante kalmte. “Jy gee ook nie ’n flenter om nie. Dis nie jy wat al jou dae het om as akademikus geag te word nie.” Sy wag op reaksie en toe sy niks kry nie, leun sy vorentoe en vervolg in ’n terloopse stemtoon: “Ek gaan weg.” 

			Eers is daar weer geen reaksie nie, toe sak die koerant vinnig voor Claus se gesig. “Jy gaan wat?” 

			“Ek het drie maande studieverlof geneem. Ek sal waarskynlik vir ten minste die eerste maand uitstedig wees. Ek vertrek oor minder as ’n week Vrystaat toe.” Jaini se vingers speel met die fraiings van die tafeldoek. Sy voel effens skuldig dat sy hom nie in die saak geken het nie, maar sy het geweet hy sal haar probeer keer. 

			Claus sit regop, ’n geskokte uitdrukking op sy gesig. “Drie maande Vrystaat toe? En wat van my? Wat van ons verlowing?” 

			Al haar skuldgevoelens verdwyn soos mis voor die son. “Watter verlowing?” 

			“Maar jy weet mos ons gaan een van die dae verloof raak. Buitendien, wat wil jy in die Vrystaat van alle plekke gaan soek?” Claus se ligblou oë is ineens onseker. 

			Jaini sug. “Ons raak al die afgelope drie jaar een van die dae verloof, Claus. Ek is ook moeg daarvoor om een van die dae verloof te raak.

			“Ek is moeg daarvoor om teen jou koerant vas te kyk. Moeg om elke Vrydagaand flieks van jou keuse te kyk. Om naweek ná naweek vir jou kos te maak sonder dat jy ’n vinger lig om te help of ’n bottel wyn uit jou eie bring. As dit so gaan voordat ons verloof is, wil ek nie weet hoe dit ná die troue sal gaan nie.” 

			Jaini staan op. “Ek is net tot in der dae sat vir die hele onopwindende storie van my lewe.” Sy haal diep asem. “Overgesetsynde, jy is van Vrydag af jou naweke hier kwyt.” 

			“Moet nou nie melodramaties raak nie, Jaini. Jy is net oorstuur. Neem verlof vir ’n week of twee. Jy sal beter voel daarna. Moet net om hemelsnaam nie jou hele toekoms staan en weggooi omdat professor Snyman ’n chauvinis is nie.” Claus skuif sy stoel agtertoe, maar bly sit. “Of is dit daardie tyd van die maand?” 

			’n Ongekende woede borrel in haar bloed. “Nee, Claus, dis nie daardie tyd van die maand nie, soos jy baie goed behoort te weet. Ek klink dalk vir jou melodramaties, maar ek is doodernstig. 

			“Ek het ’n maand gelede al aansoek gedoen vir studieverlof en ek oorweeg dit om uiteindelik in elk geval te bedank. Ek sal sien waarheen my studie my lei.” Jaini draai haar rug op hom en gaan staan by die venster met haar hande in die sakke van haar baadjie. Sy vryf ingedagte oor die spoelklip in haar regtersak, voel-voel met haar vingertoppe aan die groefies wat in die klip gegraveer is. Sy volg die lang middelste stamme en daarna die twee vertakkings aan weerskante. 

			Eers die vrou met die rune, toe die brief en gisteraand die droom. Strange coincidences ... Hou die drie verband? Maar hoe kan dit? Tog, sy van alle mense behoort te weet daar bestaan verbande tussen dinge wat buite die normale, die rasionele lê. 

			Sy bepaal haar doelbewus weer by haar onmiddellike omgewing en kyk Claus uitdagend aan. “Ek het ’n wonderlike geleentheid gekry wat hopelik ’n onderwerp vir my doktorsgraad kan word. Boonop word ek ruim vergoed om ’n paar dokumente te vertaal. Ek ry dus Vrydag Vrystaat toe.”

			“Vrydag al?” 

			“As jy ’n bietjie meer belanggestel het in wat om jou aangaan, sou jy agtergekom het dat ek voorbereidings tref om weg te gaan.” Jaini hou haar blik op die flentertjie tuin wat sy deur die kantgordyn kan sien. Haar oë begin brand. Die skielike woede van flussies maak plek vir hartseer en ’n gevoel van magteloosheid. Sy is lief vir Claus en hulle kom goed klaar, maar sy kan nie meer hierdie belangeloosheid en sy gebrek aan begrip verduur nie. Met ’n sug stap sy kombuis toe. 

			Voor die yskas steek sy vas. Sy huiwer, maar swaai dan tog die deur oop en haal ’n bottel koue vonkelwyn uit die deurrak. 

			“Wat het in jou gevaar, Jaini?” vra Claus skielik agter haar. Dan het hy tog wakker geskrik. 

			“’n Behoefte daaraan om iets betekenisvol met my lewe te doen, om ten minste ’n poging aan te wend om iets te doen wat die moeite werd is, wat ’n bewys sal kan wees dat ek ook spore op die aardkors gelaat het. Jy weet, so soort van Rob Roy was here?” Sy draai na hom toe terwyl sy die draadjie om die prop losmaak. “Ons is te gewoond aan mekaar, Claus. Alles is so oorbekend. Die universiteit, die woonstel, dieselfde ou roetine oor en oor. Ek voel asof ek versmoor. Ek wil ’n ander sy van die lewe ook smaak, lewe met ’n hoofletter.” 

			Die prop skiet met ’n plofgeluid teen die wit plafon vas en laat ’n swart merk agter. Jaini kan nie ’n flenter omgee wie dit gaan afkry nie. Sy maak die kas met glase oop en beduie na die inhoud. 

			“Weet jy hoe vermuf ons in werklikheid is, Claus? Só vermuf, ons besit nie eens vonkelwynglase nie.” Met ’n ongeduldige beweging skink sy twee wynglase halfvol met die vonkelende drank, ten volle daarvan bewus dat dit buite die vermoë van Claus se voortreflike natuurwetenskaplike brein lê om te verstaan wat sy bedoel. 

			Sy kop is tot oorlopens toe vol van die ingewikkeldste chemiese formules, syfers en berekeninge, maar begrip vir haar gevoelens het hy nog nooit gehad nie. Hy is te besig om die briljante dosent en chemikus te speel om tyd te maak vir haar en haar behoeftes. 

			Claus sal byvoorbeeld nooit verstaan hoe sy gevoel het toe sy daardie brief vir die eerste keer gelees het nie. Hy sal die gevoel van ’n bepaalde bestemming, van ’n onverklaarbare gedrongenheid, as bygelowige snert afmaak. Dis een van die redes waarom sy hom nie eens van die brief vertel het nie en nog minder van die nganga met haar blou oë en haar runesteen of selfs van gisteraand se droom. Sy kan nie van hom verwag om die moontlikheid van sinchronisiteit tussen die drie voorvalle in te sien nie, wat nog te sê waarde daaraan te heg. Hy is net eenvoudig nie so aanmekaargesit nie. Hy kan dan nie eens begryp waarom ’n dooie taal soos Middelnederlands haar aangryp nie. 

			Hy kon net sy kop skud toe sy probeer verduidelik het van haar oupa Bernhard wat haar met sy verhale kon meevoer na tye wat gehul is in geheimenisse wat net-net kenbaar is uit onvolledige manuskripte en mankolieke geheues. 

			Haar oupa kon met ’n paar woorde by haar beelde optower van kastele en ridders, troebadoers en jonkvrouens; van onsterflike konings en towenaars, bekoorsters en prinsesse. Vandat sy kan onthou, is sy aangegryp deur die verhale van gevegte met monsters, prinsesse wat uit torings gered word en immer die oorwinning van die kwade en die bose deur die goeie, die heldhaftige en die reine. 

			Agterna beskou, dink sy nou dat oupa Bernhard, met die skep van hierdie verbeeldingswêreld, wou opmaak vir die intuïtiewe wêreld waarvan hy haar doelbewus en sistematies vervreem het. ’n Intuïtiewe wêreld wat haar in elk geval net hartseer en verwarring besorg het; ’n wêreld waar drome vorentoe wys en agtertoe, waar nagmerries waar word. 

			Jaini skud haar kop. Claus verstaan nie sulke dinge nie en sy wil in elk geval self nie meer herinner word aan die onverklaarbare vermoëns wat sy as kind gehad het nie. Sy wil vergeet van die droom van die vorige aand. Sy wil konsentreer op die onmiddellike toekoms wat deur daardie roomkleurige brief moontlik gemaak is. 

			Claus se stem ruk haar terug tot die hede. “Nou wil jy ons hele verhouding verongeluk, jou ganse toekoms op die spel plaas omdat jy nie vonkelwynglase in die huis het nie.” 

			Jaini sluit haar oë vir ’n oomblik uit frustrasie. “Gesondheid, Claus. Dis juis op die toekoms dat ek drink.” Sy lig die ontoereikende glas en teug roekeloos diep aan die bruisende drank. 

			

		

	
		
			Twee

			Maandag – 21 April

			’n Grimmigheid trek deur Jaini toe sy na die bordjie op die deur kyk. Professor HK Snyman. Die letters is groot en kordaat en vol selfbelang. Sy trek haar asem diep in en klop vlugtig voordat sy die deur na die ruim kantoor oopstoot. Die sekretaresse het immers gesê hy verwag haar. 

			“Kom binne, Juffrou,” nooi hy onnodig en kom regop. “Sit gerus.” Hy beduie na een van die gemakstoele by ’n koffietafeltjie. 

			Jaini ril liggies by die aanvoel van ’n kilte, ’n gevoel van berekendheid. Sy kyk verlangend na die lessenaar wat afstand tussen hulle sou geplaas het. 

			“Dankie, Professor.” Sy gaan sit gedwee oorkant hom. 

			“Ek verneem u studieverlof is goedgekeur?” Hy gaan sit ook en kyk haar takserend aan. 

			“Dis korrek, Professor. Ek vertrek reeds Vrydag Vrystaat toe. Om ’n dokument te gaan bestudeer. ’n Familiegeskiedenis.” Sy verwens haarself oor haar ongemak. Die man ontsenu haar heeltemal. Sy kyk op na die rits geraamde dokumente teen die oorkantste muur sonder om enigiets behalwe heraldiese blertse kleur waar te neem. 

			“En mag ek vra waar u aan die dokument kom, mejuffrou Van Schalkwyk?” Die neonlig glim op sy effense bles en aksentueer die plooie om sy mond. Hy kan nie te diep in die veertig wees nie, maar hy lyk ouer. 

			Jaini voel hoe haar maag op ’n knop trek. Sy het ’n vermoede gehad hierdie vraag sal te berde kom toe die departementele sekretaresse haar vanoggend gebel en haar ingelig het professor Snyman wil haar spreek. 

			Sy bly doelbewus in die skerpsinnige donker oë kyk al moet sy veg om nie haar blik te laat sak nie. “’n Verlangse ...” sy kug. “’n Baie verlangse familielid het dit onder my aandag gebring, Professor.” Jaini voel ellendig oor die leuen, maar troos haar met die gedagte dat alle Nederlanders seker op ’n kol familie was. Met haar ma en grootouers wat slegs ’n paar dekades vantevore rou uit Holland hier aangekom het, is dit nie onmoontlik dat Geert van den Beek se voorgeslagte en hare inderdaad een of ander tyd vervleg geraak het nie. “Hy het dit glo onlangs geërf ná sy suster wat nog in Nederland woonagtig was se afsterwe.” 

			“’n Familiegeskiedenis? Weet u oor welke familie dit handel?” Die professor bou kerk met sy twee hande en laat die toring teen sy lippe rus. 

			Jaini kug ongemaklik. “Ek neem aan dit gaan oor die Van den Beek-familie.” 

			“En u het geen idee hoe oud die geskrif is nie?” Sy wenkbroue lig en rimpel sy hoë voorkop bo die goueraambril. 

			Jaini skud haar kop. “Nee, meneer Van den Beek het net gesê dis glo baie oud.” Sy wens sy kon haar vingers ongesiens kruis, maar haar hande lê en wriemel heel sigbaar op haar skoot. In haar ongemak kruis sy haar bene, maar is onmiddellik spyt toe die ouer man die beweging volg en vir ’n oomblik die lyn van haar kuit en enkel skaamteloos bekyk.

			Hy lig sy blik weer na haar gesig. “Ek neem aan u sal die dokument vir die universiteit probeer bekom indien dit enigsins waardevol is?” 

			Jaini knik. “Vanselfsprekend, maar ek dink nie die kanse is baie goed nie. Die voorwaarde was uit die staanspoor dat die geskrif nie uit die eienaar se huis mag gaan nie. Dis hoekom ek studieverlof moes neem, sodat ek dit by hom aan huis kan bestudeer.” 

			“En u dink dit is die moeite werd?” Sy oë rus vir ’n talmende oomblik oneerbiedig op haar borste voordat hy haar weer vraend in die oë kyk. 

			“Soos u weet, is ek al ’n geruimde tyd op soek na ’n onderwerp vir ’n doktorstesis.” Jaini kners heimlik op haar tande. Dis nie wát die man doen nie. Dis hoe hy dit doen, die manier waarop hy na haar kyk, asof hy dwarsdeur haar klere kan sien. 

			Hoekom sy nog skuldig voel oor haar verdraaiing van die waarheid, weet nugter. As sy nie self die geleentheid aangegryp het nie, sou daar óf niks van gekom het nie, óf een van haar manlike kollegas sou voorkeur gekry het. 

			Die professor staan op. “Dan wens ek u alle sukses toe.” Hy hou sy hand na haar toe uit. 

			Jaini staan ook op. In haar hoëhakskoene kyk sy effens af op hom. Dit verskaf aan haar ’n infantiele soort bevrediging. “Dankie, Professor.” So min as wat sy van hom hou, durf sy nie openlik met hom ongeskik wees nie, al laat sy meerderwaardigheid die hare in haar nek orent staan. 

			Sy neem teësinnig sy hand. Sy palm is broeiend teen hare. 

			“Laat weet ons hoe jy vorder.” Sy greep bly sterk. 

			Jaini knik en trek haar hand beslis uit syne. “Ek het met professor Retief ooreengekom om gereeld verslag aan hom te doen.” 

			Sy sien aan die frons tussen sy oë dat hy nie juis ingenome is met die feit dat sy hom in die hiërargie van die departement geïgnoreer en eerder deur haar studieleier gewerk het nie. Hy vermoed seker sy het hom nie genoegsaam vertrou om die onderhandelings van haar verlof te hanteer nie. 

			Jaini slaak ’n sug van verligting toe sy uiteindelik die deur van professor Snyman se kantoor agter haar toetrek en na hare stap. Sy is baie bly die gesprek is agter die rug en onnoemlik verheug dat sy haar vir drie maande nie aan Helgaard Snyman sal hoef te steur nie. Of aan die akademiese politiekery. Of aan haar onbelangstellende eerstejaarstudente. Of Claus se huiwering om hulle verhouding amptelik te maak.

			Wilma beduie sy moet geduldig wees toe Jaini vir haar waai. Die biblioteek is besonder bedrywig en Jaini kyk terloops na die studente wat soos ’n regiment miere om haar kom en gaan. Sy leun met haar heup teen die toonbank en kyk op haar horlosie. Sy hoop nie Wilma haak te lank vas nie. Sy moet hoor of sy daardie boeke by haar kan kry. Sy weet haar suster gaan weer ’n vreeslike keel opsit omdat Jaini hulle verwantskap misbruik om navorsingswerke uit te neem, maar dit kan nie anders nie. En sy het ten minste uiteindelik die boek oor die Karolingers deurgewerk gekry en kan dit nou terugbesorg.

			“Halleluja,” is Wilma se kommentaar toe sy die boek oomblikke later by Jaini neem. “Maar moenie dink dit is genoeg om my te paai nie. Ek het jou lys deurgegaan en jy is heeltemal van jou verstand af as jy dink ek gaan daardie twee woordeboeke uit hierdie gebou uit laat gaan.” 

			Wilma stoot ’n stapeltjie boeke oor die toonbank. “Dis al wat jy uit my kry, en dis al klaar bloed uit ’n klip.” 

			Jaini draai die stapeltjie boeke en bekyk die titels vlugtig. “Wonderlik, maar ek het die woordeboeke ook nodig. Nee, nie nodig nie, ek kan sonder hulle op die aarde niks doen as ek regtig ’n Middelnederlandse geskrif in die hande kry nie. Asseblief Sus, man?” 

			“Onder geen omstandighede nie, Jaini. Behalwe dat die goed ouer as ek en jy en nog ’n paar ander saam is, is dit naslaanwerke wat uitsluitlik vir navorsingsdoeleindes gereserveer is. Ek kan nie. Ek kan regtig nie.” Sy vee haar hare agter haar oor in en druk met haar plat hand teen haar rug. Jaini sien haar suster is moeg. Die swangerskap begin nou sy tol eis. 

			“Ek koop vir jou ’n Choc Nut Sundae by Milky Lane?” Jaini kyk haar met ’n skewe glimlaggie aan. Toe Wilma die tweeling verwag het, sou sy haar siel verkoop vir zoute drop. Dié keer het sy weer geen verweer teen roomys nie. 

			Wilma rol haar oë. “En jy dink regtig omkopery gaan werk?” 

			“Dis net vir ’n maand, moontlik minder as ’n maand. Asseblief, Sus? Jy weet hoe belangrik hierdie storie vir my is. En dis in elk geval net professor Snyman wat die boeke een keer in ’n skrikkeljaar gebruik. Die studente doen nooit die moeite nie.” Jaini kyk haar suster oordrewe pleitend aan. 

			“Jy is ’n manipulerende klein pes.” Wilma skud haar kop. “Ek weet nie hoekom party mense met jonger susters gestraf moet word nie. Dis nou lewende bewys van die sonde van die vaders wat sommer in die volgende geslag al afgewerk word.” Sy kyk Jaini ergerlik aan. “Oukei, maar as ek my werk verloor, vergewe ek jou nooit nie.” 

			“Ag, dankie Sus, man. Jy is voorwaar ’n engel.” Jaini druk die stapeltjie boeke effens skuldig onder haar arm. Sy is nie manipulerend nie, of hoe? 

			“Stadig. Nie te gou bly word nie. Jy kry die twee woordeboeke net vir ’n maand. Nie ’n dag langer nie. Ek sal hulle vir jou bring voor jy ry. En ek wil daardie Choc Nut Sundae nou hê. Dis juis my etensuur en dis Albert se beurt om vir die seuns kos te maak.” 

			“Jou versoek is my bevel. My kar staan net hier anderkant.” 

			Die rit is kort en met die meeste tafeltjies leeg, het hulle skaars hul sit gekry voordat die sjokolade-deurloopte roomys voor Wilma staan. 

			Jaini kyk haar suster met groot deernis aan toe sy met toe oë die eerste en allerbelangrikste happie neem. 

			“Hemels! Absoluut hemels.” Wilma maak haar oë oop. “Wie kan nou nie simpatie hê met Esau nie?” 

			“Jy kan maar jou eersgeboortereg behou, Sus. Ek word vinnig genoeg oud soos dit is.” Jaini glimlag skewerig. “Ek begin al ’n plekkie op die rak afstof, jy weet.” 

			“Ek het vrede met my eersgeboortereg en jou rak. Ek is bekommerd oor my kosbare woordeboeke.” Sy kyk haar jonger suster weer streng aan. “Nie ’n skrapie nie, Jaini. Nie ’n kolletjie nie,” waarsku sy ernstig. 

			“Ek belowe ek sal hulle met my lewe oppas. Cross my heart and hope to die.” 

			“Die sal jy die, Jaini. Glo my vry.” Sy eet weer smaaklik voort. “Het jy en Claus al vrede gemaak?” 

			Jaini skud haar kop. “Hy probeer my nog steeds ompraat om alles te kanselleer.” Sy staar af in haar cappuccino. “Hy weier om te verstaan hoe belangrik dit vir my is.” 

			Wilma lig haar wenkbroue. “Dink jy nie dit sou beter gewees het as jy hom in die saak geken het voor jy alles gefinaliseer het nie? Ek bedoel, jy het die man skoon onkant betrap deur ’n baie groot besluit op jou eie te neem. ’n Bietjie rof op ’n man met wie jy van voor die skepping af bevriend en hoe lank al in ’n verhouding is, of hoe?” 

			Trust Wilma om Claus se kant te vat. “As ons verloof was, sou ek hom wel in die saak geken het. Ek kan nie sien hoekom ek sy toestemming nodig het as hy al ‘van voor die skepping af’ soos jy dit so raak uitdruk, nog nie besluit het of hy wil commit of nie.” 

			Wilma kyk haar skewekop aan. “Wil jy vir my sê jy was willens en wetens spiteful?” 

			Jaini gee ’n grimmige laggie. “Nee, so erg is dit nou ook weer nie. Ek wil regtig graag gaan en ek is verskriklik opgewonde oor die hele projek. Ek het nie eens daaraan gedink dat Claus beswaar daarteen sou hê nie. Maar as dit hom laat wakker skrik het, is dit ’n bonus. Soos dit is, het ek en Claus hierdie afgelope paar dae meer met mekaar gepraat, nee, gekommunikeer, as die afgelope maande.” 

			Met ’n laaste behaaglike happie sit Wilma terug in die stoel. “Pasop net dat slim nie dalk sy baas vang nie. Claus word beskou as ’n catch hier rond. Die damestudente is gek oor hom.” 

			Jaini maak haar oë kastig groot. “Kan jy nou meer!” 

			Wilma grinnik. “Ouma het altyd gesê ‘met spot gaat je naar bed’.” Sy leun nader, skielik weer ernstig. “En onthou, moenie hardkoppig en trots wees as dinge nie uitwerk nie. Kom huis toe.” 

			“Ek gaan ’n dokument vir ’n stokou man vertaal, Wilma. Wat kan nou nie uitwerk nie?” 

			“Ek sê maar net. Jy weet niks van hierdie mense af nie en dis die eerste keer dat jy so ver van ons almal af gaan wees. Buitendien, Claus was van skooldae af nog maar altyd in die omgewing om ’n wakende oog oor jou te hou. In die Vrystaat is daar niemand nie. Jy sal self moet sien kom klaar.” 

			Jaini glimlag. “Die Vrystaat is nie landuit nie, Sus. Dit sal my die wêreld se goed doen om bietjie op myself aangewese te wees. Jy is heeltemal te oorbeskermend teenoor my. Buitendien, wat op aarde kan nou verkeerd loop op ’n plaas in die Vrystaat?” 

			“Don’t tempt the gods, Jaini.” Wilma draai die langsteellepel om en om in die leë glas terwyl sy Jaini ’n ruk peinsend aankyk. “Maar jy weet, miskien is dit tog ’n goeie ding.” 

			Wilma leun met haar elmboë op die tafel. “Dis vir my soms asof jy die hede probeer ontvlug met al hierdie gedelwe in alles wat met die verre verlede te make het. Asof jy wegkruip vir die werklikheid. Miskien sal ’n nuwe omgewing en interaksie met ander mense jou goed doen.” 

			Jaini frons. “Dit kan nie so erg wees nie. Ek is maar net ’n privaat soort mens.” 

			Die donker krulhare beweeg sag saam met Wilma se kopskud. “Hoe dit ook al sy, jy is onder te veel druk. Jy het maer geword en lyk bleek. Ek weet dit gaan moeilik met die Departement Afrikaans en Nederlands op die oomblik en dat daar ’n gewedywer is tussen die dosente om aan’t swemme te bly in die akademiese stroom, maar dis nie net akademiese druk nie.” Wilma byt aan haar onderlip asof dit haar sal help om dit wat sy wil sê, geformuleer te kry. “Ek kry die idee jy verwag soms te veel van jouself. En ek weet jy kon jouself nog nooit laat gaan nie, jou aan die vloei van die stroom oorgee nie.” 

			“Jy oordryf nou, Sus. Ek het die afgelope tyd hard gewerk, maar ek geniet dit. Meestal in elk geval.” Jaini glimlag suurderig. 

			“H’m.” Wilma lyk nie juis oortuig nie. “Werk jy hard of vlug jy hard?” 

			“Van wie af sou ek vlug?” 

			“Van jouself af, natuurlik.”

			“Nè?” Jaini kyk haar verontwaardig aan.

			“Ja, nè. Ek wonder soms of oupa Bernhard jou ’n guns gedoen het toe hy jou geleer het om jou intuïtiewe vermoëns te onderdruk. Daar is sekerlik beter maniere om so ’n probleem op te los as om dit te onderdruk en te ignoreer. Veral dinge soos voorgevoelens en drome wat uit die onderbewussyn kom.” 

			“Ek kom goed sonder my voorgevoelens en drome klaar, baie dankie.” Jaini wonder wat Wilma sou sê as sy haar vertel dat sy onlangs weer een van daardie soort drome gehad het. 

			“Hoe ook al, ek gaan jou nie probeer oorreed om te bly nie. Jy moet uiteindelik self besluit, maar jy het klaarblyklik beskerming.” Sy buk en haal twee opgevoude bladsye uit haar handsak. “Hier.” Sy hou dit na Jaini toe uit. “Dis iets wat ek raakgeloop het oor jou hoenderpootklippie. En nou moet jy jou lig. Ek moet terugkom by die biblioteek.” 

			Jaini laat glip die folioblaaie in haar handsak, spyt dat sy dit nie dadelik kan lees nie. Maar sy het ’n tweedejaarsklas oor vyftien minute en sy kan nie nou bekostig om laat te wees en so kort voor haar vertrek dalk voor ’n leë lokaal te staan te kom nie. Sy het immers nog ’n sin vir verantwoordelikheid, al kan sy nie wag om van die hele boksemdais af weg te kom nie. 

			Jaini lê al in die bed toe sy weer van Wilma se navorsing onthou. Vir ’n oomblik oorweeg sy om dit maar te laat oorstaan tot die volgende dag, maar haar nuuskierigheid kry die oorhand. Sy swaai haar bene van die bed af en stap eetkamer toe waar sy haar handsak laat lê het. Sonder om die lig aan te skakel voel-voel sy rond in die leersak. Haar vingerpunte herken gou die opgevoude A4-velle. 

			Sy het vergeet om die gordyne toe te trek, sien sy toe sy terugstap kamer toe. Agter die kantgordyne glim die maan in ’n onderstebo glimlag. Die mond van die teatermasker wat huil. 

			So ’n maan gooi water uit. Haar pa het dit gesê, besef sy, verras dat sy so iets kan onthou. Sy was maar agt toe hulle ... Sy sluit die gedagte in die middel af. Sy wonder of dit sal reën. Die seisoen vir reën is immers verby. 

			Jaini vryf haar arms. Dis koud. Sy draf bed toe en kruip diep onder die komberse in. Eers toe sy warmer voel, bring sy die papiere weer te voorskyn. 

			Liewe Kleinsus 

			Ek het hier en daar wanneer ek ’n kansie kry vir jou probeer oplees oor die runestene in die bronne wat ek nie wou uitleen voor die Karolinger-boek terug was nie. Ek kan ook nie die bronne nou vir jou uitleen nie aangesien jy dit nie binne twee weke sal kan terugbesorg nie. 

			In die vinnigheid kon ek nie veel kry nie, maar het darem die volgende wys geword: 

			Jou hoenderpootklippie word aangegee as EOHL of ELHAZ, afhangende van die bron. Maar watter naam jy ook al verkies, die rune staan vir beskerming. Dis nou op grond daarvan dat die hoenderpootjie eintlik ’n gestileerde weergawe van die universele hand van beskerming is. Dis glo in die ou dae dikwels op wapens gegraveer om te verseker dat die draer daarvan sal oorwin en veilig deur die geveg sal kom. Mense het ook die teken op hulle lywe aangebring om die bose te besweer. So het vroedvroue dit byvoorbeeld op die palms van vroue in kraam uitgekrap om veilige geboortes te verseker, en sjamane het hulle tesame met towerspreuke gebruik om met die dooies in verbinding te tree. 

			Die teken dui ook op die posisie waarin die mens staan wanneer die gode aangeroep of wanneer energie van die hemele probeer verkry word. Daarom word hierdie runes voorts gesien as die brug tussen god en mens of tussen die menslike bewussyn en dit wat heilig en onsienlik is.

			Die steen is veronderstel om jou teen jou vyande en die bose te beskerm. Dit bevorder glo ook vriendskap en versterk geluk (soos in luck) en lewenskrag (as dit is hoe ’n mens “life force” vertaal). Die steen sal klaarblyklik ook sorg dat jy sensitief sal wees vir moontlike rampe en hulle sal kan afweer solank jy jou intuïsie bly vertrou. 

			Daar het jy dit, Jaini. Maak maar daarvan wat jy wil. Die meeste mense sal hierdie soort ding as bygelowige strooi beskou, maar dit kan geen skade doen om versigtig te wees nie. 

			Wat jou wegganery betref, gebruik die geleentheid wat jy nou het ten beste, Kleinsus. Kry helderheid oor jouself en wat jy werklik uit die lewe verlang. En dit sluit Claus en julle verhouding in. Hy is ’n doodgoeie siel, maar ek is bang dat jy juis in die verhouding bly omdat dit jou voor geen uitdagings stel nie, omdat jy só weereens nie die lewe werklik in die oë hoef te kyk nie. 

			Maar laat ek ophou preek. Jy is immers al mooi groot. 

			Liefde 

			Wilma

			Jaini vou die blaaie weer in hul voue en sit dit op haar bedkassie neer. Sy lê terug teen die kussings, haar hande agter haar kop. Die bedlampie gooi kringe teen die plafon. Wilma is ná hulle oupa se dood die enigste persoon wat weet van Jaini se drome, haar voorgevoelens en die angsgevoelens wat dit meebring. Wilma self is ook redelik intuïtief ingestel. Seker dié dat sy nou en dan in die esoteriese ronddelf, al neem sy dit meestal nie te ernstig op nie. 

			Sou Wilma se waarskuwing om versigtig te wees deel van ’n voorgevoel wees of is dit bloot ’n onrustigheid wat spruit uit die ongewone voorval met die runesteen? En haar voorstel dat Jaini die lewe en haar drome in die gesig sal staar? Sien sy kans om dit te probeer? 

			Sy weet Wilma is reg. Gedeeltelik in elk geval. Sy het nog altyd weggeskram van die werklikheid.

			Jaini skakel die lig af en wikkel haar dieper onder die kombers in. Ná ’n rukkie raak haar oë gewoond aan die donker. Die maanlig skif deur ’n skreef in die gordyn en gooi strepe oor die kussing langs hare. Sy verbeel haar seker dat dit nes ’n heelwat groter weergawe van die hoenderpootjie op die spoelklip lyk. 

			

		

	
		
			Drie

			Vrydag – 25 April

			Claus hou vir haar die motordeur oop, maar keer haar toe sy wil inklim. “Dan is jy nou sowaar op pad? Jy gaan regtig nie van besluit verander nie?” 

			Jaini knik, vir die eerste keer onseker oor haar besluit.

			Hy vou haar toe in sy arms en druk haar styf teen hom vas. 

			Haar moed wil-wil haar begewe, maar sy sluk aan die knop in haar keel en druk hom ’n entjie weg. “Dit sal ons goed doen, Claus. Ek weet hier diep binne-in my dis die regte besluit.” 

			Die week het verstommend vinnig verbygesnel en dit voel asof sy nog nie heeltemal gereed is om vir Claus en alles wat bekend is agter te laat nie. Sy sluk weer, bly Wilma het al sesuur vanoggend hier uitgeslaan om die woordeboeke te bring en sien nie nou hoe die twyfel toeslaan nie. 

			“Ek moet ry. Dis nog ’n ver ent pad.” Sy draai uit Claus se greep en klim in die motor. 

			Hy maak die deur agter haar toe en sy draai die venster af. “Dankie vir die hulp met die inlaai van al my bagasie.”

			“Plesier. Mooi ry, en as ou Van der Eend nie te kwaai is nie, sal ek dit waardeer as jy my so af en toe bel.” 

			Jaini voel van voor af skuldig toe sy iets soos verlatenheid in sy oë sien, maar sy staal haar. “Van den Beek. Sy van is Van den Beek.” Sy draai die sleutel en die enjin vat raserig. “Ek sal bel wanneer ek kan. Dankie dat jy my woonstel intussen oppas.” 

			“Ek moet dankie sê. Dis die eerste keer dat ek op my eie gaan bly.” Claus leun deur die venster en soen haar liggies. “Ek weet ek is maar ’n bietjie van ’n bokkem, maar ek is lief vir jou, Jaini.”

			“En ek vir jou ook, Claus,” is al wat sy uitkry. Toe sy wegtrek, sien sy in die truspieëltjie sy skralerige figuur deur ’n tranewaas. Hulle verhouding, hoe saai ook al, is tog rustig en bevredigend. 

			Nee, korrigeer sy, nie bevredigend nie. Miskien vredig, ja, maar sy was nie bevredig nie. Sy het hierdie week baie nagedink oor wat Wilma gesê het. Haar suster is reg in baie opsigte. Dis hoog tyd dat sy bestek opneem van haarself en haar omstandighede. Sy het dit self ook onbewustelik aangevoel, dis waarom sy die besluit geneem het nadat sy Geert van den Beek se brief ontvang het. 

			Êrens in haar onderbewussyn het gedagtes, gevoelens, ervarings heen en weer begin kommunikeer en uitsorteer. Die resultaat was die gevoel van onvergenoegdheid waarmee sy die afgelope tyd rondgeloop het. Die besef dat ’n mens nie so bestaan-bestaan deur die lewe kan gaan ter wille van sekuriteit en bestendigheid nie. Sy wil nie meer wegkruip van die lewe, van die nou nie. Daar is te veel plekke om te sien, en dinge om te doen en te ervaar. Die Vrystaat is nou nie die opwindendste plek op aarde om te begin nie, maar dis waar die manuskrip is wat haar lewe gaan verander.

			Sy het die regte ding gedoen, en basta. 

			Oor wat van haar en Claus se verhouding gaan word, wil sy nie eens spekuleer nie. Miskien sal hierdie ruk weg van mekaar hulle die wêreld se goed doen. Hy is te gewoond daaraan dat hy nie ’n vinger hoef te lig nie. As sy ma, by wie hy nog inwoon, nie aandra en alles vir hom doen nie, dan is dit Jaini wat hom bederf. Miskien inspireer die tyd weg van mekaar hom om haar ook ’n bietjie te wil bederf wanneer sy terugkom. 

			Hopelik inspireer dit hom ook om tot ’n besluit te kom oor hulle verhouding. Sy is nie bereid om langer so aan te karring nie. Die situasie pas vir Claus, maar hoegenaamd nie vir haar nie. Claus moet besluit: Óf hulle trou en kry klaar, óf hulle kom uit die closet en woon openlik saam. Of hy bly uit haar bed uit. Hierdie skelm saamslapery, hoe plesierig dit ook al soms kan wees, laat haar goedkoop voel. As hy nie bereid is om die verhouding in die ope te bring nie, is sy nie bereid om ’n kooi met hom te deel nie. 

			En dis nog ’n ding. Dit sal haar liggaam goed doen as sy vir ’n rukkie nie voorbehoeding gebruik nie. Dat dit haar verantwoordelikheid alleen moet wees terwyl die Pil nie baie goed met haar akkordeer nie, is ook ’n saak wat hulle ernstig sal moet bespreek.

			Dis nie dat sy vir Claus kwaad is nie. Sy is gefrustreerd, ja, maar nie kwaad nie. Daar is te veel deernis en begrip tussen hulle om ooit werklik blywend kwaad te wees vir hom. Hy is eintlik net onbedagsaam. Erg onbedagsaam.

			Die hele laaste week het hy haar probeer omhaal om van plan te verander, maar gisteraand het hy uiteindelik bes gegee. 

			“Dis jou keuse, Jaini. Dis duidelik dat jy jou nie gaan laat ompraat nie. In elk geval nie deur my nie.” Hy het sy hande in die lug gehou. “Gaan, maar kom net asseblief heel terug. Ek sal vir jou wag.” 

			Eintlik het sy inskiklikheid dit toe op die ou einde vir haar veel moeiliker gemaak om deur te druk met haar besluit as wat sy afkeuring dit voorheen gedoen het. Terwyl hy wederstrewig aan haar getorring het om te bly, kon sy haar teen die aanslag verweer, maar sy uiteindelik goedige aanvaarding laat haar skuldig voel. 

			Maar nou ja, sy het haar besluit geneem. Die toekoms alleen sal bewys of dit ’n goeie of ’n verkeerde een was. Al wat sy nou weet, is dat sy moes wegkom uit die benouende omstandighede waaronder sy gewerk en geleef het vir die vyf jaar wat gevolg het op haar relatief sorgvrye jare van voorgraadse studie. 

			Dit was vyf jaar waarin sy akademies gepresteer, in haar loopbaan opgang gemaak en in ’n vaste verhouding betrokke geraak het. Veel tyd om binnetoe te kyk was daar egter nie. Miskien is dit oupa Bernhard se dood agt maande gelede wat daartoe bygedra het dat sy uit haar sluimering geskud is. Haar hart krimp weer inmekaar soos altyd gebeur wanneer sy aan hom dink. Sy mis hom so baie. 

			Jaini glip ’n bandjie in die radio. Die klanke van Beethoven se Vyfde Simfonie vul die klein ruimte en sy sit terug teen die sitplek. Sy gaan nou ophou broei. Dinge het ’n manier om hulleself uit te werk. 

			Toe Jaini die uitputtende lawaai en die moeë reuk van die stad uiteindelik agter haar laat, slaak sy ’n sug van verligting, maar dis eers toe sy oor die Vaalrivier spoed dat sy voel hoe die knop op haar maag begin meegee. Daar is nie meer omdraaikans nie. Sy is op pad. In meer as een opsig. 

			Die Vrystaat se glooiings werk ontspannend op haar in. Sy verlustig haar in die gloed van die verkleurende populiere, die plate kosmos, die helderheid van die gesigseinder en klaarheid van die lug. Haar blik soek telkens hongerig die oases op van ’n skropdam of ’n windpomp of ’n opstal wat rustig in die koelte van omringende bome staan. Dis asof sy ’n ander dimensie agter haar laat en ’n nuwe een binnegaan. Die besef sit vlinders aan die fladder in haar maag, maar die ondertoon daarvan is eerder opwinding as vrees. 

			Die kilometers en die dorpsname vlieg verby. Heilbron, Petrus Steyn en later Reitz. Dis reeds laatmiddag toe sy op Bethlehem stilhou om iets te ete te kry en bene te rek. Sy vryf haar arms terwyl sy haar toebroodjie hongerig buite haar kar staan en verorber. Die son kom uit en verdwyn dan weer net so stil-stil agter die wolke. Die herfsluggie begin knyp. 

			Sy haal ’n trui uit die kattebak en dan is sy weer op pad. Die omgewing raak spoedig bergagtiger en die lug begin na ’n rukkie dreigend lyk. Haar ontspanne luim skakel geleidelik om in ’n onverklaarbare ongedurigheid en ’n behoefte om by haar bestemming te kom. 

			Die laaste dorpie is klein, maar besig op die Vrydagmiddag. Hier gooi sy brandstof in en verneem by die vulstasie na die afdraaipad soos meneer Van den Beek se sekretaris haar aangeraai het om te doen. 

			Sy volg die aanwysings redelik maklik en verwonder haar aan die vars skoonheid tussen die berge en rante. Alles gaan goed totdat sy die afdraaipaadjie neem, maar van daar af raak dit al steiler en die pad al nouer. 

			Uiteindelik kos dit Jaini al haar bestuursvernuf om die smal bergpaadjie baas te raak. Die onrustigheid wat in haar begin roer het, kry ’n sterker greep op haar en tog kan sy nie vasstel presies wat die oorsprong is nie. Dis nie omdat sy so stoksielalleen in die berge ry nie. Die onrus kom van iewers binne-in haar. 

			Sy kyk ietwat bekommerd na die wolke wat al dreigender saampak. Hopelik sal die reën wag totdat sy by haar bestemming is. 

			Haar karretjie dreun moedig die opdraandes uit. Die draaie word algaande skerper, die berge dieper blou en die wolke swaarder. Jaini kan nie die gevoel van onrus afskud nie. Trouens, die onrus verskerp tot ’n gevoel van onheil toe sy die verweerde padteken langs die pad opmerk. Dit is voos geroes en amper onleesbaar, maar sy kan darem uitmaak dit dien as waarskuwing dat daar ’n haarnaalddraai vorentoe is. 

			’n Onverklaarbare beklemming, ’n gevoel van onwerklikheid vat haar hart vas. Sy skud haar kop asof sy haar breinselle weer in die werklikheid kan inskud. Sy luister na die gekreun van die motortjie se enjin en verander van rat. Die deel van die draai wat sy kan sien, is inderdaad skerp en sy ry nog stadiger. 

			Ineens is dit asof ’n waas tussen haar en die werklikheid inskuif. Sy knip haar oë ’n paar keer, maar die mistigheid raak dringender. 

			Iemand ruk aan die stuur. Sy voel hoe die bande gevaarlik op die gruisoppervlak van die pad begin gly. Die pad raak skielik voor haar weg asof sy te vinnig om die draai gegaan het. Die motor begin tol. Sy hoor ’n vrou gil. Met ’n hewige stamp en ’n knal, bars die neus van die motor deur die veiligheidsreling. Die deur aan die passasierskant gaan oop, iemand spring-val uit. Die veiligheidsgordel knel om haar lyf. 

			Jaini se oë begin weer fokus. Die mistigheid is weg. Haar motor staan gestol aan die linkerkant van die pad net voor die haarnaalddraai. Sy kyk verward om haar. Die ongeluk? Sy is dan nog nie eens in die draai nie. 

			Nee, sy sien nie kans hiervoor nie. Sy skud haar kop asof sy die ervaring uit haar geheue wil skud. Sy haal ’n paar keer diep asem en skakel die enjin weer aan. Met kneukels spierwit op die stuurwiel, slaag sy daarin om die motor met redelike gemak om die haarnaalddraai te maneuvreer. Nog bewerig van spanning en skrik, sien sy ’n entjie verder groot hekke voor haar opdoem. 

			Sy hou stil. Aan die ander kant van die hekke strek ’n kronkelende tweespoorpad van sement dieper die berge in.

			Vir ’n rukkie bly sy net so stil sit en kyk na die enorme gietysterkake wat toegang verleen tot die plaas agter die hoë wildwerende heining. Eers toe die wilde geklop van haar hart bedaar het, sien sy die naamplaat teen die hek. Dis byna skemer en die wolke bol al donkerder, maar sy maak nog duidelik die gotiese skrif op die koperplaat uit: De Beek. Daar staan iets in kleiner skrif onderaan geskryf. Nuuskierig klim sy uit. 

			Ghewarich God, ghi sijt hierbouen, 

			moghet helpen en de beraden 

			Alle die an u soeken ghenaden 

			Sy lees hardop en vertaal saggies vir haarself: “Waaragtig, God, u is hier bo, u help almal wat u genade soek.” Middelnederlands! Die spreuk is so wraggies in die Nederlands geskryf wat mense in die Middeleeue gebruik het! 

			Jaini ruk van die skrik toe ’n swart voël met ’n aaklige skelgeluid uit die gras opfladder en wegvlieg. Sekondes later ruk sy weer toe ’n weerligstraal die lug klief en net daarna hard teen die kranse om haar vasslaan. Rillings hardloop op en af teen haar rug soos ’n rits wat oop en toe gemaak word. 

			Sy staan stokstil totdat die weer nog ’n keer dreigend brom. Asof die geluid haar weer van ’n soutpilaar in ’n lewende mens verander, tree sy vorentoe en voel aan die hekke, maar hulle is onbeweeglik. Êrens moet daar tog ’n kommunikasiestelsel wees?

			Nog ’n dreuning laat haar benoud in die lug opkyk. Sy sal moet wikkel as sy nie die storm in haar motor wil deursit nie. 

			Aan die regterkantste pilaar kom sy uiteindelik op ’n knoppie af wat sy vir ’n paar tellings druk en dan wag. Net toe sy haar hand lig om weer te lui, kom die hekke stadig en rukkerig in beweging. Jaini ril. Dit lyk so aardig, die hekke wat vanself begin lewe kry sonder ’n mens of huis in sig. 

			Die woonstelgebou waar sy woon, se parkeergarage het ook elektroniese hekke en daarvoor het sy nog nooit gegril nie, maar hier, so diep in die berge, so ver van alles af, is dit ’n ander saak. 

			Sy draf na haar motor toe, skakel die enjin aan en ry deur die swart gietysterkake. ’n Paar druppels spat teen die voorruit. 

			“Hou, storm, hou,” fluister sy terwyl sy op die steeds kronkelende tweespoorpaadjie konsentreer. 

			

		

	
		
			Vier

			Dit voel soos ’n klein ewigheid voor die paadjie opeens in ’n parkagtige tuin uitloop. ’n Geplaveide pad lei haar tot voor ’n massiewe, klimopbegroeide huis waarvan die natuurlike sandsteen plek-plek uitsteek. Dis geen gewone plaashuis nie. Ander huise sou verdwyn het teen die oorweldigende teenwoordigheid van die berge daaragter, maar die statige dubbelverdieping met sy puntige leiklipdak staan waardig en dominerend teen die agtergrond van die kranse en klowe. Groot dennebome swaai hul swaar takke moeisaam in die wind en ’n ent weg kan sy die lang donker skadu’s sien wat deur ’n plantasie van een of ander aard gegooi word. 

			Vrystaat? Sy fluit saggies tussen haar tande deur. Dit kon net sowel Europa gewees het, hier in die hartjie van die dynserige Maluti’s. 

			Nog druppels spat teen die voorruit, ruk haar uit haar bepeinsing. Sy kry haar handsak, klim uit en stap die kliptrappe op na die massiewe houtdeur. Net toe sy wil aanklop, gaan die deur stadig oop. Iemand moes haar dopgehou het. Jaini kry weer die aardige gevoel soos toe die hekke vanself begin oopgaan het. 

			“Goeienaand.” Die man wat die deur oophou, kyk haar op en af. “Mejuffrou Van Schalkwyk, neem ek aan?” Jaini knik en neem die uitgestrekte hand. 

			“Ek is Pieter de Vries, meneer Van den Beek se sekretaris. Bly om u te ontmoet.” 

			Jaini glimlag beleefd. “Aangenaam.” Die man se hand is slap in hare. Die futlose greep pas by sy voorkoms – ’n valerige, onopvallende man en ’n raps korter as sy. Sy temerige stem en ylwordende hare hoort egter by ’n veel ouer man terwyl hy nog skaars dertig kan wees.

			“Kom gerus binne. Meneer Van den Beek wag reeds op u.” 

			Toe die swaar deur agter haar toegaan, voel Jaini ineens benoud. Vir ’n verspotte oomblik wil sy omdraai en na haar motor terugvlug. Daardie gedagte vlieg by die deur uit toe die wolke net mooi toe oopskeur om massas water los te laat. Sy ruk haar reg en neem haar nuwe omgewing in. 

			Die ingangsportaal met sy hoë koepelplafon en vloerteëls van marmer is koud en ongesellig. Toe hulle egter deur ’n boog-ingang dieper die huis instap, verander die aanvanklike kilheid na die teenpool daarvan – ouwêreldse weelde. Die soort weelde wat neig na ’n neerdrukkende versameling van swaar, donker meubels, fluweelgordyne en groot skilderye in vergulde rame. Antieke stukke uit verskillende eras ding mee om aandag, maar word ’n warspul van oordaad.

			Die trap wat sierlik boontoe swenk, is eweneens van swaar, donker hout en onder haar hand glim die gekartelde houtreling donker met die patina van baie jare se sorg toe Pieter de Vries haar na die boonste verdieping lei. Jaini voel hoe haar stewels se sole diep en geluidloos wegsak in die dik boergonje mat waarmee die trappe bedek is. Om geen spesifieke rede nie dans daar vir die soveelste keer ’n rilling oor haar vel. Sy voel soos iemand wat op die filmstel van ’n gotiese rillerfliek verdwaal het. Asof ter bevestiging van die gedagte, knal ’n bliksemstraal naby. 

			“Die storms is dikwels hewig hier. Die bergpad sal vir ’n paar dae waarskynlik weer onbegaanbaar wees ná al hierdie reën. U is net betyds.” Pieter de Vries glimlag plesierloos na haar. Sy merk op hoe vlesig sy lippe is. 

			Jaini soek ongemaklik na iets om te sê. “Ek voel baie bevoorreg dat meneer Van den Beek my toelaat om aan so ’n kosbare dokument te werk.” 

			Pieter de Vries kyk vlugtig na haar. “Dis inderdaad ’n voorreg.” Aan sy stemtoon is dit duidelik dat hy nie lus is vir praatjies nie. “Hier is ons nou.” Hy swaai die swaar dubbeldeure met gegraveerde koperbeslag oop. 

			Die studeerkamer lyk eerder na ’n biblioteek. ’n Pragtige ou biblioteek. Hier is die oordaad getemper. Hier is outydse weelde gepas. 

			Links, met ’n uitsig op die dubbeldeure, rus ’n groot lessenaar op gekrulde pote. Aan weerskante van die lessenaar is twee stoele waarvan die rugleunings met houtsneewerk versier is. Agter die lessenaar hang ’n enorme skildery van ’n woud in herfskleure wat ’n eenheid vorm met die swaar, vergulde raam. Verder is elke muur, van bo tot onder, toe onder rakke en rakke vol boeke. In die middel van die muur oorkant die venster, neem ’n Victoriaanse kaggel met ’n besondere kaggelrak statig sy plek in. 

			Die bekende geur van leer, hout, boeke en nogmaals boeke laat haar behaaglik snuif. Vir Jaini, wat baie van haar tyd in biblioteke, argiewe en dergelike plekke deurbring, lyk dit na ’n klein paradys. 

			Sy is so oorweldig deur die vertrek dat sy eers die kort mannetjie met die welige bos spierwit hare werklik raaksien toe hy agter die lessenaar opstaan. Hy wend egter geen poging aan om nader te stap nie. “U moet Jaini van Schalkwyk wees.” Sy Nederlandse aksent is swaar. Hy hou sy hand na haar uit. “Baie welkom op De Beek.”

			Sy gee ’n paar tree vorentoe en is verlig toe sy greep ten minste ferm is. 

			“Aangename kennis, meneer Van den Beek. Dankie.”

			Hy sak dadelik weer terug in die stoel en beduie vir haar om oorkant hom plaas te neem. De Vries het stil verdwyn. 

			Geert van den Beek kyk haar vir ’n paar oomblikke opsommend aan voor hy glimlag. “Enige beswaar daarteen as ek u Jaini noem?” Op die skud van haar kop, vervolg hy: “Noem my gerus Geert.” Hy glimlag. “Dit sal my tog wel jonger laat voel as jy my op die naam noem.” Hy bly ’n oomblik stil. Sy gesig weerspieël ’n aangebore beskaafdheid en skerp intelligensie. “Ons het glad nie so ’n pragtige jonge dame hier verwag nie. Ek dink nie Elsebet gaan erg in haar skik wees nie.” Sy fletsblou oë vonkel geamuseerd. 

			“Elsebet?” Om een of ander rede het Jaini maar net aanvaar dat die ou man alleen woon met net De Vries by hom. 

			“Og, ja. Elsebet is die dogter van my oorlede vrou uit haar eerste huwelik. Nou, klink dit nie beter as om te sê dat sy my stiefdogter is nie?” Hy lag saggies en Jaini verwonder haar aan die prettige trek op die ou gesig. “Jy sal hulle almal aan etenstafel ontmoet.” 

			“Almal?” Waarin het sy haar begewe? 

			“Og, ja. Vanaand het ons amper ’n hele huis vol. Daar is natuurlik Vriesje, my sekretaris wat jy reeds ontmoet het, dan is daar Elsebet en haar man, Stefan. Vanaand is hier ook nog my notaris, Lourens Verwey, om van my sake in orde te bring. Wees egter gerus, jy sal ongestoord kan werk. Hierdie studeerkamer is tot jou beskikking. Vir An, ons huishoudster, het ek reeds gesê dat hier net onder haar toesig skoongemaak mag word. Pas dit jou so?” Hy kyk vraend na haar, sy hand elegant in die lug, ook in ’n vraende gebaar. 

			Sy glimlag en voel hoe die ongemak wat De Vries en die res van die huis by haar teweeggebring het, geleidelik verdwyn. “Uitstekend, meneer ... e ... Geert. Dankie vir u bedagsaamheid. Dit sal gaaf wees as ek sonder onderbrekings kan werk.” Sy huiwer ’n oomblik, maar haar nuuskierigheid kry dan tog die oorhand. “Mag ek vra hoe die manuskrip by u suster en uiteindelik by u uitgekom het?” Jaini kan haar opgewondenheid kwalik onderdruk. 

			Geert knik. “Natuurlik mag jy vra.” Hy glimlag en sit terug in sy stoel. “Ek kom uit ’n baie ou adellike Nederlandse familie. My moeder en haar moeder en wie weet hoeveel moeders voor hulle, het die manuskrip, en in sommige gevalle ook hulle eie lewensgeskiedenisse of briewe daarmee saam bewaar. Sedert die vroeë negentiende eeu was dit altyd die oudste dogter in die familie wat dit geërf het. 

			“Met my suster, Truus, se dood ’n paar maande gelede het dit egter na my toe gekom aangesien sy ’n oujongnooi was en nooit kinders gehad het nie. Nou wil ek graag die oudste manuskrip sowel as sekere van die meegaande dokumente vertaal hê. Veral omdat ek nuuskierig van geaardheid is, maar ook omdat ek die kaboedel wil bemaak aan iemand wat belang daarby sal hê. Volgens die voorskrif deur die geslagte heen, moet dit die erfeniswaardigste kandidaat wees.” 

			“Dit klink fassinerend.” 

			“Ek hoop nie jy is teleurgesteld nie.” Hy leun skielik vooroor. Sy gesig vertrek ’n oomblik van pyn. Dan ontspan sy gelaatstrekke weer. “Nou maar goed. Vriesje kan jou na jou kamer neem en reël dat jou bagasie afgelaai word.” 

			“Baie dankie. Kan ek vra dat my boeke agtergelaat word in my motor? Ek verkies om hulle self te hanteer, veral dié wat ek slegs met groot moeite by die universiteitsbiblioteek geleen kon kry.” 

			“Natuurlik, natuurlik.” Hy lui ’n klokkie en feitlik onmiddellik is Pieter de Vries terug. “Neem Jaini na haar kamer en sorg vir haar bagasie. Laat net haar boeke agter, dié versorg sy later wel self.” 

			De Vries knik en laat Jaini voor hom by die deur uitstap. In die gang wag ’n huishulp in ’n keurige uniform. De Vries vra Jaini se motorsleutels, oorhandig dit aan die vrou en gee kortaf opdrag in wat, so naby aan Lesotho, seker Sesotho moet wees. 

			Hy beduie dat Jaini hom moet volg. 

			Sy gaan haar nie aan sy stroefheid steur nie, neem sy haar voor en gehoorsaam met ’n gevoel van afwagting. Die huis met sy kasteelagtige voorkoms en ambivalente atmosfeer fassineer haar. 

			Soos die studeerkamer, is haar slaapkamer ook op die boonste verdieping. Dis ’n tipiese gastekamer, maar met ’n ouwêreldse sjarme wat Jaini met plesier laat rondkyk. Daar is ’n gerusstellende gevoel van neutraliteit, soos die geval is met die meeste kamers wat vir lang tydperke nie bewoon word nie. 

			Die oordaad van die onderste verdieping ontbreek ook en dit laat die antieke meubels tot hul reg kom. ’n Hemelbed van donker hout met interessante sneewerk domineer die kamer en teen ’n ander muur staan ’n bypassende spieëlkas met ’n magdom laaitjies en spieëls. In die hoek is ’n regop stoel met ’n hoë rugleuning en daarlangs ’n kofferstoel. 

			Die vertrek ruik effens na verslaande potpourri, maar dis ’n gerusstellende reuk. Jaini streel bewonderend oor ’n lampetbeker in sy skottel op ’n wastafel en kyk na die skildery in sy swaar raam wat daarbo hang. Die stroom water uit die glasbokaal wat die jong vrou met die lang donker hare in haar hande hou, is pêrelagtig groen, die poel waarin sy dit skink, kolkend. 

			“Dis die towenares, Circe, wat die nimf Scylla se bergpoel kontamineer.” Pieter de Vries se stem is emosieloos. 

			Jaini verwonder haar aan die fyn kwashale en die detail van Circe se kaal voete. 

			“Die badkamer is net ’n paar tree in die gang af. U sal dit ongelukkig vanaand met meneer Verwey moet deel aangesien hy ook sal oorbly met die storm aan die woed.” 

			“O, dis in orde.” Sy skeur haar oë traag weg van die skildery. “Ek is seker ek gaan lekker hier bly. En werk. Ek kan nie wag om die geskrifte te sien nie.” ’n Gevoel van opwinding ril deur haar. 

			“Meneer Van den Beek sal waarskynlik ná ete die versameling aan u wys. Aandete word oor ’n uur bedien. Die eetkamer is onder. Ons drink gewoonlik ’n glasie sjerrie voor ete in die salon op die grondvloer en links met die gang af. Loop maar op die stemme af. U sal ons wel vind.” 

			“Dankie, meneer De Vries,” glimlag sy en sit haar handsak op die bed met sy geblomde kwilt neer. 

			“Noem my gerus Pieter. Ons het nie erg aan formaliteit hier nie.” Sy glimlag bereik nie sy oë nie. 

			“En ek is Jaini.” 

			Hy knik en verlaat die kamer met ’n bra strammerige “Gaaf, dan.” 

			’n Versameling geskrifte! Jaini sug behaaglik. Sy kan nie meer wag om dit onder oë te kry nie. Haar gedagtes word onderbreek deur die huishulp van vroeër wat haar bagasie inbring en op die kofferstoel neersit. 

			“Ke a leboga.” Dis nou wel Tswana, maar sy verbeel haar Sesotho is verwant aan Tswana. Die vrou glimlag verras en rits iets af in Sesotho. 

			Jaini skud haar kop en lig haar hande. “Jammer, ek verstaan nie. Ek kan net dankie sê en groet.” 

			Dié keer is dit die vrou se beurt om haar met onbegrip aan te kyk.

			“Do you speak English?” vra Jaini sonder veel hoop.

			’n Kopskud bevestig dat kommunikasie, buiten ’n glimlag, nie verder gaan moontlik wees nie.

			Sy kan nog ’n vinnige stort voor ete ingepas sal kry, besluit sy toe sy weer alleen is. Sy voel stowwerig ná die lang rit. So sal sy miskien ’n bietjie kalmer word en van die opgewonde bewing in haar maag ontslae raak. 

			Jaini rits die koffer ingedagte oop en kyk dan verras na die helderderkleurige papier waarin iets plat en ovalerig toegedraai is. Daar is ’n briefie by. Jaini tel die koevert op. Dis Wilma se groot, ronde handskrif. Jaini glimlag. Dis dan wat sy vanoggend gedoen het toe sy by die woonstel opgedaag en daarop aangedring het om self die boeke in die kattebak te sit. 

			Jaini vroetel die geskenkpapier los en haal die vreemde voorwerp uit. Sy weet sommer Wilma het dit self gemaak. 

			’n Soepel wilgerlat is in ’n ovaal gebuig en vasgedraai met tou. In die oneweredige sirkel lyk dit asof ’n reusedronk spinnekop drade kruis en dwars en rond en bont gespan het. Aan die wilgerlatraampie, sowel as aan die drade, hang ’n verskeidenheid kraletjies, kristalle en vere van alle groottes en kleure. 

			Nuuskierig vou sy die brief oop. 

			Kleinsus 

			’n Dreamcatcher om bo jou bed te hang. Volgens legende is die web in die middel die skeiding tussen die wêreld waarin jy jou bevind wanneer jy wakker is en die droomwêreld. 

			’n Wip dus waarin jou drome gevang word sodat jy hulle kan onthou en dan kan probeer verstaan wat in jou onderbewussyn aangaan. Ek het ’n spreuk daaroor uitgespreek wat al die bose drome deur die gate sal laat verdwyn, maar die goeies en mooies en dié wat jou kan help, sal laat vaskleef aan die veertjies en hul wysheid deur die kristalle na jou toe terugkaats. Die kraletjies is vir die mooi, maar sien dit maar as ’n bedesnoer om jou daaraan te herinner dat ons vir jou lief is en dat ons aan jou dink in ons gebede. 

			Liefde 

			Wilma 

			Jaini kry ’n knop in haar keel. Sy tel die kontrepsie weer op en bewonder die manier waarop die veertjies wieg en die kristalle draai en wink. Sy kyk na die plafon. Daar sal sy dit nie gehang kry nie en die kristalkandelaar wil sy liewer nie mee foeter nie. Dan sien sy die art deco-bedlampie op die bedkassie raak. Die danseres se een hand steek omhoog. Jaini hang haar suster se handewerk daaraan. Dit draai ’n paar keer in die rondte voor dit net saggies heen en weer wieg asof dit tevrede is met die plek waar dit tereggekom het. 

			Jaini glimlag. ’n Droomwip. Om haar drome op te vang. Sy skud haar kop. Net haar suster sal daaraan dink. 

			

		

	
		
			Vyf

			Aansienlik verfris ná haar vinnige stort, vind Jaini ’n rukkie later die relatief kleinerige sitkamer op gehoor. Sy huiwer effens onseker in die deur. Die weelde en die botsende vibrasies tussen die groepie mense wil haar vir ’n oomblik oorweldig. 

			Op ’n manjifieke antieke stoel wat sy klein statuur nog verder verdwerg, sit Geert van den Beek met ’n glasie sjerrie in sy verrimpelde hand terwyl sy oë geamuseerd begin glinster toe hy haar opmerk. Hy lyk deftig in ’n wit hemp met ’n gestyfde boordjie en ’n strikdas om die nek. Jaini is bly sy het die moeite gedoen om ’n eenvoudige maar elegante robynrooi rok aan te trek en haar pêrelhalssnoer en -oorknoppies daarby te dra. 

			Geert se deftigheid ten spyt, is dit die lang man in die oopnekhemp, die V-nektrui met moue wat tot net onder die elmboë opgeskuif is en die verbleikte jeans wat onmiddellik haar aandag trek. Sy helder blik rus opsommend op haar. Die oë is opvallend omdat die besonderse groen daarvan so dramaties met sy langerige donker hare en sonbruin gelaatskleur kontrasteer. Tog is daar iets anders as die kleur en kontras wat haar aandag gevange hou. Sy herken iets in die man al weet sy voor haar siel dat sy hom nog nooit vantevore ontmoet het nie. 

			“Og, Jaini. Laat ek jou voorstel aan die res van die geselskap.” Jaini kry dit uiteindelik reg om weg te kyk. Vanuit sy stoel beduie Geert van die een na die ander. “Ontmoet my dogter, Elsebet; haar man, Stefan Kruger; en Lourens Verwey, my notaris.” Jaini skud een na die ander se hand. Elsebet se koue bleek hand met skraal vingers, die plomperige hand met die goue pinkiering van die prokureur en dan die groot, netjiese hand met die sterk vingers van Stefan Kruger wat ’n tinteling op haar palm agterlaat. 

			Jaini betig haarself stilweg toe sy onverklaarbaar teleurgesteld voel. Heimlik het sy gehoop die effens oorgewig prokureur met die goud wat in sy tand flikker wanneer hy glimlag, is die vrou met die ligblonde hare se eggenoot. 

			Geert beduie in De Vries se rigting. “Vriesje, skink jy vir Jaini ’n drankie.” 

			Sy knik toe hy vra of sy ook sjerrie sal drink en gaan sit op sy uitnodiging langs Geert. 

			“Ná ete sal ons die geskrifte deurkyk. Jy is seker al nuuskierig.” 

			Jaini kyk op toe Geert met haar praat, verlig dat sy op hom kan konsentreer. “Baie. Ek kan nie wag nie.” Jaini neem die glasie wat De Vries haar aanbied en knik ’n dankie. 

			“Nogal vreemd dat ek nou ’n Suid-Afrikaner moet kry om ’n Nederlandse manuskrip vir ’n Nederlander verstaanbaar te maak, maar weet jy dat ek van sommige dele net hier en daar ’n woord herken?” Hy skud sy kop. 

			“Jy gaan seker nie die hele aand oor die vervelige geskrif praat nie, Vader?” Elsebet klink geïrriteerd, die “Vader” allesbehalwe respekvol. Daar is ’n hardheid aan Elsebet wat Jaini ongemaklik maak. 

			“Og, Elsebet, jy vind ook alles vervelig.” Geert se glimlag is toegeeflik. 

			“Ek kan nie sê dat ek dit wat met die geskrif saamgaan, vervelig vind nie. Dis ...” Lourens Verwey bly stil toe ’n klokkie suiwer klingel. Sy grou oë flits gretig in die rigting van die deur en hy skud sy vaalblonde hare wat al effens yl word na agter. 

			“Etenstyd, mense,” kondig Geert onnodig aan. “Vriesje, gee tog daardie aaklige kierie van my aan.” De Vries kom gedienstig te voorskyn met ’n staalkierie waarmee die ou man tot in die eetkamer skuifel. 

			Die eetkamer met sy hoë gewelf is ondanks die reuseantieke ameublement en die lang fluweelgordyne ’n ongesellige vertrek. Geert sit aan die hoof van die damasbeklede tafel met Elsebet en De Vries aan weerskante van hom. Jaini bevind haar tussen De Vries en Lourens Verwey, en reg oorkant Stefan. 

			Die ongeselligheid versag aansienlik toe ’n mollige vrou met ’n groot boesem en ’n grys bolla die eetkamer binnekom en die deksel van ’n stomende kom vol sop oplig om ’n langsteel- porseleinsoplepel daarin te sit. 

			Jaini glimlag verras. Dit laat haar na haar jeugjare en haar ouma verlang, die helder sop met die klein frikkadelletjies en dun stukkies vermicelli wat daarin dryf. Meer Hollands as dit kan jy nie kry nie. 

			“An is ’n wonderlike kok en sy regeer die huis met ’n ysere hand,” glimlag Geert en stel Jaini aan die duidelik bekwame en onbetwisbaar Hollandse huishoudster voor. 

			“Is u ook Nederlands van oorsprong, juffrou Van Schalkwyk?” vra Elsebet nadat An verdwyn het. Haar stem is so koel soos haar ysblou oë. 

			“My ma het kort ná die Tweede Wêreldoorlog saam met haar ouers uit Nederland na Suid-Afrika geïmmigreer. Sy is egter later met my Suid-Afrikaanse pa getroud. Ons bande met Nederland is tans maar taamlik skamel. Terloops, noem my gerus Jaini.” 

			Elsebet knik effens en verloor belang by Jaini toe Lourens Verwey iets vir Stefan vra. 

			Jaini bekyk haar terloops. Beeldskoon is sy nie, maar op haar manier tog mooi met haar bleek vel en feitlik witblonde hare. Haar ligte blou oë is haar grootste bate, al is die uitdrukking daarin vlak en onleesbaar, maar dis die afwaartse neiging van haar mond wat afbreuk doen aan die prentjie. Dit sorg vir ’n ontevrede uitdrukking wat beklemtoon word deur twee vertikale lyntjies wat reeds permanent tussen die wenkbroue geëts is. En tog kan sy nog nie te diep in die dertig wees nie, skat Jaini. 

			“En as jy so sit en droom?” ruk die stem van die prokureur haar uit haar bepeinsing. “Is dit oor jou vertaalwerk of bestudeer jy jou minder uitgelese geselskap?” Vier vingers van sy regterhand koester die wynglas terwyl sy pinkie met die goue ring windmaker in die lug staan. Sy ronde gesig is effens pienkerig en sy wonder of dit van die wyn of die kaggelvuur in die hoek is. 

			“Ek is seker die geselskap is allermins minder uitgelese,” ontduik sy die vraag en wonder waar Lourens Verwey in die prentjie pas. Die prokureur is in sy later dertigerjare, en te oordeel na sy klere en die goue horlosie wat hy dra, suksesvol. Ten spyte van sy plompheid straal hy ’n sjarme uit wat eie is aan selfversekerde mans en wat hom aantrekliker laat voorkom as wat hy werklik is. 

			Die goud in sy voortand glinster toe Lourens vir Jaini glimlag asof hulle ’n geheim deel. “Glo my vry, plattelanders is beslis minder uitgelese as hul stedelike eweknieë.” Hy laat rus sy hand vlugtig op haar arm. Jaini sien hoe Elsebet se oë vernou en besef dat dit ook vir haar duidelik moet wees dat die prokureur met Jaini probeer flankeer. Dis ook ooglopend dat dit Elsebet geensins aanstaan nie. 

			Jaini glimlag doelbewus neutraal na albei, nie bereid om vir Elsebet om watter rede ook al die harnas in te jaag nie. Of om in ’n redenasie betrokke te raak nie. Sy kyk effens ongemaklik af op haar bord om alle oogkontak te verbreek. 

			“Stefan, vul bietjie Jaini se wynglasie weer aan,” hoor sy Geert vra en Jaini besef dat die ou man glad nie onbewus is van wat om hom aangaan nie. Sy kyk op en betrap Stefan se heldergroen oë onder hulle lang donker wimpers op haar net voordat hy aan Geert se versoek voldoen. Dieselfde eienaardige gevoel van vroeër die aand maak hom van haar meester en hierdie keer verg dit onverwags heelwat wilskrag om die oogkontak te verbreek. 

			Jaini bepaal haar doelbewus by Geert en De Vries se gesprek wat handel oor ’n nuwe Nederlandse roman wat albei klaarblyklik onlangs gelees het. Sy hou vir die res van die ete haar aandag by hulle gesprek in ’n poging om van die byna tasbare onderstrominge tussen die ander aan tafel te ontsnap. 

			Sy bly egter heeltyd bewus van die groot man reg oorkant haar. Dis asof daar in die bestek van die paar sekondes wat hulle oë ontmoet het een of ander energieveld tussen haar en Stefan Kruger ontstaan het. ’n Energieveld wat selfs haar gekondisioneerde brein moeilik systap. 

			Dis duidelik dat die huishouding ’n vaste patroon volg, want ná ete beweeg die hele groep soos een man terug na die sitkamer waar An koffie bedien. 

			Geert neem weer sy plek moeisaam op die dominerende stoel in, vat sy koppie by An en proe fyntjies aan die koffie. 

			Lourens maak hom op ’n sierlike bankie langs Elsebet tuis. Hy skuif homself reg en laat rus sy arm skynbaar terloops op die rugleuning. 

			Elsebet laat haar blonde kop teen Lourens se baadjiemou agter haar kantel. 

			Stefan gaan sit op ’n ottoman van leer vol fyn krakies en duidelik al baie jare in gebruik. Hy roer sy koffie ingedagte terwyl hy oënskynlik na Lourens se entoesiastiese relaas oor een van die films wat hy onlangs gesien het, luister. 

			Jaini kan nie juis Stefan se bui peil nie, maar dit skeel hom klaarblyklik nie dat Lourens sy aandag feitlik uitsluitlik by Elsebet bepaal en dat sy dit ooglopend terdeë geniet nie. 

			Pieter de Vries se oë rus egter ’n ruk lank strak op Lourens se hand net bokant Elsebet se skouerknop. Daar is ’n broeiende uitdrukking op sy gesig. Jaini kan nie haar vinger daarop lê nie, maar die onderlangse manier waarop De Vries vir Lourens bly dophou, voorspel niks goeds nie. 

			Jaini teug diep aan die heerlike geur van die vars koffie en probeer haar gedagtes in ’n ander koers dwing, tog bewe haar hand liggies toe sy die blaardun porselein van die antieke koffiekoppie na haar lippe bring. Die beskaafdheid van die omgewing en die ritueel ten spyt, wil die ontstemmende emosionele stuwinge tussen die mense in die vertrek haar amper oorweldig. Die stramheid tussen Elsebet en Stefan, asook tussen Pieter en Lourens is feitlik tasbaar.

			Heimlik slaak Jaini ’n sug van verligting toe Geert uiteindelik sy koppie in die piering laat rinkel en voorstel dat hy en Jaini hulle verskoon om na die studeerkamer te gaan. Sy knik en wens die res van die geselskap ’n rustige nag toe. Pieter gee vir Geert sy kierie aan en toe kan hulle uit die benouende atmosfeer ontsnap. 

			Jaini hou haar arm uit na Geert toe hy voor die swierige trap huiwer, maar selfs met Jaini se hulp sukkel die ou man moeisaam om die trappe op te kom. 

			“Nou kan jy sien waarom ek deesdae een van die onderste suites bewoon en selde bo kom. Ek wil nog die studeerkamer ook na onder verskuif sodat ek by my boeke kan wees,” verduidelik hy uitasem terwyl hy halfpad met die trap op eers ’n bietjie moet rus. Geert lyk bleek en moeg, en Jaini wonder of hy hom nie ooreis het nie. 

			Toe hulle uiteindelik in die studeerkamer kom, gaan sit Geert dankbaar agter die indrukwekkende lessenaar met die donkerder houtinlegwerk op die blad en die fyn goue randjie daarom. 

			“Jaini, ek gaan jou moet vra om die bewaarplek van die manuskrip maar vir jouself te hou. Net ek en Stefan weet tans waar die bêreplek is. Ek wil nie hê almal moet weet van die kluisie daar nie, maar jy moet toegang daartoe hê om die manuskrip weg te sit wanneer jy klaar daarmee gewerk het. Die personeel is betroubaar, maar ek wil darem nie hê iets wat so oud is, moet sommer net rondlê nie.” Hy kyk vraend na haar en wag tot sy knik voordat hy met sy hand beduie. “Daar in die hoek agter die deur, op die middelste rak, staan die Versamelde Werke van Shakespeare. Net regs van die middelste deel van die stel is daar ’n hefboompie. Druk hom af.” 

			Jaini volg sy aanwysings. Die rugkante van die boeke swaai oop en ’n kluisdeur met ’n ronde slot word sigbaar. Sy draai die slot terwyl Geert die kode vir haar gee. Met ’n klik gaan die staaldeurtjie oop. Op ’n bed van blou fluweel lê ’n antieke dokumentehouer van bewerkte leer en met goud bedruk. Reg langsaan staan ’n kissie, wat baie kosbaar lyk – die deksel oortrek met dieprooi edelgesteentes en die sykante ingelê met goud en perlemoen. 

			“Bring vir ons die omslag en maak net weer die bêreplek toe.” 

			Sy gehoorsaam. Die dokumentehouer is onverwags swaar toe sy dit oplig. ’n Vreemde opwinding bruis deur haar. Geheime wegsteekplekke, geskrifte wat wie weet hoe oud is ... Hoendervleis slaan oor haar arms uit. Sy kyk gefassineerd hoe Geert die kopergespe van die leeromslag losvroetel.

			Die vingers wat met die gespe sukkel, is vreemd delikaat ten spyte van hul verrimpelde toestand. Die regterhand se wys- en middelvinger is bruingeel verkleur. Hy moes op sy dag ’n strawwe roker gewees het. 

			Uiteindelik vou hy die leeromslag oop. Binne-in is daar ’n verskeidenheid los dokumente. ’n Gevoel van intense teleurstelling spoel oor Jaini toe sy die velle papier bo-op sien lê. Dis weliswaar vergeel, maar dis ook al. 

			“My moeder se verslag van haar lewe. Ek sal dit tog nog op ’n keer wil deurlees.” Hy plaas die paar blaaie eenkant en neem ’n bondeltjie koeverte uit. “Hieraan sal jy niks hê nie. Dis net ’n paar briewe wat oorgebly het van my oorlede vrou en my suster se briewewisseling. ’n Vriendin wat saam met Truus gebly het, het dit goedgedink om Truus se briewe aan Eefje vir my te stuur. Ek het Truus se briewe wat Eefje gebêre het, ook hier bygesit.” Hy sit dit ook eenkant. Die volgende bondeltjie bladsye is duidelik aansienlik ouer. Jaini leun nader. “Ek verstaan dat hierdie liefdesbriewe van my oor-oorgrootjie se moeder is. As vrou sal jy dit dalk interessant vind om te lees. Dit dateer glo uit die laaste jare van die agtienhonderds.” 

			Die teleurstelling laat haar stilswyend na die briewe kyk. Daar gaan my doktorsgraad, sug sy heimlik. Sy blaai vlugtig daardeur. Niks vir ’n tesis nie, maar dit sal tog interessant wees om te lees. Ook om die dialek te ontleed as een ter sprake is. In die omgewing van Utrecht kan dit dalk Alblasserwaards wees, maar iemand van die hoër stand sou waarskynlik teen die laat agtienhonderds in Standaardnederlands geskryf het. Die sierlike letters waarmee die naam Beatrice onderaan geteken is, verklap dat sy gewis ’n vrou met karakter was. 

			“En hier is die dokument waar ek g’n snars van snap nie.” Jaini leun weer vooroor. Geert lig die omslag van ’n pragtig gebinde dokument op en slaan dit oop op die eerste bladsy. Hier en daar het die papier al slootjies in geval. Die ink is ligbruin verkleur en plek-plek onleesbaar in die gefragmenteerde lig wat die kristalkandelaar daaroor werp. Jaini buig byna eerbiedig oor die ou dokument, versigtig om nie aan die blaaie te raak nie. 

			Die fraai versierde teks lyk eerder geteken as geskryf. In ’n fluisterstem begin sy voorlees: “Het hebben die ...” Jaini buig nader aan die geskrif om die perfek gevormde, maar moeilik leesbare letters beter te kan ontsyfer. “Kalde ... nechte ... gedaen ...” Haar oë flits oor die res. “Ek het ’n vergrootglas nodig, ’n sterker lig. Dis ongelooflik ...” 

			Geert rek en skakel ’n leeslamp aan. 

			Jaini lees moeisaam verder, skud dan haar kop. “Ek gaan net gou my boeke en goed haal. Ek het ’n goeie vergrootglas in my aktetas. Gelukkig het ek ’n boekrusblok te lene gekry. Dit sal die spanning op die bindwerk verminder. Ek is nou terug.” Haar opwinding ken meteens geen perke nie. 

			“Maar wat staan dan tog hier?” vra Geert met ’n ingenome glimlag. 

			“Dit lyk nie vir my soos ’n familiegeskiedenis nie, Geert.” Jaini skud haar kop in ongeloof. “As dit egter is wat ek dink dit is, en dis ’n oorspronklike dokument of selfs ’n afskrif van een, is dit ’n vonds van onskatbare waarde. Ek is nou terug, dan vertaal ons ’n entjie.” Sy storm by die kamer uit en mis vir An naelskraap waar sy net buite die deur staan. Sy roep ’n verskoning oor haar skouer en draf die trappe twee-twee af. Die groot voordeur is gesluit en sy sien nêrens ’n sleutel nie. Ongeduldig stap sy deur na die sitkamer waar daar nog lig brand. 

			Pieter de Vries is alleen daar en hy draai vinnig met ’n skuldige beweging weg van die drankkabinet toe sy hom aanspreek. Jaini merk skaars die glas in elke hand op. “Die voordeursleutel, waar kan ek dit kry? Ek wil my boekgoed uit die motor kry.” 

			“Ek het jou motor in die motorhuis getrek met die hael wat geval het.” 

			“Hael? Ek het nie eers agtergekom nie. Dit was bedagsaam van jou, dankie. Hoe kom ek in die motorhuis?” 

			“Deur die kombuis. Ek wys jou.” Hy sit twee boepenskristalglase agter ’n antieke Delftse vaas neer en stap voor haar uit. 

			“Dankie.” Sy volg hom en wens hy wil ’n bietjie vinniger stap. Dan kry sy lag vir haarself. Die manuskrip lê al wie weet hoe lank en wie weet waar oral rond en nou kan sy die arme Pieter nie eens twee sekondes lank die kans gun om by die kombuis uit te kom nie. 

			Hy haal ’n sleutel uit ’n sleutelkassie wat teen die muur by ’n buitedeur gemonteer is. “Elke deur wat ’n slot het se sleutel en sy duplikaat hang hier. Jou motorsleutels is ook hier opgehang, maar dis nie gesluit nie aangesien jy nog goed in die kattebak het. Dis in elk geval doodveilig hier.” Hy sluit vir haar die deur oop wat na die motorhuis lei. “Het jy hulp nodig?” 

			Sy skud haar kop. “Ek sal regkom, dankie.” Sy wil net die noodsaaklikste goed kry. Haar aktetas met haar vergrootglas, die boekrusblok en leesbril; daardie woordeboeke waaroor Wilma so die aapstuipe wou kry en die naslaanwerk oor Middelnederlandse letterkunde. 

			Jaini maak dofweg in die lig wat uit die kombuis skyn, nog drie motors uit in die ruim motorhuis. Hare steek skerp af teen die luuksheid van die ander, maar sy let dit skaars op. 

			Sy maak die kattebak haastig oop. Die liggie is flou, maar sy kan darem die boeke en haar tas eien. Dis definitief meer as een vrag. Sy kyk op na die deur wat na die kombuis lei. Pieter het verdwyn. Dit het sy nou daarvan om sy hulp te bedank. 

			Dis te donker om die titels van die boeke te lees, maar sy ken hulle goed genoeg om dié uit te soek wat sy die dringendste nodig het. 

			Sy huiwer toe sy besef dat sy nie albei woordeboeke saam met die res gedra sal kry nie. Sy steek haar hand uit na die een wat sy die maklikste kan bykom en hoop maar dis die een wat sy die nodigste gaan kry. 

			Met haar aktetas in die hand en ’n paar boeke onder elke arm beland sy weer in die kombuis. Sy sit een lot boeke neer om die stram deur toe te druk. Net toe die deur toeklik, hoor sy iets val. Skewekop luister sy vir ’n oomblik. Sy hoor stemme, maar kan nie uitmaak wie praat of wat gesê word nie. 

			Sy druk die boeke weer onder haar arm in. Meteens is Elsebet se stem skril en duidelik hoorbaar al is die betekenis van die woorde steeds nie onderskeibaar nie. Pieter se teem onderbreek haar tirade. Jaini haas haar in die gang af. Die ligte in die klein sitkamertjie is afgeskakel, maar die trap is gelukkig nog verlig. 

			Sonder dat sy sou kon sê waarom, draf sy feitlik die trappe op en kom uitasem in die studeerkamer aan. 

			Jaini sit die boeke neer en maak haar aktetas oop. Sy kry haar vergrootglas en wikkel die boekrusblok daar uit. “Nou sal dit makliker gaan.” 

			“Lees tog net vir my ’n stukkie, Jaini, dan wil ek maar in die bed kom.” Geert klink moeg. En nou het sy hom nog laat sit en wag ook. Sy dink ook nie verder as wat haar neus lank is nie.

			“Kom ek lees ’n ent vanaand, vertaal dit en dan vertel ek u môre waaroor dit gaan,” stel sy voor. “Dit sal ’n rukkie neem, dus help dit nie dat u hier sit en wag nie. Gaan rus eerder.” Sy help hom op toe hy knik en ondersteun hom dan verder tot onder aan die trap. 

			“Jy’s ’n liewe kind, Jaini, dankie. Van hier af kom ek self reg. En moet jou nou nie staan en ooreis op jou eerste aand nie. Daar is nog baie tyd.” Hy glimlag en hou sy wang. Jaini soen hom sagkens. Die verrimpelde vel is koel en gladgeskeer en ruik na Old Spice. Vir die eerste keer let sy op dat hy ’n gehoortoestel dra. 

			“Wel te ruste, Geert.” Sy gee die hand op die kierie ’n drukkie. 

			“Wel te ruste, kind.” Hy begin in die gang af skuifel, in die teenoorgestelde rigting as wat die sitkamertjie en eetkamer geleë is. 

			Jaini stap die trap ingedagte op. As Geert se geskrif oorspronklik is ... as dit werklik ... Sy skud haar kop. Dit kan tog nie ... Dis te veel gevra. 

			Sy glip by die badkamer in om haar hande te was sodat sy nie skade aan die ou dokument aanrig nie. Die universiteit se argivaris het haar mooi geleer hoe om ou dokumente te hanteer. Daarom dat sy weet skoongewasde kaal hande is veel beter as katoenhandskoene. Handskoene maak jou vingerpunte dom en só kan jy eerder skade aanrig as daarsonder. 

			Toe sy uitkom, sien sy die lig onder een van die slaapkamerdeure, vermoedelik Lourens s’n, brand nog. Sy kyk op haar horlosie. Dis al ná elf. Dis duidelik dat die inwoners van De Beek nie juis saam met die hoenders gaan slaap nie. Dan hoor sy weer Elsebet se stem en ’n dringende “sjjjt” wat direk daarop volg. 

			Jaini maak haar vinnig uit die voete. As Elsebet eers vir Pieter en daarna vir Lourens in die middernagtelike ure wil besoek, wil sy eintlik nie daarvan weet nie. 

			Net toe sy die studeerkamer binnestap, hoor sy iemand met die trap opkom. Onwillig om betrokke te raak by wat ook al in die huis aangaan, maak sy die deur vinnig maar saggies toe. 

			Jaini staan met haar rug teen die deur. Sou dit Stefan wees? Hoe sou hy daarop reageer dat sy vrou agter toe deure vir Lourens Verwey geselskap hou? Tensy hy natuurlik daarvan weet en nie omgee nie. 

			Sy stap na die lessenaar en begin uit gewoonte haar boeke en hulpmiddels op die lessenaar rangskik. 

			Soos sy verstaan, deel die trap die groot sandsteenhuis met sy hoë boogvensters in die helfte. Êrens links van die trap, onder, woon Geert in ’n suite en net bo hom, Elsebet en Stefan – ook in hul eie suite. An en Pieter se slaapkamers is onder aan die regterkant naby die kombuis en oorkant die eetkamer en sitkamertjie. En regs bo is die gastekamers waar sy en Lourens gehuisves word. Die studeerkamer is reg by die trap. 

			Jaini gaan sit by die lessenaar, verlig dat sy hier in die studeerkamer kan skuil van moontlike intriges wat hulle afspeel. Wilma beskuldig haar nou wel daarvan dat sy te veel in haar eie afgesonderde wêreldjie lewe, maar ondervinding het haar al geleer om liefs nie te betrokke te raak by ander se handel en wandel nie. Claus is die uitsondering. 

			Vir Claus ken sy al van hoërskool af en dit voel asof hy nog maar altyd deel van haar lewe was. Daar was dalk nooit regtig ’n kwessie van verlief raak en hartkloppings kry wanneer sy hom sien nie, maar hy het in al die jare nooit ’n voorgevoel van enige aard by haar laat ontstaan nie. Nog nooit het sy nodig gehad om haar skanse te gebruik nie. Dit was asof hy haar ontstellende talent geneutraliseer het terwyl hy in die omgewing was. 

			Sy was in haar tweede jaar toe hulle vir die eerste keer romanties betrokke geraak het en selfs dit was eerder die gevolg van ’n gevoel van dieper vriendskap as wat dit ’n kwessie van hormone was. Hulle verstaan mekaar en aanvaar mekaar se tekortkominge. Hulle huwelik sal waarskynlik nooit ’n opwindende een wees nie, maar tot onlangs toe het sy gedink dit pas haar so. 

			Jaini sug. Het sy die regte ding gedoen om hierheen te kom? 

			Miskien moes sy dinge maar gelaat het soos dit was tussen haar en Claus. Sy skud kop vir haarself. Nee, dit was broodnodig dat sy wegkom van Claus af, afstand kry en dinge in perspektief probeer sien voordat hulle die groot stap uiteindelik neem. Hierdie geleentheid het op die regte tyd gekom en as sy haar bepaal by haar werk en buite die reikwydte van die intriges om haar bly, kan sy net baat vind by haar verblyf hier. Dit behoort nie te moeilik te wees nie. 

			En die runesteen, die brief en die droom? Waarom? Waarom juis nou? Is daar ’n oorsaaklike verband wat sy maar net nie verstaan nie? Is dit blote toeval of is daar dalk ’n sinchronistiese samehang? En vanwaar die hernude opborreling van gevoelens wat sy ervaar sedert sy hier aangekom het en selfs voor dit? ’n Vae paniek stu deur haar. Haar skanse het ten minste gehou, troos sy haarself. Sy moet net sorg dat sy nie betrokke raak by die inwoners nie. Onbetrokkenheid was nog altyd haar enigste wapen teen die vloek van heldersiendheid wat sy van kleintyd af met haar saamdra. Buitendien is alles waarskynlik blote toeval, besluit sy en onderdruk doelbewus die wete dat sy vir haarself lieg. 

			

		

	
		
			Ses

			Daar is net een manier om haar gedagtes te ontvlug. Jaini trek die antieke manuskrip doelgerig nader, streel liefderik oor die omslag voor sy dit versigtig oopmaak en met gefokusde konsentrasie begin lees. 

			Aanvanklik dwaal haar gedagtes nog, maar spoedig is sy heeltemal verdiep. Hoe verder sy lees, hoe meer opgewonde raak sy. Sover sy kan agterkom uit die kort stukkie wat sy gelees het, is die manuskrip geskryf in die Limburgse dialek, wat redelik baie verskil van Vlaams, die algemeenste dialek van Middelnederlandse geskrifte en ook die een waarin sy gespesialiseer het. Boonop is die woordgebruik, beelding en styl so oorspronklik en vars dat sy nog stadiger vorder. 

			Ná ’n rukkie van lukraak lees om die gevoel van die dialek te kry, trek sy die vet woordeboek met die mosgroen leeromslag nader. Dis eers toe sy die boek oopslaan dat sy besef sy het toe tog die verkeerde een gebring. Sy trek ’n gesig. Dis nou Murphy’s law. Sy het deel een nodig en sy sit hier met deel twee. 

			Sy is allermins lus om weer met die trap af te gaan, wat nog te sê weer in die motorhuis in. Miskien moet sy maar halt roep en gaan slaap. Dis al amper middernag. Môre is nog ’n dag. 

			Jaini maak versigtig al die dokumente bymekaar en bêre dit weer langs die kissie met sy rooi stene en sy goud-en-perlemoen-inlegsel. Vir ’n oomblik verlei haar nuuskierigheid haar byna om die fraai deksel te lig, maar dan maak sy die kluis met ’n ongeduldige beweging toe. As Geert wou gehad het sy moet weet of daar iets in die kissie is, sou hy so gesê het. Hy het genoeg vertroue in haar gestel om vir haar die bewaarplek van die geskrif te wys. Sy kan nie daardie vertroue só wil skend nie. 

			Sy trek die deure agter haar toe. Diep in die resesse van die gang aan die linkerkant, waar sy vermoed Stefan en Elsebet se suite is, hoor Jaini ’n deur oopgaan. Sy verstar. 

			“Ja, hardloop weg, jou lafaard! Gaan huil op daardie klein slet se skouer. Moenie dink ek het nie gesien hoe sy vir jou en Lourens aan tafel uitlok met daardie groot oë van haar nie! Loop!” Die skril geskree weerklink rou in die gang af. ’n Deur dawer toe. 

			Met ’n skok dring die betekenis van die histeriese woorde tot Jaini deur. Sy wil weer die studeerkamerdeure oopstoot om uit die pad te kom van wie ook al op pad is na die trap, toe Stefan die gang afgestorm kom en verras voor haar vassteek. 

			Hy skud sy kop en hou sy hande verskonend op. “Ek is jammer. Sy weet nie wat sy sê nie.” Sy oë glinster ontsteld in die dowwe lig. Nog heeltemal verdwaas deur die valse beskuldiging in Elsebet se woorde, skud Jaini haar kop onbegrypend. 

			Stefan se groot hande vou warm oor haar skouerknoppe. Die hitte dring deur die materiaal van haar rok, deur haar vel. ’n Vreemde duiseligheid wil-wil haar oorweldig. Daarmee saam kom ’n gevoel van déjà vu, van herkenning. 

			“Ignoreer dit asseblief ... ter wille van Geert.” 

			Jaini kyk verward op. Stefan se gesigsuitdrukking is stram en sy oë spreek van ingehoue emosie. Sou dit woede wees? 

			“Asseblief, Jaini?” 

			Sy knik. “Natuurlik.” 

			“Dankie.” Vir ’n oomblik lyk dit asof hy nog iets wil sê, dan draai hy net om, druk sy hande in sy broeksakke en draf die trappe af. Jaini vryf haar arms. Sy kry meteens koud al het sy warm onderklere aan onder die fluweelrok. Haar oë volg hom onwillekeurig. Sy donker langerige hare wip oor die kraag van sy hemp. Die jeans sit glad om sy ferm sitvlak en sy skouers onder die informele trui is nog breër as wat sy aanvanklik gedink het. 

			Jaini draai om en stap half ontstemd na haar kamer. Die gevoel van onwerklikheid is traag om haar te verlaat. Sy probeer haarself regruk. Genade, wat ’n dag en wat ’n vreemde klomp mense bymekaar! Sy kry haar toiletsakkie en stap badkamer toe om haar gesig te was en tande te borsel. Sy hoop tog nie daar is nog dramas wat hulle êrens afspeel waarvan sy óf die toehoorder óf die beskuldigde is nie. 

			Sy kyk in die spieël voordat sy die tandeborsel in haar mond steek. Onder die lang donker wimpers staar haar oë groot en grou na haar terug. Haar hare hang tot onder haar skouers. Die kleur van tambotie, het die Venda-gogo gesê. En dit is. Bruin met blonde en dieprooi aksente. Jy het bont hare, het Wilma altyd geterg. 

			Jaini weet sy is nie onaantreklik nie, maar hoe op aarde kan Elsebet haar sommer net so daarvan beskuldig dat sy vir Lourens en Stefan probeer uitlok het! Sy het al twee juis vermy. Die een omdat sy nie kans gesien het vir sy geflirt nie en die ander een is getroud. 

			Die lakens is ongemaklik koel toe sy tussen hulle inskuif. 

			Jaini kyk weer op haar horlosie net voordat sy die bedlampie afskakel. Halfeen al. Sy wonder hoe laat die huismense gewoonlik opstaan. Haar inherente wekker is vir ongeveer sesuur ingestel, maar met die lang rit agter haar en al die vreemdhede wat die dag opgelewer het, klink dit ’n bietjie vroeg. Sy wikkel haar in die donskombers toe. Sy sal maar slaap tot sy wakker word of wakker gemaak word. 

			Dis heerlik knus toe die lakens eers haar liggaamshitte aangeneem het. Sy luister na die reën wat nog onafgebroke op die leidak neerdruis en wag dat die slaap haar oorval. Haar gedagtes bly egter besig met die huismense van De Beek en toe die slaap wel kom, is dit onrustig. Haar drome is nagmerrieagtig en maak dat sy van kant tot kant in die dubbelbed rondrol. 

			Die mis stu teen haar aan. Dis so dig dat dit voel asof sy daaraan gaan stik. Dan lig dit weer. Daar is ’n skerp steekpyn in haar rug. ’n Klip of dalk ’n boomwortel. Sy probeer deur haar seer keel roep na Bea, maar geen klank wil verby die klamp om haar keel kom nie. 

			Bea! probeer sy weer. Die boomtoppe tol in die rondte. Blou, groen; blou, groen; blou, groen. Lug en blare, lug en blare. 

			Dan is Bea weg. Iets blink. Silwer, nee goud. Dit tol deur die lug, word ’n vlerk, maar die vlerk kry nie gevlieg nie en val in die modder. Die vlerk wil fladder, maar dis te nat. Toe die vlerk weer uit die water gelig word, is dit slap en leweloos. 

		

	
		
			Sewe

			Saterdag – 26 April 

			Dis nog pikdonker toe Jaini wakker word. Sy lê vir ’n paar oomblikke verward oor waar sy is voordat sy onthou. De Beek. Die geskrifte. Haar keel brand. Sy sluk ’n paar keer. Die droom. Sy kan nie onthou wat sy gedroom het nie, maar ’n skim van ’n herinnering kom tog vlugtig deur. Mis en bome, ’n vlerk, maar feitlik onmiddellik vervliet die beelde weer. 

			Binne minute besef sy dat sy nie weer geslaap gaan kry nie. Haar gedagtes neem hul loop na die manuskrip wat vir haar lê en wag. Sy skakel die bedlampie aan. Die droomwip wieg stadig heen en weer aan die slanke hand van die brons danseressie asof dit so pas ’n droom uit sy greep laat ontsnap het. 

			Impulsief gooi sy die donskombers van haar af en trek vinnig jeans en ’n warm trui aan voor sy in die swakverligte gang af sluip in ’n poging om niemand dalk wakker te maak nie. Dis net ná vier in die oggend en dis te betwyfel of enige van die huismense al op sal wees. Haar versigtige treë is geluidloos op die dik matte, ook toe sy met die trap afgaan. 

			Die lig van die kombuisstoep skyn deur die vensters en strek net-net tot in die motorhuis. Dit voel maar grillerig toe sy die koue ruimte binnestap, maar sy wil nie die ligte aanskakel nie. Netnou kom stel iemand ondersoek in en sy wil tog net gou die boek kry. 

			Voel-voel beweeg sy om die ander motors. Daar is ’n yskoue trek in die garage, maar dis nie wat haar onrustig stem nie. Dis asof ’n gevoel van boosheid hom saam met die koue in die donker gebou tuisgemaak het. 

			Jaini vryf oor haar boarms en kyk rond. Noudat haar oë gewoond raak aan die min lig, kan sy sien dat die garagedeur verste van haar af halfpad oop staan. Sy vryf vinniger om van die hoendervleis op haar arms ontslae te probeer raak en stap om na die agterkant van haar kar. 

			’n Rilling wat niks met die koue uit te waai het nie, trek deur haar, maar sy onderdruk die gevoel van onheil wat daarmee saamgaan. Die bak spring sagkens oop. Die rilling muteer tot ’n gevoel van beklemming. Iets is vreemd. Vir ’n oomblik staan sy effens verward voor die donker gaping, probeer konsentreer op die onmiddellike. Maar die bak het mos ’n liggie ... wanneer sou dié nou gebreek het? Sy frons en steek haar hand huiwerig in die donkerte in om te voel of sy die boek kan raakvat. 

			Haar gil klink nog lank en luid deur die groot motorhuis nadat sy haar hand van die vreemde voorwerp in die kattebak weggeruk het. Dis egter die reuk eerder as die gevoel van nat hare wat haar laat besef daar lê ’n mens in die donker holte en dat daardie mens waarskynlik nooit weer ’n nuwe dag sal sien aanbreek nie. 

			Hoe lank sy so staan en gil het, weet sy nie, maar toe Jaini haar hande voor haar oë wegneem, is die ligte aan. ’n Lykbleek Pieter met verwarde oë en verfoesde hare staan in die deur wat die kombuis met die motorhuis verbind en Stefan lig reeds die liggaam uit die kattebak. Toe hy regop kom, val Elsebet se kop slap weg van sy arm af. Haar lang hare hang soos ’n verwelkte vlerk, nat en bruin van die modder, teen die mou van die groot militêre jas. Haar nagrok kleef deurnat aan haar skraal lyf. Haar kaal voete wieg bleek en leweloos heen en weer. Stefan self is ook sopnat, registreer dit vaagweg by Jaini. 

			Lourens Verwey kom ingestorm, skok tot stilstand, gee die toneel voor hom een kyk en tree dan nader. “Fok, Stefan, wat het jy gedoen!” Hy gryp Elsebet se slap pols, dan druk hy sy kop teen haar bors. Hy staan terug, ’n uitdrukking van afgryse op sy gesig. “Ek dink sy is dood.” 

			“Bring haar hier.” Die gebiedende stem laat Jaini verdwaas opkyk. An druk verby Pieter. Sy lyk komieklik in ’n lang flennienagkabaai en ’n slaapmus op haar kop. 

			Met ’n nugterheid wat baie min mense in krisissituasies kan optower, lei An die prosessie na die naaste onbesette slaapkamer op die grondvloer. Sy beduie dat Stefan die liggaam op een van twee enkelbeddens moet neerlê. 

			“Neem hulle hier uit, Pieter. Gaan jaag hulle konjak in,” beveel sy dan gebiedend. 

			Dis egter Lourens wat met ’n bewing in sy hande vir elkeen ’n stywe dop skink. Pieter staan net verwese rond, ’n onbegrypende, byna verdwaasde uitdrukking in sy oë. Stefan kom ’n rukkie later in, sonder sy jas en effens droër. Hy gaan sit en laat sak sy kop in sy hande. 

			Jaini neem ’n groot sluk van die konjak wat Lourens vir haar aangee, gaan aan die hoes, bedaar en sit dan die glas neer. Haar hande bewe so erg dat sy van die konjak op die blink blad van die tafel stort. Sy vee die druppels wat op die donker patina biggel, halfhartig met die mou van haar trui af en gaan sit dan ook. In doodse stilte wag hulle totdat An weer haar verskyning maak. Hulle staan soos een man op. 

			“Sy is dood,” bevestig sy Lourens se bevinding. 

			Die groepie bedremmelde mense in die kamer staar haar ’n oomblik verstom aan. 

			“Fok.” Lourens neem ’n groot sluk konjak. Sy pinkiering blits in die lig van die salon se kandelaar. 

			Trane begin oor Pieter se wange loop en drup van sy ken af sonder dat hy iets daaraan doen. 

			Stefan vou sy hand oor sy oë en maak dan ’n vae handgebaar in die lug. “Ons moet ... die polisie ... Hulle sal wil ...” 

			“Ná die stormweer vanaand sal die polisie vir dae nie kan uitkom nie.” An druk ’n grys sliert onder die slaapmus in. 

			“Ons sal nietemin moet rapporteer wat gebeur het. Miskien kan hulle met ’n helikopter of iets uitkom. Of bloot vir ons sê wat om te doen en nie te doen nie.” Jaini veg teen haar lighoofdigheid. 

			“Jaini is reg,” kom dit van Stefan. Hy vee oor sy oë.

			“Nou toe, ek sal gaan bel. Pieter?” An kyk gebiedend na hom. “Kom saam.” 

			Hy knik stom, vee sy wange afwesig af en stap soos ’n outomaat agter An aan. 

			“Jy sal vir Geert moet sê.” Lourens kyk na Stefan en Jaini is verbaas om soveel nyd in die prokureur se houding te sien. Stefan knik egter net en stap koponderstebo weg. 

			Jaini sak rukkerig weer op die stoel neer. Sy bewe nog steeds van kop tot tone. 

			Lourens swets onderlangs. Jaini kyk vraend op na hom. 

			Hy skud sy kop. “Hy hoef haar nie te vermoor het nie. Hy kon net tot die egskeiding ingestem het.” 

			“Waarvan praat jy?” Jaini probeer desperaat om haar gedagtes georden te kry. 

			Lourens sug. “Elsebet het sekerlik nie self in jou motor se kattebak geklim nie. Haar dood is nie ’n ongeluk nie. Sy is vermoor.” Hy skud sy kop vir die soveelste maal. “En dis nie ’n geheim dat Elsebet en Stefan probleme gehad het nie. Elsebet het Stefan al verskeie kere om ’n egskeiding gevra, maar hoewel hy al openlik erken het hulle huwelik is ’n klug, het hy nog elke keer geweier. Ek weet toevallig Elsebet sou hom gisteraand weer vra en ek het gehoor hoe hulle baklei. Die res kan ’n mens net aflei.” 

			Lourens vryf oor sy voorkop. “Dit gaan natuurlik alles oor geld. As hy van Elsebet sou skei voordat Geert doodgaan, kry hy niks van die Van den Beek-fortuin nie. En as ek sê fortuin, dan bedoel ek fortuin.” 

			“Die polisie sê ons moet aan niks raak nie. Hulle is al klaar briesend omdat ons haar uit die kattebak gehaal het.” Pieter begin opeens te rittel en beef, bars dan in trane uit en syg op die dik mat neer. 

			Jaini spring op en gee ’n tree in sy rigting voordat sy besef dat sy uit haar beurt optree. Hulpeloos luister sy na die rou snikke wat uit sy bors skeur. 

			“Wat is dit nou tog weer?” hoor Jaini vir An sê net voordat sy Pieter se kop sien ruk van die klap wat An hom gee. 

			“Moeder!” Pieter kyk die ouer vrou verdwaas aan. 

			“Jy was histeries,” is al wat An sê terwyl sy hom hande in die sye aankyk. 

			Jaini kyk verward van die een na die ander. Dan is An Pieter se ma? Sy maak effens keelskoon. “Ek dink ek gaan kamer toe as julle my sal verskoon. Dis te sê as daar niks is waarmee ek kan help nie, An?” 

			An skud haar kop. Jaini vlug feitlik uit die vertrek uit. In die gang hoor sy vir Geert aangeskuifel kom en staal haar om die ou man te ontmoet. 

			Hy lyk nog kleiner as die vorige aand en die toutjie van sy outydse gehoorapparaat staan met ’n boog soos hy dit haastig moes ingesit het. “Ek is baie jammer, Geert.” Sy vat sy hand in beide hare asof sy só krag aan die brose ou man kan oordra. 

			“Og, Jaini, wat het tog hier gebeur? Watter boosheid het dan nou hier oorgeneem?” Hy skud sy kop en skuifel verder. 

			Sy kyk op na Stefan. In sy hand hou hy ’n kniekombersie. Hy sien dat sy daarna kyk. “Geert se bene kry altyd so gou koud.” 

			“Ek weet nie wat om te sê nie,” blaker sy uit en voel haar oë begin brand. 

			Daar is ’n bitter glimlaggie om sy lippe, maar hy skud net sy kop en maak ’n afwerende gebaar voordat hy Geert volg. 

			Jaini klim die trap stadig uit. In haar kamer trek sy net haar drafskoene uit en kruip steeds halfverdwaas en met klere en al weer in die bed. Daar is nêrens waar sy heen kan gaan of waar sy van hulp kan wees nie. Sy voel hoe die skok koud deur haar ril. Sy mis skielik vir Claus. Hy sou haar ten minste kon vashou. 

			Hy sou sy pragmatiese self gewees het en haar kon oortuig al hierdie dinge het niks met haar uit te waai nie en dat sy rustig haar gewone gang behoort te gaan. 

			En tog voel sy onverklaarbaar betrokke by die mense en die gebeure. Sy dink weer aan die verwarde kyk in Pieter se oë en die bitterheid in Stefan s’n. En Geert. Sy onbegrip en totale verslaenheid. Lourens se aanval op Stefan was tien teen een ook meer uit skok as enigiets anders gebore. Net An het kopgehou. Jaini frons. Of het sy? 

			Was dit wys om die lyk na die kamer te neem voordat die polisie hier was? Moes hulle nie alles gelaat het soos hulle dit gevind het nie? 

			Jaini voel hoe sy stadig weer begin warm word. Sy maak haar oë toe. Die beeld van Elsebet se swaaiende voete bly voor haar. Wie sou haar uit die weg wou ruim? Hoe het sy in die kattebak beland? Is Stefan werklik daartoe in staat om sy vrou om die lewe te bring en haar dan willens en wetens in daardie beknopte ruimte in te druk? Maar waarom sou hy haar in die kattebak wou wegsteek? Hy moes geweet het dat sy daar gevind sou word. En waarom juis haar motor? Vrae sonder antwoorde. 

			Miskien was Claus reg. Miskien moes sy nooit hierheen gekom het nie.

		

	
		
			Agt

			Dis ’n wonderwerk dat sy weer aan die slaap geraak het ná al die gebeure, is Jaini se eerste gedagte toe sy wakker word. Vir ’n oomblik wonder sy of dit nie maar alles net ’n nagmerrie was nie. Dan voel sy die harde materiaal van haar denim wat sy nog aanhet. Hoe onmoontlik dit ook al klink, dit het gebeur. Elsebet is dood. Vermoor.

			Sy kyk op haar polshorlosie. Halfsewe. Teensinnig laat sy die warmte van haar bed agter.

			Die koue oggendlug laat die haartjies op haar arms, selfs onder haar trui, in protes orent staan. Sy wikkel haarself in haar dik baadjie en skuif die gordyne oop. Aanvanklik dink sy dit reën nog steeds, maar dan besef sy dat dit digte mis is wat die yslike bome omhul en haar uitsig versper. 

			Wat sou Claus op hierdie oomblik doen? Probeer waarskynlik hond haaraf maak van haar sisteemlose kombuis. Dit sal hom leer. Hy wou mos nooit help met die kosmakery nie. Sy twyfel of hy selfs die koffie sal vind. Hy sal maar sy eie heil moet uitwerk net soos sy dit ook moet doen. 

			Jaini steek haar hande diep in die baadjie se sakke en skrik half toe haar vingerpunte met die gladde tekstuur van die runesteen in aanraking kom. Met haar duim vryf sy oor die merk, voel duidelik die drietakboompie. Die arme Elsebet kon gebaat het by die Eohl, die hand van beskerming. 

			Sy kan net eenvoudig nie glo ’n vrou wat sy gisteraand nog ontmoet het, is nou dood nie. Vermoor boonop. Dis net te onwerklik, te verskriklik om in te neem.

			Selfs terwyl die stort se warm water oor haar spoel, kan sy nie wegkom van herinneringe aan die gebeure wat hul in die vroeë oggendure afgespeel het nie. 

			Dit was nie net skok nie. Lourens was in daardie oomblik werklik oortuig daarvan dat Stefan die skuldige is. 

			En seker met rede. Stefan was sopnat in sy jas, net soos Elsebet se liggaam. Lourens het hulle hoor baklei en sy was self ’n onwillige getuie daarvan. Dit alles saam klink redelik verdoemend. Stefan het sekerlik die geleentheid gehad. 

			Dis egter Pieter se reaksie wat haar verbaas. Hy is definitief die een wat die hewigste gereageer het. Dat An klaarblyklik sy ma is, was nog ’n verrassing. Die hele opset in hierdie huis verras haar eintlik. Die hele situasie is so vreemd, die mense is elkeen op hul eie manier nogal vreemd. 

			Dit lyk beslis nie asof daar in hierdie groot, eienaardige huis met ’n hoofletter geleef word nie. Inteendeel, selfs voor die moord was daar, behalwe vir Geert, nie een persoon wat besonder gelukkig gelyk het nie. 

			Moord. Liewe hemel. Dis iets waarvan jy in koerante lees, nie iets wat gebeur in die huis waar jy vir die volgende maand of wat moet bly nie. Waar jy die inwoners nog skaars ontmoet het nie.

			Jaini draai die outydse koperkrane toe. Meteens het sy ’n intense behoefte daaraan om met Claus te praat, net weer die normaliteit van hom in te drink. Maar nee, hy sal aapstuipe kry as hy hoor wat gisteraand gebeur het. Haar bes moontlik nog self wil kom haal. Haar poging om selfstandig te wees sal net daar sneuwel.

			Al sien sy nie daarna uit om enigeen van die huismense vanoggend raak te loop nie, sal sy maar net moet probeer om haar gang te gaan en sover moontlik uit almal se pad te bly. Dit gaan nie maklik wees om ’n vreemdeling in die huis te wees waar so ’n tragedie hom afgespeel het nie.

			Vroeër was almal in ’n toestand van skok, maar teen hierdie tyd moes die besef dat Elsebet dood is, tot hulle deurgedring het. Elkeen sal op sy eie manier daardeur geaffekteer word. Op sy eie manier moet verwerk wat gebeur het. As mens ooit kan.

			En benewens die tragedie ... iemand het bloed aan sy hande. Geert kan mens dadelik van die lys afhaal en sy weet sy is nie skuldig nie. Dit laat Lourens, Pieter, Stefan en moontlik personeel op die plaas. En daar is An ook. Of iemand van buite. Wat die hele wêreld insluit, maar die hele wêreld sal nie die ysingwekkende pad De Beek toe ry nie. Veral nie in ’n stormnag nie.

			Nietemin, die een motorhuisdeur was oop, dus hoef dit nie iemand te wees wat toegang tot die huis het nie. Ja, troos sy haarself, dit kan enigiemand wees, nie noodwendig een van die mense saam met wie sy gisteraand om die tafel gesit het nie.

			Geklee in ’n skoon denim, warm onderklere en ’n dik trui, en met haar hare lossies op haar kop gestapel, stap sy ’n rukkie later die trappe af kombuis toe. Sy moet haar boeke in die hande kry. Hulle is waarskynlik nat en vol modder. Wilma gaan haar nooit vergewe nie, maar op hierdie spesifieke oomblik het sy nog ’n groter angs. Sy ril. Sy sal weer die kattebak moet oopmaak. Asof sy wil wegkom van die gedagte, versnel sy haar pas net om trompop in iemand vas te loop toe sy om die draai in die gang gaan. 

			Sy skrik haar oor ’n mik en ’n gilletjie ontsnap.

			Stefan gryp haar aan die skouers sodat sy nie val nie. “En as jy so haastig is? Môre.” 

			“Môre. Jammer, ek is net op pad om my boeke ...” Jaini bly vervaard stil. Die motor se kattebak is waarskynlik die heel laaste ding op aarde waaraan Stefan herinner wil word. 

			“Dis in die haak.” Hy laat sak sy hande van haar skouers, maar vir Jaini voel dit asof daar ’n tinteling agterbly. “An het reeds teen alle opdragte van die polisie in, die boeke laat uithaal. Ek is bevrees daar is van jou boeke wat beskadig is. An probeer dit skoon kry.” 

			“Gits, ek het ook vergeet van die polisie ... maar dankie.” Jaini stuur ’n skietgebedjie op dat dit nie Wilma se heiligdom, die biblioteek se onvervangbare woordeboek, moet wees wat deurgeloop het nie. 

			Dadelik voel sy soos ’n luis dat sy oor boeke bekommerd is terwyl die man hier by haar sy vrou verloor het.

			“Stefan, ek is baie jammer oor ... Elsebet. Wat gebeur het.”

			“Dankie. Ek weet jy bedoel goed, maar ...” Hy druk met ’n moeë gebaar sy middelvinger en duim weerskante van sy nou neusbrug en bly ’n paar oomblikke stil asof hy die regte woorde soek. 

			Net toe Jaini begin ongemaklik voel, kyk hy weer af na haar. “Ek besef dit moet vir jou moeilik wees om jou in hierdie situasie te bevind. Die beste sal wees om maar van ons klomp te probeer vergeet en aan te gaan met die werk waarvoor jy so ver gekom het, al is dit Saterdag vandag.”

			Hy vee met sy hand deur sy hare. “O, en An het my gevra om vir jou te kom sê ons eet soos gewoonlik halfnege ontbyt. Of almal daar sal wees, weet ek nie.” Met ’n knik van sy kop, stap hy verby haar. 

			Jaini kyk hom fronsend agterna. Het hy haar nou subtiel daarop gewys dat sy haar neus uit hulle sake moet hou of is hy sensitief vir haar ongemak en wou hy haar net ’n uitweg gee om nie betrokke te raak nie? 

			Die hoeveelste rilling vind sy weg teen haar ruggraat af. Betrokke raak is die heel laaste ding op haar agenda. Sy wil niks meer weet van enigeen of enigiets hier nie, net dat die polisie sal opdaag en die moord kom oplos. 

			En wat die skade aan haar boeke is. Met ’n nare voorgevoel stap sy kombuis toe. 

			Haar voorgevoel word bevestig toe sy die kosbare woordeboek op die kombuistafel sien lê. Die rande van die blaaie is nat riffels en op die leeromslag is daar modderstrepe wat selfs An se skoonmaakpogings gepypkan het. Ironies genoeg is die ander boeke nie so erg beskadig nie. Ag, hemeltjie tog. Wilma gaan haar nooit vergewe nie. 

			“Bietjie koffie?” Jaini wip soos sy skrik toe An skielik reg agter haar praat. 

			“O! Môre, An. Dit sal lekker wees, dankie. Dankie ook vir my boeke.” 

			An knik en tel met die grootste gemak die yslike koffieketel met een hand van die stoof af op en kantel die geurige moerkoffie in die fyn koppie in haar ander hand. “Geert verkies om saans geperkoleerde koffie te drink, maar Stefan het hom bekend gestel aan moerkoffie soggens. Boeretroos noem die Afrikaners dit blykbaar. Geert is erg lief daarvoor, al is dit glad nie goed vir hom nie.” Sy sit die ketel weer op die stoof en gee die koppie vir Jaini aan. 

			“Ek het vroeër by jou ingeloer en gesien jy’t weer aan die slaap geraak, toe probeer ek die boeke maar vir jou regkry sodat jy kan begin werk wanneer jy opstaan. Ek self slaap maar selde en baie lig, indien wel, dus gun ek dit aan ander wanneer hulle die kans kry om uit te rus. Slapeloosheid kom seker maar met die ouderdom. Suiker?” 

			Jaini skud haar kop. “Net so, dankie.” 

			“Dis seker al hoe ’n mens koffie regtig proe, maar dis darem te bitter na my smaak.” Lourens stap hulle handevrywend tegemoet. “Goeiemôre, dames. Kan ek ook bietjie koffie bedel, An, liefs wit en soet?” 

			“Môre, Lourens. Ek skink vir jou.” An skep een en ’n halwe lepel suiker en ’n skeut romerige melk in die koppie asof sy sy smaak presies ken. 

			“Môre.” Jaini voel ongemaklik toe hy vlak by haar kom staan. Vir die eerste keer let sy op dat hy amper so lank soos Stefan is, maar waar Stefan se skouers breed en vierkantig is en sy heupe nou, is Lourens se skouers smaller as sy swaarder onderlyf. Dit laat hom korter lyk as wat hy is.

			Sy sluk die kokend warm koffie so vinnig moontlik af terwyl Lourens met An gesels oor die reën wat steeds saggies buite val en oor die begaanbaarheid van die paaie. 

			Uiteindelik kan sy haar boeke bymekaarmaak. Sy mompel ’n verskoning en stap haastig weg. Hoe gouer sy in haar domein kan kom, weg van die ander huismense, hoe beter. Lourens en An wat probeer voorgee dat niks noemenswaardig gebeur het nie, gee haar die ritteltits. 

			Pla dit hulle dan glad nie dat Elsebet dood is nie? Vermoor is nie? Of handhaaf hulle maar net die skyn van normaliteit voor haar? As gas in die huis. ’n Onbekende en op die oomblik seker redelik ongewensde gas.

			Net voordat sy met die trappe opgaan, hoor sy harde stemme naby. Sy versnel haar pas, maar in haar haas om weg te kom, glip een van die boeke onder haar arm uit. Sy hurk ongeduldig en probeer weer die boek onder haar arm indruk, maar ’n ander een is dié keer moedswillig. 

			“Verdomp, De Vries, ek het haar nie vermoor nie! Ons het ’n woordewisseling gehad ja, maar dis al.” Jaini ruk soos sy skrik toe Stefan se stem skielik hoorbaar word. Hulle is in die vertrek reg langs die trappe. 

			“Waarom wou jy haar nie toelaat om van jou te skei nie!” Daar is ’n snik in Pieter se stem. “Julle deel tog al maande lank nie ’n slaapkamer nie. Elsebet kon jou lankal nie meer verduur nie.” 

			“Ek het Geert belowe ek sal na haar omsien en ek was nie van plan om daardie belofte sommer net so te verbreek sodat sy verder op haar pad van selfvernietiging kon aanploeter nie. Daar was miskien nie meer enige liefde oor tussen ons nie, maar ek het steeds ’n verantwoordelikheid teenoor haar as mens, as my vrou gehad. Ek het immers voor die kansel, voor God en mens ’n belofte afgelê dat ek na haar sal omsien in goeie én in slegte tye.” 

			Jaini vlug met moeite teen die trap op, maar kan nogtans nie help om hier en daar ’n woord te hoor nie. “... skynheilig ... humeur ... woede ... gewelddadig,” hoor sy Pieter se beskuldigende stem. Genadiglik kan sy nie hoor wat Stefan daarop antwoord nie. Sy wil nie weet nie. Wil nie betrokke raak nie. Die polisie sal kom sodra hulle kan, die moordenaar arresteer en dan is alles oor en verby – vir haar in elk geval. 

			Stefan sal sonder vrou wees, Geert sonder stiefdogter en Pieter sonder iemand wat klaarblyklik baie vir hom moes beteken het. An? Ja, wie weet wat An se verhouding met haar werkgewer se dogter was. 

			Haar arms en kuite is lam toe sy bo kom.

			Nadat sy een van die soliede deure met moeite oopgestoot gekry en die boeke op die lessenaar neergesit het, maak sy die studeerkamerdeur verlig weer agter haar toe. Sy staan met haar rug daarteen. Hier is sy ten minste uit die gedruis uit. 

			Toe sy haar asem terughet, kry sy die leeromslag uit sy wegsteekplek. 

			Jaini se hande bewe liggies toe sy die boonste blaaie en die bondeltjie briewe uithaal en die oudste teks versigtig op die boekrusblok neersit. Sy begin die manuskrip noukeurig met haar vergrootglas bestudeer. 

			Dit duur ’n rukkie om te kan konsentreer, maar uiteindelik word sy tog weggevoer na ’n wêreld van meer as ’n duisend jaar gelede. ’n Wêreld bevolk deur ’n koning en sy ridders, ’n bose broer, ’n beeldskone prinses en ’n aangrypende bekoorster. Dieselfde soort wêreld wat haar oupa met soveel detail en verbeelding van kleintyd af al vir haar geskilder het. 

			Aanvanklik lees sy eers net ’n stuk voor sy begin aantekeninge maak op een skryfblok terwyl sy tentatief begin vertaal op die ander een. 

			Verdiep in die teks, hoor sy skaars die tikkie teen die deur wat ’n hele ruk later opklink, maar sy word tog weer bewus van haar omgewing toe die deur oopswaai. 

			“Jy’t ontbyt misgeloop.” Stefan sit ’n skinkbord met tee en ’n verskeidenheid tertjies op die lessenaar neer. “An stuur dié.” 

			“O, gits, ek het skoon vergeet!” Jaini glimlag verskonend en beduie dan na die skinkbord. “Baie dankie, maar dis nie nodig dat jy agter my aanloop met verversings nie.” Ondanks haar woorde water haar mond skielik. 

			“Ek was in elk geval op pad na jou toe. Hoe vorder jy?” 

			Jaini kan sien hy probeer so normaal as moontlik voorkom, maar die stram lyne om sy mond en die kringe onder sy oë vertel van die spanning waaronder hy verkeer. Tog lyk hy nie soos ’n man wat oor sy vrou treur nie. Of glo hy dalk mans mag nie emosies wys nie? Maar emosies laat hulle nie voorsê nie, weet sy. ’n Mens besluit immers nie om bly te wees of hartseer nie. Jy is of jy is nie. En al emosie wat sy by Stefan kan peil, is gespannenheid. Ongelukkigheid ook, maar nie hartseer nie. Of steek party mense net hulle emosies beter weg as ander?

			Hy lig sy wenkbroue.

			Sy kyk effens verbouereerd af na die geskrif toe sy besef sy het nie sy vraag beantwoord nie. “Em ...” Sy ruk haarself reg voor sy weer opkyk. “Die skrif is vreemd en die teks is in Limburgs. Dis ’n dialek waarmee ek nie so goed bekend is nie, maar danksy my woordeboek en vergrootglas gaan dit nie te sleg nie.” Sy wonder of sy hom moet vertel van haar vermoede. ’n Vermoede wat sou kon beteken dat hierdie geskrif kosbaarder is as enigiets wat sy nog ooit in haar hande gehou het. Sy besluit daarteen. Geert is die een aan wie sy verslag moet doen en buitendien is Stefan sekerlik nie nou in die bui vir teorieë oor ’n ridderverhaal nie. 

			“Dis goeie nuus. Wat ek eintlik kom sê het, is dat die polisie op pad is. Hulle kon ’n vierwielaangedrewe voertuig in die hande kry. As alles goed gaan, behoort hulle oor ’n uur of wat hier te wees. Dit sal miskien net ’n goeie plan wees om na te dink oor wat presies gisteraand en vanoggend gebeur het; net om alles weer helder voor die gees te kry. Die polisie sal almal ondervra. Vir jou ook.” 

			“Dankie vir die waarskuwing. Ek het egter nie veel te vertel nie.” Jaini kyk op na hom. Sou die ongelukkigheid wat sy aanvoel dalk eerder kommer wees? Hy het sekerlik rede daartoe. As dit nie hy is wat sy vrou vermoor het nie, gaan hy dit waarskynlik baie moeilik kan bewys. 

			Hy glimlag skeef. “Dis nie vir my wat jy moet jammer kry nie, Jaini, spaar jou simpatie eerder vir De Vries,” interpreteer hy haar gesigsuitdrukking verkeerd. Hy skud sy kop. “Dit is wel vir my ’n aaklige skok en dis ’n tragiese ding wat gebeur het. Elsebet was ’n verwarde mens, maar om so te sterf ...” Sy stem breek. 

			Hy kyk af na die mat en toe weer na Jaini. Asof hy hom so kan pantser teen sy eie woorde, vou hy sy arms. “My verlies lê hoofsaaklik daarin dat ek iemand verloor het wat ek eenmaal liefgehad het. Ek treur oor daardie Elsebet, maar van haar het ek so lank gelede al afskeid geneem dat ek reeds daaraan gewoond is.” Hy ontkoppel sy arms en maak ’n vae gebaar met sy hande. “Die verlies wat ek vanoggend gely het, is bloot die fisieke bevestiging van die verlies wat ek toe gely het. En natuurlik ’n enorme skok.” 

			Jaini byt haar onderlip, onseker hoe om op sy woorde te reageer. 

			“De Vries was egter desperaat lief vir haar. Hy gaan baie moeilik oor die ding kom.” Hy begin na die deur aanstap. 

			“De Vries? En Elsebet?” kan sy nie verhelp om verbaas te vra nie. 

			Stefan steek vas met sy hand op die deurknop. Hy skud sy kop. “Ek vermoed Elsebet het sy gevoelens vermaaklik gevind, hom aanleiding gegee wanneer sy verveeld was en hom afgejak of bloot geïgnoreer as daar iemand interessanter in die omgewing was.” Hy vee moeg met sy hand oor sy oë. “So het dit altans gelyk.” Hy sug rukkerig. “Jammer. Ek moet jou nie met hierdie dinge opsaal nie. Die geraamtes in hierdie familie se kas is legio. Daar moet maar liefs nie aan getorring word nie.” Daarmee laat hy die swaar deur agter hom toeklik. 

			

		

	
		
			Nege

			Jaini sit doodstil en staar na die deur. Dan was dit jaloesie jeens Lourens wat sy gisteraand in die salon by Pieter bespeur het. En as hy in ’n verhouding met Elsebet was, met rede. Selfs vir haar was dit duidelik hoe Elsebet aan Lourens se lippe hang. 

			Sy wip van die skrik toe die deur skielik weer oopswaai en Pieter in lewende lywe binnekom sonder om te klop. 

			“Jaini, ek wil jou ’n guns vra. Die polisie is op pad en hulle gaan ons almal allerhande vrae vra. Ek wil net hê dat jy sal sê jy’t my gisteraand in die kombuis gekry en nie in die salon nie. Asseblief?” Daar is iets van ’n wildheid, ’n desperaatheid in sy oë agter die dikkerige brilglase. 

			“Hoekom, Pieter? Ek kan tog nie vir die polisie so ’n blatante leuen gaan vertel nie.” Jaini frons. 

			“Ek vra jou mooi, Jaini.” Pieter maak ’n pleitende gebaar met sy hande. “Geert kan dit nie verdra dat mense meer drink as wat hy voorskryf nie. Hy sê altyd ’n drankie voor ete en wyn aan tafel is beskaaf, maar enige ander drinkery is brassery. Hy het my eenmaal betrap toe ek nog ’n glasie gedrink het ná ete en my amper afgedank. As dit nou weer uitkom, sal hy my definitief afdank. Asseblief, Jaini.” Pieter se gesig is onnatuurlik bleek. 

			“Ek sal nie noem dat jy iets gedrink het nie, Pieter, maar as hulle my vra waar ek jou opgespoor het, sal ek hulle die waarheid moet vertel. Dat jy in die salon was.” 

			“Maar verstaan jy dan nie? As dit uitkom waar ek was, sal Geert dadelik weet wat ek daar gedoen het. Jaini, ek smeek jou. My werk is op die spel en miskien my ma s’n ook.” Hy kyk haar pleitend aan. 

			Die desperaatheid in sy oë groei. Jaini sug. “Ek sal sê dat ek jou in die gang raakgeloop het,” stem sy teen haar beterwete in. “Anders kan ek nie verduidelik hoe ek geweet het my motor is in die motorhuis nie, of dat daar in die kombuis ’n ingang daarheen is nie.” 

			Hy slaan sy hande saam in ’n oordrewe gebaar van dankbaarheid. “Dankie, Jaini, baie dankie. Jy red my lewe.” Met drie lang tree loop hy tot by die deur en met ’n vierde is hy by die studeerkamer uit. 

			Iets in sy manier van beweeg laat haar skielik aan die gejaagdheid van ’n vasgekeerde dier dink en sy wonder dadelik waarom, want Pieter de Vries lyk nie juis normaalweg gejaagd of soos ’n dier nie. Hy lyk bloot na ’n ou man se sekretaris. Middelmatige lengte, middelmatige bou, middelmatige gesig, donkerraambril, valerige klere. Effens pateties, as sy baie eerlik moet wees.

			Eienaardig hoe uiteenlopend die mans in die huis is. Geert – tot dusver die dinamiesste van almal ten spyte van sy kort postuur – is duidelik ’n man met kennelik Europese sofistikasie en elegansie, al is hy oud en sieklik. De Vries se middelmatigheid staan in skerp teenstelling met die ou man se sterk persoonlikheid en intelligensie en so word sy tekortkominge juis meer opmerklik. Lourens Verwey met sy rykmansjarme, sy duur klere, sy pinkiering en die flitsende goud in sy voortand staan haar egter nog minder aan. Presies waarom, weet sy nie, maar daar is iets aan Lourens wat haar nekhare behoorlik laat rys. En dan is daar Stefan. 

			Sy kou aan die agterkant van haar potlood. Stefan met sy oopnekhemp by sy verweerde jeans, sy besonderse groen oë. Hy het die bou van ’n swemmer met daardie breë skouers. Stefan dra nie die aura van sukses om hom soos Lourens nie, maar hy straal ’n stil selfvertroue, ’n soort innerlike krag uit wat haar beïndruk. Heeltemal te veel beïndruk. 

			En dit terwyl sy vrou enkele ure gelede vermoor is en hy nie juis lyk asof hy treur nie. En daar bestaan boonop ’n wesenlike moontlikheid dat dit hy is wat sy vrou se dood veroorsaak het. 

			Sy skud haar kop verwoed en begin verbete verder lees aan die manuskrip. 

			Jaini se determinasie werp vrugte af. Sy is so verdiep in die verhaal dat sy ruk van die skrik toe An haar kom roep. “Die polisie wil jou sien, hulle is in die salon.” 

			Jaini staan traag op. Een deel van haar is nog vasgevang in die verhaal wat frase vir frase aan haar geopenbaar word. Die ander deel vind dit moeilik om te aanvaar dat sy werklik in die middel van ’n moordsaak sit. As sy tog net met Geert kon praat oor die manuskrip en haar vermoede. Maar sy sal moet wag totdat dinge begin normaliseer. Sy kan Geert nie nou lastig val nie. Die geskrif sal nie ná al die eeue weghardloop nie. Sy sit die leeromslag terug in die kluisie en stap ondertoe. 

			In die klein sitkamertjie stel Pieter haar voor aan speurder-sersant Els. Dié kom allesbehalwe vriendelik voor. Hy is net ’n klein entjie langer as sy, maar sy fris liggaamsbou rem aan die beperkinge van sy onberispelike siviele klere. Sy kort donker hare is duidelik met ’n knipper gesny, sy ewe donker snor met presisie gevorm en sy bruin oë is skerp en beweeglik. 

			’n Man met ’n missie en nie ’n persoon om te onderskat nie, besluit sy en vryf haar hand ná die sterk greep van sy groet. 

			Die jong konstabel Vermaas met haar rooierige vlegsel, haar wipneus en bokkiebruin oë, se handdruk is gelukkig aansienlik bedagsamer. Haar breë glimlag helder haar gesig op en maak haar verrassend aantreklik. Selfs haar uniform kan nie haar atletiese lyf wegsteek nie.

			Toe Pieter die vertrek verlaat, voel die werklikheid onwerkliker as enige fiksie wat sy al gelees het. 

			“Sit asseblief, Juffrou,” dring Els se grinterige stem tot haar deur. Jaini gehoorsaam. “Wat is u weergawe van gisteraand en vanoggend se gebeure? Net kortliks.” Hy blaai ’n bladsy om in ’n swart boekie en vryf dit plat. 

			Jaini knik. Sonder veel omhaal van woorde som sy op wat sy gesien en gehoor het terwyl sy dophou hoe die sersant met ferm bewegings aantekeninge met sy swart plastiekpen maak. 

			“En later vanoggend toe jy weer ondertoe gekom het?” Dis duidelik dat hy ontevrede is oor iets. 

			“Ek het net my boeke kom haal, ’n koppie koffie gedrink en toe begin werk.” 

			“Besef u dat u waarskynlik talle leidrade vernietig het toe u die boeke uit u motor verwyder het?” Sersant Els se intelligente oë is donker van frustrasie. “Dat u inderdaad vervolg kan word op grond daarvan dat u wetend of onwetend ons ondersoek in die wiele gery het?” ’n Kwaai frons kreukel sy voorkop. 

			“Ek het nooit so daaraan gedink nie, Sersant, maar dit was buitendien nie ek wat die boeke verwyder het nie. Dit was reeds by An in die kombuis. Sy’t hulle vir my probeer skoonmaak.” 

			Die frons wyk nie. “Wie het hulle uit die kattebak verwyder?” 

			“Ek is nie seker nie, maar ek verstaan dat dit in opdrag van An was.” 

			Hy maak nog ’n aantekening en kyk dan weer op. “Ek wil in elk geval alles sien wat in die kattebak was om te bepaal of ons beslag daarop moet lê vir forensiese ondersoeke. Konstabel, gaan saam met juffrou Van Schalkwyk en kry die boeke en alles wat uit die kattebak gekom het nadat die lyk verwyder is.” Hy kyk weer na Jaini. “As daar enigiets anders is wat u byval, of as u kan dink aan iets wat u gehoor het voordat die liggaam ontdek is, stel my onmiddellik in kennis.” 

			“Sersant, ek het my boeke nodig.” Jaini byt haar lip. Sonder haar woordeboek gaan sy nie veel kan vorder nie. 

			“Ons sal hulle so gou moontlik aan u terugbesorg. Dit is te sê as daar niks is wat as bewysstuk kan dien nie. U kan voorlopig maar gaan. Ons sal u weer laat roep vir die groepsondervraging.” 

			Jaini knik verlig. “In daardie geval, verskoon my asseblief.” 

			Dit lyk asof die speurder haar skaars hoor, maar toe sy opstaan, kyk hy skielik indringend na haar. “Terloops, wanneer was die laaste keer dat u mevrou Kruger se liggaam gesien het?” 

			Jaini frons effens. “Toe Stefan en An haar na die kamer geneem het.” 

			“Pas nadat u dit in u motor se kattebak ontdek en meneer Kruger die liggaam uitgelig het?” 

			Jaini knik. 

			“Het u enige idee wat intussen van Elsebet Kruger se liggaam kon geword het, juffrou Van Schalkwyk?” 

			“Ekskuus?” Jaini kyk hom verbaas aan. “Wat bedoel u, Sersant?” 

			“Hier rond vra ek die vrae, Juffrou. Het u enigsins vir ’n hartklop probeer voel?” 

			Jaini skud haar kop. “Nee, sersant Els, maar ek weet dat mevrou Kruger dood was toe ek haar in die kattebak gevind het.” Die man vryf haar nou heeltemal verkeerd op. 

			“En mag ek vra hoe u dit weet?” 

			“Ek het net geweet.” 

			“Maar sy kon dalk bewusteloos gewees het?” 

			Jaini huiwer. “Ek weet nie waarheen hierdie vrae lei nie, Sersant, maar ek neem aan dis moontlik, al dink ek dat dit uiters onwaarskynlik is.” 

			“Hoe sou u dan verklaar dat mevrou Kruger se lyk verdwyn het voordat ons hier aangeland het, Juffrou?” Die skerp oë brand in hare. 

			Jaini frons verward. “Verdwyn?” 

			Els knik. “U kan maar gaan, Juffrou. Konstabel, stap saam en kry die inhoud van die bagasiebak.” Hy krabbel weer in sy boekie en uit sy houding kan Jaini sien dat sy beslis verdaag is. 

			“Hoe kon die liggaam verdwyn het?” Jaini kyk na die jong konstabel Vermaas terwyl hulle die gang afstap. “Stefan en An het haar dan tog ...” Sy skud haar kop verward.

			“Ek mag eintlik nie hieroor praat nie, maar, ja, die lyk het verdwyn. Miskien sal sersant Els iets daaroor sê in die groepsondervraging.” 

			“Die groepsondervraging?” Jaini kyk haar vraend aan. 

			“Ja, ons ondervra eers elkeen individueel en dan kry ons almal bymekaar en probeer sekere onduidelikhede opklaar.” 

			In die studeerkamer gekom, wys Jaini die goed wat in die kattebak was uit. Nadat die konstabel alles bymekaargeskraap en verskonend gegroet het, gaan sit Jaini moedeloos agter die lessenaar. Wat nou? 

			Sy kan seker verder vertaal en net ’n lys maak van die woorde wat sy moet opsoek, al is dit hoe frustrerend. ’n Ander opsie het sy egter nie.

		

	
		
			Tien

			Sy kyk op toe Geert ná ’n kort kloppie ingeskuifel kom en spring op. “Kom sit, Geert.” Sy skuif die stoel oorkant die lessenaar vir hom reg. 

			“Dankie, Jaini.” Hy steun toe hy daarin neersak. Die spanning eis duidelik sy tol van die ou man. Die wit hare staan meer herwaarts en derwaarts as gewoonlik en daar is ’n moegheid in en om sy oë toe hy na haar opkyk. 

			“Geert ...”

			Hy moes van haar gesigsuitdrukking afgelei het dat sy wou simpatiseer. Hy skud sy kop. “Ek is nie hier om oor Elsebet te praat nie. Ek kan nog nie. Ek probeer myself steeds oortuig dit het nie gebeur nie.”

			“Ek verstaan.” Sy gaan sit oorkant hom.

			“Ek verneem jy is nou van jou boeke kwyt?” 

			Jaini knik. “Ek is bevrees so. En dit sluit boonop die een boek in waarsonder ek moeilik kan werk.” 

			“Braam Els is klaarblyklik ’n deeglike man, maar ek glo nie hy sal jou onnodig ophou nie.” Hy sit moeisaam terug in die stoel. “En het jy al enige menings gevorm oor die manuskrip? Weet jy al waaroor dit gaan?” 

			Jaini leun met haar elmboë op die lessenaar. Dis duidelik dat hy sy aandag enige ander plek wil bepaal as sy stiefdogter se dood. Die minste wat sy kan doen, is om hom daarmee te help. “Ek dink die geskrif is ’n ware vonds, Geert. Hoeveel weet u van die Nederlandse letterkunde voor die Renaissance?” 

			Geert skud sy kop ontkennend. “Bykans niks.” 

			“Dan moet ek miskien net kortliks die prentjie skets.” Haar vingers draai haar potlood eers diékant toe en dan daardie kant toe terwyl sy besluit waar om te begin. 

			“U weet seker dat Latyn die skryftaal in Wes-Europa was en dat daar neergesien is op die spreektaal as skryftaal?” Jaini kyk vraend na Geert en toe hy knik, vervolg sy: “Dit beteken egter nie dat daar nie in die volkstaal geskryf is nie. 

			“In 1931 het ene Kenneth Sisam in ’n Oxfordse biblioteek afgekom op ’n paar woorde wat nou seker die bekendste geskrewe Oudnederlandse teks is. Dit was ’n pennekrabbel in Oud-Wesvlaams. Dis net een sinnetjie: Hebban-olla vogala nestas hagunnan hinase hic enda thu, uuat unbidan uue nu. Vry vertaal beteken dit: ‘Het alle voëls hulle neste begin behalwe ek en jy, waarvoor wag ons?’”

			“Dis ontdek op die skutblad van ’n geskrif wat dateer uit die elfde eeu. Daar is ook selfs ouer Oudnederlandse tekste. Woorde op ’n doopvont uit die agtste eeu, die Wachtendonck Psalms uit die tiende eeu en – ook uit die elfde eeu – die Leiden Willeram. Die Hebban-olla-vogela-nestas-pennekrabbel kan egter wel beskou word as die oudste teks wat niereligieuse poësie betref.

			“Ongelukkig is daar gedurende die opbloei in die kunste op die nederige volkskuns uit die Middeleeue neergesien en baie tekste het gedurende die Renaissance verlore gegaan. Uit latere tydperke het daar egter wel ’n aantal geskrifte behoue gebly.”

			“Dis darem ’n troos.” Geert glimlag effens. 

			“Dit is.” Jaini glimlag terug. 

			“En jy dink hierdie manuskrip kom uit hierdie latere tydperk?” 

			Jaini haal haar skouers op. “Die kanse is baie skraal en ek kan nie met sekerheid sê nie, maar as dit so is ...” Sy skud haar kop. “Ek is natuurlik nie opgelei om ’n manuskrip self, die papier, ink en so meer te dateer nie, maar wat ek dalk wel kan probeer vasstel, is min of meer uit watter tydperk die taalgebruik en die soort verhaal kom.” 

			“En?” Geert se oë flikker geïnteresseerd. 

			Jaini gee ’n laggie. “Dis nie heeltemal so maklik as wat dit klink nie. Daar is ’n hele aantal faktore wat in gedagte gehou moet word, byvoorbeeld of die trant van die teks hoofs of voorhoofs is.” 

			“Hoofs in soos wat ’n mens iets beskryf wat aan ’n koninklike hof gebeur?” Geert kyk haar vraend aan. 

			Jaini knik. “Baie simplisties gestel, kan ’n mens sê dat een klomp geskrifte gegaan het oor gebeure aan ’n koninklike hof en die ander nie. Albei het wel gehandel oor die ridderlikheid, maar die voorhoofse epiek het gehandel oor die Germaanse strydbaarheid, die Nederlandse weergawe van die Franse chanson de geste. Dit was liedere oor heroïese dade en veldslae wat veral oor Karel die Grote en sy nakomelinge gegaan het. Hierdie liedere is dus geskryf in die twaalfde en dertiende eeue, maar het gebeure in die agtste en negende eeue as onderwerp gehad. In die twaalfde eeu het daar egter iets gebeur wat die gang van die lewe, die liefde en die siening van die vrou vir altyd verander het. Die ...” Jaini kyk verleë na Geert toe hy sy hand ophou. “Verveel ek u?” 

			Geert skud sy kop. “Geensins nie, ek sal net graag wil hê Stefan moet by wees wanneer jy verder verduidelik. Hy is ook baie geïnteresseerd in dinge uit die verre verlede.” 

			Jaini knik en sit die potlood neer. “Dan wag ons totdat hy die geleentheid het om by te wees.” 

			Geert vee deur sy hare. “Ja, wanneer dit ook al mag wees. Hierdie ding met Elsebet het ons almal soos ’n orkaan getref.” Hy sug diep. “Wie sou Elsebet tog dood wou hê? Wie sou dit gedoen het, Jaini?” 

			Hy skud sy kop stadig heen en weer, duidelik onmagtig om nié daaroor te praat nie ondanks sy vroeëre uitlating. “Die seuns is almal soos kinders vir my. Stefan was nog altyd die modelskoonseun al het Elsebet hom al sy dae gegee. Vir Lourens ken ek vandat hy as ’n sukkelende prokureurtjie hier op die dorp aangekom het. En Pieter. Hy het van geboorte af in my huis grootgeword.” Hy sug rukkerig, sy oë raak waterig. 

			Jaini wonder of hy al weet Elsebet se liggaam het verdwyn en besluit om liewer nie daarna te verwys nie. Die ou man lyk so bleek en verslae. 

			’n Klop onderbreek meteens hulle gesprek. An loer om die deur. “My hand is al lam gelui aan die klokkie. Kom eet tog nou.” Die ongeduld in haar stem is vir die skyn, besef Jaini onmiddellik, want haar oë spreek van kommer toe sy Geert se moeë gesig sien. 

			“Jaini, stap jy solank. An sal my na benede help.” 

			Jaini kyk vraend na An en toe dié knik, verlaat sy die vertrek en stap ingedagte die trappe af. 

			Die res van die mense is reeds aan tafel. Pieter is steeds bleek, sy ooglede is geswel en die wit van sy oë rooi. Hy steur hom nie aan Jaini toe sy binnestap nie, bly net vir Lourens aangluur. “’n Misbaksel! Dis wat jy is!” Pieter se stem is skor van emosie. 

			Jaini kyk van die een na die ander. 

			Stefan kom hoflik orent. “Sit gerus, Jaini.” Hy beduie na haar stoel. Sy gehoorsaam ongemaklik. Jy kan die atmosfeer in die vertrek met ’n mes sny en tog betrag hy net die twee ander mans asof hy bloot ’n toeskouer is. Asof hy nie self in die arena van Elsebet se moord staan nie.

			Lourens lê-sit in sy stoel, sy arms gevou en ’n verveelde uitdrukking op sy gesig. “Is jy klaar?” Daar is ’n smalende noot in sy stem. 

			“Jy dink jou geheimpie is veilig, nè? Maar ek het nuus vir jou, Lourens Verwey. Ek weet van die geld wat Elsebet vir jou geleen het.” Pieter se bolip krul. 

			Lourens sit regop, sy ronde gesig meteens ontdaan van enige kleur. “Dis ’n leuen!” 

			Jaini kyk van Lourens na Stefan. Dié se wenkbroue het eensklaps omhoog geskiet. 

			Pieter skud sy kop met ’n gryns om sy vlesige lippe. “Jy het Elsebet net misbruik om by haar geld uit te kom. As die familieprokureur het jy immers geweet sy het ’n stewige bedrag van haar ma geërf toe sy vyf en twintig geword het. Jy het ook geweet sy het skaars enigiets daarvan gebruik aangesien sy met haar beskeie behoeftes tussen Stefan en Geert ’n groter toelae gekry het as wat sy ooit kon opgebruik.” 

			“Natuurlik het ek geweet van haar erfporsie, maar waar jy daaraan kom dat Elsebet daarvan aan my geleen het, sal net jy weet. Dis belaglik. Lyk dit vir jou asof ek nodig het om van my kliënte geld te leen?” Hy kyk na Stefan en haal sy skouers verontskuldigend op. 

			“Dis belaglik,” herhaal hy. Die goue horlosieband flits in die lig. “Die man is die kluts skoon kwyt. Buitendien, ek en Elsebet was bloot vriende.” 

			“Vriende? Jou liegbek!” Pieter druk sy bril met ’n ontstelde gebaar vaster teen sy neusbrug. “En Elsebet het self vir my vertel van die geld. Ook dat jy haar wou oorhaal om by Geert aan te dring op ’n groter nalatenskap. Kastig om haar toekoms te beveilig. Ga!

			“Onthou, ons het amper soos broer en suster grootgeword. Sy het baie keer dinge met my bespreek wat sy nooit met iemand anders sou bespreek het nie.” Hy kyk vermakerig na die ander twee mans asof hy van hulle verwag om te bevestig dat hy en Elsebet nader aan mekaar was as wat sy ooit aan enigeen van hulle was. 

			“Dis natuurlik ook baie gerieflik dat Elsebet dit nie meer kan verifieer nie nè, De Vries?” Lourens is weer sy smalende self. 

			Stefan maak sy keel skoon. “’n Bankstaat sal uitsluitsel kan gee oor die saak. Ons weet almal Elsebet was nie spandabelrig nie. As daar groot bedrae onttrek is, sal ons daarop ingaan. As kleinerige bedrae onttrek is, kan ’n mens aanvaar dat sy dit óf op haarself spandeer het, óf dit aan iemand gegee of geleen het, binne die kader van vriendskap. Ek sal daarop ingaan ter wille van ons almal se sielerus. Ek stel voor ons hou nou op om mekaar verwyte toe te slinger. Ek hoor Geert aankom. Hy kry al swaar genoeg. Laat ons ten minste beskaaf wees voor hom.” Hy staan op en trek Geert se stoel by voorbaat vir hom uit. 

			Toe Geert instap, kyk hy van die een na die ander. Jaini kan sien dat hy ook onmiddellik die kwalik onderdrukte vyandigheid aanvoel. Hy groet egter normaalweg en laat toe dat Stefan hom gerieflik maak in sy stoel. Tog is daar ’n bewing in sy stem toe hy die seën vra. 

			An lig die deksels en kyk dan na Jaini. “Sal jy vir almal inskep? Sersant Els wil die personeel ondervra en het gevra dat ek moet by wees. Nie dat dit hom iets gaan baat nie. Almal was al van gisteraand negeuur af terug by hulle woonkwartiere vyftien kilometer van hier af en het eers weer seweuur aangemeld. Hulle het nie vervoer as hulle nie gehaal en gebring word nie. En Josef, die hooftuinier, is die enigste een wat sleutels vir die kombi het.” 

			Jaini knik en wonder vlugtig hoeveel personeel in die huishouding nodig is om alles so glad te laat verloop.

			“Dankie, kind.” Sy druk ’n paar slierte hare wat losgekom het terug in haar bolla en verlaat die eetkamer. 

			Die ete verloop in stilte. Dis duidelik dat Geert nie die energie het om enige soort gesprek aan die gang te probeer hou nie. Pieter en Lourens ignoreer mekaar heeltemal. Stefan is die enigste een wat min of meer normaal probeer voortgaan, maar hy is duidelik in sy eie gedagtes versonke. Jaini was nog nooit juis ’n onderhoudende geselser nie en kan aan niks dink om in die omstandighede te sê nie. 

			Eers toe hulle nagereg eet, kyk Geert weer op. 

			“Sal jy darem kan voortgaan met die ontsyfering van die geskrif, Jaini?” 

			Jaini knik. “Dit sal stadiger gaan sonder die woordeboek, maar daar is heelwat wat ek nogtans kan uitrig.” En selfs al was daar nie, sou sy gesorg het sy bly agter die deure van die studeerkamer. Die onderstrominge in die res van die huis laat haar nog meer soos ’n onwelkome buitestander voel as voorheen. 

			“Dan is dit goed so.” Geert skuif sy nageregbakkie weg. “Stefan, as jy klaar is, help my asseblief na my kamer. Ek wil gaan skuinslê voor die ondervraging weer begin.” Hy kyk na Pieter en Lourens. “Julle sal my verskoon?” 

			Lourens kyk na Geert. “Maar natuurlik.” 

			Pieter knik en druk ’n servet teen sy lippe. 

			Stefan help die ou man op. Saam skuifel hulle die vertrek uit. 

			Jaini voel uiters ongemaklik, maar dit sal ongeskik wees om ook op te staan terwyl die ander twee nog eet. Sy roer-roer aan die nagereg waarvoor sy nie meer kans sien nie. 

			“Hy moet verlig wees noudat hy van Elsebet en haar buie ontslae is.” Lourens kyk Pieter amper vermakerig aan. 

			“Wie? Stefan?” Pieter was duidelik ingedagte. Dan bars hy los: “Die vark! Hy sit daar met sy skynheilige gevreet voor Geert en dit terwyl hy Elsebet gereeld aangerand het. Hoeveel keer het sy my nie die blou kolle en stukkende plekke gewys nie. En elke keer het sy my gesmeek om niemand te vertel nie. Sy wou nie vir Geert ontstel nie!” Sy gesig is geelbleek in die lig van die kandelaar. 

			Buite is die dag nog grou met reën wat weer begin uitsak het. 

			“Stefan het vir Elsebet aangerand?” Lourens leun vooroor op sy elmboë. “Dis nuus.” Hy dink vir ’n oomblik na, frons dan. “Is jy seker?” 

			“Ek sê mos sy het vir my haar kneusplekke gewys. Eenkeer het sy selfs ’n lelike sny aan haar voorkop gehad.” Pieter se oë gloei donker met iets na aan haat. “Dit was nie genoeg dat hy geweier het om te skei nie, nee, hy moes haar nog rondstamp en slaan ook.” Sy temerige stem is skor van emosie. 

			Alles in Jaini rebelleer teen die aantyging dat Stefan ’n vroueslaner is. Sy voel tot diep in haar siel geskok. Pieter het dan ook sy eetgerei skaars neergesit toe sy opvlieg en haarself verskoon. 

			By die deur loop sy in haar haas amper in An vas waar sy met haar hande in haar sye, ’n peinsende uitdrukking op haar gesig, staan. 

			Jaini bedank haar vir die middagete en wil verbystap toe An haar keer. 

			“Moenie verdwyn nie, kind. Sersant Els wil hê ons moet almal bymekaarkom. Ek het gedink die groot sitkamer sal die beste plek wees. Dis die een aan die linkerkant op pad na Geert se kamer. Ek gee die sersant en die konstabel net gou iets om te eet. Wees maar so halfdrie daar.” 

			Jaini knik en vlug met die trap op. 

			An is fenomenaal, sy is die enigste een wat nog kophou, kos op die tafel kry en reëlings tref. Hoe bekwaam moet ’n mens nie wees om so op te tree ná die moord op iemand wat vir haar sekerlik ook soos ’n kind in die huis was soos Pieter vir Geert nie? Is dit tipiese Hollandse pragmatisme of is dit bloot harteloosheid?

			Jaini leun met haar elmboë op die antieke blad van die lessenaar en kyk na die leeromslag met sy kosbare inhoud. Haar gedagtes is heeltemal te verward om nou op enigiets te konsentreer. Sy blaai ingedagte deur die velle geskryf deur Geert se moeder, skud hulle dan weer bymekaar, slegs vaagweg bewus daarvan dat sy ’n paragraaf oor Geert en sy suster se kindersiektes raakgelees het. 

			Het die sersant geïnsinueer dat Elsebet moontlik nie dood is nie? Dalk probeer vlug het? In haar dun nagrok en kaalvoet sal sy in hierdie weer sekerlik nie ver kom nie? Is sy dalk verward? Lei sy dalk aan geheueverlies? 

			Sy, en al die ander ook, het An se woord aanvaar dat Elsebet dood is. Daar is tog geen rede waarom An daaroor sou jok nie. En tog het sy verdwyn.

			Of iemand het haar laat verdwyn. Dalk sodat die oorsaak van haar dood nie bekend word nie? Omdat ’n nadoodse ondersoek die polisie na die moordenaar kan lei?

			Stefan? Sal ’n man wat bedagsaam genoeg is om ’n kniekombersie agter Geert aan te dra, sy vrou slaan? Haar vermoor? Vreemder dinge het seker al gebeur, maar vir haar strook dit nie. 

			Sy vee oor haar oë. Hoekom bly sy so intens bewus van die man? Hoekom kan sy hom nie uit haar gedagtes weer soos sy met so baie ander dinge kan doen nie? 

			Toe sy opkyk, is dit asof haar gedagtes hulself vergestalt het. Stefan staan die kosyn vol. “Kan ek inkom?” 

			Sy kyk hom effens verskrik aan, maar knik tog. 

			“Iets fout?” 

			Sy kan skaars vir die man sê sy is ontsteld omdat sy so pas moes hoor hy is ’n vroueslaner. Dat sy ’n sekonde gelede gewonder het of hy die moordenaar is.

			Hy gaan sit skuinsweg op die lessenaar se hoek, tel haar vergrootglas op en draai dit om en om in sy vingers. Die lang, bykans delikate vingers met kort spierwit naels pas amper nie by die grootte van die hande nie. Hande wat duidelik nie gewoond is aan strawwe handearbeid nie. Vir die eerste keer wonder sy wat hy doen vir ’n lewe en of hy maar net op Geert se goedgunstigheid teer. 

			Hy wag nog op ’n antwoord, besef sy. “Niks spesifieks nie.” Sy laat sak haar blik. Die man is dalk ’n geweldenaar, moontlik selfs ’n moordenaar, maar hier in sy nabyheid voel sy nietemin ’n onmiskenbare aangetrokkenheid tussen hulle roer. 

			“Moet jou maar nie te veel steur aan die dinge wat mense onder spanning en in die hitte van die oomblik kwytraak nie. Veral Pieter het ’n goed ontwikkelde sin vir die dramatiese, die melodramatiese selfs.” 

			Sy kyk vinnig op. Sou hy Pieter se woorde gehoor het of ken hy hom maar net goed? 

			“Dan het Pieter iets gesê wat jou ontstel het.” Die man se waarnemingsvermoë is ontstellend. Hy kantel sy kop en toe sy niks sê nie, glimlag hy net en kyk op sy horlosie. “Ek het jou eintlik net kom herinner ons moet ondertoe gaan. Stap jy saam?” 

			Jaini skud haar kop. “Dankie, maar ek gaan net eers ’n draaitjie loop.” 

			Hy knik, gly van die lessenaar af en stap na die deur toe waar hy omdraai. “As dit dalk iets te doen het met Elsebet se gereelde blou kolle en kneusplekke, haar asma-aanvalle wat volg op episodes van angstigheid ...” Hy huiwer, skud dan sy kop. “Maar hoekom sou dit jou ontstel dat Pieter my daarvan beskuldig dat ek my vrou ’n lewe gelei het – selfs aangerand het?” Hy kyk haar ’n oomblik stip aan asof hy haar probeer peil, voor hy omdraai en met die trap af verdwyn. 

			Eers toe Jaini haar asem uitlaat, kom sy agter dat sy dit opgehou het. 

			

		

	
		
			Elf

			Jaini huiwer op die drumpel van die formele sitkamer. Dit is die eerste keer dat sy hier kom. Die vertrek is te groot om benoud daarin te voel, maar bevat te veel meubels en te veel boergonje fluweel om ’n rustige atmosfeer te skep. 

			Die groot boogvensters, die hoë plafon met sy sierlike patrone en die enorme antieke meubelstukke laat die plek na ’n museum lyk en Jaini kan verstaan hoekom Geert verkies om merendeels in die kleiner sitkamertjie of, soos hy dit noem, die salon, bymekaar te kom. 

			Dis asof die persoon wat die huis ingerig het enigiets sou koop solank dit duur, antiek en uitsonderlik is, maar nie die inherente oordeel gehad het om ’n smaakvolle geheel te skep nie. Sou dit Geert se Eefje gewees het? Waarskynlik.

			Sersant Els staan by ’n antieke tafeltjie en lees deur sy aantekeninge, maar aan sy flikkerende ooglede kan ’n mens sien hy is duidelik bewus van wat om hom aangaan, wie die vertrek binnekom en waar hulle gaan sit. Die konstabel wieg op haar skoene se dienlike hakke, hande agter haar rug gevou, haar groenbruin oë op die reuseskildery bo die kaggel gerig. Jaini volg haar blik. 

			Die mooi jong vrou in die portret dra klere uit die agtiende of vroeë negentiende eeu. Die robyne en smaragde van die halssnoer om haar nek en die bypassende ring aan haar vinger gloei met onverwagse warmte. 

			Die oë wat uit die skildery terugkyk, het ’n mesmeriserende effek. Vir ’n oomblik voel dit vir Jaini asof die vrou se beeltenis werklikheid word, asof sy deur haar oë uitreik na Jaini, asof sy uit die feitlik onsigbare kwashale klim en iets aan haar wil oordra. Jaini skud haar kop effens en dan is dit meteens weer net ’n skildery van ’n pragtige vrou wat teen die muur van die sitkamer hang. 

			Jaini kyk om toe Pieter die vertrek binnekom en op ’n antieke hoërugstoel gaan sit. Die diep wynkleur van die fluweelbekleedsel laat hom nog geler as gewoonlik lyk. Lourens het intussen ook ingekom en staan met sy rug na almal by die venster en uitstaar. An rangskik koppies op die koffietafel. 

			Jaini wring haar hande effens senuagtig en gaan sit dan op ’n tweesitplekbankie nadat sy die dun beentjies van die stoele in die vertrek met bedenkinge bekyk het. Sy voel aan die pragtige tapisserielap waarmee die besonder mooi bankie oorgetrek is en bekyk dit dan van nader. As sy dit nie mis het nie, is die minuskule stekies sowaar met die hand gemaak. 

			Geert, ondersteun deur Stefan, kom die vertrek binne. 

			Lourens draai om en gaan sit, ’n onverskillige uitdrukking op sy gesig. An gaan sit langs hom, en Geert en Stefan deel ’n bank. 

			Sersant Els maak sy keel skoon. “Mense, ek is jammer ons ontmoet onder sulke onaangename omstandighede. Ek wil dit uit die staanspoor duidelik maak dat ek tot tyd en wyl die teendeel bewys is, aanvaar dat mevrou Kruger gewelddadig gesterf het, al het haar liggaam verdwyn. 

			“Sodra die weer beter raak, sal daar ’n behoorlike soektog van stapel gestuur word. Sover ek kan aflei uit al u verklarings, was mevrou De Vries die laaste persoon waarvan ons weet wat die liggaam van mevrou Kruger gesien het en dit was kort nadat ons bevestig het ons is op pad?” Hy kyk rond in die vertrek, maar niemand weerspreek sy stelling nie. 

			“Dit is dan een saak waaroor daar eenstemmigheid is. Daar is egter ’n paar dinge waaroor ek verdere duidelikheid moet kry. Eerstens,” hy buig die pinkie van sy linkerhand na agter. “Ek moet weet waar elkeen van u was in daardie uur of wat voordat ek en konstabel Vermaas hier opgedaag het. Dit wil sê gedurende die tyd toe mevrou Kruger se liggaam klaarblyklik verdwyn het. En tweedens,” hy buig sy leë ringvinger om. “Ek moet weet waar elkeen van u was tussen elfuur gisteraand en vieruur vanoggend.” 

			Hy kyk in die rondte, laat sy intense blik ’n oomblik op elkeen rus voor hy na Geert draai. “Tot dusver verstaan ek dat meneer Van den Beek in sy suite was vir die duur van die oggend.” 

			Geert knik en hervat sy greep op die kierie. 

			“Mevrou De Vries, u was hoofsaaklik in die kombuis, spens en opwaskamer.” Els wag totdat sy ook knik. 

			“Meneer De Vries, u was ...?” Hy kyk vraend na Pieter. 

			“Ek was maar hier doenig. Ek was ’n rukkie by Jaini en verder het ek in my kamer gesit en briewe vir meneer Van den Beek geadresseer.” 

			Els knik. “Meneer Verwey?” 

			“Ek het in die salon gesit en lees.” Lourens hou sy palms verontskuldigend na bo. “An het nog vir my koffie gestuur. Een van die huishulpe het dit gebring.” 

			An knik toe Els vraend na haar kyk. 

			“Dit laat u, meneer Kruger?” Hy skik sy snor. 

			“Ek was in my studeerkamer wat deel uitmaak van my en Elsebet se suite. Ek was ook in die kombuis en later vir ’n rukkie by Jaini in die studeerkamer.” 

			“En het enigeen van u enigsins iets gesien of gehoor wat lig kan werp op die verdwyning van die lyk?” Hy kyk van die een persoon na die ander. Een na die ander antwoord ontkennend. 

			Els skud sy donker borselkop, ’n gefrustreerde frons tussen sy oë, en draai dan na Geert. “Meneer Van den Beek, volgens u was u gisteraand net ná elf reeds in die bed. U sê juffrou Van Schalkwyk kan dit bevestig?” Die speurder kyk vraend na Jaini. 

			Sy knik. “Dit was omtrent elfuur toe ek meneer Van den Beek ondertoe vergesel het, dis nou van die studeerkamer af.” 

			“En u?” 

			“Ek het nog ’n hele ruk gewerk en toe ek agterkom dat ek die verkeerde boek by my het, het ek gaan was en slaap. Ek was halfeen in die bed.” 

			“En kan enigiemand dit bevestig?” Sersant Els kyk in die rondte met sy wakker bruin oë. 

			“Ek het twee keer gehoor dat Jaini die badkamer gebruik. Die eerste keer was net ná elf en ek weet nie hoe laat dit die tweede keer was nie. Ek het toe reeds ’n hele ruk lank geslaap.” Lourens se gesig spreek van verveling. 

			“En kan u bevestig dat meneer Verwey in sy slaapkamer was, Juffrou?” Els se oë flits weer na haar. 

			“Daar was nog lig onder sy deur om elfuur ...” Jaini wonder of sy dit moet noem dat Elsebet by hom was. 

			“En?” Els het die onsekerheid gehoor. 

			“Ek het stemme gehoor.” Jaini kyk verskonend na Lourens. 

			“Meneer Verwey?” Els kyk na die prokureur. 

			“Elsebet, mevrou Kruger, was in my kamer. Sy wou weet wat meneer Van den Beek aan sy testament laat verander het. Almal weet dis waarom ek hier is, maar niemand weet wat die verandering inhou nie. Geert sou môreaand die veranderinge met Stefan en Elsebet bespreek het.” Lourens bestudeer sy vingernaels en druk sy pinkiering haaks. 

			“En het u mevrou Kruger vertel wat die veranderinge inhou?” 

			Hy kyk op, een wenkbrou gelig. “Nee, sersant Els, dit sou tog oneties wees.” 

			“Jy lieg, Verwey. Jy het haar vertel dat Geert haar vir alle praktiese doeleindes onterf het! Dat Stefan nou die hooferfgenaam is!” Pieter het opgespring en swaai ’n wysvinger in Lourens se gesig. Hy swaai om na Stefan. “Hoe lank al weet jy dat Geert sy testament in jou guns gaan verander?” 

			“Ek het nie daarvan geweet totdat Elsebet my gisteraand ingelig het nie.” Stefan antwoord rustig. 

			Braam Els draai na Lourens. “Wat het u daarop te sê?” 

			“Ek het nie vir Elsebet ingelig oor die aard van die verandering aan die testament nie. Sy het wel haar eie afleidings gemaak.” Hy vou die een been oor die ander. 

			“Goed, kom ons laat dit voorlopig daar. Meneer Kruger.” Hy kyk na Stefan en druk-druk weer aan sy snor. 

			Stefan is hoog op die lys van verdagtes by die speurder, besef Jaini. Sy hoop vir sy onthalwe dat hy ten minste ’n ordentlike alibi het. 

			“U sê dat u ná ’n argument met u oorlede vrou gaan stap het. Dit was volgens u omtrent twaalfuur.” Die speurder se oë wyk nie vir ’n oomblik van Stefan af nie. 

			Stefan knik. “Ek het juffrou Van Schalkwyk teëgekom toe sy die studeerkamer verlaat het.” 

			Els kyk vlugtig na Jaini en sy knik bevestigend. “En van twaalf tot vier het u in die gietende reën rondgestap. Vier ure lank.” Els lig sy donker wenkbroue skepties. 

			“Nee, ek het ’n groot deel van die tyd in die grot gesit.” ’n Vreemde glimlaggie speel om Stefan se lippe.

			Els frons. “Die grot?” 

			Stefan knik. “Ek skryf aan ’n reeks boeke, fiksie wat op feite gebaseer is, oor die Steentydperk. Die grot met die Boesmantekeninge net agter die huis is een van die redes waarom ek aanvanklik op De Beek beland het. Ek het navorsing gedoen oor die San-kuns in die omgewing. Ek bring baie tyd in die grot deur, sit dikwels daar en skryf ook. Dit gee vir my ’n gevoel van hoe die mense geleef het, hoe hulle dinge gesien en ervaar het. Ek het ’n deel vir my ingerig sodat ek enige tyd daarheen kan gaan as die bui my pak.” 

			“En ná die argument met u vrou het u daarheen gegaan om te skryf?” Els lyk steeds baie skepties. 

			“Ek het nie gisteraand geskryf nie, eerder my gedagtes agtermekaar gekry. Dinge vir myself probeer uitwerk. Ek moes onder meer besluit of ek bereid was om tot ’n egskeiding in te stem soos Elsebet versoek het. Vir die rekord: Ek het besluit om haar wel tegemoet te kom op voorwaarde dat ons dit eers met Geert, met my skoonvader, bespreek.” 

			“En nou is sy gerieflik dood! Wil jy regtig hê ons moet dit glo?” Pieter lyk amper koorsig. 

			“Dit skeel my nie of jy of enigeen my glo nie, De Vries. Ek vertel net wat gebeur het.” Vir die eerste keer is daar ’n skerpte aan Stefan se normaalweg rustige stem, en Jaini besef dat hy onder veel meer spanning verkeer as wat hy wil laat blyk. Sy laat sak haar kop. Selfs vir haar klink sy alibi maar bra lamlendig. 

			“Ek neem aan niemand kan verifieer dat jy vir vier lange ure eers gaan stap en toe in die grot gesit het nie?” Die skeptiese toon van Els se grinterige stem begin oorgaan in ongeloof. 

			Stefan skud sy kop. “Nee, tensy An my hoor uitgaan het. Ek het die kombuisdeur gebruik en haar kamer is digby.” 

			“Jammer, Stefan, maar ek moes toe lank reeds geslaap het.” An skud haar kop met ’n verskonende trek op haar goedige gesig. 

			“Hoe het dit gebeur dat jy net betyds vir die ontdekking van die liggaam opgedaag het, meneer Kruger?” vra Els terwyl hy aantekeninge maak. 

			“Die grot is binne hoorafstand van die motorhuis. Ek het Jaini, juffrou Van Schalkwyk, hoor gil en toe afgehardloop ondertoe.” 

			“Hoe het jy in die motorhuis gekom?” 

			“Deur die kombuis.” 

			“Al was een van die motorhuisdeure oop?”

			“Ek was nie bewus daarvan tot ek in die motorhuis gekom het nie.”

			“Jy was nat en het vermoedelik modder aan jou skoene gehad?” 

			Stefan knik. “Ek neem so aan. Ek het nie op daardie stadium spesifiek daaraan gedink om An se blink vloere te ontsien nie.” ’n Ironiese glimlaggie speel om sy lippe. 

			“Hoe verklaar jy dan dat daar geen modderspore op die kombuisvloer was nie?” 

			Stefan kyk vraend na An. Sy skud haar kop. 

			“Ek weet nie, maar ek neem aan een van die huishulpe het moontlik die vloer gewas voor julle hier aangekom het?” 

			“Volgens mevrou De Vries sowel as die huishulpe, is dit nie die geval nie.” 

			Stefan kyk peinsend na Els. “Dis eienaardig.” 

			Els trek sy digte wenkbroue op asof hy wil sê “Werklik?” en draai na An. “Mevrou De Vries.” Hy raadpleeg sy aantekeninge terwyl hy oor sy snor vryf. “U het omstreeks tienuur gaan slaap.” Hy kyk op, pen An vas met sy blik. 

			“Ja, nadat ek seker gemaak het die skottelgoed is gewas en weggepak. Ek staan soggens vroeg op. Ek gaan slaap nie graag later as tienuur nie.” An lyk onverstoord. 

			“En het u enigiets verdag gehoor?” 

			An skud haar kop. “Ek het Jaini en Pieter in die gang hoor gesels en weet Pieter het vir Jaini kombuis toe geneem. Ek het ook gehoor dat Elsebet en Pieter gesels. Elsebet is kort ná Jaini ook boontoe. Pieter het gaan bad. Ek kon hoor hoe die badwater intap. Verder weet ek van niks totdat ek Jaini in die motorhuis hoor skree het nie.” 

			“Het enigeen vir mevrou Kruger gesien nadat meneer Kruger gaan stap het?” Die speurder kyk in die rondte. “Of haar hoor beweeg in die huis of buite?” Hy sug in reaksie op die ontkennende skud van die koppe. 

			“Liewe hemel, Sersant, wat sou sy buite in die yskoue reën gemaak het, geklee in ’n dun nagrok en kaalvoet?” Stefan kyk ontstig na sersant Els. 

			Els vryf sy ken fronsend, vir ’n oomblik ingedagte. “Meneer Van den Beek, as u nie omgee nie, sal ek en konstabel Vermaas graag nou die hele huis wil deursoek om te kyk of ons enigsins iets wyser kan word?” 

			“Natuurlik.” Geert knik. 

			“Dan verdaag ons solank. Ek sal van u almal verwag om beskikbaar te wees vir verdere ondervraging.” Sersant Els loer vir oulaas onder sy donker wenkbroue deur na Stefan voor hy wegdraai. 

			Dit het opgehou reën en die son loer deur die wolke toe Jaini op die voorstoep uitstap. Sy het vars lug nodig. Die welige tuin druip van die water. Sy volg die geplaveide voetpaadjie wat na die agtertuin lei en dan oorgaan in ’n stel steil trappe wat teen ’n rantjie direk agter die huis begin. Sy wonder of dit na die grot sal lei. Nuuskierig begin sy klim. 

			Uitasem ná die steilte, gaan staan sy op die platformpie wat die laaste trap vorm. Sy kyk verras rond. Die voorste deel lyk nie eintlik na ’n grot nie, eintlik eerder ’n rotsskuiling, maar dis heerlik droog en windbeskut. Agtertoe kan sy egter wel sien dat die grot op ’n paar plekke dieper die berg inkalwe. 

			Sy kry haar asem terug en begin teen die wande vir die rotstekeninge soek. ’n Hele ent dieper in, afgeskort deur ’n stuk rots en in ’n nouer deel, staan daar ’n opgevoude stoel en tafel, ’n stormlantern en ’n ruwe houtkis. Dis duidelik dat Stefan hom goed ingerig het vir die tye wat hy daar deurbring. 

			In die diepste deel van die skuiling kom sy op die oker en bruin figuurtjies af. Daar is onder andere ’n jagter met haasore, ’n voëlman, ’n insek van ’n aard en een of ander skynbaar mitologiese figuur met horings op sy kop. 

			“Vroeëre antropoloë het beweer dat die kunstenaars rondgetrek het en deur die verskillende jaggroepe onderhou is terwyl hulle geverf, stories vertel en geeste opgeroep het.” 

			Jaini kyk om toe sy Stefan se stem hoor. Hy kom staan langs haar en hulle bekyk die figure. “Volgens hulle was die kunstenaars se taak bloot om die seremonies, die rituele en die mites wat saans om die vure gefluister is, vir die nageslag te bewaar.” 

			“Amper soos die troebadoers met hulle liedere in die Middeleeue.” Jaini kyk op na die groot man se gesig met die hoë wangbene, die wangholtes en die sterk kaak wat haar herinner aan ’n foto wat sy gesien het van ’n Asteekse beeldhouwerk. Sy langerige hare val sagkens vorentoe toe hy na haar afkyk. 

			Sy wys na een van die figuurtjies. “Hoe het hulle hul verf gemeng, vir hierdie rooierige gedeeltes byvoorbeeld?” 

			“Die rooi kom van ysteroksied.” Sy stem is diep en resonant in die holte van die grot. 

			“Dit klink ten minste meer higiënies as die monnike in die Middeleeue wat ook maar met kleure moes eksperimenteer. Een manier waarop hulle klaarblyklik ’n rooi pigment verkry het vir hulle manuskripte, was deur sout, koper en heuning met urine te meng.” 

			Stefan grinnik. “Die San het ook sulke konkoksies gehad. Ek dink die wit kom van voëlmis.” 

			“Jy het gepraat van vroeëre antropoloë. Wat het sedertdien verander?” 

			Hy vou sy arms voor hom en wieg op sy hakke. “Meer kontemporêre antropoloë het agtergekom dat die onderwerpe van San-tekeninge ’n besliste selektiwiteit toon. Hulle het begin besef dat die rotskuns verband hou met die kunstenaar se religieuse agtergrond, spesifiek met die trance-ervarings van die San se sjamane.” Hy bly ’n oomblik stil. Sy vingerpunte rus liggies teen die rotswand langs die tekening van die man met die horings op sy kop. 

			“En ’n sjamaan is ’n soort geneser of toordokter?” 

			Hy knik. “Die sjamaan vorm ’n brug tussen die bekende wêreld en die bonatuurlike, en kan as sodanig genesend optree. Hy dans homself in ’n beswyming in. Eers begin sy lyf krom trek, dan begin hy ril en sweet en soms raak sy neus aan die bloei. Wanneer die beswyming uiteindelik volkome is, beweeg hy tussen sy mense rond, lê hulle die hande op en trek hul siektes en booshede sodoende uit.” 

			“En dis wat hierdie tekeninge uitbeeld?” Jaini beduie na die figuurtjies. 

			Stefan knik weer. “Min of meer. Die tekeninge is metafore vir die dinge wat in hierdie toestand van beswyming ervaar word. ‘Vlug’ en ‘onder water’ is maar twee van die metafore. Die algemeenste is egter die dood, ’n metafoor wat berus op die analogie tussen die toordokters wat sogenaamd tydens die beswyming ‘sterf’, en die letterlike dood van ’n wildsbok wat ook in die sterwensproses sy kop laat sak, sweet en ril met bloed wat uit sy neus uitloop.” Stefan maak sy keel effens skoon. “Jammer, ek raak partykeer te meegevoer.” 

			Jaini skud haar kop. “Dis fassinerend.” Sy wys na drie tekeninge wat saam gegroepeer is. “Met ander woorde hierdie figure beeld die hallusinatoriese ervarings van die toordokters uit?” 

			Hy knik. “Die San het baie interessante gewoontes en idees.” Dan glimlag hy skewerig. “Die meeste maak wonderlik sin, maar ek is maar bly ons volg nie die San se vorm van informele regspraak nie.” 

			Jaini draai haar kop vraend. 

			“Die orde is bloot gehandhaaf deur openbare mening.” Sy helder oë verdonker. “En as dit by ons van openbare mening afgehang het, was ek reeds skuldig bevind aan Elsebet se moord.” 

			Jaini kyk na haar voete en skop-skop teen ’n rots met die punt van haar drafskoen. “Nie noodwendig nie.” Sy kyk op toe Stefan niks sê nie. Sy oë is skepties op haar gerig. Jaini haal haar skouers op. “Jy hoef my nie te glo nie, maar ek dink nie jy het haar vermoor nie.” 

			“Ek het meer as een motief gehad en sekerlik die geleentheid, sowel as die frame of mind.” 

			Jaini gee ’n laggie. “Dink jy nie jy moet eerder mense van jou onskuld probeer oortuig nie? Veral iemand wat bereid is om jou die voordeel van die twyfel te gee?” 

			Stefan gee ’n tree nader aan haar. “En hoekom sou jy my die voordeel van die twyfel wou gee, Jaini? Jy ken my skaars.” Hy skud sy kop. “Trouens, jy ken my glad nie.” 

			Jaini vou haar arms voor haar. Hoe verduidelik sy aan hom dat sy ’n warmte, amper ’n gevoel van vertroudheid ervaar wanneer hy by haar is? Dat sy net in haar binneste weet hy is nie tot moord in staat nie. 

			Sy haal haar skouers met meer ongeërgdheid op as wat sy werklik voel. “Noem dit maar vroulike intuïsie?” 

			Stefan lyk steeds skepties. “Dink jy nie dis baie riskant om iets so onwetenskaplik soos intuïsie te vertrou nie? Veral in die omstandighede.”

			“Moontlik.” Sy gaan nie haar intuïtiewe sy eens probeer verduidelik of verdedig nie.

			“Is dit as gevolg van jou intuïsie dat jy nie Elsebet se tirade voor die res herhaal het nie?” Hy vou ook sy arms voor hom asof hy hom teen iets wil staal. 

			Jaini skud haar kop. “Ek sou nie kon sê nie.” Sy kyk af na grotvloer. Sy wil nie dink aan Elsebet se aantygings daar in die gang nie. “Ons moet seker teruggaan.” Sy draai weg. 

			Stefan hou haar terug met ’n hand op haar arm. “Dankie dat jy nie herhaal het ... presies wat sy gesê het nie.” 

			Jaini knik. Dit voel asof sy hand dwarsdeur haar arm gaan brand. Sy kyk teen haar beterwete op in sy oë. Vir ’n oomblik staan hulle so, dan laat gaan hy haar arm. 

			Sy vlug feitlik by die grot uit en teen die steil trappe af ondertoe, na die huis met sy baie vertrekke en nog meer geheime. 

			Sy is net terug in die huis toe die hemele oopmaak en die reën weer ’n vaal gordyn oor die berge trek. 

		

	
		
			Twaalf

			“Waar is Stefan?” Pieter se blik is vyandig toe sy hom in die gang raakloop. 

			“By die grot.” Waarom sou Pieter vir haar vra? Het hy hulle dan dopgehou? 

			“Moenie weer verdwyn nie. Die sersant wil ons almal in die groot sitkamer sien.” Pieter gee haar ’n laaste neerhalende kyk en stap verby. 

			Konstabel Vermaas staan onwennig rond in die groot vertrek toe Jaini binnekom. Sy laat los die punt van die vlegsel waarmee haar vingers aan die vroetel was en glimlag vir Jaini. 

			“Ek is bly om jou hier te sien. Die res van die mense kom nog.” 

			“Het iets dan gebeur?” hou Jaini haar dom. 

			Die konstabel knik en buig nader na Jaini. “Ons het uitgevind waar die vermeende moord gepleeg is. Mevrou Kruger is van hulle slaapkamer se balkon afgestamp.” Haar stem is laag asof sy nie wil hê iemand moet hoor nie. 

			Jaini se asem ruk in haar keel.

			“Daar is ook glasstukke op die mat en ’n nat kol teen die muur, wat op ’n bakleiery kan dui. Die balkonreling is gekraak op die plek van impak, dus moes dit ’n baie harde stamp gewees het. Sy moes bo-oor die reling getuimel het. Ten spyte van die reën en die modder is daar ook duidelike tekens onder die balkon dat die tuin versteur is asof ’n liggaam daar gelê het. As meneer Van den Beek nie sy gehoorapparaat snags uitgehaal het nie, sou hy waarskynlik iets gehoor het, want die balkon is net bokant sy kamervenster, en mevrou Kruger se liggaam het klaarblyklik vlak onder sy venster gelê.” 

			Die konstabel kyk om en vervolg dan op ’n selfs sagter toon: “Ek dink sersant Els wil vir meneer Kruger arresteer en laat aankla, maar ons het nou net gehoor daar was ’n modderstorting op die pas en niemand kan daar oor of verby nie. Nie eens met ’n viertrek nie. Ons sit dus vasgekeer hier totdat die reën ophou en die pad weer begaanbaar gemaak kan word.” Sy skud haar kop en die vlegsel beweeg saam. “En meneer Kruger is juis so aantreklik. Mens kan nie glo dat hy so iets sou kon doen nie.” 

			“Maar wat sou meneer Kruger se motief gewees het?” Jaini fluister nou ook. 

			“Ons vermoed dit was woede – ’n passiemoord, seker eintlik manslag. Ons glo nie hy het dit met voorbedagte rade gedoen nie. Dit tel darem in sy guns.” Dit lyk vir Jaini asof die atletiese meisie amper verlig is daaroor dat die aantreklike Stefan darem versagtende omstandighede kan pleit. 

			“Vermaas!” Die speurder se rasperstem slaan soos ’n sweep deur die vertrek. 

			“Ja, Sersant.” Die konstabel bloos en spring behoorlik op aandag. 

			“Gaan haal vir Kruger uit sy grot uit.” Els kyk die lenige polisievrou kopskuddend agterna. Sy donker wenkbroue maak ’n ontevrede knoop bo sy neusbrug toe hy terugkyk. 

			“Jaini?” 

			Jaini swaai om.

			An staan in die deur. “Daar is ’n oproep vir jou. Gebruik die foon in die gang.” 

			Jaini is verlig om onder die speurder se blik te kan uitkom. Sy kry die telefoon in ’n klein alkoof op ’n sierlike tafeltjie langs ’n vaas met liggeel rose. 

			“En toe? Hoe geniet jy jou studieverlof?” Die stem klink so bekend en gewoon dat Jaini ’n knop in haar keel kry. 

			“Claus! Wat ’n heerlike verrassing.” 

			“Dan het jy darem nog nie heeltemal van my vergeet nie?” Sy stem terg droërig. 

			“Nie heeltemal nie. Hoe gaan dit daar in die beskawing?” Jaini wonder wat hy sou sê as sy hom vertel wat alles met haar gebeur het sedert sy hom gegroet het, maar sy is nie in die bui om hom deur die hele sage te lei nie. Hy sal net daarop aandring dat sy huis toe gaan en dis in elk geval voorlopig onmoontlik. 

			“Goed. Ek geniet dit bo verwagting baie om op my eie reg te kom. My ma het al twee keer gebel om te hoor of ek nie vergaan van die honger nie.” 

			“En?” Jaini is nie verbaas nie. Sy ma is heeltemal op hoogte van haar seun se onhandigheid in die kombuis. Sy is inderdaad die oorsaak daarvan. 

			“Ek begin darem die kloutjie by die oor bring. Ek weet waar die koffie is en die Kentucky hier bo in die straat maak ’n heel eetbare hoender.” Hy lag effens voor daar ’n ernstiger noot in sy stem insluip. “Ek mis jou baie.” 

			Jaini glimlag. “Ek mis jou ook, Claus.” Dis waar, besef sy. Dis nou wanneer sy aan hom dink. Wat verbasend selde is. Maar al die gebeure van die afgelope tyd laat haar tog met nuwe oë na haar voorspelbare lewe saam met Claus kyk. Onvoorspelbaarheid verloor gou genoeg sy aantrekkingskrag as dit moord behels.

			“Kan ek maar weer bel?” 

			“Natuurlik, Claus. Ek sien uit daarna. Mooi bly.” 

			“Ek is lief vir jou, Jaini. Pas jouself op.” 

			“Lief vir jou ook.” Jaini sit die gehoorbuis ingedagte neer. 

			Toe sy opkyk, staan Stefan ’n paar tree van haar af. Sy hare drup van die reën, sy hempskraag is deurweek en sy trui se mou verrek van geabsorbeerde water. 

			Agter haar klink voetstappe op.

			“Meneer Kruger? Juffrou Van Schalkwyk?” Konstabel Vermaas se stem klink onseker. Sy het klaarblyklik nie nodig gehad om Stefan te gaan haal nie, want sy is self nog droog. “Die sersant vra dat julle ook sitkamer toe kom.” 

			Stefan knik. “Ek trek net droog aan. Ek is nou daar.” Hy stap met sy gemaklike tred in die gang af. 

			Agter sy rug kyk konstabel Vermaas teatraal op en rol haar oë, giggel effens en knipoog vir Jaini. “’n Beeld. Hy’s waarlik ’n beeld van ’n man.” 

			“Het ek dan nou die volgorde reg?” Els kyk met sy skerp blik van die een na die ander.

			“Mevrou Kruger was eers in meneer De Vries se geselskap, daarna is sy na meneer Verwey se kamer en toe van daar af na haar en meneer Kruger se suite. Meneer en mevrou Kruger het ’n uitval gehad en meneer Kruger is buitetoe.” Els kyk na Jaini. “U het gesê mevrou Kruger het in die suite agtergebly toe meneer Kruger uit is?” 

			Jaini knik. Sy vermy Stefan se oë. “Ek het haar stem gehoor, daarna ’n deur hoor toeslaan en meneer Kruger toe met die trap sien afgaan.” 

			“Wie haar dus ook al van die balkon afgestamp het, moes ná twaalf na die suite gegaan het.” Sersant Els vryf weer peinsend oor sy ken. 

			Dit kon dus nog steeds enigiemand gewees het wat Elsebet oor die balkon se reling gestamp het, besef Jaini en voel half verlig vir Stefan se onthalwe. 

			“Meneer De Vries, wat is dit wat mevrou Kruger ná aandete met u bespreek het?” Die speurder kyk Pieter stip aan.

			Pieter kyk af. “Sy was ontsteld omdat Geert vir Lourens laat kom het. Sy het geweet dit kan net beteken dat daar ’n verandering in die testament gaan kom. Sy was bang dit sou Stefan nog ’n groter houvas op haar gee. Sy was ook bang dat dit haar kanse op ’n egskeiding sou benadeel. Elsebet was desperaat om van Stefan te skei en sy het geweet meneer Van den Beek is daarteen gekant.” Hy kyk weer op. “Ek het haar probeer kalmeer, maar sy was baie ontsteld.” 

			“Dan is dit jy wat haar weer met drank gevoer het.” Stefan skud sy kop. “Leer jy dan nooit nie, De Vries?” 

			Een van die glase wat Pieter agter die Delftse vaas ingeskuif het, was vir Elsebet bedoel, besef Jaini. Is dit hoekom hy haar gevra het om dit nie te noem nie, nie eens dat hy in die klein sitkamertjie was nie? Wou hy vir Elsebet beskerm? En waarom? Sy kon tog sekerlik ’n drankie neem as en wanneer sy wou? Of is dit oor die feit dat hulle saam ’n drankie gedrink het dat hy om haar stilswye gepleit het? 

			“Nie een van julle het vir Elsebet verstaan nie!” Pieter spring op. “Sy was maar net ’n verwarde mensie en julle het haar almal misbruik en geboelie, elkeen op sy eie manier. Elsebet het ’n vriend nodig gehad en ek was daardie vriend.”

			“Wat jy eintlik bedoel, is dat sy in ’n toestand van besopenheid meer toegeeflik teenoor jou was. Dis hoekom jy haar al by hoeveel geleenthede gehelp het om drank te bekom.” Stefan skud sy kop. “Sy’t jou gebruik, De Vries, om drank in die hande te kry. En dan was ek die een wat onder haar tong en haar aggressie moes deurloop. Dank jou die duiwel.” 

			Sersant Els hou sy hand op voordat Pieter weer iets kan sê en kyk dan na Lourens. “Meneer Verwey. Was mevrou Kruger onder die invloed toe sy jou in jou kamer gaan spreek het?” 

			Lourens knik. “Ek sal nie sê sy was besope nie, maar dit was duidelik dat sy meer as ’n glas wyn of twee gebruik het.” Lourens vermy alle oë. 

			“En waaroor het julle gesels?” 

			“Soos ek voorheen gesê het, sy wou weet wat die inhoud van die nuwe testament is.”

			“En u is seker dat u nie vir haar die inligting gegee het nie?”

			“Soos ek ook gesê het, sy het haar eie afleidings gemaak. Afleidings wat ek nie kon ontken nie.” Lourens kyk af op sy hande, staar stip na sy twee duime wat hy om mekaar tol. 

			“Meneer Van den Beek, het u enige beswaar daarteen om die veranderinge wat u beplan het om aan te bring aan ons bekend te maak?” Die speurder kyk met iets soos deernis na die ou man, klein en bleek in sy stoel. 

			“Og, dit maak tog nie meer saak nie. Ek wou hulle net help. Vir Stefan en Elsebet. Ek het gesien dinge tussen hulle werk nie uit nie. Dis so ironies dat sy sou dink dat ek sake vir haar moeiliker wou maak. Ek het juis gedink ek maak dit vir hulle makliker om te besluit of hulle by mekaar wil bly of nie. Die vorige testament het ek kort ná hul troue laat opstel. Dit het van die veronderstelling uitgegaan dat Elsebet onder Stefan se beskerming sou wees. Die hoofboedel is aan hulle gesamentlik nagelaat met Stefan in toesighoudende kapasiteit, op voorwaarde dat hy by my afsterwe steeds met Elsebet getroud sou wees. Die nuwe testament maak voorsiening daarvoor dat as hulle sou skei, Stefan steeds ’n bedrag geld by my afsterwe sou kry en ook die plaas met die huis sal erf.” 

			“Maar, Vader ...” Dis die eerste keer dat Jaini Stefan vir Geert so hoor aanspreek. Daar is ’n vreemde noot in sy diep stem, een wat Jaini nie mooi kan plaas nie. Verbasing? Aangedaanheid? 

			Geert skud sy kop en hou sy hand op. “Stefan, jy was nog altyd vir my soos my eie seun en ek weet hoe verknog jy aan die omgewing en veral die grot en die ander Boesmantekeninge op die plaas is. Elsebet het nog nooit veel erg daaraan gehad nie en sou in elk geval veel eerder in die Kaap wou gaan bly het. Ek het dus die strandhuis aan haar bemaak en vir haar ’n trustfonds geskep wat haar saam met haar moeder se erflating baie goed nagelaat het. Al sou julle dus skei, was julle albei versorg.” 

			Die ou man kyk na die prokureur en dan na die speurder. “Ek het ook skuldig gevoel. Elsebet was ’n moeilike mens. Ek het dit geweet, maar het niks daarvan teenoor Stefan geopper voor hulle getroud is nie. Ek moes besef het dat Elsebet nie net ’n drankprobleem gehad het nie, maar inderdaad ’n alkoholis was. En ek moes hom daarvan gesê het voor hulle getroud is sodat hy ’n ingeligte besluit kon geneem het.” Hy skud sy kop moeisaam, klaarblyklik onbewus van Pieter se donker blik. 

			Geert sug diep. “Elsebet het Stefan se lewe hel gemaak. Ek probeer seker ook daarvoor vergoed.” 

			Jaini kyk verskrik op toe An meteens uit haar stoel vlieg, haar wange rooi van ontsteltenis. “Stefan, Stefan, Stefan! Altyd Stefan, maar vir Pieter het jy niks oor nie. Hy kry die krummels van die tafel, terwyl Stefan die plaas erf. Selfs jou stiefdogter wat nog net altyd vir jou ’n kopseer was, sou ’n klein fortuin erf, terwyl jou seun skaars in jou testament genoem word?” 

			Die geskokte stilte wat oor die groep in die sitkamer neerdaal, is byna tasbaar. Almal se oë is op An wat hande in die sye en uitasem van emosie gebukkend oor Geert staan. 

			“Maar, An ... jy het tog gesê ...” Geert se gesig is meteens doodsbleek. Hy druk met ’n verrimpelde hand teen sy bors. Sy oë rek en hy begin hyg. 

			“Geert?” Die vyandigheid verdwyn onmiddellik uit An se liggaamshouding. “Geert!” Sy kyk verskrik om na die res van die geselskap. “Help hom! Hier’s groot fout!” 

			Stefan spring op. “Els, help my. Laat hy lê. Ontspan, Geert, ontspan. De Vries, kry sy hartpille.” 

			Dis asof almal meteens lewe kry. Stefan deel bevele uit terwyl hy terselfdertyd vir Geert so gemaklik moontlik probeer maak. Pieter keer binne sekondes terug. Hy lyk bleek, sy oë verward. An help Geert om die pil onder sy tong te kry. 

			Ná ’n klein oneindigheid begin dit lyk asof Geert makliker asemhaal. Stefan draai na die res van hulle. “Ek dink ons moet vir Geert gaan gemaklik maak in sy kamer. Hy moet rus. Is dit goed so, Sersant?” 

			Braam Els knik. “Natuurlik.”

			“An? Kan jy my kom help?” 

			An knik, maar neem nie vir ’n oomblik haar oë van Geert af nie. 

			Stefan lig die brose liggaam van die ou man versigtig in sy arms. An neem Geert se hand in hare, druk dit teen haar wang en stap saam met Stefan. 

			Jaini kyk hulle peinsend agterna. Dis die eerste keer dat sy An onkant betrap sien. Jaini kou haar onderlip ingedagte. Wat ook al die aard van die verhouding tussen Geert en An is, dis duidelik van An se kant af nie bloot dié van werkgewer-werknemer nie. Sou Geert werklik Pieter se pa kon wees? 

			“Fok, dit ook nog.” 

			Jaini kyk om toe Lourens agter haar praat. 

			Hy skud sy kop. “An behoort van beter te weet. Hy het nog nie eens heeltemal herstel van sy laaste hartaanval nie.” 

			Uit die hoek van haar oog sien Jaini hoe Pieter hom sonder ’n verdere woord uit die voete maak. Die sersant vryf oor sy gesig en skud sy kop, dan wink hy met ’n kopbeweging na die konstabel en verdwyn ook. 

			“Ek neem aan hy ly aan sy hart?” Jaini kyk na Lourens. 

			Hy knik. “Hy het al drie of vier aanvalle oorleef. Hierdie een was net ’n waarskuwing as jy my vra, maar Geert leef op geleende tyd. Sy longe is ook geweldig verswak. Hy was tot onlangs nog ’n strawwe roker. Dis net met An se hulp dat hy kon ophou, maar dit was al te laat. Die skade was gedaan.” Hy haal sy skouers op. “En nou lyk dit boonop asof die ou girl se varkies uiteindelik heeltemal op loop gesit het. Maar, nou ja, daar is nie veel wat ons nou aan enigiets kan doen nie. Sal ons salon toe gaan? Die kaggel behoort aangesteek te wees en ek is seker Geert sal nie omgee as ons in die omstandighede ’n vroeë sjerrietjie drink nie?” 

			Jaini hou haar hand op. “Dankie, Lourens, maar ek het nog ’n paar goed wat ek wil afhandel.” 

			Lourens kyk haar berekenend aan. “Is jy seker jy vlug nie dalk vir my nie?” Hy gee ’n tree nader aan haar en laat rus sy mollige hand op haar boarm. Die pinkiering glinster. “Ek byt nie, Jaini.” 

			Jaini draai uit die ligte greep. “Ek moet regtig gaan werk.” 

			Lourens kyk haar met ’n skewe glimlag aan, sy een ligte wenkbrou in ’n skeptiese boog. 

			Jaini vererg haar, oorweeg ’n antwoord, maar uiteindelik swaai sy net woordeloos om en stap weg met al die waardigheid wat sy bymekaar kan skraap. Dit gaan nie spesifiek oor haar nie, besluit sy, hy is maar net die soort wat dink vrouens geniet voorbarige aandag. 

			

		

	
		
			Dertien

			Jaini sit terug in die stoel agter die lessenaar en staar nikssiende na die geskrif voor haar. Sy het haar ergernis jeens Lourens en sy soort in die stort gaan afskrop, maar ’n magdom vrae bly deur haar gedagtes maal – veral oor die bom wat An gelos het. Pieter, Geert se seun? 

			Daar is geen uiterlike ooreenkomste tussen die twee nie en nog minder gedeelde persoonlikheidstrekke. Hoe op aarde sou dit gebeur het? Ja, oukei, daar is sekerlik net een manier waarop dit kon gebeur het, maar sy is oorbluf deur die implikasies. 

			Sou An swanger geraak het voor of ná Eefje se dood? Pieter moet ’n hele paar jaar jonger as Elsebet wees, dus waarskynlik ná haar dood. 

			Jaini kyk op haar horlosie. Sy sien nie juis uit na die aandete vanaand nie. Die atmosfeer in die huis word al hoe stroewer namate die vele geraamtes in die kas begin ratel, en die emosies al hoe meer opgeklits raak. 

			Sy trek die ou manuskrip nader, maar stoot dit amper onmiddellik weer weg. Sy sal nie nou behoorlik kan konsentreer nie. 

			Nie dat sy regtig studeerkamer toe gekom het om te werk nie. Dit was ook nie net Lourens Verwey wat haar hierheen gejaag het nie. Al die gebeure verbouereer haar. 

			Geen wonder Geert het amper ’n hartaanval gekry nie. Die gebeure van die afgelope paar dae is genoeg om ’n gesonde mens se hart te laat oppak, wat nog te sê iemand wat reeds aan sy hart ly. 

			Jaini ril toe die reën met hernude geweld begin neerkom. Dit raak nou regtig koud. Sy kyk verlangend na die kaggel in die hoek van die studeerkamer wat gereed vir aansteek gepak is. 

			Sy stap tot voor die Victoriaanse pragstuk met sy lieflike teëls, maar bly staan. Sy het nie die vrymoedigheid om dit brand te maak nie. Dit lyk vir haar na so ’n vermorsing dat sy op haar eentjie hier sit met ’n vuur aan die gang. 

			’n Vlugtige klop aan die deur klink op voor dit oopswaai. Jaini kyk oor haar skouer. 

			Stefan kyk van haar na die kaggel en terug. “So gaan jy nie warm word nie.” Hy druk die deur agter hom toe. Sy vingers vind die vuurhoutjies op die kaggelrak voordat hy hurk en die koerantpapier wat deur die hout sigbaar is, behendig aan die brand steek. “Dis beter.” Hy bêre die vuurhoutjies waar hy hulle gevind het. “Jy sal verkluim. Hierdie vertrek is besonder koud omdat dit ’n suidelike venster het.” 

			Die hout knetter lustig toe die vlamme daaraan begin lek. “Dankie.” Jaini steek haar koue hande uit na die vlamme. “Hoe gaan dit met Geert?” 

			Stefan verskuif een van die stompe. “Hy is gemakliker, maar ek is bekommerd oor hom. Met die modderstorting kan ons nie ’n dokter hier kry nie en ons kan Geert ook nie by die hospitaal kry nie. Selfs die helikopter sal moeilik in hierdie weer vlieg. Al wat ons in hierdie stadium kan doen, is om hom kalm en gemaklik te hou. Henning, ons huisdokter, het ook darem vir my gesê watter medikasie ek vir hom kan gee. Gelukkig is die foonlyne nie ook buite werking nie. 

			“Geert sal net in die vervolg rustig gehou moet word. En vir hom is dit nie maklik nie. Hy was altyd ’n baie energieke man. Dis maar die afgelope twee jaar dat hy so sukkel om te loop.” Stefan glimlag. “Sy brein rus egter nooit nie. Hy het my juis hierheen gestuur. Hy sê ek moet jou vra om my te vertel van die manuskrip. Jy het glo begin om hom te vertel.” 

			“Ek dink ek het hom verveel.” Jaini lag effens. “Ek is geneig om te vergeet dat min mense die Middeleeue, laat staan Middeleeuse letterkunde, fassinerend vind.” 

			“Hy was nie verveeld nie, inteendeel.” Stefan glimlag skeef. “En ek is self vervelig, dus raak ek nie gou verveeld nie.” 

			Daar is net mooi niks aan Stefan Kruger wat haar verveel nie, maar sy kan dit skaars vir hom sê. Sy staan met haar sitvlak na die vuur en skryf die behaaglikheid wat deur haar vloei, daaraan toe. 

			“Buitendien, ek hou my ook op met dinge uit die verre verlede. My rotstekeninge is in sekere opsigte ’n baie ouer letterkunde as joue.” 

			Jaini knik. “Dit is so.” Sy stap na haar swierige stoel aan die anderkant van die lessenaar en gaan sit. Die venster ratel in ’n windvlaag en die swaar gordyne roer onrustig ten spyte daarvan dat die houtrame dig toe is.

			Stefan maak hom tuis op die hoek van die lessenaar. “Volgens die San was die wind voorheen ’n mens net soos hulle. Op een of ander manier het hy op ’n dag vere begin kry wat hom natuurlik as jagter daartoe in staat gestel het om sy prooi soos ’n valk te vind. Hy vlieg toe hoog in die berge in waar hy ’n heerlike droë en beskutte grot gewaar. Van daar af soek hy nou sy kos en dis hierdie kom en gaan van hom wat die wind veroorsaak. Hulle sê ook dat hy ’n humeurige kalant is, dat hy oor die geringste dingetjie ’n vreeslike kabaal kan opskop, maar dat hy darem elke keer weer bedaar, al is dit net tot ’n volgende keer.” Stefan grinnik. “Dink jy nog jy sal my verveel?” 

			Jaini kyk hom takserend aan. “As jy impliseer dat jy my dalk verveel met so ’n storie, maak jy ’n fout. Ek is dol oor stories.” 

			“Geert sê vir my jy het iets genoem van Karel die Grote? Ek is nie vreeslik op hoogte met die Europese geskiedenis nie, maar het hy nie aan die einde van die eerste millennium geleef nie?” 

			Jaini knik. “Hy is ongeveer in die jaar 742 ná Christus gebore en in 771 het hy die hoof van die Frankiese koninkryk geword. Op Kersdag in 800 is hy deur die pous ook as keiser van die Heilige Romeinse Ryk gekroon nadat hy die Frankiese grondgebied meer as verdubbel het.” 

			Stefan lig sy wenkbroue. “’n Kranige man. Vertel my meer van hom as persoon?” 

			“Geskiedkundig of legendaries? Daar is nogal ’n groot verskil.” 

			“Beide.” 

			Jaini lag. “Dit sal meer as een aand neem.” 

			“’n Duisend en een nagte?” Sy oë is meteens tergend. 

			Sy skud haar kop asof sy die stadige hitte van haar wange wil afskud. “Ek is nie van Scheherazade se kaliber nie.” 

			Stefan glimlag. “Ek is nie so seker daarvan nie. Ek vermoed jy sal ook ’n plan kan beraam as jou eggenoot jou van kant wil laat maak omdat hy bang is jy verneuk hom.” 

			Jaini kyk hom met ’n skewe kop aan. “Het jy geweet die karakter van die koning in Die Arabiese nagte is gegrond op ’n baie werklike heerser, ’n kalief, in Bagdad?” 

			Stefan skud sy kop. 

			“Sy naam was Harun ar-Rashid en hy het toevallig min of meer in dieselfde tydgleuf as onse Karel geleef. Om die waarheid te sê, die kalief het deur middel van sy ambassadeurs ’n hoop geskenke aan Karel gestuur. Daar was onder meer ook ’n horlosie by. Dit was die eerste een wat Europa bereik het.” 

			Stefan se oë rus meteens peinsend op haar. “Besef jy dat jy nie dadelik aan Elsebet se dood gedink het toe ek van eggenotes en ontrouheid gepraat het nie?” 

			Jaini frons effens. Sy het eintlik vir die oomblik skoon van Elsebet vergeet. Dis nogal ontstemmend. “Miskien het ek net nog nie voorheen aan Elsebet en die konsep ontrouheid in dieselfde verband gedink nie.” 

			“Ondanks Lourens Verwey en Pieter?” Hy lig ’n wenkbrou. “Dan is jy bitter naïef.” Hy skud sy kop. “Sulke naïwiteit kan ook verklaar waarom jy miskien werklik nie glo dat ek haar vermoor het nie?” 

			Jaini skud haar kop stadig heen en weer. “Naïef of nie, ek glo nie jy het jou vrou vermoor nie.” 

			“Glo jy dat ek haar aangerand het?” 

			Jaini skud weer haar kop. “Soos jy tereg gesê het, ek ken jou nie, maar ek kan dit ook nie glo nie.” 

			Stefan se glimlag is effens sinies. “Dankie vir die mosie van vertroue. Tussen jou en Geert het ek darem nog hoop.” 

			“Geert?” 

			“Geert weet al lankal dat sy ’n alkoholis was. Hy weet ook dat sy die beserings opgedoen het omdat sy in haar dronkenskap dikwels geval en in goed vasgeloop het.” 

			Jaini kyk hom verras aan. 

			“Sy kon haarself vir maande lank beheer en net aan tafel ’n glas wyn drink sonder om enigiets oor te kom, en dan kon sy op ’n oggend wakker word en net inklim onder die drank. Die episodes het gewoonlik met haar depressie-aanvalle oorvleuel en dié nou weer met haar asma.” 

			Stefan skud sy kop en sug. “Sy het gisteraand ná ete ook aan die drink geraak. Geert hou die drankkabinet altyd onder slot en grendel, maar ek en Pieter weet waar die sleutels gehou word. Pieter het haar voorheen al probeer ‘kalmeer’ met drank. Die waarheid is dat hy nog nooit vir haar kon nee sê nie en dat sy dit uitgebuit het. Buitendien het hy self ’n voorliefde vir konjak, al kan hy dit nie veel beter as sy hanteer nie.” 

			Vir ’n oomblik is daar ’n ongemaklike stilte tussen hulle tot die geklingel van An se klokkie in die verte dit verbreek. 

			Jaini kom verlig orent. “Ons moenie vir An laat wag nie.” 

			Stefan se oë is in die skadu, maar sy stemtoon suggereer ’n intimiteit. “Nee, ons moenie, maar ek kan nie wag om te hoor van onse Karel en die kalief se eskapades nie.” 

			Jaini stap verby hom na die deur toe. “Ons kan môre gesels. Ek belowe dit sal nie net duskant drie jaar neem nie.” Sy probeer die oomblik lig hou, maar die lug vibreer met ’n oninterpreteerbare emosie. 

			Gedurende aandete is almal buitengewoon stil. Lourens Verwey broei oor iets, An se oë is dik gehuil en Pieter is besonder bleek. Stefan is weer in homself gekeer. Die sersant en sy konstabel eet saam, maar verdwyn net daarna na die kamers wat An aan hulle toegewys het. 

			Toe Jaini almal ná die koffie ’n goeie nagrus toewens, keer An haar toe sy wegstap. “Geert wil jou graag sien voordat jy gaan slaap.” An kyk na Stefan. “Stefan, neem haar tog na die kamer, asseblief.” 

			Jaini kyk haar verbaas aan, maar knik dan net en stap agter Stefan in die gang af, deur ’n private sitkamer tot by Geert se slaapkamer. Hy hou die deur woordeloos vir haar oop en verdwyn dan weer. 

			Die ou man lyk nog kleiner as wat sy hom onthou waar hy in die yslike hemelbed van donker hout lê. Daar is diep blou kringe om sy oë en sy gelaatskleur lyk nie goed nie. Hy haal moeilik asem, maar hy glimlag toe sy binnestap en wys vir haar om op die stoel wat na aan die bed getrek is te gaan sit. 

			Jaini gehoorsaam en neem die verrimpelde hand in hare. Sy het in die kort rukkie wat hulle mekaar ken, ’n oorweldigende deernis vir die ou man ontwikkel. 

			“Dankie dat jy gekom het, kind.” Hy hoes roggelend. 

			Jaini kyk hom bekommerd aan. “Jy is moeg, Geert. Kom ons gesels eerder môre.” Jaini vryf vertroostend oor sy koel kneukels. 

			Hy skud sy kop. “Ek wil die manuskrip vir jou gee, Jaini. Jy is die enigste een wat dit na behore sal kan waardeer. Vir jou beteken dit tog iets.” 

			Jaini kyk hom verstom aan. “Maar dit kan u tog nie doen nie, Geert? Ek is nie eens familie nie, inteendeel ek is ’n wildvreemdeling vir u.” 

			Hy glimlag effens. “Jaini, jy is vir my geen vreemdeling nie. As ’n mens so oud soos ek is, kind, sien jy dikwels vinniger dieper as julle jonges. Jy is die manuskrip waardig. Daar is niemand anders aan wie ek dit eerder sou wou gee nie. Moet dit nie weier nie, asseblief.” 

			“Dis nie dat ek wil weier nie, dis net ... Dis so ’n kosbare dokument. Buitendien, wat van wat An gesê het, ek bedoel ... Van Pieter?” Jaini kyk bekommerd na Geert, bang dat sy hom weer sal ontstel. 

			Geert sug diep. “Ja, dis moontlik dat Pieter dalk my seun is.”  Jaini sit stadig terug in haar stoel. 

			“Ek het laat in my lewe getrou, deels omdat ek vir die regte vrou gewag het en deels omdat ek nie baie hard gesoek het nie. Toe ek egter vir Eefje die eerste keer sien, het ek geweet sy is die vrou op wie ek gewag het. Sy was ’n weduwee en heelwat jonger as ek. Dit was liefde met die eerste oogopslag. Sy was nog bekommerd omdat ek nie aan kinders gewoond was nie en Elsebet was toe al ’n eienaardige kind, maar ek het geglo ons sou saam enige probleme kon oorkom.” Geert skud sy kop hartseer. 

			“Ons het kort ná ons troue na Suid-Afrika geïmmigreer. Ek het heelwat sakebelange hier gehad en ons wou albei heeltemal van voor af begin.” Geert vee oor sy oë. 

			“Ons is skaars vier jaar saam gegun. Ek was ontroosbaar, baie eensaam en neerslagtig. Elsebet was op kosskool.” Hy bly ’n oomblik stil terwyl hy nikssiende na die plafon staar. 

			Jaini kyk hom vol deernis aan. “Het u en Elsebet goed oor die weg gekom?” 

			Hy kyk op. “Elsebet was altyd ’n afsydige en wantrouige kind.” Hy skud sy kop. “Blykbaar met rede. Eefje het my dikwels vertel hoe hulle albei onder Elsebet se pa, ’n skatryk, vooraanstaande man, maar ’n dronkaard, moes deurloop.” Sy oë kry ’n ver trek, dan is dit asof hy homself dwing om hom weer by die hede te bepaal. 

			“Soos ek gesê het, ek was eensaam, woedend teenoor die noodlot wat my van Eefje ontneem het en daar was boonop die een krisis na die ander met Elsebet. Ek en An was alleen in hierdie kasarm van ’n huis nadat haar man ’n ruk ná Eefje se dood net verdwyn het. Op ’n aand het ons ons hartseer en verlangens oor ’n bottel wyn met mekaar gedeel. Een ding het tot die volgende gelei ...” 

			Geert bly stil. Jaini wag geduldig dat hy verder moet praat. 

			Hy druk ingedagte aan sy gehoorapparaat en sug weer. “Toe An besef sy is swanger, het sy my verseker dat sy haar man, Kees, se kind dra en nie myne nie. Ek was lafhartig genoeg om dit daar te laat en haar woord te aanvaar, veral toe Pieter reeds agt maande later sy opwagting gemaak het.” Geert skud sy kop heen en weer. 

			“Deur al die jare nog wonder ek hoe sy so seker kon wees.” 

			Jaini vryf die hoendervleis op haar arms. Stefan was reg toe hy gesê het die geraamtes in die kas is legio. 

			“Ek leef al vyf en twintig jaar hiermee saam. Nie ek of An het nog ooit daaroor gepraat nie. Ek versorg hulle al twee en het vir albei voorsiening gemaak ná my dood. So probeer ek darem vergoed.” 

			Sy het Pieter veel ouer geskat as wat hy is, besef sy. “Maar dink u ...” Jaini laat die sin in die lug hang, nie seker of sy die reg het om enigiets te vra nie. 

			Geert vroetel weer aan sy gehoorapparaat en haal sy skouers baie effentjies op. “Soms as ek so na Pieter kyk, is ek seker dat so ’n lamsak nie my seun kan wees nie, maar ander kere wanneer hy so erg was oor Elsebet, kon ek myself weer sien met Eefje.” Hy kyk na Jaini en glimlag effentjies. 

			“Maar wat ook al die waarheid oor Pieter is, die manuskrip, die hele omslag is joune, kind, om daarmee te maak wat jy goeddink. En die res van die erfvoorwaardes vir die afgelope eeu of twee al, geld ook. Lourens sal dit alles môre neerskryf.” Sy ooglede sak toe en fladder dan weer oop. 

			“Ek weet jy sal reg laat geskied daaraan. My enigste voorwaarde is dat jy sal bly en die vertaalwerk hier sal doen soos ons ooreengekom het. Dit sal my beloning wees.” Hy hoes weer. “Nou moet ek rus. Wel te ruste, kind.” Sy oë gaan weer toe. 

			Jaini gee sy hand ’n drukkie en sug. Die ou man is heeltemal uitgeput. Môre kan sy verder met hom probeer praat. Sy sit sy hand sagkens neer, staan op en stap dan met ’n laaste blik na Geert by die kamer uit. 

			

		

	
		
			Veertien

			Sondag – 27 April 

			Die stilte maak haar finaal wakker. Jaini sit regop in die bed. Dit reën nie meer nie, besef sy en swaai haar bene onder die donskombers uit. Dis nog steeds koud, maar toe sy die gordyne oopskuif, begroet ’n helderblou lug en ’n knarsvars uitsig van berge en bome haar. Sy skuif die houtraam oop en ril toe die koue lug sterk na binne stu. Sy asem diep in. Die geur van nat aarde, denne en kaggelvuur vermeng met dié van spek wat braai. Jaini voel haar maag in antwoord daarop grom en kyk vlugtig op haar horlosie. Sy sal redelik blitsig moet aanstaltes maak as sy nog by die ontbyttafel wil uitkom. 

			Eintlik verstom dit haar dat die huishouding so gewoon aangaan. ’n Mens sou sweer Elsebet se dood en veral die verdwyning van haar liggaam het geen impak op haar mense nie. Aan die ander kant, hulle het nou twee speurders, ’n prokureur en ’n vertaler wat ineens die huis deel. Praktiese An sien waarskynlik net mense wat versorg moet word desondanks en desnieteenstaande wat ook al. Geert treur waarskynlik in sy eie domein. Pieter is eintlik al een wat sy emosies wys. Miskien sou Stefan ook nie so stoïsyns gewees het as hy net tussen sy eie mense was nie. Hy lyk vir haar soos ’n man wat nie graag wys wat hy voel nie. Nie voor vreemdes nie, in elk geval.

			Met haar japon styf om haar gevou, stap sy die gang vinnig af na die badkamer, sku om Lourens teë te kom. 

			Jaini stoot die badkamerdeur ingedagte oop en steek dan verward vas toe eers die gespierde bolyf by haar registreer en haar blik na die weerkaatste bruin oë in die spieël bokant die wasbak lig. Sy slaan haar hand voor haar mond. Sy het vergeet daar is net een badkamer en van die vyf gastekamers op die boonste verdieping is daar nou vier beset.

			“Ek is jammer!” Sy vlieg om en trek die deur vervaard agter haar toe. Dit gaan feitlik onmiddellik weer oop. 

			“Dis darem net die hemp wat kortkom, juffrou Van Schalkwyk. Verder is ek heel kuis.” Sersant Els se donker oë spot met haar preutse reaksie. Hy beduie na die badkamer. “Jy kan maar gerus ingaan. Ek was in elk geval klaar.” 

			Jaini knik, steeds verleë, al besef sy dat sy waarskynlik oorreageer het. “Dankie.” Haar oë haak vas op ’n litteken wat woedend rooi net onder sy sleutelbeen lê. 

			“’n Koeël uit ’n AK-47.” Hy vee oor sy snor asof hy dalk ’n effense glimlag wegsteek. “Dit lyk erger as wat dit is.” Hy draai om en stap die gang af. 

			Jaini kyk hom agterna. Macho se moses, maar mooi was nog nooit lelik nie. Aan die goed ontwikkelde spiere van sy skouers en bolyf is dit duidelik dat die sersant gereeld die gimnasium besoek. Sy laat sak haar oë na sy ewe gespierde sitvlak in sy chino’s. Braam Els is dalk nie so oogrol beeldskoon as wat konstabel Vermaas vir Stefan vind nie, maar rustig op die oog, dit is hy definitief wel. 

			Almal behalwe Geert is al aan tafel toe Jaini die eetkamer binnestap. Die wind het intussen weer opgetel en kla onrustig om die sandsteenhoeke van die huis. 

			“Goeiemôre, ek hoop nie ek het julle opgehou nie?” Jaini kyk vraend na An. 

			“Nee wat, ek gaan nou eers opskep. Sit, kind. Stefan, vra vir ons die seën.” 

			Jaini knik vlugtig na die ander, maar vermy Braam Els se blik. Sy gaan sit en buig haar kop terwyl Stefan se stem oor die tafel dreun. 

			“Hoe gaan dit met Geert?” vra Jaini ná die koor van amens en sprei die servet oop op haar skoot. 

			“Hy het darem weer ’n kleurtjie vanoggend, maar hy is nog baie moeg.” An gee die bak met die spek vir Jaini aan. “Die dokter sê ons moet hom so stil as moontlik hou, in elk geval totdat hy kan deurkom om Geert te kom sien.” 

			“As die weer hou, behoort die pad môreoggend geskraap te kan word. Ek het die munisipaliteit laat weet die pas is prioriteit, dat ons hier gestrand is. Ek hoop net nie die wind veroorsaak nou weer drama nie.” Braam Els breek ’n stoomwarm rolletjie oop. 

			“Die pad moet net eenvoudig oopkom. Ek het ’n mag der menigte goed om hierdie week af te handel.” Lourens is duidelik gefrustreerd met die verloop van sake. 

			“Jy besef natuurlik dat jy nie die distrik mag verlaat sonder om ons in te lig nie, meneer Verwey?” Els kyk na die prokureur wat sy kop verontwaardig oplig, en dan na die res. “Ek is bevrees dit geld almal.” 

			Jaini lig haar wenkbroue. 

			“Ja, vir jou ook, juffrou Van Schalkwyk.” 

			Sy wil haar verbeel sy bespeur ’n glimmer van humor agter die streng gesigsuitdrukking, maar sy is nie seker nie. “Ek is nie van plan om binnekort êrens heen te gaan nie.” 

			“Gaaf. Ek sal jou ook graag ná ontbyt privaat wil spreek indien dit vir jou gerieflik sal wees.” Sy oë is definitief nie so befoeterd soos die vorige dag nie. 

			Jaini knik. Miskien kry sy haar boeke terug. 

			“Watse geluid is dit?” Lourens hou sy kop skeef. 

			Braam staan op en stap na die venster met die konstabel soos ’n skaduwee agter hom aan. “Dit klink soos ’n helikopter.” 

			Dan eien Jaini ook die kenmerkende geluid. 

			“Dankie tog, nou kan ek darem by die huis kom.” Lourens spring op en stap ook na die venster. “Wat op aarde ...?” 

			Braam swets onderlangs. “Dis die wind!” Hy en konstabel Vermaas storm by die vertrek uit met Lourens op hul hakke en Stefan kort agter hom aan. 

			Jaini kyk verskrik na An toe sy die geluid van die helikopterlemme onbestendig hoor word. Sy staan onseker op. An volg die ander haastig. In teenstelling met die res, bly Pieter passief in sy stoel sit. 

			Jaini gaan staan by die venster. “Hulle probeer land, maar die wind gooi hulle heen en weer,” kry sy uit voordat die oorverdowende lawaai van die skroewe die klank van haar woorde steel. Met haar hand voor haar mond kyk sy hoe die helikopter nader aan die deurdrenkte grasperk waggel, maar nie sy sit kan kry nie. Tog gaan die deur oop en twee mense sukkel eers om op die ski’s te kom en spring dan kort ná mekaar die laaste twee meter of wat aarde toe. Die volgende oomblik wankel die staalmuskiet weer die lug in op en kies koers. 

			“As ek moet raai, het Lourens nie sy rit terug dorp toe gehaal nie,” laat hoor Pieter droërig toe die lawaai bedaar en Jaini die helikopter sien klein word oor die rukkende boomtoppe. 

			Sy draai om en skud haar kop. “Nie eens ’n hoogspringatleet sou dit gemaak het nie.” Sy kyk na Pieter. “Dis in elk geval ’n mediese helikopter. Twee mense het uitgespring.” 

			“Ek het gehoor Stefan praat vanoggend vroeg met Henning, dokter Rautenbach. Geert en Henning se pa was jare lank groot vriende. Henning doen altyd baie moeite vir Geert en hy ken sy mediese geskiedenis in detail.” 

			Geert moet ernstiger siek wees as wat sy besef het. ’n Dokter sal nie sommer ’n helikopter inspan en boonop waaghals speel vir ’n pasiënt as dit nie werklik nodig is nie. 

			Sy hoor stemme in die gang en toe hoe die klank sagter word in die rigting van Geert se suite. Stefan kom weer die eetkamer binne. Lourens volg hom. Braam en die konstabel kom ook terug en neem weer hulle plekke in. 

			“Henning en Matilda,” sê Stefan verduidelikend in Pieter se rigting en gaan sit. “Hulle het dit amper nie gemaak nie. Daardie wind is iets ysliks.” 

			“Ek kan skaars glo die vlieënier was bereid om te probeer land.” Braam smeer sy roosterbrood en sny dit in drie eweredige stafies. 

			“En ek kan nie glo daar is geen manier om van hierdie godverlate plaas af weg te kom nie.” Lourens se frons het verdiep en sy oë rus befoeterd op sy ontbyt wat inmiddels koud geword het. 

			Jaini oorweeg dit om aan te bied om hulle kos in die mikrogolf te gaan sit, maar bly dan liewer stil. Sy is nie die gasvrou nie en buitendien, hulle is mooi groot, hulle kan sekerlik self daaraan dink. 

			“Ek wonder of dit beteken dis nou weer aan tussen Henning en Matilda?” Lourens stoot sy bord weg en staan op. “Ek kan nie eens meer onthou hoeveel keer hulle al sedert hulle egskeiding opgemaak en weer uitgemaak het nie.” Hy stap na die eetkamerkas met sy spieëls en ingewikkelde houtsneewerk en skink vir hom koffie uit die perkoleerkan. “Hulle moes nooit geskei het nie.” 

			Braam Els hou sy koppie na Lourens uit. “Vir my ook, asseblief?” 

			Lourens neem die koppie by hom. “En hulle sou seker ook nie, as Matilda se oë nie begin dwaal het nadat sy uitgevind het Henning se ouers het hom onterf oor sy troue met haar nie.” Hy kyk Braam met ’n vreemde, meewarige glimlaggie aan toe hy die koppie vir hom teruggee. 

			Braam laat van die koffie in die piering stort, maar sê niks. 

			“Henning en Matilda se huwelik en egskeiding het niks met jou uit te waai nie, Lourens.” Stefan se stem het ’n donker ondertoon. “Dis skinderbekke soos jy wat altyd iets van niks maak. Ek sal dit waardeer as jy al ons gaste met die nodige respek behandel.” 

			Lourens kyk kamtig verbaas na hom. “En wat het oor jou lewer geloop? Ek probeer maar net ’n gesprek aan die gang hou.” 

			“Ek sou nie ’n monoloog oor ander se privaat sake as ’n gesprek definieer nie. Verskoon my, asseblief.” Hy sit sy servet met drif neer en stap uit. 

			Lourens kyk hom met opgetrekte wenkbroue agterna. “Wat sou hom byt?” 

			Braam gee hom ’n kyk. “Jy kan maar gerus ’n wag voor jou mond sit, Verwey. Skinderstories is dikwels baie naby aan crimen injuria.” Daar is onderdrukte emosie in sy stem en vir ’n oomblik dink Jaini die vonke gaan verder spat, maar net toe sy haar leë koppie neersit, verskuif sy blik na Jaini toe. “As dit vir jou geleë is, kan ons nou gou gesels.” 

			Jaini knik, verlig dat sy aan die spanning wat in die eetkamer heers, kan ontsnap. “In die studeerkamer?” 

			“Dit pas my.” Hy trek die stoel vir haar agteruit toe sy opstaan en beduie dat sy voor hom moet uitloop. 

			Konstabel Vermaas wil volg, maar Braam hou sy hand op en skud sy kop. Die konstabel lyk effens onthuts en kyk van Jaini na Braam voordat sy weer gaan sit. 

			Jaini klim die trappe vinniger uit as wat nodig is. In die studeerkamer draai sy effens uitasem na Braam. “Is daar ’n probleem met my boeke?” 

			Hy skud sy kop. “Nie wat jou betref nie. Jy kan hulle terugkry. Daar het niks ondersoekbaar oorgebly ná An se deeglike skoonmaakpogings nie.” 

			Jaini gaan sit. “Dis ’n verligting.” 

			Hy gaan sit ook. “Vir jou, ja.” Hy skud sy kop grimmig. “Maar genoeg daarvan.” Hy leun met sy elmboog op die lessenaar wat tussen hulle staan en kyk haar spekulerend aan. “Hoe presies het jy hier beland, juffrou Van Schalkwyk?” 

			“Geert het aan die universiteit geskryf en gevra dat iemand met ’n kennis van ouer Nederlands sowel as Middelnederlands sy geskrifte kom vertaal. Die brief het op my lessenaar beland en ek het belanggestel. Ons het onderhandel, ek het toestemming by die universiteit gekry en hier is ek.” 

			“En dis al? Net so toevallig?” Hy lyk skepties. Toeval bestaan duidelik nie in sy woordeskat nie. 

			Hy lyk permanent skepties, besluit Jaini. Dis seker sy werk om skepties te lyk. Sy knik. “Dis al.” Strange coincidences may be but the normal workings of the universe, onthou sy skielik weer die runevrou se woorde. Nie die soort ding wat vir Braam sal sin maak nie.

			“En hoekom het hy juis aan die universiteit waar jy klasgee, geskryf? Hoekom nie Kovsies nie? Dis tog baie nader.” 

			Jaini lig haar een skouer. “Ek het nog nie só daaraan gedink nie. Miskien omdat ons nog ’n redelike sterk Nederlandse afdeling het.” Sy kyk by die venster uit. Die wolke begin weer saampak. 

			“En hoekom juis jy? Daar moet tog seker ander kenners van Middelnederlands in jou departement wees?” Sy oë is deurdringend. 

			“Daar is, maar ek is die beste.” Sy kyk hom uitdagend aan. Sy gaan nie vir hom vertel dat sy ’n wit leuen moes vertel om toestemming te kry nie. Buitendien is sy inderdaad meer bedrewe in Middelnederlands as enigeen van haar kollegas, al sou Helgaard Snyman dit nooit teenoor haar erken nie. 

			Braam sit terug in die stoel en kyk haar weer op sy takserende manier aan. “Kan ek jou maar Jaini noem?” 

			Jaini knik. 

			Hy sit vorentoe. “Jaini, jy is die enigste een wat in die huis was ten tye van die moord en wat nie subiet onder verdenking is nie.” Hy laat die stelling vir ’n oomblik in die lug hang. 

			Dis Jaini se beurt om haar wenkbroue vraend te lig. 

			Hy vryf oor sy snor. “’n Woord van advies: Pasop vir Stefan Kruger. Die enigste ding wat in sy guns tel, is die feit dat dit amper te vanselfsprekend is om hom die hoofverdagte te maak, maar hy is slim genoeg om dit juis tot sy voordeel te kan gebruik.” 

			“Maar hy het geen rede gehad om Elsebet te vermoor nie, hy erf in elk geval. Hy kon net geskei het,” verdedig sy die man sonder dat sy regtig weet hoekom. 

			“Ons weet nie of hy dit geweet het nie en buitendien was dit waarskynlik nie ’n beplande moord nie. Maar dit sal wys wees om maar versigtig te wees vir iemand met ’n vinnig ontvlambare humeur.” Hy kom orent en stap deur toe. 

			“En my boeke?” roep sy agterna. 

			“Konstabel Vermaas sal hulle vir jou terugbring.” Hy trek die deur agter hom toe.

			Haar boeke. Dis darem een troos. 

			Maar waarom haar waarsku teen Stefan? Hoekom sê hy vir haar sy is nie onder verdenking nie, maar is agterdogtig oor hoe sy hier beland het? 

			Sy bepeins nog hulle kort gesprek toe daar ’n kloppie aan die deur is voordat dit oopswaai. 

			“Die boeke.” Konstabel Vermaas hou die stapeltjie na haar toe uit. “Die sersant sê ek kan hulle maar vir jou teruggee.” Daar is ’n behoedsaamheid in die jonger meisie se groenbruin blik. 

			“Dankie.” Jaini neem die kosbare vraggie by haar. Sy sit dit op die lessenaar neer en kyk dan na die konstabel wat nog by die deur huiwer. 

			Die konstabel gee weer ’n tree nader. Sy draai aan haar vlegsel se punt. “Braam ... sersant Els sê ek klets te veel. Ek hoop nie jy het vir hom gesê wat ek oor meneer Kruger kwytgeraak het nie?” 

			Jaini glimlag en skud haar kop. “Natuurlik nie. Mans hoef nie altyd te weet waaroor meisies gesels nie.” 

			Die jonger meisie glimlag onverwags wyd. “Ek wed jou jy dink ook dat Stefan Kruger onbehoorlik aansienlik is?” 

			Jaini gee ’n laggie. “Ek moet saamstem, die man is deksels aantreklik ...” 

			Konstabel Vermaas gee nog ’n tree nader en laat sak haar stem, haar oë blink. Jaini sien nou eers dat sy bitter jonk moet wees. “Ou Braampie is self nogal hot, of hoe?” 

			“Glad nie sleg nie,” glimlag Jaini. 

			“Maar jy het seker iemand in die stad?” Die konstabel se oë is meteens hoopvol. 

			Dit lyk al asof die konstabel gevoelens vir die sersant kan hê. Jaini haal haar skouers op. “Soort van. Ons kyk nog die kat uit die boom.” Nie van plan om haar privaat lewe met die konstabel te deel nie, verander sy die onderwerp. “Weet jy dalk of die dokter nog by Geert is, Konstabel?” Sy sal baie graag wil hoor hoe dit werklik met Geert gaan. 

			“Die dokter en die verpleegster drink koffie in die klein sitkamertjie. Terloops, noem my eerder Linda.” 

			Jaini glimlag. “Dan sal ek sommer daar gaan hoor hoe dit met Geert gaan. Dankie, Linda.” 

			Toe Linda wegstap, rangskik Jaini haar boeke op die lessenaar voordat sy ingedagte ook ondertoe gaan. Met die aankoms van die dokter en verpleegster betree sy nou seker ’n nuwe fase van haar verblyf hier. Hoe die dinamika tussen die huisgaste van nou af daar gaan uitsien, is ’n ope vraag. Maar ten minste is Geert nou in goeie hande en dis die belangrikste.

			

		

	
		
			Vyftien

			Stefan kyk op van waar hy in die middel van die vertrek staan toe sy in die deur van die salon vassteek. Die ander twee staan ook asof hulle op pad is êrens heen. 

			“Jaini, kan ek jou voorstel? Ontmoet Henning Rautenbach, ons huisdokter, en Matilda Rautenbach. Sy is ’n privaat verpleegster wat Geert al voorheen verpleeg het. Henning, Matilda, ontmoet Jaini van Schalkwyk. Sy vertaal Geert se ou dokumente vir hom.” Sy stem is sonder enige warmte. Jaini wonder of hy dalk slegte nuus oor Geert gekry het. 

			Sy skud hande met die skralerige man met die effens sproeterige gesig. 

			Hy glimlag breed met eweredige tande. “Aangenaam, Jaini.” 

			Sy glimlag onwillekeurig terug. Henning Rautenbach gee haar die indruk dat hy intens bewus is van wat om hom aangaan, asof hy voortdurend alles om hom evalueer. 

			Jaini draai na die petite vroutjie by hom. Matilda Rautenbach se kort, swart hare blink so lewendig soos haar groot, bruin oë. “Hallo, Jaini, ek wens ons het onder beter omstandighede ontmoet.” 

			“Hallo, Matilda. Aangename kennis. Ek wou juis hoor hoe dit met Geert gaan?” Sy draai weer na Henning. 

			“Ek is bekommerd oor hom, maar Geert is lewenstaai met ’n sterk wil om te leef. Ek is eintlik meer bekommerd oor die longe as die hart op hierdie spesifieke stadium, maar Matilda sal hom mooi versorg en fisio gee sodat die longe ’n bietjie kan skoon kom. Verder moet hy maar net baie rustig wees, en ons sal ’n oog moet hou oor sy insulienvlak.” 

			“Kan ek dalk een of ander tyd daar inloer of sal dit te vermoeiend vir hom wees?” Jaini kyk vraend na Henning en let op dat selfs sy lippe ’n paar sproete dra. 

			“Gee hom ’n rukkie kans, maar teen vanmiddag se kant kan jy by Tillie hoor of hy kans sien.” Hy tel sy koffiekoppie van die tafeltjie af op en sit dit terug op die skinkbord. “En nou moet julle my verskoon. Ek wil weer by oom Geert ’n draai gaan maak.” 

			Henning draai na Matilda en kyk haar vraend aan. Sy knik en die twee stap saam uit. 

			“Koffie?” Stefan kyk af na haar en beduie na die perkoleerkan. 

			Jaini skud haar kop. “Nee, dankie, ek wou net kom hoor hoe dit met Geert gaan.” 

			“Ek verstaan Geert wil die manuskrip vir jou gee?” 

			Sy knik. “Het Geert met jou daaroor gepraat?” 

			“Hy het.” 

			“En?” Sy kyk hom afwagtend aan. Hy antwoord nie dadelik nie. Sy kan die uitdrukking op sy gesig nie peil nie. Of miskien wil sy nie, want daar is ’n beduidenis van vyandigheid as sy dit nie mis het nie. “Wat dink jy moet ek vir Geert sê?” 

			“Daar is nie veel te sê nie, Jaini. Geert wil die geskrif aan jou bemaak. As dit so raar is as wat jy vermoed, is jy seker in jou noppies.” Sy stem is vreemd kil. 

			“Jy is dit duidelik nie met Geert eens daaroor nie?” Sy lig haar ken uitdagend. Sy het immers geen aandeel aan Geert se besluit gehad nie. Inteendeel, sy wil juis hê dat hy dit moet heroorweeg wanneer hy beter voel. 

			’n Siniese glimlaggie pluk aan sy mond. “Jou verskuilde agenda het so ’n bietjie vroeër as wat jy beplan het, rugbaar geword.” 

			Jaini kyk hom verdwaas aan. “Wat op aarde is of was my agenda dan nogal?” 

			“Ek reken jy was uit die staanspoor agter die geskrif aan. Dat jy en Snyman saam in hierdie ding is.” 

			“Snyman?” Sy kyk hom verstom aan. “Professor Helgaard Snyman?” 

			Stefan kyk haar stip aan. “Die ironie is dat Geert in elk geval die geskrif aan jou sou bemaak het. Jy besef seker nou die bedrogspul was glad nie nodig nie. Jy kon Snyman seker net nie gou genoeg in die hande kry om hom in te lig dat jy reeds suksesvol in jou missie was nie.” 

			“Op die aarde waarvan praat jy, Stefan?” 

			“Nou gaan jy seker ook vir my sê jy het nog nooit van Sophié of haar suster Beatrice van Veldeke gehoor nie?” 

			“Beatrice van Veldeke?” Sy skud haar kop. Die naam wil-wil ’n klokkie lui, maar sy kry die herinnering nie in ’n hoek vasgekeer nie. “Nie waarvan ek nou kan onthou nie. Die enigste Van Veldeke van wie ek naastenby iets weet, is Henric van Veldeke wie se Middelnederlandse skryfwerk uit die elfhonderds aan my bekend is.” 

			Hy frons. “’n Van Veldeke wat in die Middeleeue geskryf het? In die twaalfde eeu?” 

			Jaini knik. “Hy is in ongeveer 1150 gebore. Hy is een van die eerste Europeërs wat in ’n ander taal as Latyns geskryf het. Hy is veral bekend vir sy hoofse ridderroman oor die Trojaanse held Eneas, wat gegrond is op die Franse Roman d’Aneas, wat op sy beurt die verhaal van Aeneas en Dido van Vergilius se Aeneid weergee. Aeneid beskryf die geskiedenis van Augustynse Rome baie soos wat Homerus se Iliade en Odysseus die geskiedenis van die klassieke Grieke vertel. Vergilius het dit tussen 29 en 19 voor Christus geskryf.

			“Van Veldeke is ook bekend vir sy hagiografie Het leven van Sint Servaes, maar hy het ook ’n hele klomp minneliedere nagelaat.” 

			“En wat is ’n hagiografie?” 

			“Die lewensgeskiedenis van ’n heilige en gewoonlik ook sy invloed ná sy dood. Die heilige word dikwels vergoeilik.” Jaini hou haar kop skeef. “Waarvan beskuldig jy my, Stefan?” 

			“Wie is hierdie professor Snyman?” Hy laat sak sy hande van haar skouers, maar sy oë is nog net so agterdogtig. 

			“Hy is my senior, die hoof van die Nederlandse afdeling van die Departement van Afrikaans en Nederlands aan ons universiteit, maar waar op aarde kom jy aan sy naam? Ek glo nie ek het dit eens aan Geert genoem nie.” Jaini kruis haar arms. 

			“Maar dis dan klaarblyklik hy wat jou aanbeveel het, Jaini.” 

			Jaini kyk hom lank net stil aan voor sy omdraai en venster toe stap. Sy staar na die parkagtige tuine voor haar. Dit neem ’n paar sekondes vir haar om te begryp wat sy sien. “Ek dink dit kapok.” 

			Stefan gee net twee lang tree tot langs haar. “Dis te vroeg in die jaar.” Hy buig ook om beter te kan sien. “Ek glo dit nie.” Hy skud sy kop en kyk dan weer na haar. “Nee, Jaini, dis nie kapok hierdie nie, dis sneeu en as ek so na die wolke kyk, baie daarvan. Ek moet by die perde uitkom, seker maak alles is reg daar.” 

			Sy hoor skaars toe hy wegstap.

			Snyman. Waar op aarde pas hy in die prentjie in, wonder Jaini terwyl sy vasgenael voor die venster staan en die sneeuvlokke vinniger en vinniger sien val. 

			’n Benoudheid trek op die krop van haar maag saam. Was dit Wilma wat gepraat het van slim wat sy baas vang? As Geert vir Snyman gekontak het, moes die professor uitgevind het van haar leuen, en nogtans het hy haar aanbeveel. 

			Sy sal die man nooit weer in die oë kan kyk nie. Maar hoekom sou hy haar aanbeveel het en wanneer het Geert met hom gepraat? 

			En wie is Beatrice van Veldeke? As sy net by Geert kan uitkom om te hoor hoe die vurk in die hef steek, sal dit al baie dinge kan opklaar. Of sou Pieter ook weet? Hy is immers Geert se sekretaris.

			Sy swaai weg van die venster en stap deur kombuis toe waar An reeds weer doenig is met die kospotte. Die geur van gekapte salotte hang in die lug en meng met ’n kruierige selderyreuk. 

			“An, weet jy dalk waar Pieter is?”

			“In sy kamer. Hy het hoofpyn,” verduidelik An tussen die kerf en kap deur. Jaini staar na die mollige hande se sekure bewegings en wonder hoe An nog al haar vingers het. 

			“Dankie. Dan sal ek hom liewer nie steur nie.” Jaini draai om. 

			“Gaan steur hom gerus. Dit sal hom goed doen om sy gedagtes van Elsebet af weg te kry. Dis te sê ... ek neem aan dis nie oor Elsebet dat jy met hom wil praat nie?” 

			Jaini skud haar kop. “Dis oor my aanstelling en die manuskrip.” 

			“Steur hom dan gerus,” herhaal An. Sy begin weer sny en kap, Jaini reeds vergete.

			Jaini stap in die gang af en klop liggies aan Pieter se deur ingeval hy dalk slaap. 

			“Wie is dit?” Pieter se stem teem nog meer nasaal as gewoonlik. 

			“Dis Jaini. Kan ek jou dalk ’n paar minute pla?” 

			Hy bly ’n oomblik lank stil. “Kom dan maar in,” willig hy duidelik teësinnig in. 

			Toe sy die deur oopstoot, swaai hy sy bene van die bed af. Hy wys na die stoel wat voor die venster staan. “Sit.” 

			Jaini gehoorsaam en bekyk die kamer. Dis besonder ruim en tog maak iets omtrent die vertrek haar benoud. Sy probeer so onopvallend as moontlik ’n paar keer diep asemhaal. Die gevoel van verdorwenheid wat haar wil oorweldig, taan, maar wyk nie. Sy verbeel haar, probeer sy haarself oortuig en kyk doelbewus na Pieter. Hy is steeds baie bleek en sy dunnerige hare is deurmekaar gelê. 

			“Stefan sê vir my Geert het met my hoof, professor Snyman gepraat, dat hy my aanbeveel het. Ek was nie bewus daarvan nie. Hoe het dit gebeur?” 

			“Professor Snyman het verlede Woensdag geskakel.” Pieter se houding is nie heeltemal vyandig nie, maar hy is haar ook nie besonder goedgesind nie. 

			“Hy het júlle geskakel?” 

			Pieter knik. 

			“Woensdag eers?” 

			“Ek sê mos so.” 

			Jaini ignoreer sy geïrriteerdheid. “Met ander woorde Geert het met Snyman gepraat nadat ons onderhandel het?” 

			“Hy het gesê hy hoor jy kom die familiegeskiedenis van die Van den Beeks vertaal en dat hy jou met die grootste vrymoedigheid kan aanbeveel.” 

			“Hy het dus uit sy eie gebel? Geert het hom nie gebel nie?” 

			Pieter knik net botweg. 

			Jaini voel effens beter. Snyman het dus gebel nadat sy hom die Maandag gespreek het. Maar waarom sou hy die moeite gedoen het en dit eers dae later? “Het jy enige idee wat Geert vir hom gesê het?” 

			“Ek was by toe die oproep deurgekom het. Geert het verduidelik hoe lank die geskrif al in sy familie is, dat dit ná die afsterwe van die laaste Van Veldeke na ’n verskeidenheid ander families gegaan het en uiteindelik by die Van den Beeks uitgekom het. Die professor is klaarblyklik geïnteresseerd in familiestambome en het dit baie interessant gevind. Ek het geloop toe hulle begin families uitlê.” 

			Jaini frons. Iets wil êrens begin sin maak. Iets wat te make het met families en familiestambome. Familiewapens. Heraldiek! Die blertse kleur wat sy teen die mure in Snyman se kantoor gesien het. Dis ’n galery familiewapens, onthou sy skielik met helderheid. En sy het nogal aanspraak gemaak op ’n familieband met Geert! Baie verlangs, het sy gesê, maar nogtans. Dit sal haar leer. Sy skud haar kop ingedagte. Gewoonlik is sy die eerlikheid vanself en nou, die een keer dat sy kreatief met die waarheid omgaan, word sy uitgevang. 

			“Daar was juis gisteraand ’n oproep van die professor. Moeder wou eers nie toelaat dat Geert dit neem nie, maar Geert het daarop aangedring toe hy hoor wie dit was en halfpad deur die gesprek het hy Moeder uitgestuur.” 

			“Was dit voor of ná ete?” 

			“Hoekom stel jy so belang, Jaini? Is jy bang iets kom op die lappe?” Pieter se onderlip krul. 

			Jaini bly hom net vraend aankyk. 

			Pieter sug vir die hoeveelste maal. “Ná ete. Dit was nadat jy by Geert was.” 

			“Dankie, Pieter. Jammer dat ek jou gepla het.” Jaini stap vinnig by die kamer uit. Sy moet uitvind wat Snyman vir Geert vertel het. Sy moet aan Geert verduidelik hoekom sy vir Snyman gejok het. Ook vir hom sê dat professor Retief haar studieleier is. Dat dié ingenome is met haar projek. Dat dit net vir Snyman was wat sy om die bos probeer lei het, bloot omdat sy weet hy het ’n aksie teen haar en omdat sy gedink het hy sal haar probeer verhoed om na De Beek toe te kom om die vertaalwerk te doen. Sy wil tog net nie hê Geert moet sleg dink van haar nie. 

			Sy mik in die rigting van Geert se kamer, maar gaan staan weer toe sy onthou wat Henning Rautenbach gesê het. Sy sal maar net eenvoudig geduldig moet wag tot vanmiddag. 

			“Jaini.” 

			Sy kyk verbaas op toe sy Stefan se stem hoor. Hy staan in die deur na die formele sitkamer. Hy wink met sy kop en verdwyn dan weer na binne. Toe sy binnestap, staan hy voor die enorme skildery van die vrou in die woudgroen fluweelrok en die gloeiende robyne en smaragde om haar nek en aan haar vinger. Die donkerblonde hare is strak weggeneem uit die fynbesnede gesig. Net ’n sagte krul lê amper verleidelik teen die gladde wang. Die grou oë kyk geïnteresseerd en met ’n suggestie van humor terug na die waarnemer. 

			“Wie was die skilder?” vra sy in ’n lae stemtoon. “Die detail is ongelooflik.” 

			“Ons is nie seker nie, maar daar is sprake dat dit dalk Ingres kon gewees het.” 

			“Ingres? Soos in die beroemde Ingres?” 

			“Jean Auguste Dominique, ja.” 

			“Genade.” Jaini skud haar kop in verwondering. 

			“Lyk sy vir jou bekend, Jaini?” Stefan se oë bly op die skildery gerig. 

			“Bekend?” Jaini kyk van Stefan weer terug na die skildery. Êrens roer ’n herinnering in die deel van haar waaruit sy haarself verban het. Enige herinneringe, gedagtes en gevoelens uit daardie deel van haarself is taboe. Sy kanselleer die gedagte outomaties en kyk op na Stefan. “Is sy dan beroemd? Wie is sy?” 

			Sy vel is sonbruin soos iemand wat baie in die buitelug kom. Wanneer hy nie lag nie, wys die kreukeltjies om sy oë wit strepies. 

			“Sy is Geert se oor-oor-oorgrootjie, Beatrice van Veldeke, gebore in 1780, geskilder in ongeveer 1798, met Carel van den Beek getroud in 1799 en oorlede in 1825. Sy was die oudste van twee susters wat by ’n tante grootgeword het nadat hulle ouers aan tuberkulose dood is. Om een of ander rede het sy die geskrif aan haar suster se dogter, wat deur haar grootgemaak is, bemaak. Dis by Beatrice dat die tradisie ontstaan het om die geskrif aan die oudste of erfeniswaardigste dogter te bemaak.” Stefan se oë rus ondersoekend op haar. 

			Jaini kyk geïnteresseerd, maar onbegrypend na hom. “Wat het al hierdie dinge met my te make, Stefan? Hoekom het jy vroeër na haar verwys asof ek moet weet wie sy is?” 

			Stefan se oë raak weer kil. Hy draai terug na die skildery. “Volgens jou professor Snyman was haar jonger suster, Sophié van Veldeke weer die oor-oor-oorgrootjie van Bernhard Hesseling.” 

			“Bernhard Hesseling?” Jaini kyk hom met gerekte oë aan. 

			Stefan vou sy arms en kyk na haar, sy gesigsuitdrukking geslote. “Ja, Jaini, Bernhard Hesseling. Jou oupa aan moederskant.” Hy wieg effens op sy hakke. “Wil jy werklik nog vir my sê jy weet nie Snyman beweer dat jy, benewens moontlik Pieter, die naaste is wat Geert aan familie het nie?” 

			Jaini kyk hom verdwaas agterna toe hy summier omdraai en uit die vertrek stap. Familie van Geert? Verlangs, maar regtig familie? Sy draai weer na die skildery asof sy onbewustelik ’n antwoord daar soek. Die groot grou oë kyk haar sonder uitdrukking aan, maar vir Jaini is dit al asof ’n geheimsinnige glimlaggie aan die mondhoeke wil pluk. 

		

	
		
			Sestien

			“Ek het vir hom gejok. Vir professor Snyman.” Jaini kyk Geert verskonend aan. 

			Die ou man lyk effens beter, maar dis duidelik dat hy nog moeg is. “Ek het gesê ek is verlangs familie van u. Ek het skuldig gevoel omdat ek u brief nie aan hom deurgegee het soos ek seker veronderstel was om te doen nie. Dis net ... ek het geweet hy sou my nie toegelaat het om die vertaling te doen as hy enige sê daarin gehad het nie. En ek weet ek kan die vertaling beter doen as hy of enige van my kollegas.” Sy kyk verskonend na Geert. Hy lyk nie te onthuts deur haar ontboeseming nie. Inteendeel, hy gee ’n laggie wat eindig in ’n hygende hoes. 

			Bekommerd gee Jaini vir hom ’n glas water aan. Hy neem ’n slukkie en sit dan weer terug teen die kussings. Hy kyk Jaini geamuseerd aan. “En nou blyk dit werklik so te wees. Dat ons verlangs familie is, bedoel ek.” 

			Jaini gee ’n verleë laggie. “Ek weet nie waar hy daaraan kom nie en ek weet nie hoe waar dit is nie, maar ek wou net hê u moet weet wat die rede vir my leuen was.” 

			Geert knik en kyk haar takserend aan. “Die professor skyn heelwat te weet van genealogie. Dis glo sy stokperdjie. Volgens hom bestaan daar weinig twyfel dat jy inderdaad ’n nasaat van Sophié van Veldeke is, maar of dit werklik die geval is of nie, ek wil nog steeds hê dat jy die geskrif neem. Ek sal Lourens kry om my wense in verband met die geskrifte in die testament te omskryf sodat niemand dit kan betwis nie.” 

			“Ai, Geert, ek weet darem nie. Dis ’n geweldig kosbare dokument. Dit hoort eintlik in ’n museum of ’n waardige biblioteek.” Jaini byt haar lip. 

			“Dan kan jy dit aan een skenk of verkoop. Dis joune om mee te maak wat jy wil. Jou professor wou weet of ek nie sou oorweeg om dit aan die universiteit te skenk nie, hy sou persoonlik toesien dat reg daaraan geskied. Ek het hom maar liewer nie vertel dat dit nou joune is nie.” 

			“Hy is baie ambisieus. Dit sal vir hom akademies en andersins baie beteken om so ’n dokument vir die universiteit te bekom.” 

			“En vir jou?” 

			Jaini knik. “Stellig. Ek vermoed die Nederlandse universiteite veral sal baie geïnteresseerd wees.” Sy frons. “Natuurlik! Dis waar sy belangstelling vandaan kom. Dis alombekend dat professor Snyman enigiets sal doen om ’n aanstelling in Nederland te kry. Die voortbestaan van ons departement hang juis die afgelope ruk in die weegskaal.” 

			Geert waai sy hand deur die lug. “Genoeg van die Snyman-man. Vertel my van jou manuskrip.” 

			Haar manuskrip. Trotse opwinding stu deur haar. “Die slegte nuus is dat dit geen familiegeskiedenis is nie. Die goeie nuus is dat dit moontlik ’n ridderroman oor Karel die Grote is. Boonop ’n hoofse een, met ander woorde een wat afspeel teen die agtergrond van hoofse liefde, oftewel courtly love, in Engels. Die meeste van die ridderromans oor koning Arthur is hoofs, maar dié oor Karel die Grote is merendeels oorlogsverhale. Die merkwaardigste is egter dat hierdie spesifieke storie nie een van die meer bekende stories verhaal nie. Na die beste van my wete is daar nie nog een soos dié nie.” Jaini voel hoe warm haar wange word van pure entoesiasme. As haar oupa maar nog geleef het! Hy sou verstaan het hoe sy voel. 

			Geert skud sy kop effens. “Verduidelik vir ’n ou man nou eers wat hierdie courtly love behels.” 

			“Hoofse liefde, oftewel liefde aan die koninklike hof, was eerder ’n soort verheerliking as enigiets anders. Die verheerliking van die liefde wat nie op aarde volbring sal word nie ... liefde by uitstek buite die huwelik ... liefde wat uitstyg bo die aardse.” 

			Die kamerdeur klik oop ná ’n vlugtige kloppie. Jaini draai om waar sy op ’n stoel langs Geert se bed sit. 

			“Jammer.” Stefan begin die deur toetrek. 

			“Kom in, Stefan. Jaini is juis besig om te vertel van die manuskrip. Ek weet jy is geïnteresseerd.” Geert wink hom nader. “Sy verduidelik tans wat hoofse liefde is.” 

			Stefan sleep ’n stoel na die ander kant van die bed en maak hom daarop tuis. 

			“Jaini het my nou net vertel die manuskrip is moontlik ’n hoofse ridderroman en nie ’n familiegeskiedenis nie.” Geert vou sy hande voor hom op sy skoot. 

			Stefan lig sy wenkbroue. “Ek is bevrees dit beteken nie veel vir my nie. Is dit goed of sleg?” 

			Jaini glimlag onseker. Sy kan nie sy gemoedstoestand peil nie. “As jy weet van Scheherazade, sal jy ook weet van koning Arthur en sy ridders, van Guinevere en Lancelot.” 

			Stefan knik. 

			“Die liefde tussen Lancelot en Guinevere is baie tiperend van hoofse liefde, behalwe dat hulle, volgens sekere weergawes, oorgegaan het tot die fisieke bevestiging van hul liefde. Dit was meer tipies dat die ridder verlief raak op die beeldskone, onbereikbare dame aan ’n hof en dan allerhande heldedade ter ere van haar uitvoer, haar beskerm, bewonder en haar besing, maar altyd net van ’n afstand. 

			“Geheimhouding was belangrik, merendeels omdat die vrou gewoonlik getroud was, maar ook omdat dit die romantiese gevoelens geïntensiveer het. Die liefde is wedersyds, maar word nie gekonsummeer nie. Reinheid was van die uiterste belang. Juis die weerhouding, het die liefde gesuiwer. Hoofse liefde was by uitstek edel. En uiteraard idealisties.” Jaini glimlag skewerig. 

			“Dis natuurlik nie ’n soort liefde wat ooit op ’n getroude paar van toepassing was nie. Adellikes het getrou ter wille van opvolging, vredesluiting en dies meer. Liefde was nooit veronderstel om deel van die huwelikspakket te wees nie. Om die waarheid te sê, die konsep liefde het nooit werklik in die Germaanse lande bestaan nie. In elk geval nie onder die hoër stand nie. 

			“Dis die troebadoers wat die konsep van die Ooste af saamgebring het toe hulle van die kruistogte teruggekeer het.” Sy kyk na Geert en vermy Stefan se oë wat sy op haar voel brand. 

			Geert skud sy kop. “Dus gaan jou geskrif oor Karel die Grote se ridderlike liefde?” 

			Jaini knik. “En soos ek gesê het, dis buitegewoon omdat dit gewoonlik sy oorlogstories was wat oorgedra is. Veral in die Middeleeue. En selfs waar hoofse liefde in hierdie verhale ter sprake is, is dit gewoonlik die ridders wat hulle ophou met die liefdesintriges en nie die koning self nie. Die koning het sy minnaresse gehad, maar dit het nie veel met liefde in die emosionele sin te doen gehad het nie. Hierdie manuskrip bevat egter ’n liefdesverhaal waarin Karel, ’n beeldskone prinses en ’n begogelende bekoorster en boonop nog ’n bose broer die hoofrolle speel.” 

			“Hoe oud dink jy is die geskrif?” vra Stefan.

			Sy trek haar skouers op. “Dis moeilik om te sê, maar dit kan dateer uit enige tydperk ná ongeveer 1200-1250. Die hoofse element het toe eers sy verskyning gemaak.” 

			“Maar jy het gesê Karel die Grote het in die jaar 800 keiser geword.” 

			Jaini knik. “Dit is so, maar hierdie soort Middelnederlandse werke is eers vanaf die twaalfde eeu geskryf, alhoewel daar aanduidings bestaan dat daar wel vroeër ’n geskrewe literêre tradisie bestaan het. Die hoofse eienskappe plaas dit egter in die dertiende eeu of later.” 

			“Teoreties gesproke kan die manuskrip dus ongeveer sewehonderd en vyftig jaar oud wees?” 

			“Teoreties gesproke ja, maar ek vermoed dat dit ’n heelwat latere afskrif van ’n oorspronklike dokument is.” 

			“Hoekom vermoed jy dit?” Stefan vou sy arms voor sy bors. 

			“Hoofsaaklik omdat dit nie vir my moontlik klink dat daar so ’n ou dokument in so ’n goeie toestand in private besit kan wees nie.” 

			“Maar jy kan nie die geskrif dateer nie.” Sy stem is bot. 

			Jaini skud haar kop. “Ek is ’n letterkundige, nie ’n oudheidkundige nie.” 

			Stefan draai na Geert asof hy iets wil sê, maar Matilda se binnekoms verhoed hom. 

			“Kom mense, julle sal oom Geert heeltemal uitput. Dis tyd dat hy ietsie eet en dan gereed gemaak word vir sy nagrus.” Sy gaan staan by Geert en glimlag vir die ou man. “Of hoe, Oom?” 

			“Ek is ’n bietjie moeg, ja, Matilda, maar ek voel heel goed, hoor.” Geert glimlag vir die fyn vroutjie. 

			“Nou toe, uit met julle twee. Môre is nog ’n dag. Buitendien, An staan seker al met die klokkie in die hand.” Asof dit ’n teken was, klingel silwer teen silwer in die gang af. 

			Jaini staan op. “Wel te ruste, Geert. Ons gesels môre weer.” Sy buk en soen die ou man op sy koel voorkop. 

			“Ek kom loer later weer in.” Stefan gee die maer skouer ’n ligte drukkie, draai om en hou die deur vir Jaini oop. 

			Terwyl hulle in die gang afstap, voel sy Stefan se teenwoordigheid agter haar soos statiese elektrisiteit teen haar rug, maar nie een het iets te sê nie. 

			Aan tafel is niemand vreeslik spraaksaam nie. Henning Rautenbach lyk diep ingedagte en Jaini kom agter Lourens lê goed weg aan die wyn. Stefan is stil en die ander wissel hoogstens gemeenplase. Matilda eet klaarblyklik saam met Geert. Selfs An is nie haar gewone self nie en die geselskap spat dan ook kort ná die koffiedrinkery in die salon uitmekaar. 

			Terug in haar kamer klim Jaini in die bed. Sy probeer lees, maar kan nie konsentreer nie. Sy rol weer onder die verekombers uit en gaan staan voor die venster, probeer sien of dit nog sneeu. Sy skuif die gordyne weg. Met die lig aan, kan sy niks buite sien nie. Sy skakel die bedlampie af. 

			Haar oë is net mooi aan die donker gewoond toe die buitelig aangaan. Oomblikke later swaai die kombuisdeur oop. Die groot figuur in die ou weermagjas en hoed wat die toegesneeude trappe na die grot bestyg, is nie herkenbaar nie, maar dit moet Stefan wees. Sy hou sy vordering gefassineerd dop en voel hoe haar hartklop onverklaarbaar versnel by die herinnering aan die invloed wat hy op haar het wanneer hulle naby mekaar is. Vies vir haarself wil sy die gordyn weer toepluk, maar nog ’n beweging trek haar oog. 

			Net so onmiskenbaar soos Stefan se groot lyf, is Matilda se petite gestalte waar sy ook met die trappe opgaan grot toe. Jaini hou haar dop totdat sy verdwyn voordat sy weer in die bed klim. 

			Wat op aarde sou Matilda dié tyd van die nag in hierdie tipe weer in die grot gaan soek? Sy draai op haar sy. Daar is net een antwoord. Stefan. Maar hoekom? Hou dit verband met die vreemde onderstrominge en Stefan se reaksie toe Lourens hom so ongenooid oor Matilda en Henning se huwelik uitgelaat het? 

			Het Stefan en Matilda dalk ’n verhouding aan die gang? Is dit waarop Lourens gesinspeel het? Maar hoekom het dit Braam ontstel? 

			Jaini draai weer op haar rug. Ander se boeke is duister en sy het geen reg om wrewelrig te voel by die gedagte aan ’n moontlike verhouding tussen Matilda en Stefan nie. 

			Sy maak haar oë doelbewus toe. Om van haar malende gedagtes te ontsnap visualiseer sy ’n donker naglug met vallende vlokke sneeu. Dit neem haar ’n rukkie van intense konsentrasie voordat sy dit regkry. Dan begin die wit vlokke voor haar geestesoog verby fladder, aanvanklik in eentonige geometriese reëlmaat, maar geleidelik begin hulle tol en draai. Die vlokke word groter en groter. Dit word blaaie papier wat warrel. 

			Op die wit van die papier kan sy letters sien, maar sy kan nie uitmaak wat daar staan nie. Die papiere is briewe, briewe met boodskappe, ’n hele spiraal van dwarrelende boodskappe wat sy nie kan lees nie. Sy strek haar hand na die naaste een toe uit, maar dit beweeg buite haar bereik. Sy spring om by ’n ander een te kom, raak dit met haar vingertoppe aan, maar die brief waai verder weg. 

			Die donker naglug sluk die briewe een vir een in en saam met die briewe, ook die boodskappe wat sy weet vir haar bedoel is. 

			by which dream and reality

			may be distinguished?

			Sewentien

			Maandag – 28 April 1997

			Stilte. Dis wat Jaini eerste opval toe sy wakker word. Haar oë voel grinterig toe sy hulle oopmaak. 

			Nog voordat sy die gordyn ooptrek, vermoed sy al wat daar buite wag. Die wêreld is inderdaad toe onder die sneeu wat steeds val. Dis ’n monochrome sprokieswêreld. 

			Van die berg steek net hier en daar ’n grimmige rots swart teen die wit af. Die lug is grou en die bome dra hul hermelynmantels met mistieke grasie. Iets roer in haar geheue, asof sy iets wil-wil onthou, iets aan die rand van ’n baie ou herinnering. Bome, ’n woud ... Sy frons en die gevoel verdwyn, asof sy dit letterlik weggefrons het. 

			Die sneeu gaan die opruiming van die modderstorting voorlopig onmoontlik maak, besef sy terwyl sy haar in haar warmste trui en langbroek inwikkel. Wat beteken hulle is almal onbepaald hier vasgekeer. Tien mense, van wie een ’n moordenaar is in een huis, ’n lyk wat verdwyn het en niemand kan ontvlug nie. Dit klink soos die plot van ’n Agatha Christie-storie. Sy ril – dié keer nie van koue nie. 

			Toe sy aan die bopunt van die trap kom, verdwyn Lourens pas in die gang af. Iesegrimmigheid spreek uit sy houding. 

			Hy is die enigste persoon in die eetkamer toe sy instap. 

			“Môre,” groet sy. 

			Hy draai om. Daar is inderdaad ’n nors uitdrukking op sy gesig. “Môre.” Hy hou nietemin ’n beker lemoensap vraend in die lug. 

			“Asseblief.” Jaini tel een van die glase op en hou dit uit na hom. Hulle gaan sit. “Dit lyk my ons is ’n bietjie vroeg?” Sy neem ’n slukkie van die vars uitgedrukte sap en wens die ander wil aankom. 

			“Die donner alleen weet hoe en wanneer ons hier gaan uitkom,” ignoreer hy die gemeenplaas. “Ek kan nie bekostig om hier op my louere te sit nie. Ek het ’n magdom sake waaraan ek moet aandag gee, dinge wat ek moet reël. En my selfoon vang geen sein op nie.” 

			“Henning sit seker nou ook in ’n penarie,” is al waaraan Jaini kan dink om te sê. 

			“Henning het deesdae ’n vennoot wat die fort kan hou.” Sy stem is bot. “Ek het ’n eenmanpraktyk. My sekretaresse sal net heeldag sit en naels verf as ek nie daar is nie.” 

			“Hier is darem ’n landlyn en ’n faksmasjien.” 

			Hy kyk vir die eerste keer direk na haar. “’n Faks? Natuurlik, ek het vergeet daarvan.” 

			Jaini knik. “Die masjien staan in die studeerkamer. Dis gekoppel aan sy eie foonlyn, apart van die huisfoon. Ek is seker Geert sal glad nie omgee as jy daarvan gebruik maak nie.” 

			Lourens sug. “Dis nie veel nie, maar ek veronderstel dis beter as niks.” 

			“Môre, mense. Lieflike weer wat ons het.” Henning Rautenbach vryf sy hande. Daar is ’n glimlag om die dokter se sproetige lippe, maar Jaini kan sweer dat sy oë iets anders as vreugde verraai. Weet hy dalk van Matilda se uittoggie die vorige nag? Of is daar iets anders wat hom pla? Miskien iets so prosaïes soos die feit dat hy ook nie by sy spreekkamer kan uitkom nie? 

			Haar gedagtes kom nie verder nie. Braam Els en sy skaduwee, konstabel Vermaas, kom ook in, en kort op hulle hakke Stefan, Pieter en Matilda. 

			“Hoe gaan dit vanoggend met Geert?” vra Jaini toe Matilda langs haar kom sit. 

			“Heelwat beter. Hy is natuurlik nog ver van reg af en moet nog rustig in die bed bly, maar as jy hom wil sien, moet jy maar vir my sê.” 

			“Dankie,” glimlag Jaini. “Miskien vanmiddag?” 

			“Sekerlik, ek is maar altyd in die omgewing van oom Geert se kamer. Ek sal jou kan sê of hy slaap of nie. Ons wil hom immers nie steur nie.” 

			Jaini voel soos ’n tweegesig toe sy knik. So mooi en vriendelik as wat die vrou is, kan sy nie vat kry aan Matilda nie. Sy kan nie verklaar waarom nie en sy weier om die gevoel in verband te bring met dit wat sy die vorige nag gesien het. Hoekom sou daar ’n verband wees? Stefan is niks van haar nie. Hy kan in die grot onthaal net wie hy wil. 

			Jaini probeer haar gedagtes in ’n ander rigting kanaliseer en luister doelbewus na wat om die tafel gesê word. 

			An por vir Pieter aan om te eet en Henning praat met Stefan. Lourens kla by Braam oor die paaie voor hy hom verskoon om ’n oproep te gaan maak. 

			Jaini is verlig toe sy sien ontbyt begin einde se kant toe staan. Toe die laaste mes en vurk porselein raak, staan sy op. “Verskoon my, asseblief. Ek wil maar aan die gang kom.” 

			“Kan ek jou so oor ’n rukkie kom pla?” 

			Sy kyk af na Braam wat skuins oorkant haar sit. Sy knik en stap uit die vertrek gevul met die vibrasies van botsende emosies. Sou dit Linda Vermaas se oë wees wat sy in haar rug voel brand? Sy kyk nie terug nie. 

			Die studeerkamer is ysig toe sy daar instap. Jaini loer na die kaggel. Een van die onsigbare pare hande wat so netjies deur An gedirigeer word, het ’n vars vuur aangepak en ’n mandjie ekstra hout langs die kaggel neergesit. Jaini steek die papier aan die brand en wag totdat die stompe behoorlik vlam gevat het voordat sy die manuskrip uithaal en by die lessenaar gaan sit. 

			Die volgende oomblik skrik Jaini haar oorhoeks toe die foon van die faksmasjien twee keer indringend lui en dan hortend sy boodskap begin uitspoeg. Sy leun nader om te sien vir wie die faks is en dan skrik sy opnuut toe Lourens ná net ’n enkele kort klop by die studeerkamer inbars. 

			“Dis vir my.” Hy draai die masjien so dat sy nie die boodskap kan sien nie. “Dis privaat.” 

			Jaini knik, haal die briewe uit die omslag uit en sit hulle eenkant. Een van hulle glip uit sy bondeltjie en beland op die vloer. Jaini tel dit op en vou die brief oop. 

			Lieve Eva, 

			Je brief heb ik vanmiddag ontvangen. Ik vindt ’t heel erg dat jij deur zulk een beproeving moeten gaan en dan noch door de toedoen van je eigen zuster. 

			’n Girtsgeluid laat haar opkyk. Lourens staan met die faks in die hand. “Ek verwag nog een. Later.” Hy kyk na die brief wat sy nog in haar hand hou en dan weer na haar. “Dis ook privaat.” 

			Jaini voel haar wange warm word van ergernis. Sy hou egter haar stem koel. “Ek sal dit in gedagte hou wanneer dit deurkom.” 

			“Gaaf.” Hy kyk haar takserend aan. “Ek verstaan dat jy moontlik familie van Geert is?” 

			Jaini knik. “Ek verstaan ook so.” 

			“Geert wil my glo vanmiddag spreek. Ek wil hê jy moet weet dat ek hom ten sterkste gaan afraai om enigiets aan jou te bemaak. Ek ken ’n slang in die gras as ek die spriete sien roer.” 

			Sy antagonisme jeens haar begin nou op haar senuwees te werk. Sy het niks op die aarde gedoen om dit te verdien nie. 

			Lourens grinnik sinies. “G’n wonder Braam Els wil jou spreek nie. As daar enigiemand is wat juis nou by Elsebet se dood kan baat, is dit immers jy.” 

			Jaini sit nog stokstil van skok toe Lourens die deur agter hom toetrek. Uiteindelik laat sak sy haar kop in haar hande. Liewe hemel, só het sy nog nie eers daaraan gedink nie. Sy het nou ook ’n motief en het sekerlik net soveel geleentheid as enigiemand anders gehad. Boonop is die liggaam in haar kar se bagasiebak gevind en het juis sy daarop afgekom. Soveel vir die runesteen wat veronderstel is om haar te beskerm. 

			“Kan ek maar inkom?” 

			Jaini kyk op. Braam Els staan in die deur. Sy knik. 

			Hy stap kaggel toe en gooi nog ’n stomp op. Dan kom sit hy oorkant haar. “Dit lyk asof jy ’n spook gesien het.” Hy beduie na die brief wat voor haar op die lessenaar lê. “Slegte nuus?” 

			Sy skud haar kop en lag effens. “Gits nee, die brief is al vyf en twintig jaar oud.” Sy kyk hom direk aan. “Lourens het dit nou net onder my aandag gebring dat ek ook ’n motief gehad het om Elsebet te vermoor.” 

			Braam lig sy wenkbroue. “Hoe so?” 

			Jaini frons effens. “Dan weet jy nog nie dat daar ’n moontlikheid bestaan dat ek verlangs van Geert familie is nie?” 

			Hy kruis sy bene, sit terug in die stoel en skud sy kop. Hy kyk haar afwagtend aan. 

			Jaini sug. “My senior by die universiteit se stokperdjies sluit klaarblyklik heraldiek en genealogie in. Toe ek vir hom vertel het dat ek die familiegeskiedenis van die Van den Beeks kom vertaal, het hy dit goedgedink om in hulle stamboom te gaan ronddelf. My oupa en Geert is klaarblyklik afstammelinge van twee Van Veldeke-susters wat in die laat agtiende, vroeë negentiende eeu gelewe het.” 

			“Interessant.” Braam vryf oor sy ken en druk-druk aan sy snor. “En jy het nie hiervan geweet voordat jy hierheen gekom het nie?” 

			Sy skud haar kop. 

			“Maar hoekom sou die ou in die stamboom begin rondkrap het?” 

			Sy kyk weg. “Die leuen.” 

			“Watter leuen?” 

			Braam se wenkbroue trek nader na mekaar toe terwyl sy verduidelik.

			“Met ander woorde,” Braam hou sy kop skeef. “Jy het gejok toe jy gesê het jy is verlangs familie, maar toe is jy.” Braam leun vorentoe in sy stoel. “Hoekom het jy gejok?”

			“Hy sou nooit toegelaat het dat ek kom nie. En ek het genoeg van die afskeepspene van die akademiese koei gehad.” 

			Braam staan met ’n besliste beweging op uit sy stoel. “Kom saam.” 

			Jaini kyk verskrik op na hom. 

			Hy begin lag en skielik kan Jaini sien hoekom Linda Vermaas besitlik voel oor hom. Die speurder is nie net “glad nie sleg nie”, maar inderdaad deksels aantreklik. “Ek gaan jou nie summier arresteer nie, Jaini. Ek wil net voorstel dat ons ’n entjie gaan stap.” 

			“In dié weer?” 

			Hy knik. “Daar is niks soos vars sneeu onder jou skoensole nie. Die berglug sal jou ook goed doen. Jy lyk vir my skoon oorstuur. Gaan kry vir jou ’n baadjie. Ek kry jou by die voordeur.” 

			Braam wag al vir haar toe sy toegewikkel in haar baadjie opdaag. Hy hou ’n helderrooi serp na haar uit. “Komplimente van An.” Hy hang dit om haar nek en gooi die een punt oor haar skouer. Dan trek hy ’n mus oor haar kop. “Komplimente van die SAP.” 

			“Dankie.” Sy glimlag en val langs hom in toe hy aanstap in die rigting van ’n klomp bome. 

			“Geert se beuke- en berkebos. Hy het dit glo laat aanplant om hom aan ’n bos naby Doorn te herinner.” 

			“Doorn? My oupa was van Driebergen wat ’n klipgooi van Doorn af is. Hy het my dikwels vertel van die Yskelderbos met sy beuke en berke en denne. Daar is glo gereeld musiekkonserte gehou wat deur al wat leef en beef in die omgewing bygewoon is.” Sy gee ’n laggie. “Oupa Bernhard en Geert het miskien nog van dieselfde konserte bygewoon. Daar is waarskynlik nie meer as ’n paar jaar verskil in ouderdom tussen die twee nie.” 

			Die sneeu knars onder hulle skoene. Die berglug is snerpend, maar vars. Die sneeu kom nie meer so hewig neer nie. Net hier en daar is ’n wit fladdering. 

			Aan die rand van die bos gaan staan Jaini. Sy kyk op na die bome wat die lug in toring en wit teen die grys lug staan. Sy laat sak haar oë. In die bewolkte weer is dit dieper in die bos onheilspellend donker ondanks die sneeu wat wit weerkaats. ’n Dowwe angsgevoel stu deur haar. 

			Êrens wil-wil sy iets onthou. Blare ... maar die lug is blou. Sy voel meteens heeltemal gedisoriënteerd. 

			“En nou?” Braam het ’n tree of wat verder tot stilstand gekom. 

			“Dit voel asof ek al hier was en tog ook nie.” Sy stry teen ’n duiseligheid wat haar onstabiel op haar voete laat. 

			Hy kom staan voor haar. “Déjà vu?” 

			Sy knik en begin bibber. “So iets.” Haar vingers voel-voel aan die runesteen in haar baadjiesak. Die duiseligheid verloor geleidelik sy greep op haar. 

			Braam trek haar beskermend onder sy arm in en begin terugstap huis toe. Sy laat haar dit welgeval, koester die warmte wat van sy liggaam na hare deurdring. 

			“Wanneer gaan ons nuwe verdagte vir die speurder vertel hoe skuldig sy is?” Sy stem is tergerig. 

			Jaini kyk skuins na hom. Met haar stewels aan is sy net so lank soos hy. “Maar sy het reeds. Sy het gebieg sy is nie skuldig nie.”

			“Die vraag is, kan ek haar glo?” 

			“Natuurlik.” 

			“Niks natuurlik daaraan nie. Jy het dan vir jou professor gelieg.” Nou terg hy nie meer nie.

			Sy draai onder sy arm uit en kyk hom in die oë. “Maar ek was eerlik daaroor.”

			“Eerlik daaroor dat jy gelieg het, maak jou nog nie betroubaar nie.” Braam se blik dwaal na links agter haar en Jaini draai om.

			Stefan staan na hulle en kyk, sy hande in sy sakke, ’n eienaardige uitdrukking op sy gesig. Hy stap nader toe hy agterkom hulle het hom gewaar, sy oë op Braam.

			“Daar is ’n faks van Bethlehem af vir jou, Sersant.” Hy kyk na Jaini. “En jou suster het gevra dat jy haar terugbel, Jaini.” Hy draai terug na die huis en stap met afgemete treë deur die sneeu sonder om weer om te kyk. 

			“Wat op aarde het jy met professor Snyman aangevang, Jaini?” Wilma se stem is heerlik bekend in haar ore. 

			“Hoekom? Wat het gebeur?” vra Jaini benoud. 

			“Onthou jy dalk vaagweg die boeke? Die boeke wat ek nie uit die biblioteek wou laat gaan nie? Die boeke wat jy gesê het niemand ooit gebruik nie? Nou ja, professor Snyman was vanoggend hier. En raai watter boeke het hy gesoek?” 

			“Ag nee, Sus! Wat het hy gesê? Was dit erg?” Jaini hou haar hand voor haar oë. 

			“Aanvanklik het ek gemaak asof ek nie presies weet waarvan hy praat nie en gevra of hy die titels reg het, maar hy was baie seker van sy saak. Ek moes toe maar uiteindelik erken dat ek dit onder uitsonderlike omstandighede laat leen het. Hy het my net so gekyk en toe gevra of dit dalk mejuffrou Van Schalkwyk is aan wie ek dit uitgeleen het en toe ek ja sê, het hy geknik. ‘Voorwaar uitsonderlike omstandighede. Alles in die haak, mevrou Kriel, alles in die haak.’” Wilma gee ’n senuweeagtige laggie. “Ek kon dit nie glo nie.” 

			“Ek wonder of hy weet ons is susters?” Jaini byt haar lip peinsend. 

			“Ek het vrede of hy weet of nie. Ek is maar net te dankbaar ek het nog werk! Terloops, daar doen ’n gerug die rondte dat hy aansoek gedoen het vir ’n pos in Nederland. Universiteit van Utrecht, dink ek, maar Sus, ek moet nou gaan. My assistent cope nog nie so lekker op haar eie nie. Die vader weet wat sy gaan doen as ek eers met kraamverlof is. Terloops, het julle dalk iets so modern soos ’n faksmasjien daar? Ek het op ’n paar interessanthede afgekom betreffende die klippie met die hoenderpoot.” 

			“Ons is moderner as wat jy dink. Stuur gerus.” Jaini gee haar die nommer wat sy onthou van die kere toe sy inligting oor haar kwalifikasies vir Geert deurgestuur het. 

			“Gaaf, ek faks dit later vandag of dalk môre vir jou. Gaan alles darem nog goed daar op die godverlate vlaktes van die Vrystaat?” 

			Jaini huiwer. As Wilma maar weet! Maar dit sal niks help om Wilma nog met haar ellendes ook te belas nie. “Vlaktes is hier nie juis nie, maar dit gaan goed, Sus. Pas jouself mooi op en dankie dat jy vir my gecover het. En dankie vir my droomwip.” 

			“Werk hy darem?” Wilma klink meteens haastig. 

			“Soos ’n droom.” Jaini staan ’n oomblik stil met die gehoorbuis in haar hand nadat Wilma afgelui het voor sy dit op die mikkie neersit. Dank vader Wilma weet nog nie hoe lyk een van haar kosbare woordeboeke nie. 

			

		

	
		
			Agtien

			Jaini trek die swaar dubbeldeure van die studeerkamer agter haar toe, stook die vuur en kry die leeromslag weer uit sy geheime bergplek. 

			Dis eers toe sy agter die lessenaar gaan sit, dat sy onraad merk. Iemand was in die studeerkamer. So sisteemloos as wat sy in haar kombuis is, so metodies is sy wat haar werk betref. Deur al die jare dat sy studeer en doseer het, het sy ’n sisteem ontwikkel waarvolgens sy haar goed neersit. Die leesbril en vergrootglas links van haar, die gehawende penneblik reg voor haar en die twee eksamenblokke, waarin sy om die beurt haar aantekeninge maak en vertaal, regs. 

			Haar sisteem is versteur. Dis nie hoe sy dit gelaat het nie. Die boonste laai staan ook effens oop en sy het dit nog nooit oopgemaak nie. Sou dit An wees wat hier kom skoonmaak het?

			Jaini skud haar kop en vee die suikerkorrels wat nog van teetyd af langs die gebruikte koppie lê, bymekaar. An sal nie sulke halwe werk doen nie, maar die skinkbord is inderdaad weggeneem. 

			Het Braam dalk deur haar goed gegaan terwyl sy met Wilma op die foon was? Maar sy het nie lank gepraat nie en sy het hom en Stefan onder hoor praat. Sy kyk na die faksmasjien. Daar is geen faks nie. Wie sou die faks van Bethlehem aan Braam kom haal het? Stefan? Lourens? Lourens het immers ’n faks verwag. En tog kan dit ook enigiemand anders wees. 

			Sou die persoon op soek gewees het na die omslag? Die manuskrip? Dan sou dit nie Stefan gewees het nie. Geert het gesê Stefan weet van die bewaarplek. Of het hy iets anders gesoek? Maar wat? 

			Sy vou die omslag oop. Die brief wat die vorige keer uit die bondel geval het, lê bo-op. Ingedagte vou sy dit weer oop. Sy lees die twee blaaie vinnig deur en dan weer ’n slag stadiger. Dis onderteken deur Truus. Geert se suster. En Eva, aan wie die brief gerig is, moet Geert se vrou, sy Eefje, wees. Albei nou saliger. Jaini kan nie mooi uitwerk wat die beproewing is waardeur Eva gegaan het nie, maar dat die skuldige Eva se suster was, is baie duidelik. Haar suster, An. 

			Dan was Geert getroud met An se jonger suster en hulle het almal saam hierheen geïmmigreer. An en haar man Kees as huishoudster en tuinier van Geert en Eva. Jaini sit terug in haar stoel. En An het vir Eva ’n lewe gelei, tot so ’n mate dat Eva by haar skoonsuster daaroor gekla het. 

			An en Eva susters. Dit maak van Pieter en Elsebet neef en niggie. Wat soos broer en suster grootgeword het. Geen wonder hy is so ontsteld oor haar dood nie.

			Jaini buig weer oor die omslag. Daar was ’n hele paar briewe bymekaar as sy reg onthou. Sy vind die ander; vier met Nederlandse seëls op die koeverte en drie met Suid-Afrikaanse seëls. Sy rangskik hulle volgens die datums van die posstempels en begin lees.

			Toe sy uiteindelik terugsit, kan sy net haar kop skud. Dis duidelik dat nie al die briewe wat die twee skoonsusters aan mekaar geskryf het, daar is nie, maar die prentjie ontvou hom duidelik genoeg. 

			Aanvanklik was Eva in die sewende hemel met haar nuwe man, haar huis in die berge en haar dogter rustiger as ooit, maar ook in dié paradys was daar ’n slang. An. An wat aanvanklik net oor die algemeen stuurs was. Eva het gedink dit sal verbygaan, dat An dalk nog net nie gewoond was aan die nuwe land met sy uiterste temperature en sy woestheid nie. Maar algaande het An haar grimmigheid meer en meer op Eva self toegespits. By Truus kon Eva kla, maar teenoor Geert het sy dit nie durf doen nie, aanvanklik uit vrees dat hy An sou terugstuur en haar suster dan sonder heenkome sou wees.

			In die laaste brief wat klaarblyklik kort voor Eva se dood geskryf is, vertel sy aan Truus dat An haar man, Kees, ’n vreeslike lewe lei en dat sy vermoed An het haar oog op Geert. Eva deel Truus mee dat sy nie langer kans sien om so te leef nie en dat sy vir Geert gaan vertel. Sy weet egter nie of dit enigsins ’n impak gaan hê nie. An dra glo vir Geert op die hande en hy kan niks van haar kwaadwilligheid raaksien nie, want voor hom is sy die vriendelikheid en tegemoetkomendheid vanself. 

			Eva se moedeloosheid is duidelik uit die skryftrant af te lei. 

			Jaini tel die brief weer op. Sy kyk na die begin van die laaste paragraaf. 

			Ik vind het heel vreeslijk, maar ik denkt dat An enig iets zullen doen, mijn positie al meer te usurpeer. Ik vrees, ja, vrees mijn eigen zuster, Truus. 

			Wat bedoel sy daarmee dat sy haar suster vrees? Vrees sy dat An haar uit haar eie huis sal manipuleer of vrees sy dat An haar iets sal aandoen? Is dit moontlik? An? Goedige An met haar amper moederlike sorgsaamheid? An wat situasies red sonder om ’n oog te knip? En tog het An en Geert ná Eva se dood ... En waar is haar man, Kees, heen ewe gerieflik kort ná Eva se dood? 

			Jaini haal haar leesbril af en vee met die rugkant van haar hand oor haar voorkop. 

			Wat weet sy nou eintlik van An? Dat sy gevoelens vir Geert het, is baie duidelik. Sy weet dat An heerlik kook, dat sy die huishouding met uitsonderlike bekwaamheid bestuur, dat sy sukkel met slaaploosheid, dat sy voel Pieter ... Jaini sit regop. 

			As An, soos sy aan Jaini verduidelik het, aan slaaploosheid ly en boonop ’n ligte slaper is wanneer sy wel slaap, waarom het sy vir Braam gesê sy het Stefan nie hoor uitgaan die aand van Elsebet se moord nie? Die agterdeur is immers vlak by haar venster. ’n Ligte slaper sou ten minste die deur moes hoor oop- en toegaan. En as Stefan deur die kombuis na die motorhuis gehardloop het, was An die enigste persoon wat in die posisie was om ongesiens sy modderspore uit te wis. 

			Maar wat probeer sy nou eintlik sê?

			Dat An vir Elsebet vermoor het en die blaam op Stefan wil plaas? Maar waarom? Sodat haar seun kan erf? Maar wat van Stefan? Geert sal tog sekerlik nie vir Stefan onterf net omdat Pieter sy seun is nie? Of sal hy? Is Pieter ooit wel Geert se seun? En hoekom wag An tot nou toe om dit vir Geert te sê? En hoe moet Pieter daaroor voel? 

			Jaini gaan staan voor die venster. Die sneeuvlokke dryf sagkens neer. Nog dons vir die spierwit donskombers. 

			Haar spekulasies beteken net mooi niks. Die moord was volgens alle aanduidings nie beplan nie. Dit kon weliswaar An gewees het wat Elsebet oor die reling gestamp het, maar dit was nie met voorbedagte rade nie. 

			Of dit kon inderdaad Stefan gewees het. 

			Een van die reusedenne ril en stort van sy wit vrag op die wit mat onder hom. Die vlokke tol en draai op ’n onhoorbare sug van die wind. Jaini volg die gang van die steuring. Sy voel meteens duiselig, maar sy kan haar oë nie van die tollende beweging af wegskeur nie. 

			’n Gevoel van onwerklikheid neem besit van haar. Geleidelik begin die sneeukristalle hulle definisie verloor, toe die bome, toe die berg. ’n Wit-op-wit screensaver, is die laaste koherente gedagte wat lui deur haar gedagtes draal, daarna is daar nie meer herkenbare denke nie. Net beelde, geluide. 

			’n Blink vlerk deur die lug. 

			Pyn. Donkerte. Koue. Reën. Vrees. 

			Arms wat uitreik uit die donkerte. Knellende hande. Onbegrip. 

			’n Nat vlerk wat onderstebo wapper. Die gejaag van asem. 

			Duisternis. Die reuk van nat hare en angs. 

			Asem. Sy kry nie asem nie.

		

	
		
			Negentien

			’n Stem. Van ver af. Wat sê die stem? ’n Naam. Haar naam. 

			“Jaini!” 

			Jaini kyk op in Stefan se bekommerde oë, verdrink vir ’n oomblik in die helderheid daarvan. 

			“Jaini, wat het gebeur?” Sy diep stem spoel oor haar, dwing haar terug na die onmiddellike. Hoe het sy op die vloer beland en hoekom lê sy met haar kop in die kromming van Stefan se arm? 

			Sy vingers vee die hare sagkens van haar slape af weg. Sy palm raak aan haar wang. 

			Jaini skud haar kop effens. Sy voel heeltemal gedisoriënteer. 

			“Het jy seergekry? Voel jy sleg?” 

			Sy skud weer haar kop. Sy oë lyk so bekommerd. Haar gedagtes kan nie haar stembande vind nie. Spontaan steek sy haar hand uit na sy gesig, streel gerusstellend oor sy wang. Hy draai sy gesig en soen onverwags die binnekant van haar palm sonder om vir ’n oomblik sy oë van haar weg te neem. 

			Jaini voel ’n warmte deur haar lyf trek. ’n Golf hitte, ’n koorsigheid wat sy ook nog nooit in Claus se arms ervaar het nie. Sy sien hoe Stefan se pupille die groen uit sy oë verdryf. Sy arm verstyf om haar, trek haar nader. 

			’n Oomblik later staan hy voor haar en kyk af na haar waar sy op die mat in ’n sittende posisie agterbly. Hy stoot sy vingers deur sy hare. 

			Jaini voel hoe verleentheid soos ’n brander oor haar dein. Sy staan onseker op en probeer wankelrig haar ewewig herwin. 

			“Hoe het jy op die grond beland?” Hy vou sy arms voor hom. Die moue van sy trui is opgestoot en die haartjies blink koperkleurig gebleik op sy voorarms. 

			“Duiselig.” Sy vee oor haar oë. “Ek het net duiselig geraak.” 

			“Ek sal vir Henning vra om na jou te kom kyk.” Hy hou sy hand op toe sy begin protesteer. “Netnou val jy jou kop stukkend teen iets. Ek wil nie die verantwoordelikheid daarvoor op my neem nie.” Hy kyk haar vir ’n oomblik stip aan voor hy wegdraai. 

			Met die deur se koperstaaf in sy hand kyk hy oor sy skouer sonder dat sy oë hare ontmoet. “Onthou net, ek is nie Braam Els nie, Jaini. Dis nie in my aard om te flankeer of met ander mans se vrouens of meisies te lol nie.” 

			Toe die deur sag agter hom toeklik, gaan sit Jaini met bewerige bene op die stoel agter die lessenaar. 

			Flankeer? Het hy die situasie tussen haar en Braam in die sneeu as flirtasie gesien? 

			Maar dis nie belangrik nie. Wat het hier in die studeerkamer gebeur? Sy kan nie onthou dat sy geval het nie, maar die een oomblik het sy nog na die sneeu gekyk en die volgende was Stefan by haar waar sy op die vloer gelê het. En Stefan. Wat op aarde het in daardie klein ewigheid tussen hulle gebeur? 

			Sy probeer nog haar gedagtes bymekaarkry toe Henning inkom. 

			“En toe, wat hoor ek?” 

			Jaini skud haar kop. “Ek het net ’n bietjie duiselig gevoel, dis al.” 

			“Stefan sê jy het op die vloer gelê. Hy het gedink jy is bewusteloos.” Henning kyk haar vraend aan. 

			Sy trek haar skouers op. “Ek weet nie wat gebeur het nie. Die een oomblik het ek nog gestaan en kyk hoe die sneeu val en die volgende was Stefan hier.” 

			“Hy sê hy het gehoor hoe iets val toe hy hier verbystap na sy plek toe.” Henning buk oor haar. “’n Geskiedenis van epilepsie?” Hy trek die lid van eers die een en toe die ander oog af en bekyk hulle indringend. 

			“Nee.” Sy draai haar kop weg. 

			“Het jy probleme met jou ore dalk? Oorpyn? Jeukerigheid?” 

			“Ek makeer niks nie, Henning.” 

			“Enige moontlikheid dat jy kan swanger wees?”

			“Nee!”

			Hy gaan sit oorkant haar. “’n Mens val nie sommer flou nie, Jaini.” 

			Jaini sug. “Ek dink nie dit is deur enige fisieke probleem veroorsaak nie.” 

			Henning vryf met sy vingers oor sy ken en kyk haar ’n ruk aandagtig aan voordat hy verder gaan. “Vertel my presies wat gebeur het, waarna jy gekyk het en wat in jou gedagtes was.” 

			“Ek het na die venster gestap, na die sneeu gekyk. Alles het begin vaag raak ...” Jaini maak haar oë toe om beter te kan onthou. “Ek het iets sien fladder, geluide gehoor ...” Sy maak haar oë vinnig oop toe ’n benoudheid oor haar kom. 

			“Het dit al vantevore gebeur?” Henning hou haar oë. “Wees eerlik, Jaini. Jy weet dat ek alle inligting as vertroulik moet beskou.” 

			Jaini huiwer, laat sak haar kop. “Toe ek klein was, het dit ’n paar keer gebeur, maar ek het dit ontgroei.” 

			“Wanneer was die laaste keer? As kind, bedoel ek.” 

			Jaini kyk by die venster uit. “Ek was agt.” 

			“Wat het gebeur?” 

			Jaini kyk weer na Henning. “Ek het in ’n soort beswyming geraak en gesien hoe my ouers verongeluk. Ek het gehoor hoe my ma gil. Eers van skrik en angs en daarna van pyn. Daarna het ek die stilte gehoor.” Sy kyk weer weg. “Ek het eers drie dae daarna onthou wat ek in die droom gesien het en terwyl ek onthou, het die ongeluk op daardie oomblik gebeur. Die motor buite beheer op ’n nat pad, ’n tollende stuk metaal wat stadig omkeer, eers op sy sy en toe op sy dak. Toe op die ander sy, skaars op sy wiele en weer op sy dak. 

			“Daar was ooggetuies wat die kar sien rol het, maar net ek weet wat met my ma gebeur het. Net ek weet hoe die angs gevoel het, die angs wat sy ervaar het.” Jaini se stem raak te hees om verder te gaan. 

			Henning bly lank stil. “En daarna?” 

			Jaini sug. “Ek en my suster het by my ouma en oupa gaan bly. Ek en my oupa was baie na aan mekaar. Hy het agtergekom daar is fout. Ek het geglo dit was my skuld, dat ek hulle dood veroorsaak het deur te droom, te sien, wat ook al, wat gebeur. Hy het my na ’n sielkundige geneem. Dié was baie geïnteresseerd in die paranormale. Hy wou allerhande toetse doen, sommige onder hipnose. Oupa Bernhard het geweier. Hy het geglo dis onchristelik. Hy het opgelees in boeke en my toe geleer hoe om gedagtes en assosiasies te blokkeer. Dit het tweede natuur by my geword. Ek het beheer verkry oor die twyfelagtige gawe.” 

			“Tot vandag.” 

			Sy knik, huiwer dan. “Ek het Vrydag op pad hierheen ook ’n eienaardige ondervinding gehad, maar dit was nie dieselfde as vandag nie. Vandag s’n was ...” Sy trek haar skouers op, onmagtig om dit in woorde om te sit. 

			“Wat het jy gesien?” 

			“Vrydag het ek ’n ongeluk gesien, eintlik voel gebeur, maar dit was net flitse. Vandag het ek ook flitse gesien, maar vandag was die flitse onsamehangend en die hele ervaring was meer vreesaanjaend.” 

			“Maar wat het jy gesien?” 

			“’n Vlerk, soos in my droom ...” Jaini kyk verras op na Henning. “My droom! Ek onthou vaagweg iets van ’n vlerk wat nat word uit ’n droom wat ek die aand van die moord gehad het.” Dan skud sy haar kop en maak ’n afwerende gebaar. “Jy dink seker ek is van lotjie getik. Alle mense droom.” 

			“Maar nie alle mense raak in ’n beswyming en sien en hoor dinge nie.” 

			Jaini kyk hom takserend aan. “Dis nie hallusinasies nie.” 

			“Dink jy jy is psigies?” 

			Sy skud haar kop. “Hoe moet ek weet? Ek het eintlik net een keer werklik ’n duidelike blik in die toekoms gekry, maar ek kon nie onthou wat ek gesien het nie ... in elk geval nie totdat dit in werklikheid gebeur het nie. Maak dit my psigies?” 

			Henning kyk haar nadenkend aan. “Nee, nie noodwendig nie.” Hy vryf oor sy ken. “Maar dit klink nie vir my asof dit ’n geïsoleerde geval was nie.” 

			Sy laat sak haar oë. 

			“Was dit, Jaini? Of het dit meermale gebeur voordat jou oupa jou geleer het om die gevoelens te blokkeer?” 

			Jaini sug en knik. “Niks so eksplisiet soos die droom oor die ongeluk nie, maar ek het wel vreemde gevoelens gekry.” Sy kyk op na Henning. Sy oë is simpatiek. “Oor allerhande dinge. Wie gaan kom kuier, waar Wilma is en wat sy doen. Plekke. Ek sou in ’n huis instap en weet of dit ’n gelukkige of ’n ongelukkige huis is. 

			“Dit het ook soms gevoel asof mense se gedagtes na my toe deurkom. Ek kon partykeer ’n ding sien gebeur sekondes voordat dit wel gebeur het. En ek kry ’n herhalende droom van ’n woud. Ek kan nooit die detail onthou nie, maar ek herken telkens die droom aan die gevoel van angs en vrees, en die seer keel die volgende oggend.” 

			Jaini huiwer, maar sy het nou soveel verklap, sy kan net sowel aangaan. “Soms kry ek die gevoel dat ek op ’n glyskaal is wat vorentoe en agtertoe in die tyd beweeg. Amper asof my drome en gevoelens tyd deur ’n tregter stuur, vorentoe en agteruit.” 

			“En al hierdie dinge het jy uit jou gedagtes geweer deur middel van wilskrag?” 

			Dit verras haar dat Henning nie skepties lyk nie. “Of dit wilskrag was, weet ek nie, maar ek het geweet ek kan nie daarmee saamleef nie. Veral nie ná daardie droom oor my ma-hulle nie. As ek hulle daarvan vertel het, kon dit dalk verhoed gewees het, maar my ma-hulle was altyd ongemaklik met my twyfelagtige vermoëns. Miskien is dit waarom ek ‘vergeet’ het wat ek gesien het, maar ek het buitendien nooit geweet wanneer ’n droom of ’n gevoel gewoonweg ’n droom of gevoel was en wanneer dit prekognitief was nie.” 

			“Was jou drome beperk tot die prekognitiewe?” 

			Jaini skud haar kop. “Dis wat ek met die glyskaal, die tregter bedoel. Ek het ook retrokognitief gedroom. Ek het byvoorbeeld een keer ’n baie duidelike droom gehad oor iets wat Wilma gedoen het voordat ek gebore was. Dit mag wees dat ek die storie gehoor het en toe daarvan gedroom het, maar toe ek later met Wilma daaroor praat, was dit duidelik dat ek goed gedroom het wat sy nie eens aan my ma-hulle vertel het nie.” 

			“Al drie dus, clairvoyance, prekognisie en retrokognisie. Gevoelens en drome wat ooreenstem met die hede, die toekoms en die verlede.” Hy hou sy kop skeef. “Interessant.” 

			“Ek is bly jy vind dit interessant, Henning.” Jaini probeer die skielike ergernis onder beheer bring. Sy gaan staan voor die vuur, haar rug na hom gedraai. “Van waar ek staan, is dit eerder ’n vloek.” 

			Sy hoor Henning nader stap, voel sy hand op haar skouer. “Ek is jammer. Dit was onsensitief van my.” 

			Jaini laat sak haar kop berouvol in haar hand. “Ek is maar net touchy. Die hele storie put my uit en dis asof ek meer blootgestel is vandat ek hier is. Asof die afsluitingsmeganismes nie meer werk nie. Asof die goed opgeroes is en die gevoelens sterker en sterker begin deursyfer. Die gaatjie in die dyk word groter en die vingertjie daarin al hoe meer ontoereikend.” 

			“Ek dink nie dis ’n goeie ding dat jy deur die jare so fanaties gekeer het nie, Jaini. Ek is geen kenner van die parapsigologie nie, maar my gesonde verstand sê vir my ’n mens kan in enige geval dinge net sover opkrop, dan moet dit ontsnap. ’n Dam kan by wyse van spreke net so vol raak voordat dit êrens oorloop.” 

			Jaini kyk na Henning en skud haar kop half ongelowig. “Dit verras my dat jy my glo. Selfs my aanstaande verloofde het, toe ek hom op ’n stadium daarvan probeer vertel het, net ’n skeptiese uitdrukking op sy gesig gekry en toe oor iets anders begin praat. Hy dink ek is melodramaties.” Sy glimlag suurderig en draai na Henning. “Maar dankie vir die oor.” 

			“Dis nie te sê ons moet dinge ontken net omdat ons nie weet hoe dit werk nie, Jaini. Ek probeer altyd ’n oop gemoed hou.” Henning se bleek, sproeterige gesig bly ernstig. “Maar ek dink nie Stefan is verniet bekommerd nie. Jy kan jouself beseer.” 

			“Ek dink dit was die uitsondering, Henning. Dit het, selfs voor ek die beheer begin uitoefen het, uiters selde gebeur dat ek my bewussyn verloor het. Net een of twee ander kere waarvan ek kan onthou en dit was baie jare gelede. Ek dink nie dit sal sommer weer gebeur nie.” 

			“Ek het my bedenkinge, maar daar is nie veel wat ek op die oomblik daaraan kan doen nie.” Daar is ’n bekommerde trek in sy oë. “Ek het geen idee hoe ’n mens so iets hanteer nie. Gee my bloeiende wonde wat ek kan toewerk of ’n siekte wat ek kan diagnoseer en met medikasie kan regdokter, maar hierdie soort ding ...” Hy draai sy kop skeef. “Jy is seker ...? Ek bedoel, het jy ooit toetse laat doen vir epilepsie? Daar is definitiewe ooreenkomste met jou ervaring behalwe dat jy volgens Stefan nie stuiptrekkings gehad het nie.” 

			Sy knik. “My ma-hulle het toetse laat doen, ’n EEG en later, ná die ongeluk, my oupa ook. Hy het allerlei ander toetse ook laat doen, bloedtoetse en selfs later jare ’n MRI.” 

			Henning knik en trek sy skouers op. “’n EEG, soos die res, kan ’n goeie aanduiding gee, maar geen toets is onfeilbaar nie. Voorlopig kan ek maar net sê, wees versigtig. Probeer sensitief wees vir die aanvang van gemoedsveranderings en vreemde gevoelens. As jy wil, kan ek vir jou ’n paar kalmeerpilletjies gee, maar of dit enigsins van nut gaan wees, sal ek nie kan sê nie.” 

			Jaini skud haar kop. “Dankie, Henning, maar ek dink regtig nie dis nodig nie.” 

			“Dan gaan ek maar. Ek wil nog by oom Geert inloer.” 

			“Hoe gaan dit werklik met hom?” keer sy toe hy wil wegdraai.

			“Onder die omstandighede nie te sleg nie, maar hy is oud en hy het homself verniel met die gerokery. Die skok van Elsebet se dood en al die ander drama het natuurlik nie gehelp nie, maar ek het die volste vertroue dat hy vir nog ’n paar jaar kan deursleep. So tingerig as wat hy lyk, so taai is hy.” 

			“Noudat die moontlikheid van ’n familieband geopper is, verbeel ek my nogal Geert lyk ’n bietjie na my oupa. My oupa was net heelwat langer en forser, maar iets aan die gesig is tog bekend.” 

			“Leef jou oupa nog?” Hy staan weer nader. 

			Jaini skud haar kop. “Hy is agt maande gelede oorlede, kort ná sy tagtigste verjaardag. My ouma twee jaar voor hom.” Jaini sluk. Sy kry nog steeds ’n knop in die keel wanneer sy daaraan dink. 

			“Julle was baie na aan mekaar?” 

			Sy knik. “Ek en my oupa, ja, baie. My suster Wilma was nou weer nader aan my ouma. Ek en oupa Bernhard kon vir ure gesels. Dis hy wat my belangstelling in die Middeleeue aangewakker het. En sodoende in Middelnederlands. Hy was ’n wonderlike mens, so belese en beskaafd. Ook ’n strawwe roker gewees op sy dag en ook die strikdas gedra.” Sy glimlag. “Geert laat my definitief baie aan hom dink.” 

			Henning kyk haar peinsend aan. “Al ooit gehoor van Jung se teorieë oor sinchronisiteit?” 

			Jaini kyk verras na hom. “Ja. Wel, eintlik net so half en half. Dit het iets te doen met toeval wat byna te toevallig is om toeval te wees?” 

			Henning knik. “Dis een manier om dit uit te druk. Jung het natuurlik in sy werk in aanraking gekom met die vreemder sy van die menslike psige. Hy het agtergekom dat die lewens van baie mense gekenmerk word deur onverklaarbare, maar dikwels tog betekenisvolle toevallighede. Hy was later oortuig daarvan dat daar ’n wisselwerking is tussen die menslike psige en die eksterne wêreld wat niks met oorsaak en gevolg te make het nie. Hy het geglo dit hou verband met universele simbole, argetipes wat teenwoordig is in die bewuste, maar wat hul oorsprong het in die kollektiewe onderbewuste.” 

			“Met ander woorde, ’n mens kan moontlik ook dinge onthou wat met jou voorouers gebeur het omdat dit deur middel van gene of iets dergeliks aan jou oorgedra word?” Jaini kyk Henning vraend aan. “’n Soort kollektiewe geheue?”

			“Dis hoe ek dit verstaan, maar moet my liewer nie aanhaal nie. My kennis van Jung is ook maar beperk. Ek het net rakelings daarmee te doen gekry toe ek vir ’n kort rukkie in ’n inrigting vir mense met sielkundige probleme gewerk het. Ek weet egter hy het verder ook beweer dat mense oor genetiese of argetipiese inligting beskik wat onder andere moontlik verband hou met die vermoë om te voorspel wat in die toekoms gaan gebeur. 

			“Maar om terug te kom by sinchronisiteit en toeval. Wat ek eintlik wou sê, dis eienaardig dat jy oom Geert juis nou ontmoet het.” 

			Jaini knik. “Kort voordat ek Geert se brief ontvang het, het ’n vrou vir my gesê strange coincidences may be but the workings of the universe.” 

			“Interessant.” Hy skud sy kop. “Die probleem met toeval is dat dit indruis teen ons begrip van oorsaak en gevolg. Toevallighede stem ooreen met ’n oorsaaklike proses, maar daar is in werklikheid geen kousale verband nie en dit is wat dit so verwarrend maak.” Hy kyk op sy horlosie. “En nou moet ek by oom Geert uitkom. Tillie skil my nerwe af. Ek het belowe om haar af te los.” 

			Jaini knik. “Ek moet ook aan die werk kom. Dankie vir die simpatie, die empatie.” 

			Henning glimlag. “Dis maar deel van my job description. Ek neem aan jy wil dit nie wyd en syd versprei hê dat ons ’n inwonende psychic op De Beek het nie?” 

			Sy lag. “Asseblief tog nie.” 

			Hy knik. “Dis goed so. Ek sal dit maar aan jou oorlaat om aan Stefan te verduidelik wat gebeur het as hy sou vra. Ek kan my beroep op die vertrouensverhouding tussen dokter en pasiënt.” 

			Jaini trek haar skouers op. “Ek glo nie hy stel vreeslik belang nie. Ek is nie juis op sy gebedelys nie.” 

			Henning kyk haar skewekop aan. “Ek wonder,” sê hy dan en stap met ’n vreemde glimlag op sy lippe uit. 

			Jaini gaan sit weer by die lessenaar. ’n Psychic. Is sy werklik een? Sy skud haar kop. En tog, as dit dalk verklaarbaar is vanuit iets soos ’n kollektiewe onderbewussyn, is dit dan nog so vreesaanjaend? 

			

		

	
		
			Twintig

			Daardie aand kan Jaini nie help om An dop te hou nie. Deels omdat sy nie vir Stefan in die oë kan kyk nie en deels omdat Eva se beskuldigings haar nuuskierig gemaak het. Is dit werklik moontlik dat An haar suster so kon geterroriseer het? 

			An gaan haar gewone gang, maar sy hou Pieter konstant in die oog, kom Jaini agter. As sy nie spesifiek daarna opgelet het nie, sou sy dit nie sommer raakgesien het nie, maar daar gaan nie langer as ’n paar minute verby waarin An se blik nie op haar seun rus nie. Sou sy bekommerd wees oor iets spesifieks of was dit nog maar altyd so? Miskien het sy dit maar net nooit agtergekom nie? 

			Lourens is steeds bot, maar Henning en Braam gesels rustig oor een of ander saak waaraan hulle saamgewerk het. Stefan neem nie deel aan die gesprek nie, maar dis duidelik dat hy en Linda Vermaas meeluister. 

			Hulle eet nog nagereg toe Matilda inkom. Sy glimlag en groet in die algemeen, dan kyk sy na Jaini. “Geert wil jou graag ná ete sien, Jaini, maar moet hom nie vermoei nie. Hy dink hy is sterker as wat hy is.” 

			Jaini knik en stoot haar nageregbakkie weg. “Ek sal sommer nou gaan. Verskoon my, asseblief.” Sy skuif die stoel agteruit. 

			“Kan nie wag om te hoor of jou aaswerk dividende opgelewer het nie?” Lourens se stem dra deur die vertrek.

			Vir ’n oomblik kyk sy net na hom, dan skud sy stadig haar kop. “Dit moet seker moeilik wees om almal om jou altyd te verdink. Aan die een kant kry ek jou jammer, Lourens, maar aan die ander kant wonder ek of ’n mens so agterdogtig kan wees as jy nie self agter die deur staan nie.” 

			Sy stap by die deur uit, haar ken in die lug, self verbaas dat sy die moed aan die dag gelê het, maar hartlik moeg vir al die agterdog. 

			Geert lyk nog nie noemenswaardig beter nie, besef sy met die intrapslag, maar hy glimlag toe hy haar raaksien. “Kom tog in, kind. Matildeke versorg my wel mooi, maar dis darem heerlik om weer ’n ander gesig as dié van ’n sieketrooster te sien.” 

			’n Vredigheid kom oor Jaini. Hier is minstens iemand wat haar goedgesind is. Sy glimlag terug en gaan sit in die stoel langs Geert se bed. “En hoe gaan dit met die sieke?” 

			Geert skud sy kop. “Dit voel asof dit langer neem om reg te kom as die vorige keer. Ek bly so verskriklik moeg, maar Matilda sê dis te verwagte, dus berus ek maar. Hoe gaan dit met jou werk?” 

			“Met rukke en stote,” erken sy, maar brei nie uit oor die redes waarom sy nie haar aandag vandag voltyds by die manuskrip bepaal het nie. 

			“Lourens sê vir my jy lees private briewe in plaas daarvan om die werk te doen waarvoor jy hier is.” Die fletsblou oë glimmer geamuseerd. 

			Jaini gee ’n onseker laggie. “Ek hoop nie u gee om nie, maar ek het Eva en Truus se briewe gelees.” 

			“Ek sou nie dink dat jy daarin sou belangstel nie, maar ek het mos gesê die hele kaboedel is joune.” Sy gesig versomber. “Ek weet Eefje was nie baie gelukkig hier nie. Aanvanklik tog wel, maar veral die laaste jaar kon ek sien iets haper.” 

			“Hoe is sy oorlede, Geert?” vra Jaini en wonder dan of dit hom nie dalk sal ontstel nie. 

			“Sy het op die bergpad verongeluk, jy sal miskien die haarnaalddraai onthou wat ’n mens kry voordat jy by die hekke uitkom.” Hy sug. “Die pad was nat en sy het beheer verloor, iets wat ek nie goed kan verstaan nie, want ek het almal dit altyd so op die hart gedruk om versigtig om die draai te gaan. Hoe An lewendig daaruit gekom het, is ’n wonderwerk.” 

			“Dan was An saam met haar in die motor?” Jaini voel ’n ongemaklikheid in haar binneste kom sit. Daardie episode wat sy gehad het by die haarnaalddraai ... Is dit die ongeluk wat sy gevoel gebeur het? Eefje en An s’n? 

			“Ja, An het nie ’n veiligheidsgordel aangehad nie en het uitgeval. Eefje, wat bestuur het, is saam met die motor oor die rand van die afgrond.” Hy bly lank stil. “Ja, dit was ’n droewe tyd. Vir ons almal. En toe verdwyn An se man ook net so tussen neus en ore. As ek terugdink, besef ek dat net ek werklik gelukkig hier was. As dit nie vir my selfsug was nie, as ons maar teruggegaan het na Doorn, sou alles dalk anders verloop het.” 

			Jaini wonder of hy die briewe gelees het. Sy hoop vir sy onthalwe nie so nie.

			“Maar genoeg van die verlede, kind. Ek het toe vanmiddag met Lourens gepraat,” verander Geert gelukkig die onderwerp. Hy glimlag. “Ek vind dit nogal amusant dat Lourens jou van allerhande streke en slenters verdink.” 

			“Daar is nie veel wat ek daaraan kan doen as hy my nie vertrou nie. Met u het ek oop kaarte gespeel. Dis vir my die belangrikste.” 

			“Ek is bly jy sien dit so in, Jaini.” Hy glimlag skewerig. “Hy het my ten sterkste afgeraai om enigiets aan jou te bemaak, maar op die ou einde is ek sy kliënt en moes hy bes gee. Die erfenis van die Van Veldeke-susters is joune. Ek dink Beatrice en Sophié sou dit so wou gehad het.” Hy gee haar hand ’n drukkie. “Nou moet ek nog die saak van Pieter uitsorteer voordat ek die testament finaal verander. Matildeke wil nie hê ek en An moet daaroor praat nie. Sy sê dit sal my te veel ontstel, maar ek wil dit tog so gou doenlik agter die rug kry. En dan moet ek en Stefan nog gesels.” Hy sug. “So much to do, so little time. Was dit nie Churchill wat so iets gesê het nie?” 

			Jaini glimlag en vryf oor sy hand. “Moet maar nie te veel dinge te vinnig probeer doen nie.” 

			Hy knik. “Dis wat almal vir my sê, maar wie weet hoeveel tyd het ek nog oor.” 

			Jaini weet nie mooi wat om daarop te antwoord nie. Uiteindelik gee sy net sy hand ’n drukkie. “Ek weet nie hoe om u te bedank vir die manuskrip nie. Dit voel nog steeds nie vir my reg nie.” 

			Geert waai die beswaar met sy hand weg. “Ek is bly dit is ten minste uitgesorteer. Lourens weet nou wat my wense in dié verband is. Ek wil nie die land van die lewendes uitgaan met dinge wat nog in die lug hang nie. Dis hoekom dit noodsaaklik is dat ek my sake moet afhandel, ook wat Pieter en Stefan betref.” 

			“My ouma het altyd gesê: Haast uw langzaam.” 

			Geert snork. “Die Hollanders het ook ’n idioom vir elke ding.” 

			Jaini lag. Hulle gesels nog ’n rukkie oor idiome voor sy uit die stoel opstaan. “Ek hou u uit die slaap.” 

			“Ek slaap die meeste van die tyd, maar ek moet sê dat ek nou effe moeg voel.” Geert glimlag na haar. “Wel te ruste, kind.” 

			Jaini stap in salon toe nadat sy Geert ook ’n rustige nag toegewens het. Die vertrek is egter reeds donker. En sy is so lus vir ’n koppie koffie. Sy huiwer ’n oomblik, stap dan kombuis toe. Dis ook reeds donker daar, maar die lig wat van die agterstoep af inskyn, gee genoeg van ’n skemering om die perkoleerder raak te sien. Sy wil nie vir An pla deur die ligte aan te skakel nie. Sy voel aan die glasbolling van die ketel. Die koffie is nog heeltemal warm genoeg. Sy kry vir haar ’n beker uit die kas en skink dit vol. Sy asem die geur van die koffie diep in, neem ’n behaaglike sluk en kry koers na haar kamer toe. 

			Sy steek vas toe sy iets vanuit die salon hoor, net toe sy verby die deuropening is. 

			“Ek is nou siek en sat hiervoor. Net as ek dink alles begin vlot, is daar nog ’n verdomde komplikasie.” 

			“En ek? Dink jy nie ek het ook genoeg gehad van alles nie?” 

			Die sissende s-klanke van die fluistergesprek bereik Jaini se ore duidelik, maar sy kan nie agterkom wie die gespreksgenote is nie. Sy wil verder stap, maar sy steek weer vas toe sy haar naam hoor. 

			“Dis vandat daardie Jaini-vroumens hier aangekom het dat alles deurmekaar loop en gekompliseerd raak. Sy’s soos ’n jinx. Alles sou cut and dried gewees het.” 

			“Ek kan nie wag dat ons vir ewig verlos sal wees van hierdie godverlate plek nie.” Jaini is amper seker dis ’n vrou se stem.

			“Maar eers gaan ons moet wag dat hierdie hele bohaai oorgewaai het.” Dit klink soos ’n man. “Oorhaastigheid kan alles beduiwel.”

			Jaini hoor materiaal teen materiaal ritsel. 

			Jaini maak haar saggies uit die voete. Terwyl sy die trappe so sag as moontlik opklim, fladder haar gedagtes heen en weer. Wie was die vrou? Matilda? Linda? En die man? Stefan? Lourens? Braam? Henning? Pieter dalk? 

			Maar Pieter treur oor Elsebet. Hy sal sekerlik nie ’n verhouding met Matilda of Linda aan die gang hê nie. Tensy ... 

			Jaini vlug behoorlik, druk haar slaapkamerdeur agter haar toe en gaan sit op die bed. Tensy Elsebet nie werklik dood is nie en die hele ding ’n set van Elsebet en Pieter is. Of Elsebet en Lourens. 

			Of dink sy nou aan allerhande onmoontlike verklarings omdat sy die waarskynlikste verklaring nie onder oë wil sien nie? Stefan en Matilda. Sy het Matilda immers die vorige aand ook agter Stefan sien aangaan. 

			Alles sou cut and dried gewees het, was die man se woorde. 

			Wat is die alles waarna hy verwys het? Sou hulle dan iets met Elsebet se dood te make hê? Stefan erf immers nou feitlik alles. Behalwe die leeromslag met sy kosbare inhoud. 

			Jaini sit die beker op haar bedkassie neer en gaan lê met haar hande agter haar kop. Sy staar na die kandelaar in die middel van die plafon. Die kristalle flikker die kleure van die reënboog teen die mure. Gedagtes woer-woer deur haar kop. 

			Wie anders kan dit wees? Braam en Linda? Sy het natuurlik ’n sterk vermoede dat Linda vrek oor Braam, maar verder pas weinig in. Sy probeer die gesprek weer oproep. Kon dit bloot gegaan het oor ’n skelm liefdesverhouding? Nêrens is daar na Elsebet of enige van die ander mense op De Beek verwys nie. Miskien het Linda ’n jaloerse man of vriend in haar lewe. Een wat sy en Braam probeer pypkan? Maar waarom het haar naam opgeduik?

			Die kristalle roer en die kleure wip en tol die plafon vol. Die gekleurde kolle vloei ineen, versmelt tot ’n reënboog. Die reënboog vul die kamer soos ’n kleurryke mis. Die reënboog, die klewerige mis gaan haar insluk. Sy probeer regop kom, maar die mis druk haar vas teen die bed. Vaster en Vaster. 

			Rooi. Die wit rok is rooi van die bloed. Rooi blertse op wit soos papawers in die sneeu. Die onderrokke ook. Papawers groei tog nie in die sneeu nie? Bea is daar, maar sy kan nie vir Bea sê wat gebeur het nie. Sy sien Bea praat, sy hoor haar stem, maar dis asof die woorde nie sin maak nie. Die pyn. Haar hele onderlyf is rou van binne. Bea help haar op. ’n Stortvloed bloed stroom warm en taai teen haar bene af. Sy kyk daarna, voel hoe die aarde weer om haar begin kantel. Lug en blare, blare en lug. 

			Meteens is dit donker en koud en nat. Haar kop wil bars. Wat het gebeur? Hoe het sy hier beland? Die nagrok is deurweek, kleef aan haar vas. Sy probeer beweeg, maar niks wil werk nie. Hoe durf hulle haar hier laat lê? Sy wil skree om hulp, maar geen geluid hom verby haar stembande nie. Voetstappe. Iemand kom haar help. Die reëndruppels spletter met nuwe entoesiasme teen haar gesig aan. 

			Jaini dwing haar oë oop. Die droomwip wieg saggies naby haar gesig. Die kristalle glinster en kaats. Hoekom is die hooflig nog aan? Sy voel doodmoeg en yskoud. 

			Sy sit regop in die bed en kyk op haar horlosie. Drieuur in die oggend. Sy het nog haar jeans aan. Met tande wat klapper, strompel sy uit haar dagklere en in haar nagklere. Sy skakel die lig af en klim onder die verekombers in. 

			’n Herinnering storm op haar af. 

			Die droom! Die bloed. Of was dit modder? Sy frons, probeer onthou. Bome en lug. Blou lug. En donker. En nat. Warm bloed. Koue water. Sy sug gefrustreerd en draai op haar rug. Môre. Sy is so moeg. Môre sal sy onthou. Of liewer later vandag. 

			

		

	
		
			Een en twintig

			Dinsdag – 29 April 

			“Goeiemôre!” 

			Jaini kyk verbaas na Lourens wat haar opgewek groet die oomblik toe sy die eetkamer binnestap. 

			“Mens kan skaars glo dit sneeu nog steeds. Kan ek vir jou lemoensap skink?” Sy glimlag is besonder vriendelik. 

			“Dankie, dit sal gaaf wees.” Jaini wonder wat oor sy lewer geloop het. “Môre,” rig sy ’n groet aan Matilda, Stefan, Linda en Braam wat reeds aansit. 

			“Hallo,” groet Braam en Linda asof uit een mond. 

			Stefan kyk vlugtig na Jaini, groet en bepaal hom dan weer by sy ontbyt. 

			Matilda knik net. 

			“Sit solank, ek bring vir jou.” Lourens kantel die beker met sap oor ’n glas. “Hoe lyk dit met een van An se croissants? Ek kan hulle aanbeveel. Hulle is nog heerlik warm.” 

			“Dankie.” Jaini gaan sit. “Dit sal lekker wees.” 

			Lourens sit die lemoensap en die stomende croissant voor haar neer. “Geniet dit.” 

			“Dankie,” sê Jaini vir die derde maal, steeds verras deur sy nuwe houding jeens haar. Aan die kyk wat hy Lourens gee, kan sy sien Stefan het dit ook agtergekom en selfs Matilda betrag hom fronsend.

			Jaini skep vir haar van die tuisgemaakte aarbeikonfyt uit op haar bord. Die donkerrooi teen die wit van die porselein wil-wil haar aan iets herinner. Papawers. Sy frons en skud haar kop effens. Waar sou sy nou daaraan kom? 

			Jaini is onverklaarbaar moeg toe sy ná ontbyt agter die lessenaar inskuif. Dit kan nie net haar onderbroke slaap wees nie. Miskien dra die onderstrominge in die eetkamer ook daartoe by. 

			Die feit dat Lourens klaarblyklik alle tekens van sy vyandigheid jeens haar oornag afgeslaap het, bly haar hinder. Het hy dalk ’n bietjie respek vir haar ontwikkel ná haar aanvallende verdediging van die vorige aand? 

			Eintlik het sy haarself ook verbaas. Sy is nie regtig die konfronterende soort nie. Sy het nog nooit werklik nodig gehad om mense te konfronteer nie. Haar familie het haar nog altyd teen alles probeer beskerm, veral haar oupa en Wilma, maar selfs Claus in ’n groot mate. 

			Maar hier is meer mense wat haar in ’n mindere of meerdere mate vyandiggesind is as wat sy al ooit voorheen beleef het. Sy is nie gewoond aan vyandigheid nie. Sy is gewoond daaraan dat mense van haar hou en simpatie met haar het. 

			Dis ook, objektief beskou, waarom sy so vies geraak het vir Claus. Hy het haar as vanselfsprekend begin aanvaar. Hy het van haar begin verwag om vir haarself op te kom, om die Helgaard Snyman-probleem self op te los. Hy het haar aan haarself begin oorlaat. Hy het haar nie meer gesien as hierdie spesiale wese wat ten alle koste beskerm moet word nie. Hy het onbewustelik bedank as haar beskermengel. Of was dit dalk bewustelik? 

			Die stukkie selfinsig skok Jaini. Is sy regtig so selfgesentreerd, so selfsugtig? So manipulerend? So veeleisend? ’n Vlaag neerslagtigheid omvou haar. Sy verlang skielik intens na Wilma. Dierbare Wilma wat altyd daar is vir haar al het sy benewens ’n man en tweeling ’n voltydse werk, en is nog boonop swanger. 

			Jaini voel skielik klein voor die liefde van haar suster. 

			Die faksfoon lui twee keer en begin dan sy boodskap uitspoeg. Jaini herken onmiddellik Wilma se ronde skrif. 

			Aandag: Jaini van Schalkwyk. Hier is die inligting oor die runestene wat ek belowe het. Liefde, W 

			Nog ’n paar getikte velle volg. Jaini skeur die papier af nadat die laaste een tot stilstand hik in die masjien. Sy skeur die blaaie uitmekaar en rangskik hulle in volgorde voordat sy hulle aan mekaar vaskram. 

			“Mag ek binnekom?” 

			Jaini ruk soos sy skrik toe sy Stefan se stem hoor. 

			“’Skuus, ek het geklop.” 

			“Ek het nie gehoor nie. Ek was ’n bietjie ingedagte. Kom gerus in.” Jaini skuif die faks eenkant toe, sit terug in haar stoel en maak haar blitsig gereed vir ’n volgende aanslag van watter aard ook al. 

			Stefan stap kaggel toe. “Sal ek vir jou vuur maak? Dis nog snerpend koud buite. Die uitsig op die berg is nou wel mooi, maar hierdie kamers met hul suidevensters is bitter koud.” 

			“Dit sal gaaf wees, dankie.” Sy vertrou nie die vrede nie. Hy lyk heeltemal te neutraal ná sy laaste snydende opmerking aan haar. 

			“So ja.” Hy wag totdat die vlamme gesellig begin knetter en gaan sit skuins op die hoek van die lessenaar soos hy altyd maak. “Hoe voel jy vandag? Ek bedoel ná die val gister?” 

			“Ek het niks oorgekom nie.” Sy wonder of hy ook onthou watter fisieke effek hulle op mekaar gehad het. 

			Hy knik egter net met ’n steeds neutrale gesigsuitdrukking. “Henning sê vir my daar is skynbaar niks fisiek fout nie, maar hy wil nie verder uitbrei nie. Hy sê ek moet jou kom vra as ek so graag wil weet wat gebeur het, waarom jy flou geword het.” 

			Jaini kyk op haar hande. “Seker maar ’n bietjie lae bloeddruk. Ek was bloot duiselig.” 

			“En dis al?” 

			Sy knik. 

			Hy bly ’n oomblik lank stil. “Wat vang Karel die Grote aan?” 

			Jaini kyk op en betrap hom met ’n skewe glimlag om die mond. Sy glimlag terug. “Hy is rasend verlief op ’n bekoorster, en die prinses wil vrek van jaloesie. Sy bekoring het heelwat te make met die ring wat die bekoorster vir hom gegee het, ’n towerring.” Sy frons effens. 

			“Angelique, die bekoorster, en die ring is deel van baie verhale oor die Karolingiese tyd, maar dis gewoonlik Roland en die ander ridders wat figureer as haar opponente. Dis asof ons verhaal,” sy wys na die manuskrip, “die ander stories rondom Charlemagne en Angelique integreer. Die verhaal sublimeer as’t ware die meeste van die bekendes, maar gevegte speel ’n klein rolletjie in die verhaal. Iets wat vir my baie vreemd is, want selfs in die verhale oor die hoofse liefde wemel dit van veldslae en gevegte met monsters, sterflikes en onsterflikes. Hier is weliswaar ’n paar van laasgenoemde in vervat, maar dis totaal ondergeskik aan die liefde tussen Karel en Angelique.” Sy frons effens. 

			“Daar word ook nie in ons verhaal na die bekoorster verwys as die prinses van China soos in die ander bronne nie. Angelique het in hierdie verhaal lang blonde hare. Haar mededinger om Karel se guns, die prinses, ook. Dis asof die twee amper een is en tog ook nie.” Jaini byt haar lip ingedagte. Noudat sy hierdie dinge hardop sê, besef sy dat daar meer dinge is wat haar van die manuskrip hinder as wat sy aan haarself wou erken. 

			Stefan beskou haar ’n oomblik nadenkend. “Begin jy bedenkinge kry oor die waarde, dalk nog die egtheid van die manuskrip?” Hy leun nader aan haar, sy oë effens spottend, maar tog indringend. Sy trek haar asem effens in. “So iets sal jou sekerlik baie ontstel,” gee hy haar nie kans om te antwoord nie. 

			Vir lang oomblikke hou hy haar blik voor hy van die lessenaar af gly en wegstap. 

			By die deur draai hy terug. “Ek sal graag meer wil hoor namate jy vorder. Dis natuurlik te sê as jy sou wou. Dit is immers nou joune om mee te maak wat jy wil.” 

			Sy hou haar oë op die manuskrip op die lessenaar. “Dit is, maar ek sal jou nogtans op hoogte hou.” Sy voetstappe maak geen geluid op die dik mat nie, maar sy weet onmiddellik toe hy weer nader beweeg. Hy steek voor haar vas en kyk ’n oomblik aandagtig na haar. 

			Jaini skuif onnodig aan die papiere op die lessenaar, skaars bewus van die handeling. 

			“Hoe ’n soort man was Karel die Grote?” 

			Jaini hoor die vraag asof dit van ver af kom. Sy oë toor met haar. Sy staan op, gaan staan met haar rug na die vuur. “Daar is verskillende sieninge oor hom. Sommige historici meen hy was vet, vraatsugtig, brutaal en bygelowig. Ander hou hom weer voor as iemand wat onder ’n ruwe uiterlike, intellektuele en kulturele doelwitte nagestreef het. Die meeste stem saam dat hy vitaal, groot en sterk was; ’n blonde reus wat lief was vir jag en swem, wiskunde en astrologie. 

			“Daar is vroeër gesê hy was ’n analfabeet, maar dit was ’n misverstand. Hy kon wel lees en skryf, maar hy moes oefen om die minuskule skrif van die Karolingers onder die knie te kry. Dit was die voorganger van Gotiese skrif en nogal ingewikkeld.” Jaini sluk aan die droë kol in haar keel. “Hy was bekend as ’n vreeslose vegter en baie suksesvol op die slagveld. By tye was hy geweldig wreed. Hy was ook ’n womaniser van formaat en het hordes minnaresse gehad.” Haar woorde droog op. 

			“Was hy ’n man van integriteit?” Stefan kom staan voor haar, kyk haar met ’n vreemde intensiteit aan. 

			Sy trek haar skouers effens op. “Op sekere vlakke dink ek moes hy gewees het, maar op ander dalk nie.” 

			Stefan sit sy hande op haar skouers en kyk haar met ’n raaiselagtige uitdrukking in sy oë aan. “En hoe ’n soort man dink jy is ek, Jaini?” 

			Sy skud haar kop, nie gebore in staat om te antwoord nie en nog minder om weg te kyk. 

			“Jy het voorheen gesê jy glo nie ek het Elsebet vermoor of haar aangerand nie. Glo jy dit nog steeds, Jaini, of het jy begin twyfel aan jou oordeelsvermoë?” 

			“Ek dink nie my opinie behoort vir jou belangrik te wees nie.” Sy rem aan sy greep, maar hy laat haar nie gaan nie. 

			“Dit is. Dink jy aan my as ’n man van integriteit of nie, Jaini?” Sy oë dring aan op ’n antwoord. 

			Sy roer weer haar skouers onder sy hande. “Ek ken jou nie goed genoeg om ’n oordeel te vel nie.” 

			Hy kyk haar ’n oomblik stip aan. “Jy het my nog baie slegter geken toe jy my voorheen die voordeel van die twyfel gegee het.” 

			Sy kan sweer daar is teleurstelling agter die blik. Hy is natuurlik reg, maar dit was voordat Matilda hier opgedaag het en sy hulle nagtelike rendezvous gadegeslaan het. 

			Hy glimlag wrang. “Jy het van opinie verander.” 

			Sy kan steeds aan niks dink om te sê nie. Sy gee ’n tree in die rigting van die lessenaar, maar hy hou haar terug aan haar skouer sodat sy noodwendig weer na hom moet draai. 

			Hy trek haar stadig nader tot sy die hitte van sy lyf teen hare kan voel. Haar asem kom meteens vlak. 

			“In daardie geval maak dit seker nie meer saak as ek teen alle integriteit in optree nie.” Stefan se een hand gaan warm oor haar rug en die ander kelk haar wang, sy vingers in haar hare. Sy kop buig oor hare. Sy lippe is ferm en tog sag. 

			Jaini verloor alle begrip van tyd en plek. Al wat sy weet, is dat die liefkosing ’n ongekende, ’n totaal en al verwoestende effek op haar het. 

			Toe hy haar uiteindelik laat gaan, is sy seker daar is verwarring in sy oë. Hy vee vervaard deur sy hare, draai sonder ’n verdere woord om en stap by die deur uit. 

			As Stefan verward is, wil sy nie weet hoe sy voel nie. Hoe is dit moontlik dat sy hom met elke vesel in haar liggaam begeer, al ken sy hom skaars? Al is sy vrou enkele dae gelede dood. Nie net dood nie, vermoor. En wat sal die mooie Matilda daarvan sê as sy moet uitvind? Aan Claus wil sy nie eens dink nie.

			

		

	
		
			Twee en twintig

			Claus se oproep kon nie op ’n beter tydstip gekom het nie, besluit Jaini toe sy foon toe stap nadat een van die bediendes haar ná middagete kom roep het vir “’n oproep van Juffrou se vriend uit die stad”. Dit sal haar verwarde gemoed kalmeer en haar help om haar reg te ruk.

			Claus se aanvallende stemtoon betrap haar egter onkant. 

			“Liewe hemel, Jaini, hoekom het jy ons nie vertel nie? Hoekom moet ons in die koerant lees van die moord wat daar by jou plaasgevind het? Jy moet onmiddellik terugkom, Jaini. Vandag nog.” Claus klink amper paniekerig. 

			Jaini kan nie onthou dat sy Claus al ooit so ontsteld gehoor het nie. “Bedaar, Claus. Alles is onder beheer. Ek verkeer in geen gevaar nie en buitendien moes die koerantberig sekerlik ook genoem het dat ons vasgesneeu is. Niemand kan enigsins êrens heen nie. Die polisie is hier en hier is ’n dokter ook. Daar is niks om oor bekommerd te wees nie.” 

			“Nie bekommerd nie? Verdomp, Jaini, het jy enige idee hoe ek gevoel het toe ek moet lees dat daar ’n grusame moord gepleeg is in die huis waar jy inwoon en dat die lyk boonop verdwyn het?” 

			“Ek verstaan, Claus, maar daar is regtig geen rede tot kommer nie. Ek is seker die polisie sal binnekort die moordenaar vastrek. Hoe gaan dit verder met jou? Gooi jy my plante darem so af en toe nat? En sit jy melk op die balkon uit vir die wilde kat soos ek jou gevra het?” probeer sy naarstig die onderwerp verander. 

			Sy hoor Claus diep sug. “Ja, ek doen alles wat jy my gevra het om te doen.” 

			“Dankie, Claus, ek waardeer dit.” 

			“Is jy seker jy is veilig daar, Jaini? Hemel, ek het nie besef jy gaan na so ’n afgeleë plek nie. Ek sou jou nooit toegelaat het om te gaan nie.” Claus klink regtig omgekrap, maar Jaini voel die ergernis deur haar stu. 

			“Eerstens het jy nie genoeg belanggestel om uit te vind presies waarheen ek gaan nie en tweedens, Claus, is daar geen manier waarop jy my sou kon keer nie. Ons verhouding was nie van so ’n aard dat jy my sou kon verhoed om hierheen te kom nie.” 

			“Dit sal verander sodra jy weer hier grondvat, Jaini. Ek wou dit vir jou as ’n verrassing hou, maar ek kan net sowel nou vir jou sê dat ek reeds ’n verloofring gekoop het. Die oomblik dat jy terug is, besluit ons op ’n troudatum.” Claus klink meer selfgeldend as wat Jaini kan onthou. 

			“Jy’t ’n verloofring gekoop? Wil op ’n troudatum besluit?” Sy bly ’n oomblik stil terwyl die betekenis van sy woorde insink. Is dit nie wat sy wou gehad het nie, waarop sy gehoop het nie? Dat Claus uiteindelik sou wakker skrik en leiding neem in die gang van hul verhouding? Waarom voel sy dan so onaangeraak deur sy aankondiging? “Claus, ek ...” Jaini kyk verward na die gehoorbuis toe daar ná ’n luide pieng-geluid en ’n gekrakel, skielik doodse stilte is. Sy druk die knoppie van die instrument herhaaldelik, maar daar is geen luitoon nie. 

			Sy sit die gehoorbuis stadig terug en draai om. 

			Stefan staan met gevoude arms na haar en kyk. 

			“’n Troudatum nogal? Weet die man waarvoor hy hom inlaat?” Sy mond trek sinies. 

			“Die foon is morsdood,” ignoreer sy sy woorde. 

			“Ek het so afgelei. Ek verwag dit al ’n geruime tyd.” Hy ontknoop sy arms. “Ek sal vir Braam inlig.” Hy kyk met ’n onpeilbare blik na haar. “Oor die foon in elk geval. Ek laat dit aan jou oor om hom in te lig aangaande jou komende troue.” 

			Jaini kyk hom grimmig aan. “My komende troue het niks met óf Braam Els óf met jou te make nie.” 

			Stefan kyk haar met opgetrekte wenkbroue aan. “Dit mag so wees, maar wat sal jou arme Claus dink as hy uitvind hoe ernstig jy jou verlowing met hom opneem?” Daarmee draai hy om en stap in die gang af. 

			Die stoom wat die badkamer vul terwyl sy in die bad lê, het nie ’n nerf op die stomende woede en verleentheid wat nog steeds deur haar borrel vandat Stefan in daardie lang gang weggestap het ná sy vernietigende woorde nie. Dié dat sy sommer ’n hele ruk voor aandete al in die bad kom klim het. Sy sou in elk geval nie kon konsentreer ná die debakel nie. 

			Tussen Claus en Stefan is haar hele dag nou behoorlik opgefoeter. 

			Jaini kners vir die soveelste maal op haar tande. Asof Stefan kan praat. Sy ontmoet ten minste nie getroude vroue in grotte en donker sitkamers in die middel van die nag nie. Buitendien, wat weet hy van haar en haar gevoelens af? 

			Jaini skrop haar arms verwoed met haar spons. Dis Claus se eie skuld dat sy ontvanklik is vir ’n ander man se toenadering. As hy haar meer begeerlik laat voel het, as hy haar as meer spesiaal gesien het, sou sy nie ’n behoefte daaraan gehad het nie. 

			Buitendien, hulle is nog nie verloof nie. Daar is geen ring aan haar vinger nie en sy het nog geen beloftes aan hom gemaak nie. Daar is dalk ’n verstandhouding dat hulle hul verhouding as ernstig beskou, maar dis hoe ver dit strek. Sy het steeds die volste reg om seker te probeer maak dat sy die regte ding doen voordat sy beloftes aan Claus of enigiemand anders maak. 

			Gloeiend van die geskrop aan haar lyf en met haar ontsteltenis wat net-net begin bedaar, lê sy terug in die bad en probeer doelbewus ontspan. Sy maak haar oë toe en haal ’n paar keer diep asem. Die badessens wat sy vooraf in die water gegooi het, ruik groen, na varings en effentjies na denne. Sy asem die geur diep in en dan stadig uit. Die badwater het al afgekoel, maar is nog nie onaangenaam nie. Inteendeel, dit voel skaars asof sy in water sit. Die water is presies dieselfde temperatuur as haar lyf. Dit voel asof sy sweef. Sy sweef in die groen bergpoelgeur. Tussen die blare van ’n beukeboom. Die boom van oerwysheid en kennis, het haar oupa altyd gesê. Volgens hom was die heel eerste boek van dun skywe beukehout gemaak. 

			Die blare van die beukeboom voor die venster lyk anders as dié in die woud. In die woud is die blare delikater. Die blare van die beuk voor die venster lyk sterker en swaarder van tekstuur, maar is steeds die teergroen van lente. In die venster staan ’n pot met tulpe. Geles en rooies. Die geles se swart harte lyk fluweelsag. Die rooies is nog nie groot genoeg oop dat sy die harte kan sien nie. 

			Die lug is liggrys met veehale wit en kwasstrepies ylblou. 

			Die lakens is kraakvars onder en oor haar. Om die rand van die boonste laken lê die geborduurde stekies ewe groot en eweredig soos net tante Fie se behendige vingers dit kan doen. 

			Daar is ’n geur van laventel as sy verby die linnereuk ruik. Sy weet die droë laventelblaartjies in die geborduurde sakkies wat tussen die lakens in die lakenkas lê, is die oorsprong daarvan. 

			Die deur ratel liggies. Sy maak haar oë vinnig toe. Sy hoor Bea se sagte voetstappe, hoor hoe sy vlak langs die bed tot stilstand kom. Sy voel Bea se hand oor hare streel en hoe een van Bea se trane op haar kneukels drup. Sy wil haar oë oopmaak. Vir Bea sê sy moenie huil nie. Maar sy weet dat sy Bea nooit weer in die oë sal kan kyk nie. 

			Sy luister na Bea se voetstappe terug na die deur en dan die effense kraak van die houttrap wat na benede gaan. Benede waar tante Fie voor die borduurraam sit en soms sommer so tussen die fyn stekies deur haar oë sal toemaak en bid. Vandag sal sy seker bid dat haar broerskind gou herstel, maar sy sal veral bid dat niemand uitvind wat haar broerskind oorgekom het nie. Die skande sal net eenvoudig te groot wees om in hierdie klein dorpie te verduur. 

			Die swaarder voetstappe van Betje, die diensmeisie, kom met die trap op. Die deur ratel weer. Betje voer haar hoendersop met gehaakt balletjes, ’n gunsteling van haar. Voorheen. 

			Sy eet gehoorsaam sonder om werklik te proe. Sonder om haar oë een keer oop te maak. 

			Nadat Betje uit die kamer is, lê sy weer terug teen die groot opgeklopte kussings. Sy kan nie verstaan dat sy koud kry nie. Netnou was die temperatuur nog perfek. 

			Sy ril en kyk na die beukeboom. Wanneer sy alleen is, kan sy nie waag om haar oë toe te maak nie, net soos sy nie kan waag om haar oë oop te maak wanneer een van die ander by is nie. Wanneer sy alleen is, bring die binnekant van haar ooglede beelde van ’n gesig vertrek in dierlikheid, van ’n hand oor haar mond en ’n ander een ru oor haar lyf, voel sy weer hoe sy van binne skeur. 

			By die herinnering begin sy kreun en kla. Sy hoor die geluide wat sy maak, maar sy het geen beheer oor die weersin, die pyn en die selfveragting wat verby haar stembande beur nie. 

			“Jaini!” Die naam kom van ver af. “Jaini!” Iemand ruk aan haar skouer. Jaini forseer haar oë oop. Sy kry verskriklik koud, is haar eerste gewaarwording, die tweede is Linda Vermaas se gesig hier bo haar. 

			“Is sy oukei, Linda?” Braam se stem kom van die ander kant van die badkamerdeur. “Linda?” 

			“Ek dink so,” roep Linda in daardie rigting en kyk dan weer na Jaini. “Is jy orraait? Wat het gebeur?” 

			Jaini skud haar kop verward. “Ek kry koud.” Sy sit regop in die bad en slaan haar arms om haar bolyf, meer van koue as uit beskeidenheid. 

			Linda hou een van die groot badhanddoeke na haar toe uit. 

			Jaini kom moeisaam en bewend orent en vou dan die donserige weelde om haar toe. Sy staan ’n rukkie so, koester die sagtheid, die warmte. Dan kyk sy na Linda. “Ek sal oukei wees.” 

			Linda skud haar kop. “Ek bly net hier. Droog jou af en trek jou nagklere aan en dan moet jy in die bed kom.” 

			Jaini gehoorsaam bloot omdat dit makliker is as om te stry. Haar kop voel suf en deurmekaar. Waar is die tulpe, die beukeboom, wonder sy onsamehangend en kan dan nie onthou waar sy aan die gedagte kom nie. Watter tulpe? Sy trek die gordel van die japon stywer om haar middel en laat toe dat Linda haar uit die badkamer lei. 

			Braam wag hulle by die deur in. “Wat de hel het gebeur?” 

			Jaini skud haar kop. “Ek het maar net in die bad aan die slaap geraak, dis al. Jammer vir die drama.” 

			“En die gekreun en gekla? Ek dag jy is aangerand of iets.” 

			Braam slaan sy arm om haar skouers en lei haar na haar kamer toe. 

			“Ek weet nie. Ek het seker gedroom.” Jaini soek in haar voos verstand rond na beter antwoorde, maar kan aan niks dink nie. Haar tande klapper op mekaar. 

			Braam druk die deur oop. Linda vou haar beddegoed oop en Jaini klim gedwee in. Sy wil asseblief tog net warm word. 

			“Gaan vra vir An om vir haar iets warms te maak, Linda. Sy bibber behoorlik van die koue,” beveel Braam en kom sit langs haar op die bed. 

			Linda kyk van Braam na Jaini en dan weer na Braam voordat sy langtand gehoorsaam. 

			“Wat het regtig gebeur, Jaini?” Braam vryf haar een hand warm. Die ander een druk sy onder haar ewe koue sitvlak in. 

			“Ek het aan die slaap geraak. Dis al.” Sy probeer ontspan sodat sy minder sal bewe. 

			“Twak. As jy net aan die slaap geraak het, sou jy wakker geword het voordat jy heeltemal verkluim het.” Hy kyk haar dwingend aan. “Ek het met ’n ompad gehoor jy het gister in die studeerkamer flou geval.” 

			Sy antwoord nie. 

			“Kry jy epileptiese aanvalle?” 

			Sy skud haar kop, wonder by wie hy van die voorval gehoor het en hoeveel keer sy nog gevra gaan word of sy aan epilepsie ly. 

			“Nou wat is dit dan?” Hy draai haar gesig sodat sy na hom kyk. Sy oë is donker en ernstig. Vir die eerste keer merk sy op dat die kortgeskeerde hare hier en daar grys begin skyn. 

			“Komaan, Jaini, sê vir my wat aan die gang is. Om jou te kan beskerm, te kan help, moet ek weet.” 

			“Ek het jou gesê, Braam. Ek het bloot aan die slaap geraak en seker ’n nagmerrie gehad omdat ek so koud geword het.” Jaini maak haar oë toe. Hoe kan sy verduidelik wat sy self nie verstaan nie? En daar is niks wat haar kan beskerm daarteen nie. Nie eens ’n sterk, sexy speurder met ’n koeëllitteken op sy skouer om van sy dapperheid te getuig nie. 

			“Iets is fout, Jaini, en ek wil weet wat dit is. Ek dring daarop aan om te weet.” Hy druk haar warmgevryfde hand onder die kombers in. 

			“Ek is moeg.” 

			“Slaap jy sleg? Vertel my wat die probleem is, Jaini? Dat ek kan probeer help.” Sy stem is oorredend. Sy hou haar oë toe, hoor die deur oopgaan en dan weer toeklik. 

			“En toe? Wat hoor ek?” 

			Jaini forseer haar oë oop toe sy Henning se stem hoor. Sy skud haar kop. Sy is so verskriklik moeg. 

			“Sal jy ons verskoon, Braam? Ek wil net vir Jaini ordentlik ondersoek.” 

			Braam knik. “Ek wil weet wat in die badkamer gebeur het, Jaini.” Hy kyk haar ’n oomblik stip aan voor hy uitstap. 

			Henning haal haar arm onder die kombers uit en neem haar pols. “Ek het Linda op die trap teëgekom. Sy sê my sy en Braam het verby die badkamer gestap en ’n gekreun en ’n gekla gehoor soos iemand in pyn. Sy het jou glo vas aan die slaap in die bad gekry ná ’n gesukkel om die sleutel aan jou kant uit te druk en die deur met die spaarsleutel oop te sluit. 

			“Wat het werklik gebeur, Jaini? Was dit weer een van jou ... noem dit maar episodes by gebrek aan ’n beter woord?” Henning lig eers haar een en dan haar ander ooglid op. 

			Jaini knik. “Ek dink so. Ek onthou iets van ’n beukeboom en tulpe in ’n venster. Ek is net verskriklik moeg. Verder is ek oukei.” 

			“Ek is nie so seker daarvan nie, maar ek dink die aangewese ding vir jou op hierdie oomblik sal wees om warm te word en ’n bietjie te slaap. Moet ek vir jou ’n inspuiting gee om te kan ontspan? Jou hele lyf is snaarstyf.” 

			Jaini skud haar kop. “Ek wil net slaap. Ek sal netnou beter voel. Jammer vir die bohaai.” 

			“Ek is bekommerd oor jou, Jaini. Ek sal ’n bietjie later weer hier inloer, maar rus sal nou die beste medisyne vir jou wees.” Hy trek die kombers hoër op. “Probeer ontspan.” 

			Jaini knik. Sy het groot moeite om haar oë oop te hou. Van ver af hoor sy ’n kloppie aan die deur en dan Henning se stem. 

			Sy maak haar oë weer met die grootste moeite oop. Linda kom binne. 

			“An het vir jou lekker Milo gemaak. Sit regop, dan drink jy dit terwyl dit nog warm is. Dit sal jou ook warmer maak.” 

			Jaini gehoorsaam, drink die soet drankie en lê dan terug. Sy hoor nie eens toe Linda weer uitstap nie. 

		

	
		
			Drie en twintig

			Dis swaar skemer buite toe Jaini weer wakker word. Sy kon nie te lank geslaap het nie, maar sy voel soos ’n nuwe mens. Sy rek lui uit. 

			“Uiteindelik wakker?” 

			Haar kop ruk in die rigting van die stem. Stefan sit rustig in die stoel in die hoek van haar kamer. “Voel jy beter?” 

			Sy knik. “Aansienlik.” 

			Hy kom staan langs haar. “Ek is bly om dit te hoor. Nou kan jy my vertel wat aangaan.” 

			Jaini trek die laken tot by haar keel. “Vertel my van die San. Hoe het die sjamaans, die toordokters van die San, dit byvoorbeeld reggekry om in ’n beswyming in te gaan?” 

			Hy kyk haar ’n oomblik lank peinsend aan, besluit klaarblyklik daar moet ’n geldige rede vir die vraag wees. “Hoofsaaklik deur middel van dans. Die trance dance is ’n belangrike ritueel by die San.” 

			“Hoe werk ’n trance dance?” 

			Stefan druk sy hande in sy sakke. “Die vroue klap hande en sing oor die kragte van diere soos die eland en die kameelperd terwyl die mans ritmies om die vroue dans. Die San glo hierdie manier van dans en handeklap aktiveer bonatuurlike kragte. Hulle noem dit nlom. Hulle sal byvoorbeeld sê hulle dans die eland-nlom of die kameelperd-nlom. Die sjamaan absorbeer dan hierdie kragte wat inherent aan die diere is en verval gedurende hierdie proses in ’n beswyming.” 

			“En wat baat hulle by die beswyming? Hoekom doen hulle dit?” Jaini maak haar oë toe. 

			Stefan se stem is diep en gerusstellend. “So ’n beswyming is vir die sjamaan die toetrede tot die spirituele wêreld. Wanneer hy hierdie wêreld binnegaan, kan hy siektes genees en sosiale konflikte oplos. Die sjamaan lê die siek persoon die hande op. Die siekte trek uit die pasiënt en in die sjamaan.” 

			Jaini maak haar oë oop. “En daarna?” 

			“Die sjamaan raak ontslae van die siekte deur hard te skreeu.” Stefan stoot sy vingers deur sy hare. “Daar word ook geglo die sjamaans beheer die diere wat deur die San gejag word, asook die diere wat die vermoë het om reën te bring.” 

			“Vertel my van die spirituele wêreld wat hulle betree. Wat ervaar hulle?” 

			“ ’n Verskeidenheid van fisieke en visuele hallusinasies. Omdat die beswyming ’n oorweldigende ervaring is en moeilik om te beskryf, vergelyk hulle dit met meer bekende ervarings, gebruik hulle metafore soos ‘dood’ en ‘onder water’ om te probeer verduidelik wat hulle ervaar.” 

			“Onder water?” Jaini probeer onthou hoe sy in die bad gevoel het. 

			Stefan knik. “Wanneer die sjamaan in die beswyming ingaan, is die fisieke sensasies klaarblyklik soortgelyk aan die sensasie om onder water te gaan. Soos ook onder water gebeur, word visie en gehoor geaffekteer en daar ontstaan ’n gevoel van gewigloosheid. Sjamaans vergelyk die oorgang in die beswyming met die induik in ’n watergat.” 

			“Maar wat sien hulle?” 

			Stefan kyk Jaini ’n oomblik lank ondersoekend aan. “Volgens neurologiese navorsing,” gaan hy nietemin voort, “bevat die sjamaan se hallusinasies in die vroeë stadium van die beswyming, geometriese patrone. Hoe dieper die persoon in die beswyming raak, hoe meer probeer hy die patrone met bekende voorwerpe assosieer. In die diepste stadium van die beswyming is daar steeds geometriese patrone, maar hulle word in samehang met ikonografiese hallusinasies van diere, mense, monsters en emosioneel gelaaide gebeure gesien. 

			“Navorsers glo die geometriese beelde word beheer deur neurologiese elemente wat hul oorsprong in die universele menslike senuweestelsel het. Die ikonografiese beelde is weer psigologiese elemente wat verband hou met die persoon se ervaringsveld en kultuur. In die San se geval is dit diere en ander simbole uit hulle alledaagse lewe. Beide ikonografiese en geometriese elemente word egter geprosesseer en getransformeer volgens sekere neurologiese prinsiepe.” 

			Jaini knik ingedagte. “Met ander woorde die hallusinasies het ’n neurologiese oorsprong, maar die simbole wat die hallusineerder sien, word bepaal deur sy persoonlike verwysingsraamwerk. Dit het dus nie juis iets te doen met clairvoyance of iets soortgelyks nie?” 

			“Nie sover ek weet nie.” Stefan kyk haar met iets naby aan deernis aan. “Is dit wat met jou gebeur het? Het jy in ’n spontane beswyming ingegaan? Vanmiddag en gister ook?” 

			Jaini huiwer ’n oomblik. “Ek weet nie, maar ek dink so. As ek net kan onthou wat ek gesien het, maar dis flardes van beelde.” 

			“Wil jy my daarvan vertel?” 

			“Daar is nie veel om te vertel nie. Papawers. Tulpe. Beukebome. ’n Woud. Pyn en angs en vrees. Alles is deurmekaar in my kop, en tog weet ek dat dinge georden is terwyl ek die visie of wat ook al ervaar. Dit voel asof my verstand net alles deurmekaarkarring as ek weer bykom.” Jaini weet nie waarom sy vir Stefan al hierdie dinge vertel nie. 

			“Hoe gebeur dit dat jy in die beswyming ingaan?” Sy oë is belangstellend. 

			“Ek gaan nie elke keer in ’n beswyming in nie. Partykeer is dit drome terwyl ek slaap, maar dis nie dieselfde as my gewone drome nie en ek is bewus daarvan terwyl ek droom. Ek weet ook wanneer ek wakker word dit was nie ’n gewone droom nie en meestal kan ek glad nie onthou wat ek gedroom het nie. Ek weet net dit was een van dáárdie drome.” 

			“Maar gister en vandag het jy in ’n beswyming geraak.”

			Sy knik. 

			“Kan jy onthou of jy geometriese patrone sien?” 

			Jaini dink na. “Noudat jy dit noem ... ek dink dit is dalk juis geometriese patrone wat die hallusinasie of wat dit dan ook al mag wees, teweegbring. Sneeuvlokkies by meer as een geleentheid byvoorbeeld, een keer die kaatsing van kristalle en vanmiddag blare. Maar gedurende die visie is daar nie noodwendig geometriese patrone nie. Alhoewel ek nie ná die tyd kan onthou nie, weet ek dat die visie sin gemaak het terwyl dit gebeur het – dis nie onverwante beelde nie. Terwyl ek dit sien, maak alles sin. Op ’n manier, in elk geval.” 

			’n Klop aan die deur laat haar wegkyk. 

			“En toe? Hoe voel jy nou?” Henning kyk van Jaini na Stefan en dan terug na Jaini. 

			“Soos ’n nuwe sikspens.” Sy hoop haar glimlag oortuig die dokter. 

			“Gaaf. An wil weet of sy vir jou kos moet opstuur.” 

			“Genade, nee, dis nie nodig nie.” Sy kyk op haar horlosie. “As julle my verskoon, trek ek net gou iets aan. Ek sal binne minute onder wees.” 

			Toe die twee uit is, glip Jaini ’n warm trui en langbroek aan, trek ’n kam deur haar hare en wend lipstiffie en maskara aan. Dit sal maar goed genoeg moet wees vir vanaand, besluit sy en stap af na die salon waar almal nog rustig aan hul drankies teug. Sy keer toe Pieter vir haar sjerrie wil inskink. 

			Henning knik goedkeurend, maar sê niks wat haar ongemaklik laat voel voor die res nie. Matilda het egter wel die swyende kommunikasie gesien en frons effens. Oomblikke later lui An se klokkie en begin almal met hul uittog na die eetkamer. 

			Jaini sien dadelik An is nie haarself nie. Sy is bleek en baie stil. Die gemoedelikheid wat gewoonlik eie aan haar is, ontbreek geheel en al. 

			Iets moes gebeur het, An is nie iemand wat haar laat onderkry deur enige bakatel nie. 

			Gedurende die aandete let Jaini op dat beide Pieter en Braam vir An onderlangs dophou. Pieter self lyk ook bleker as gewoonlik, maar in teenstelling met hom, lyk Braam soos ’n bloedhond wat spoor gekry het. 

			“Ek laat net die skottelgoed wegruim,” kondig An dan ook aan toe die laaste eetgerei neergesit is. “Ek sal dit waardeer as julle almal vir ’n oomblik hier sal bly. Daar is iets wat ek op die hart het.” Sy stapel die borde opmekaar en dra dit deur na die kombuis. ’n Kombuishulp kom in en neem die laaste van die skottelgoed weg. 

			Lourens sit met ’n frons op sy gesig, Braam Els se wenkbroue is in die lug en Stefan streel nadenkend met sy wysvinger oor sy onderlip. Pieter staar na die damastafeldoek.

			An glimlag gerusstellend in Pieter se rigting toe sy weer die vertrek binnekom en haar tot die speurder wend. “Sersant Els.” Sy kyk af op haar mollige hande wat rustig voor haar op die tafel gevou lê, kyk dan weer op. “Daar is ’n paar dinge wat ek in my verklaring wil wysig. Kry jou boekie uit.” 

			Sy wag totdat hy gereed is met sy pen in sy hand. “Net ná twaalf, die aand waarop Elsebet vermoor is, het ek die kombuisdeur hoor oopgaan. Ek het nie geslaap soos ek voorheen verklaar het nie. Ek ly aan slapeloosheid en was nog aan die lees. Ek het opgestaan en deur my kamervenster geloer. Die stoeplig was aan en ek het vir Stefan sien wegstap na sy grot. Ek het besef dat hy en Elsebet weer ’n uitval moes gehad het, want dit het al voorheen gebeur dat ek hom in die middernagtelike ure na die grot sien stap het. 

			“Die daaropvolgende oggende was dit altyd duidelik dat daar wrywing tussen die twee was. Ek het die man jammer gekry, want Elsebet was ’n onaangename en onstabiele vrou wat die lewe vir hom hel op aarde gemaak het. Vir my ook. En vir my seun.” Sy kyk na Pieter, haar oë vol deernis. 

			“En ek het geweet dat sy in een van haar vieslike buie was. Vroeër die aand het ek verby Pieter se slaapkamer gestap en gehoor Elsebet is by hom. 

			“Ek kon hoor hoe sy te kere gaan oor hoe Stefan seker vir Geert uiteindelik oortuig het om hom die enigste erfgenaam te maak. Sy’t uitgevaar omdat sy seker net die, in haar woorde, simpele manuskrip en outydse juweliersware sou erf. Haar grootste bekommernis was dat sy nooit van hierdie plaas af sou kon wegkom nie, dat Geert haar met sy testament sou dwing om op De Beek aan te bly. Sy het die plaas gehaat en het weer van voor af gal gebraak oor die eensaamheid, die afgeslotenheid en die berge wat haar vasdruk. Pieter het haar effens gekalmeer gekry en sy is later daar uit. Sy het my nie eens in die gang sien staan nie.

			“Sy is reguit na Lourens Verwey se kamer toe. Ek kan julle verseker, dit was nie net oor die testament nie. Soos sy vir Pieter aan ’n lyntjie gehou het, het Lourens ook met Elsebet klimtol gespeel.” Haar ferm blik in Lourens se rigting verbied enige tussenwerpsel van sy kant af. “Intussen het ek geweet my seun is in pyn oor die wyse waarop Elsebet hom manipuleer.” 

			Niemand sê ’n woord toe sy asemskep nie. Selfs Lourens sit net met ’n vreemde star uitdrukking op sy gesig na haar en kyk. 

			“In ieder geval, toe ek vir Stefan sien wegstap, het ek afgelei Elsebet moet teen daardie tyd weer terug wees in hul kamer ná haar besoek aan Lourens. Ek het besluit om haar te gaan aanspreek oor die manier waarop sy my seun behandel en oor hoe sy hom misbruik – onder meer ook om drank in die hande te kry. Ek het geweet dat dit net ’n kwessie van tyd is voor dit by Geert uitkom dat Pieter weer vir haar drank gegee het. Dié keer sou Geert nie huiwer om Pieter af te dank nie. By vorige geleenthede het hy dit baie duidelik gemaak dat hy dit nie weer sal duld nie.

			“Ek is op boontoe. Sy was onder die invloed, maar nie so ver heen dat sy nie kon verstaan wat ek sê nie. Ek het die deur oopgestoot en binnegestap. Sy’t my probeer keer, maar ek is darem heelwat stewiger as wat sy was. Dit het in ’n woordewisseling ontaard. Ons het mekaar oor en weer beskuldig van allerhande dinge.” 

			An sug en skud haar kop. “Die deur na die balkon was oop. Ek vermoed sy het daar in die wind en weer gestaan voordat ek daar aangekom het. Sy was maar altyd ’n eienaardige mens en in haar besope toestand het sy waarskynlik nie eens die koue gevoel nie. Sy het my in haar woede ’n stamp gegee. Ek het my gruwelik vererg en haar teruggestamp. Sy het gestruikel en op die balkon beland. Sy het weer na my gemik en ek het haar weer gestamp. Die vloer was nat van die reën. Sy het gegly, met ’n harde slag teen die reling vasgesteier en toe oorgeval. Ek het na haar geroep, maar sy het nie geantwoord nie. Ek is af ondertoe.” 

			An staar vir ’n oomblik na die tafeldoek voor sy weer opkyk. “Ek het haar uit die bedding opgetel, na die garage gedra en haar in Jaini se motor se kattebak geprop. Ek het bloot op instink gereageer. Gevoel ek moet haar uit die reën kry en my tyd neem om te besluit wat om met haar liggaam aan te vang.

			“Ek is terug na my kamer toe waar ek droog aangetrek het en ’n slaapmus oor my nat hare getrek het. Ek het angstig bly wag dat iemand aan my deur kom hamer, maar niks het gebeur nie. Klaarblyklik het niemand iets gesien nie. Ek was net op die punt om gerus te raak toe ek Jaini hoor gil het. Die res is geskiedenis. Dit was maklik om Stefan se spore skoon te mop en verdere opruimwerk te doen om julle so op ’n dwaalspoor te bring.” 

			“Maar, An ...” 

			An hou haar hand op toe Stefan haar in die rede probeer val. “Ek het geweet Stefan sou die hoofverdagte wees. Dit sou ook beteken Stefan sal uit die prentjie verdwyn en dat Pieter dan sy plek langs Geert kon inneem. Elsebet se dood was ’n ongeluk, maar ek is nie spyt sy is weg nie. Sy het ons almal ’n lewe gelei, maar veral vir Pieter.” 

			Stefan sit terug in sy stoel, sy gesigsuitdrukking onleesbaar. ’n Ruk lank kan jy ’n speld hoor val, dan maak die speurder sy keel skoon. “U sou moontlik daarmee weggekom het, waarom nou die ontboeseming?” 

			Jaini kan sweer daar is agterdog in Braam se oë. 

			An kyk af op haar hande. “Ek sou tog nooit met my gewete kon saamleef nie.” Sy kyk na Stefan. “Vergewe my, Stefan, dat ek jou daardeur onverdiend verdag gemaak het.” 

			Stefan kyk An ’n oomblik aan voor hy net sy kop woordeloos skud. An laat haar oë vir die eerste keer sak. 

			“Mevrou De Vries?” Sy kyk op na Braam. “Waarom nou? Waarom juis vanaand u skulderkenning maak?” 

			An draai haar kop in Lourens se rigting. “Ek is feitlik seker ek het Lourens, meneer Verwey in die gang gesien. Ek het begin besef dat dit net ’n kwessie van tyd is voordat dit sal uitkom dat ek op pad was na Elsebet se kamer.” 

			“Meneer Verwey?” Braam kyk die prokureur streng aan. 

			“Op pad badkamer toe het ek iemand aan die bopunt van die trap sien staan. Ek was nie seker of dit An was nie. In daardie stadium het ek my natuurlik nie daaraan gesteur nie en ek het eintlik met al die gebeure daarvan vergeet, maar noudat An dit noem, onthou ek dit duidelik.” Hy trek sy smal skouers nonchalant op. “As sy nie gebieg het nie, sou ek wel vir jou daarvan vertel het – as ek dalk daarvan onthou het. Onthou, ek was deur die slaap.” 

			Braam waardeer duidelik nie Lourens se stemtoon of houding nie. Hy kyk die prokureur vir ’n oomblik lank afkeurend aan, besef dan waarskynlik dat dit water van ’n eend se rug is en draai weer na An. “Waarom het u die lyk laat verdwyn en waar sal ons die liggaam vind?” 

			An skud haar kop. “Die laaste wat ek van Elsebet se liggaam gesien het, was in die kamer waar Stefan haar neergelê het nadat hy haar uit die kattebak getel het. Ek het geen idee waar die lyk nou is nie en ek kan nie verklaar waarom die liggaam verdwyn het nie.” 

			Braam Els skuif sy stoel agteruit asof hy ruimte nodig het om die nuwe komplikasie te verwerk. Hy stap na die venster toe, draai dan weer terug. Hy kyk na An. “Is daar enige moontlikheid dat mevrou Kruger dalk net bewusteloos was en weer kon bygekom het?” 

			Sy skud haar kop van kant tot kant. “Daar was geen pols nie, Sersant. Geen hartklop nie. Sy het nie asemgehaal nie.” 

			“Dokter Rautenbach, is so iets moontlik? Kon Elsebet dalk die val oorleef het en in een of ander soort koma ingegaan het waar daar nie ’n pols of hartklop voelbaar is nie?” 

			Henning hou sy palms na die lug. “Vreemder dinge het al gebeur, maar dis sterk te betwyfel.” 

			“Maar indien wel, sou sy kon bykom en dalk gevlug het?” 

			Henning sprei sy hande weer. “Dis seker nie geheel en al onmoontlik nie, maar ek twyfel weer eens baie sterk.” 

			Braam vryf oor sy ken, neem dan klaarblyklik ’n besluit en kyk na An. “U kan voortgaan met u take, maar indien u enige poging aanwend om die huis te verlaat, sal ek genoop wees om u amptelik te arresteer.” 

			“My seun is hier en Geert is hier. Ek het nêrens om heen te vlug nie.” An kom orent. “Buitendien, wie sal vir julle kos maak?” Sy kyk in die rondte na die mense om die tafel. “Die koffie behoort gereed te wees in die salon. As u nog vrae het, Sersant, kan u my in die kombuis kom vra, die werk staan nie stil nie.” Dan draai sy met waardigheid om en stap by die eetkamerdeur uit. 

			’n Verslae stilte hang nog ’n goeie paar sekondes oor die aansittendes by die eetkamertafel. 

			“Verskoon my.” Pieter is die eerste een wat beweeg toe hy opstaan en agter sy ma aanloop. 

			Asof dit ’n teken is, staan Braam en Linda gelyktydig op. Braam beduie met sy kop dat sy hom moet volg en dan verdwyn hulle ook in die gang af. 

			“Wil jy nou meer.” Lourens se stem dra swaar aan sarkasme. 

			“Die arme An.” Henning skud sy kop en kyk na Matilda. 

			“Moet voorlopig maar niks vir Geert sê nie, Tillie. Ek dink Stefan sal eerder self vir hom wil vertel wat gebeur het.” 

			Matilda knik. “Natuurlik.” Sy staan op. “Ek wil sommer gaan kyk hoe dit daar gaan.” 

			“Ek kom saam.” Henning sit sy opgevoude servet langs sy bord neer en volg die klein gestalte van sy gewese vrou. 

			“Koffie sal nou lekker smaak,” besluit Lourens en verlaat die vertrek met ’n laaste blik na Stefan. 

			Jaini kyk ook na Stefan wat koponderstebo bly sit terwyl hy met sy duimnael patroontjies op die damas natrek. Uiteindelik stoot sy haar stoel agteruit. 

			Hy kyk op na haar, sy oë troebel. “En wat dink jy van An se ontboeseming?” 

			Jaini skud haar kop. “Wat is daar om te dink? Ek dink ek is nog te uit die veld geslaan om enigiets te dink.” Sy kyk af na Stefan. Die kandelaar vang sy blinkskoon hare en lig die donkerbrons tinte daarin uit. “En jy? Glo jy haar?” 

			Hy kou effens aan die een kant van sy lip, skud sy kop nadenkend en staan op. “Te maklik,” prewel hy asof hy dit eerder vir homself sê as vir haar.

			“Onthou jy het nie nou met fiksie te make nie. In die werklikheid kan dinge so maklik wees sonder enige geheimsinnige dubbele agendas.” 

			Hy vee peinsend met sy hand oor sy ken. “Die lewe het my al geleer dat dinge nooit so ongekompliseerd is as wat hulle lyk nie.” ’n Oomblik bly hy nog so staan voor hy kopskuddend omdraai en sonder ’n verdere woord uitstap. 

			

		

	
		
			Vier en twintig

			Woensdag – 30 April 

			Braam wag totdat almal aan die ontbyttafel sit voor hy opstaan en met sy vurk teen sy koppie klingel. Jaini kyk saam met die res vraend na hom.

			“Dis miskien ’n buitengewone versoek, maar dis buitengewone omstandighede. Ek wil graag vra dat julle almal ná ontbyt vir my en konstabel Vermaas sal help met die soektog na mevrou Kruger of haar liggaam. Uiteraard almal behalwe mevrou De Vries.” Hy kyk na An. “Ek sal dit waardeer as u in die kombuis bly terwyl ons soek.”

			An knik, haar gesig stroef.

			“Ek moet dit almal op die hart druk dat indien julle enigiets vind wat van belang kan wees vir die ondersoek, om aan niks te raak of enigiets te versteur nie en net dadelik vir my te laat weet.

			“Dokter Rautenbach, meneer Verwey en Stefan, julle soek saam met my buite. Jaini, jy gaan saam met konstabel Vermaas en deursoek die huis deeglik. Matilda en Pieter, gaan asseblief deur al die buitegeboue. Ons kom weer hier bymekaar vir middagete en kyk dan hoe ver wie waarmee gevorder het.” 

			Lourens brom oor die feit dat dit nog liggies sneeu, maar volg tog die speurder, Henning en Stefan buitetoe. 

			Linda kyk na Jaini en trek haar skouers op. “Ons moet maar van ’n kant af begin. Ons kan die boonste vloer kamer vir kamer deurwerk voor ons die grondverdieping aandurf.” 

			Jaini knik net en volg die jonger meisie die trap op. Toe sy die deur na Stefan en Elsebet se suite oopstoot, is Jaini verras om te sien hoe ruim die stel vertrekke is, heelwat ruimer nog as Geert s’n. Sy wonder of dit nie aanvanklik Geert se suite was voordat hy so moeilik begin loop het nie. 

			“Ek en Braam het die slaapkamer en sitkamer al met ’n kam deursoek. Ons kan nie weer daar ingaan nie. Forensies sal moet uitkom,” onderbreek Linda haar gedagtes. Linda beduie na ’n dubbelglasdeur. “Daar is die balkon. Sien jy die kraak in die houttraliewerk?” 

			Jaini knik en draai weg. Sy het geen behoefte om presies te weet hoe en waar Elsebet Kruger gesterf het nie.

			Linda voel seker aan dat Jaini nie oorentoesiasties is nie. “Kom ons gaan deur die badkamer en daarna kan ons die studeerkamer takel. En onthou, ons soek nie net na die liggaam nie, maar ook enigiets wat ’n leidraad kan verskaf.” 

			“Ek verstaan nie mooi nie. Julle het mos al die huis deursoek?” 

			Linda haal haar skouers op. “Braam reken seker ons het iets misgekyk. Kyk dus fyn, maar moet asseblief aan niks raak nie.” Sy self trek latekshandskoene aan.

			In die badkamer kan Jaini niks sien wat kan aandui waar Elsebet is nie. As daar enige afleiding te make is, is dit dat Elsebet baie gesteld op velsorg was, maar nie buitensporig duur produkte gebruik het nie. Ook nie wat haar grimering of haarsorgmiddels betref nie. Daar is wel ’n aantal bottels duur parfuum, maar dit kon geskenke gewees het. So ook die japon wat agter die deur hang en ’n etiket van ’n Franse modehuis dra.

			Sover sy kan sien, het Pieter die waarheid gepraat – vir ’n skatryk vrou het Elsebet beskeie behoeftes gehad. Linda sien klaarblyklik ook nie enigiets buite die gewone nie.

			Stefan se studeerkamer is heeltemal ontdaan van die res van die suite se oordaad en tog neem die soektog daar heelwat langer. Jaini verwonder haar kort-kort aan ’n skildery hier of ’n meubelstuk daar. Sy kan ook nie die versoeking weerstaan om deur die titels van die boeke op sy boekrakke te gaan nie. Sy herken ’n hele paar van haar gunstelinge asook ’n klompie boeke wat sy graag sou wou lees, maar nog nooit by uitgekom het nie. Wat haar egter die meeste beïndruk, is die omvang van sy versameling navorsingswerke. 

			Sy verkyk haar ook aan die rekenaar en toebehore wat op sy lessenaar staan. Dis duidelik dat daar geen onkostes ontsien is nie. Die drukker is van die beste en nuutste op die mark en daar is selfs ’n skandeerder. Maar miskien is sy maar net beïndruk omdat sy tegnologies gesproke nie van beter weet nie. 

			Die laaste vertrek wat Linda deursoek, is klaarblyklik oorspronklik bedoel as ’n babakamer, maar behalwe ’n driekwartbed wat nog nie opgemaak is nie en ’n bedkassie daarnaas, is daar nie veel in die vertrek nie. Jaini stap na die bedkassie met die boek wat oopgevlerk daarop lê. The Rock Art of Southern Africa, lees sy die titel. 

			“Dan is dit waar ons beeld van ’n Stefan alleen-alleen slaap.” Linda skud haar kop oordrewe spytig. “Wat ’n vermorsing!” Sy knipoog vir Jaini, maar raak dan weer ernstig. “Ek dink ons is deur hierdie lot.” 

			Jaini volg die meisie ingedagte. Waarom moet sy by Linda wees terwyl dié vir die tweede keer deur die suite gaan? Het Linda dalk opdrag van Braam om haar reaksies dop te hou?

			Toe hulle aansit vir middagete, klink dit nie asof die onderskeie soektogte iets opspraakwekkends opgelewer het nie. 

			Braam lyk diep in sy gedagtes versonke, oënskynlik doof vir Lourens se gebrom dat hy tot op die been koud is en nie nog ’n minuut langer in die sneeu gaan rondploeter agter lyke aan nie. 

			Hulle is halfpad deur die hoofgereg toe Braam meteens sy kop beslis skud. “Ons gelas die soektog voorlopig af. Ons baat niks daarby nie. Êrens ontgaan iets my.” Dis asof hy met homself praat, maar toe besef hy hy het toehoorders. Hy kyk in die rondte. “Dankie vir julle hulp tot dusver. Ek stel dit op prys.” Hy vee sy mond met die gestyfde servet af. “Verskoon my, asseblief. Linda? Sluit by my aan sodra jy klaar is?” Hy wag net tot sy knik voordat hy opstaan en wegstap. Oomblikke later sit Linda ook haar eetgerei neer, maak verskoning en volg hom. 

			“Iets broei in daardie polisiekop van hom,” merk Henning op. “Ek hoop net dis iets wat gaan uitsluitsel gee oor hierdie onverklaarbare verdwyning van Elsebet se liggaam.” 

			“As sy dalk nie dood is nie ...” Jaini kyk verskonend na Stefan, “sou sy ooit kon oorleef in hierdie weer?” 

			Henning skud sy kop langsaam. “Nee, nie sommer nie, tensy sy êrens warm goed vandaan gekry het en in ’n beskutte plek is.” 

			’n Uitgerekte stilte volg op sy woorde totdat Jaini dit uiteindelik verbreek. “Kan ek dalk vir Geert ná ete besoek?” Sy kyk na Matilda wat haar kop begin skud, maar dis Henning wat antwoord. 

			“Natuurlik. Dit sal hom goed doen.” 

			“Weet hy al ... van An?” Jaini draai haar kop in Stefan se rigting. 

			Stefan knik. “An het self aan hom gaan verduidelik wat gebeur het.” Hy draai die soutpot al in die rondte. “Hy het dit beter hanteer as wat ons verwag het. Hy is natuurlik hartseer, maar aanvaar haar verduideliking en is verlig, as ’n mens die woord in dié omstandighede kan gebruik, dat dit nie ’n beplande moord was nie, maar ’n ongeluk. Hy het haar ook vergewe dat sy aanvanklik stilgebly het.” Hy glimlag skeef. “Geert was nog maar altyd meer vergewensgesind as die meeste ander mense.” 

			Iets is anders aan Stefan, besef Jaini meteens. Sou dit wees omdat die swaard van verdenking nie meer oor sy hoof hang nie, of is hy dalk verlig omdat Elsebet se liggaam nog nie gevind is nie? Maar waarom sou hy of enigiemand anders die liggaam verwyder en wegsteek? 

			Dis vir Jaini asof die blou kringe om Geert se oë verdiep het, maar hy glimlag toe sy ná ’n kort kloppie om die deur loer. 

			“Kom tog in, kind. Dis ’n lekker verrassing.” Hy beduie na die stoel. “Trek nader en kom sit.” 

			Jaini gehoorsaam. “Hoe voel u vandag?” 

			Geert skud sy kop. “Nie slegter nie, maar ook nie veel beter nie. Ek bly maar moeg. Matildeke sê dit sal nog ’n rukkie duur voordat dit beter sal gaan.” Hy sug. “Ja, die arme Matildeke. So ’n mooie ou vroutjie en dan het sy soveel probleme. Veral nou ná die egskeiding blykbaar. Boonop het die kind nog ’n tragiese verlede ook. Swaar grootgeword, van die een stel pleegouers na die volgende gestuur, nooit enige sekuriteit geken nie.” 

			Geert klik simpatiek met sy tong. “Ons het nou meer tyd om sommer so te gesels terwyl sy hier by my sit. Toe sy my die vorige keer opgepas het, was ons nog ’n bietjie vreemd vir mekaar, maar dit lyk my die kind sien iets van ’n vaderfiguur in my. Foei, eerder ’n oupafiguur.” Geert lag effens en begin dan weer hoes. 

			Jaini gee vir hom sy glas water aan en help hom drink. Toe die hoesbui oor is, lê hy terug teen die kussings, duidelik uitgeput daardeur. “Ontspan, Geert, moet u nie so vermoei nie.” 

			Hy skud sy kop effens. “Ek voel so magteloos waar ek hier lê, Jaini-kind. So magteloos. Dit voel vir my asof die testament die enigste manier is waarop ek myself nog kan laat geld, maar maak geld wat stom is werklik reg wat krom is? Sal dit Matildeke ooit help as ek haar erfporsietjie sou vergroot? Toe sy my laas so mooi versorg het, het ek haar reeds laat inskryf, maar die bedrag sal skaars ’n verskil aan haar lewe maak. Sy sal hoogstens vir haarself ’n nuwe motor kan koop, maar sal ek haar help as ek haar genoeg laat erf om haar onafhanklik te maak? Sal dit nie veroorsaak dat sy en Henning dan nooit weer by mekaar sal uitkom nie?” Hy sug. 

			“Ek kan nie help om te wonder wat Lourens daarvan sou sê as u Matilda se erfporsie sou uitbrei nie.” Jaini glimlag effens lakoniek by die gedagte aan Lourens se protes wat haar erfgenaamskap aanbetref. 

			Geert glimlag ook effens. “Ek het dit eintlik al aan hom genoem toe ons begin het met die beplanning van die nuwe testament, dat ek miskien Matildeke se erfporsie wil laat vergroot. Eienaardig genoeg het hy nie veel daaroor te sê gehad nie. Hy het net gesê hy sal eers oor die implikasies nadink, maar dat ek intussen maar moet besluit wat ek wil doen. Toe ek daarop aangedring het dat jy die manuskrip moet erf, het hy egter gesê dat ek dit eerder aan Matildeke kan bemaak as aan ’n wildvreemde.” 

			Geert gee ’n laggie. “Om die waarheid te sê, hy het my op daardie stadium sterk aangeraai om die erflatings meer eweredig te versprei noudat Elsebet dood is en juis voorgestel dat ek nou maar behoorlik na Matildeke kan omsien. Maar ek wonder of dit nie onregverdig sal wees teenoor mense soos An en Pieter wat al donkiejare by my staan en Stefan wat vir my soos ’n eie seun is nie? En selfs teenoor jou wat, behalwe moontlik vir Pieter, die naaste aan familie is wat ek het nie?” 

			“Teenoor my het u geen verpligting nie. Daar bestaan immers geen sekerheid oor ons familiebande nie, Geert, dus is daar een minder bekommernis. Buitendien, u het my die grootste geskenk gegee wat enigiemand ooit vir my kon gee. Die manuskrip sal altyd my kosbaarste besitting bly.” Jaini neem sy hand in hare. Dis yskoud en die are staan blou uit teen die bleekheid van die vel. 

			“Dan het Stefan jou nie vertel nie?” Geert se fletsblou oë kyk haar vraend aan. 

			“Wat vertel?” 

			“In die laai.” Hy beduie na ’n laaikas. “Die boonste laai. Daar is ’n faks van jou professor. Dit het gister al deurgekom.” 

			Jaini staan op, trek die boonste laai oop en haal ’n tros gekramde faksblaaie daaruit. Sy hou dit vraend in die lug. Geert knik. Sy stoot die laai toe, gaan sit weer op die stoel en blaai deur die stuk of ses bladsye. “Familieregisters, neem ek aan?” 

			Geert knik. “Ons s’n. Bo en behalwe ons verbintenis deur Sophié van Veldeke is ek en jou oorlede oupa, Bernhard Hesseling, ook iets soos agterkleinneefs. Êrens het ’n neef en ’n niggie met mekaar getrou wat die familieband nog verder verstewig het. Jy kan maar later daar deurgaan. Dis dan ook klaarblyklik hoe die manuskrip na ons kant van die familie gekom het. ’n Hesseling-vrou, ’n afstammeling van Sophié, het met ’n Van den Beek, wat weer ’n afstammeling van Beatrice was, getrou en die geskrif volgens tradisie aan haar dogter bemaak. Dié is egter nooit getroud nie en het dit aan haar broer se dogter, my tante, bemaak. Sy was nou weer kinderloos en het dit aan my suster Truus bemaak. Of so iets. Al die stambome het my skoon verward, maar die feit bly staan, jy is heeltemal geregtig op die manuskrip, kind. Selfs Lourens moes dit toegee. Ek het die faks gisteraand vir hom gewys. Dit was in elk geval glo op sy navraag dat die professor die inligting deurgestuur het.” 

			Jaini skud haar kop. “En om te dink ek was onder die indruk ek jok vir professor Snyman.” Sy wonder of dit die rede is dat Lourens haar soveel vriendeliker behandel, dat hy besef het dat sy wel tot ’n mate geregtig is op die geskrif. 

			“Die professor is al op hete kole om te weet wat jy met die manuskrip gaan doen.” Geert glimlag. 

			“Dan het u hom vertel dat u dit aan my bemaak het?” 

			Geert knik. “Ek kon nie juis anders nie. Hy het my reguit gevra wat ek beoog om met die geskrif te maak.” 

			“Hy was seker nie baie ingenome met u antwoord nie?” Jaini glimlag. 

			Geert se oë flikker geamuseerd. “Hy voel dat ek die akademiese wêreld ’n groter guns sal doen as ek die manuskrip aan die universiteit sou skenk. Hy het egter ook gesê hy is seker jy sal in die universiteit se belang optree. Dat jy akademies gesproke die regte ding sal doen.” 

			Jaini snork ietwat sardonies. “Helgaard Snyman het nog nooit in my belang opgetree nie, maar nou ja, dis iets waaroor ek nog baie sal moet dink. As ek wel sou besluit om die manuskrip aan die universiteit te skenk, sal hy dit so bewimpel dat hy beheer daaroor sal hê. En die oomblik dat hy sy hande op daardie manuskrip kan lê, is dit die laaste sien van die blikkantien. Hy sal waarskynlik met ope arms by enige Nederlandse universiteit ontvang word en, vermoed ek, boonop ’n fenomenale bedingingsinstrument hê.” Sy byt haar lip. “Wat sou u wou hê dat ek daarmee doen? Wat sou u die meeste plesier verskaf?” 

			Geert huiwer nie vir ’n oomblik nie. “Dat jy dit eendag aan jou dogter sal gee, soos dit die tradisie is, soos Sophié en Beatrice dit wou gehad het, maar soos ek voorheen gesê het, die besluit berus geheel en al by jou.” 

			Jaini knik ingedagte. “Van Sophié gepraat, wat was haar getroude van?” Sy blaai deur die fakspapiere, maar kan nie in die vinnigheid by die regte plek uitkom nie. 

			“Sophié is nooit getroud nie. Die kind is as ’n Van Veldeke grootgemaak. Dit onthou ek uit stories wat my moeder nog vertel het, maar die detail het ek lankal vergeet. Sophié is glo ook kort ná die geboorte van haar dogter oorlede. Moeder het die briewe almal gelees.” 

			“Die briewe?” 

			“Ja, die bondeltjie briewe wat ook by die manuskrip is. Dis glo briewe van Beatrice aan haar gewese geliefde wat nooit gepos is nie, of so iets.” Geert maak sy oë toe. 

			“Ek het u nou heeltemal te veel vermoei.” Jaini gee sy hand ’n drukkie en kom orent. 

			“Kom tog gou weer, kind.” 

			“Sal ek van die briewe saambring dat ek dit aan u voorlees?” Geert knik, sy oë steeds toe en dan raak sy asemhaling feitlik onmiddellik dieper. Jaini stap op haar tone uit. 

		

	
		
			Vyf en twintig

			In die studeerkamer gekom, haal Jaini die omslag uit die kluis. Sy huiwer, maar sit dan tog Beatrice se pakkie briewe vir eers eenkant neer. Sy is doodnuuskierig en sal bitter graag daaraan wil begin lees, maar sy het vandag nog nie ’n steek werk gedoen nie en die vorige dag het sy ook nie veel uitgerig gekry nie. 

			Soos haar gewoonte is, lees sy vlugtig deur die laaste deel waaraan sy gewerk het voordat sy die volgende een aanpak. Sy raak net verdiep in die vertaling van die nuwe gedeelte toe sy meteens regop sit en weer ’n paar bladsye terugblaai. Sy lees die oorspronklike blaaie weer noukeurig deur, daarna weer haar eie vertaling voor sy terugsit in die stoel en haar kop skud. 

			Hoe kon sy dit misgekyk het? Sy was die vorige dag weliswaar ontsteld nadat Stefan hier uit is, maar hoe op aarde is dit moontlik dat sy nie onmiddellik agtergekom het die Limburgs skakel geleidelik oor na ’n ander dialek nie? Sy laat sak haar gesig in haar hande. 

			Die teleurstelling is amper ’n fisieke pyn. Daar gaan die moontlikheid dat sy met ’n ridderroman uit die pen van Henric van Veldeke voor haar sit – of dit nou oorspronklik of ’n afskrif is. Hy het net in Limburgs geskryf. Sy sit ’n rukkie so vooroor geboë. Sy het mos geweet die kanse is minder as nul. Sy het dit ook aan Stefan en Geert gesê, maar sy het tog gehoop ... die wonderwerk verwag. 

			Jaini sug diep en trek weer die manuskrip nader. Sy is hier om uit te vind wat in die geskrif staan en dit is wat sy gaan doen. Haar frons verdiep egter namate sy verder lees. Dis nie net die dialek wat verander het nie. Die taalgebruik en sinskonstruksie word met verdrag so slordig dat sy soms ’n sin oor en oor moet lees voordat sy die betekenis daarvan begryp. Niks van die suiwerheid, die verrassende beelding of ritme van die eerste deel van die manuskrip het oorgebly nie. 

			Toe sy heelwat later by ’n passasie kom wat die towerring beskryf, voel sy na aan trane. Sy bêre die geskrif in die kluis, twyfel ’n oomblik, maar stap tog in die gang af en klop aan die deur wat na Stefan se studeerkamer lei. 

			“Binne.” Hy sit voor die rekenaar, maar toe hy omkyk, sien sy dat hy nie aan die werk is nie. Hy sit met ’n vergroting van ’n foto in sy hande, sy oë diep ongelukkig. 

			“Jammer. Ek sal later weer ...” Jaini wil terugdraai, maar hy skud sy kop. 

			“Nee, kom sit.” Hy beduie na ’n stoel naby. “Jy lyk soos ’n kat wat sy piering room kwyt is. Probleme met die manuskrip?” 

			Sy knik, haar oë steeds op die foto.

			Stefan hou dit na Jaini toe uit. 

			Sy neem dit by hom en herken skaars vir Elsebet. Haar blonde hare is heelwat langer as wat dit voor haar dood was en waai agtertoe in ’n bries, haar oë is laggend, haar glimlag sorgeloos. Die foto voel koel en glad tussen haar vingers. Vir ’n oomblik kom daar ’n donker gevoel oor Jaini. Donker, klam, ysig koud, diep. 

			Stefan se stem ruk haar terug tot die werklikheid. “Dit was die Elsebet wat ek liefgehad het.” Sy glimlaggie is hartseer. “As sy ooit bestaan het.” 

			Jaini voel ’n klamp op haar keel. “Jy mis haar, treur oor haar, ten spyte van al julle probleme.” Sy haal ’n paar keer diep asem. 

			Stefan knik. “Ons was immers sewe jaar getroud en die eerste jaar of wat was ons na aan mekaar.” Hy leun terug in die stoel. “Elsebet het oral saam met my gegaan. Ons het deur die hele suidelike Afrika gereis agter prehistoriese rotskuns aan en is selfs Suid-Amerika en Spanje toe. Ons het verskeie plekke hier op die plaas ontdek waar aanduidings van tekeninge is. Ons het ook ander, duidelike tekeninge hier rond gevind. Ons was soos twee kinders op soek na ’n skat. Dit was goeie tye, maar toe moes ek tot stilstand kom en begin skryf.

			“Aanvanklik was sy nog geïnteresseerd, maar sy het geleidelik verveeld geraak. Kort voor lank het die drankduiwel sy kop begin uitsteek en Elsebet se hele persoonlikheid het verander. Sy het kat en muis met Pieter begin speel, met al wat broek dra, begin flirteer. Selfs met Lourens Verwey.” Hy laat sak sy kop. 

			“Aanvanklik het ek gehoop dinge sal weer regkom, maar later het ek besef daardie eerste goeie een en ’n half jaar was die uitsondering op die reël. Elsebet was van haar hoërskooldae af reeds periodiek in die moeilikheid oor drankmisbruik. Onder andere.” Hy bly ’n oomblik stil. “Maar ja, ek mis haar. Ek mis seker eintlik wat kon gewees het, nie wat was nie, maar daar is tog ’n leemte.” Hy neem die foto by Jaini. 

			“En die geld?” Haar stem is hees. 

			Stefan kyk op van die foto. “Vra jy of ek met haar getrou het oor die Van den Beek-geld?” 

			Jaini knik. 

			Stefan sug en kyk weer na die foto. “Ek moet erken ek het aanvanklik baie gevlei gevoel dat ’n skatryk vrou wat nog boonop mooi ook was, in my met my beskeie agtergrond belanggestel het.” Hy byt sy lip en vee oor die foto. “Ek erken dit was moontlik deel van die aantrekkingskrag wat sy vir my ingehou het.” Hy kyk weer op. “Maar glo my, Jaini, ek het nie met Elsebet getrou in die hoop om eendag skatryk te erf nie. Dit was eerder ’n hindernis. Ek is heeltemal te veel geknou deur ’n moeilike en arm jeug. Ek wou self suksesvol wees. Ek het geen behoefte daaraan gehad om op ’n ander, veral nie my eie vrou se rug te ry na geld en status nie.” Hy leun vorentoe. “Ek het dit reggekry ook. My boeke verkoop goed, veral oorsee. Ek sal waarskynlik nooit in dieselfde kader as Geert val nie, maar ek doen goed. Dit het egter tyd, toewyding en deursettingsvermoë geverg. En dit is wat Elsebet verstote laat voel het.” 

			Jaini kyk hoe hy die foto weer in een van die laaie bêre en dit dan toestoot. ’n Onverklaarbare benoudheid kom oor haar. “Hoekom trek jy An se bekentenis in twyfel?” Dit is die eerste ding waaraan sy kan dink om te sê ter beswering van die gevoel wat haar wil oorweldig. 

			Stefan kom niks agter nie en skud sy kop. “Iets maak nie lekker sin nie.” Hy trek sy skouers op. “Maar nou ja, jy is nie hier om oor Elsebet of haar dood te praat nie. Is die manuskrip toe op die ou einde ’n dud?” 

			Jaini skud haar kop. “Ek weet nie. Die dialek het ewe skielik oorgeslaan van ’n liriese Limburgs na ’n ander dialek en ’n onsuiwer, slordige taalgebruik.” Sy sug. “Ek het so gehoop dat ons hier te doen het met iets van Henric van Veldeke, selfs toe ek begin besef het dat sy styl en manier van aanbieding nie met die manuskrip rym nie. In die eerste deel was daar frases wat ek uit sy minneverse herken het, en dit het die vermoede by my laat ontstaan dat dit hy of dalk ’n tydgenoot, moontlik ’n vrou, was wat die oorspronklike teks geskryf het, maar noudat ek die dialekspeling ontdek het, is dit buite die kwessie. Behalwe dat Van Veldeke alleenlik in Limburgs geskryf het, sou hy nooit sy sinne so lomp aanmekaargetimmer het nie. Dis ook baie duidelik dat die tweede deel nie deur dieselfde persoon geskryf is wat die eerste deel geskryf het nie. Die storie loop in die tweede deel sommer sulke verwarde draaie, en daar word ’n ring beskryf wat onmoontlik in die Middeleeue kon tuishoort.” 

			“Hoe so?” 

			“Wel, in die Middeleeue was die ring bonkig, maar eenvoudig. Dis ook nie juis as versiering gedra nie, maar onder andere as gelukbringer en as teken van sosiale stand. Die ring is eers sedert die Gotiese era soms ook as versiering gedra en sedert die Franse Revolusie feitlik uitsluitlik as versiering. Die ring wat beskryf word, is deur en deur dekoratief al word magiese kragte daaraan toegedig.” 

			“En hoe lyk die ring? Hoe word dit beskryf?” Stefan lyk werklik geïnteresseerd. 

			“Dis drie dunnerige goue bande wat aan mekaar geskakel word deur ’n enorme smarag en twee robyne. Dit word afgerond met kleiner diamante en dis die finale giveaway. Die ring word in detail beskryf en bo en behalwe dat dit vreemd is om so ’n uitgebreide beskrywing in ’n ridderroman te kry, is dit duidelik dat daar verwys word na diamante wat rond geslyp is; jy weet veelvlakkig, soos ons dit ken.” Jaini skud haar kop spytig. “Diamante is eers sedert die einde van die sewentiende eeu in fasette geslyp. In die Middeleeue is edelstene hoogstens tot en cabochon gevorm en poleer. Dit wil sê gerond bo en meestal plat onder.” 

			’n Glimlag trek skewerig aan Stefan se mondhoeke toe hy opstaan. “Kom ek gaan wys jou iets.” 

			Jaini kyk hom vraend aan, maar toe hy nie uitbrei nie, staan sy tog op. Hulle stap verby die studeerkamer en met die trap af tot by die groot sitkamer. Stefan gaan staan voor die skildery van Beatrice. 

			“Lyk iets dalk vir jou bekend?” 

			Jaini kyk gefrustreerd na Stefan. “Ek het jou al voorheen gesê sy lyk nie vir my bekend nie, al weet ek nou sy figureer in my voorgeslagte. Terloops, hoekom het jy my nie gesê van Helgaard Snyman se faks nie?” 

			“Kyk, Jaini.” Hy knik in die rigting van die skildery sonder om haar vraag te beantwoord. 

			Jaini gaan staan reg voor die kunswerk. Miskien is daar tog ’n effense trek om die mond ... Iets vang haar oog. “Die ring!” Jaini se blik bly vasgenael op die ring wat aan die bleek, effens mollige vinger gloei. “Dis die ring wat beskryf word.” Sy draai na Stefan. 

			“Dan het Geert jou tog nie gesê nie.” Daar is ’n versagting in sy oë wat haar onkant betrap. 

			“Wat het hy my nie gesê nie?” 

			“Van die juweliersware. Die erfvoorwaardes.” Stefan bly ’n oomblik stil asof hy iets oorweeg. “Genoeg tyd om daarby uit te kom. Sal ons na jou manuskrip gaan kyk?” 

			Jaini kyk hom vir ’n oomblik skewekop aan voor sy knik. 

			In die studeerkamer maak sy die manuskrip oop. “Sien, hier begin die dialek verander.” Sy wys met die wisserkant van haar potlood. “Dis asof die persoon eers nog probeer het om met die Limburgse dialek vol te hou, maar hier skakel dit heeltemal oor na wat ek vermoed Alblasserwaards is, dit wil sê die dialek wat in die omgewing van Utrecht, dit wil sê Sentraal-Nederland wat Doorn en Driebergen insluit, gepraat is voor Nederlands behoorlik gestandaardiseer is. Wel, daarna ook, maar laat ek liewer nie afdwaal nie. 

			“Aanvanklik verander die dialek, maar nie die skrif of skryfstyl nie. Van hier af,” Jaini wys vir hom die toepaslike plek uit, “raak die skrif egter al slordiger en die styl al hoe onsamehangender.” 

			“Maar ek was onder die indruk die manuskrip is in Middelnederlands geskryf?”

			“Middelnederlands bestaan uit ’n verskeidenheid Wes-Germaanse dialekte waarvan Limburgs en Wes-Vlaams tot in die vyftiende eeu die belangrikste was. Middelnederlands verwys dus na ’n tydperk eerder as een taal. Alblasserwaards is nou weer een van vele dialekte wat van ongeveer die vyftiende eeu af gepraat is. Dit wil sê ná die Middeleeue. Brabants is die dialek wat die grootste invloed op Standaardnederlands ...” Jaini keer haarself net betyds. “Asof jy nou regtig sal belangstel hierin. Jammer.”

			Stefan grinnik. “Dit klink baie ingewikkeld en ek moet sê dis nou nie juis my belangstellingsveld nie, maar dit is wel interessant. Om egter terug te kom tot jou manuskrip.” Hy beduie na die bladsy waarop sy die diskrepansies uitgewys het. “Wat ek nie kan verstaan nie, is dat daar geen verandering in die lettertipe of ink se kleur is nie.” 

			Jaini sug. “Die enigste verklaring daarvoor is dat die eerste deel oorgeskryf is van ’n ouer, dalk onvoltooide dokument deur dieselfde persoon wat besluit het om die storie klaar te maak in sy of haar gebrekkige kennis van Limburgs. Ek sou raai dat dit ’n vrou is as ek na die trant van die verhaal kyk en die detail waarmee sy die ring beskryf het.” 

			“Maar die skrif, die papier en die manier waarop die blaaie gebind is, veral die omslag, dit lyk tog heel outentiek?” 

			Jaini knik. “Dit het my ook verwar, maar jy moet onthou daar was in die laat agtiende en vroeë negentiende eeue by die romantici ’n lewendige belangstelling in die Middeleeue en alles wat met die Middeleeue te make gehad het.” Jaini hou haar handpalms na bo. “Dit kan wees dat daar toentertyd papier vervaardig en manuskripte gebind is soos in die Middeleeue. Die persoon wat die ou dokument oorgeskryf het, kon opgelei gewees het in kalligrafie, en sy het definitief ’n redelik goeie kennis van Limburgs, al slaan sy later oor na Alblasserwaards.” 

			“Bedoel jy Sophié of Beatrice? Dit sal beteken dat die manuskrip nie veel meer werd is as die papier waarop dit geskryf is nie?” Stefan kyk haar vraend aan. 

			Jaini voel vreemd teleurgesteld toe sy besef dat Stefan steeds probeer peil hoe waardevol die geskrif is. 

			“Finansieel gesproke is jy reg, maar die stuk Limburgse dialek is steeds van groot linguistiese waarde. Ek sal daarvan gebruik kan maak vir my tesis, waarskynlik in ’n vergelykende studie.” 

			“Maar jy is teleurgesteld?” 

			“Natuurlik is ek teleurgesteld. Ek is ontsettend teleurgesteld. Dink jy nie dis bloot menslik nie?” Jaini voel ergernis in haar opstoot. “Of insinueer jy dat ek net in die geldelike waarde belanggestel het?” 

			“Stadig, ek insinueer niks. Ek erken ek het jou nie vertrou nadat Geert my ingelig het dat hy die kaboedel aan jou gaan bemaak en ek toe nog van hierdie Snyman-karakter ook moes hoor nie. Maar ek het jou nou darem al ’n bietjie beter leer ken. Terloops, hoeveel mans is daar in jou lewe?” Stefan lig sy wenkbroue. 

			“Wat op aarde het dit met die prys van eiers te make en waar kom jy boonop daaraan dat daar ’n klomp mans in my lewe is?” Jaini frons, onkant betrap deur die skielike wending van die gesprek. 

			“Wel, daar is jou verloofde wat hierheen bel, ’n professor wat duidelik jou belange op die hart dra, daar is Braam wat ek met jou sien flankeer het, Lourens wat ewe skielik nie genoeg vir jou kan doen nie en dan is daar ook nog iets aan die broei tussen ons.” Hy lig sy wenkbroue. “Of misgis ek my?” 

			Jaini skud haar kop en ignoreer die laaste vraag. “Jy het van Geert vergeet en van Henning en Pieter.” 

			Stefan lag sag. “Dis waar, ek het van Geert vergeet. Henning sal egter nie sommer na ’n ander vrou kyk nie en Pieter is heeltemal te gepreokkupeer op hierdie stadium om hom aan jou te steur.” 

			“Hoe kan jy so seker wees dat Henning nie na ’n ander vrou sal kyk nie?” Jaini kyk hom vraend aan. 

			“Omdat daar vir Henning net een vrou bestaan en dit is Matilda. Hy is verknog aan haar. Sy is die een enkele grootste remskoen in sy lewe. Al wat Henning wil hê, is dat Matilda na hom toe terugkom. Hy verwaarloos selfs sy praktyk sedert die egskeiding.” Stefan skud sy kop. 

			Jaini frons. As Stefan weet die dokter is so dol oor sy vrou, hoe kry hy dit oor sy hart om agter Henning se rug met Matilda te heul? Of is dit juis daarom dat hulle nie die moed het om na vore te kom nie en mekaar in die geheim ontmoet? Dis natuurlik te sê as dit Stefan en Matilda in die donker salon was. 

			“Maar ander se boeke is vir ons duister, en Matilda en Henning se verhouding is nie iets waaroor ek my behoort uit te laat nie. Ek kon self nie my huwelik laat werk nie.” Stefan se oë raak weer troebel. 

			“Is hier baie grotte op die plaas?” verander Jaini liewer die onderwerp. 

			Stefan se fokus kom terug. Hy skud sy kop, sy oë besonder groen en meteens behoedsaam. “Heelwat rotsskuilings, maar daar is net enkeles wat werklik kan deurgaan as grotte.” 

			“Hoeveel met rotskuns?” 

			“’n Paar, maar min van werklike betekenis. Daar is een, die verste een van hier af en ver van enige begaanbare pad af, waar die rotskuns baie goed behoue is. Ek kom nie dikwels daar nie, maar ry tog soms te perd daarheen. Daar is ook een heelwat nader, maar dis ’n nou, diep grot as gevolg van ’n rotsstorting wat lank gelede daar moes plaasgevind het. Ek het eenkeer daar ingekruip en foto’s van die tekeninge geneem, maar dis nie ’n eksperiment wat ek sommer weer sal herhaal nie. Ek is ’n mens vir ooptes. Buitendien beweeg ’n groot lyf moeiliker deur skeure as wat jy sou dink.” Hy glimlag ironies. 

			“En die ander?” 

			“Daar is een net so ’n ent bokant my grot, maar die tekeninge daar het al grotendeels vergaan, hoofsaaklik as gevolg van die hoë voggehalte in die grot. Mens kan net so vaagweg uitmaak wat daar geskilder was. Gelukkig kon ek met behulp van die rekenaar die oorspronklike tekeninge redelik goed rekonstrueer. Daar is dus darem nou rekord daarvan, al sal die oorspronklikes nie meer lank sigbaar wees nie.” 

			“Het julle in die grotte gesoek vanoggend?” 

			Stefan skud sy kop. “Ons het nog nie daarby uitgekom nie. Die weer het ons gevang. Maar ek twyfel sterk of enigiemand wat moontlik die liggaam kon verwyder het, sal weet waar die grotte is.” 

			“Wat van die werkers? Miskien in opdrag van iemand?” 

			“Hulle ken die plaas so goed soos ek, maar die meeste van die werkers is in hulle eie huise ’n hele ent hiervandaan; eers vasgereën en toe vasgesneeu. Daar is net twee vroue wat in die huis werk en een van die tuinwerkers wat in die omgewing was toe Elsebet verdwyn het, en Braam het hulle deeglik ondervra.” 

			Jaini voel meteens duiselig. Sy gaan sit op die stoel duskant die lessenaar. 

			“Jaini? Voel jy sleg?” Stefan kom hurk bekommerd voor haar. Sy gesig begin voor haar swem. 

			

		

	
		
			Ses en twintig

			Dieselfde gevoel wat vroeër oor haar gekom het toe sy Elsebet se foto in haar hande gehou het, wil-wil haar weer oorweldig. Haar eerste instink is om weer daarteen te stry, maar sy weet meteens dat sy hierdie keer die gevoel moet konfronteer eerder as om daarvan weg te vlug. 

			Sy voel hoe Stefan haar keer toe sy uit die stoel begin gly, maar dis asof dit met iemand anders gebeur. “Los ... laat ek gaan ... bly net by my ...” kry sy reg om te prewel. 

			Sy sak weg in ’n donkerte. ’n Klam, koue donkerte. Asof sy diep onder die aarde is. Begrawe is en tog ook nie. 

			Die vlerk lê slap en slordig oor ’n hopie gruiserigheid. 

			“Wat sien jy, Jaini?” Die stem is gerusstellend. 

			“Die silwer is weg.” Dis moeilik om te praat. “Daar is niks meer silwer in die vlerk nie, net bruin. Die bruin het droog en gekoek geraak.” 

			“Waar is jy, Jaini?” 

			“Ek weet nie. Dis donker ... baie klippe, maar ek weet nie daarvan nie. Dit lyk koud, maar dit voel nie koud nie. Water drup êrens. Drup ... drup ... drup. Dis ’n eentonige geluid, maar ek hoor dit nie.” 

			“Wie voel nie die koue nie? Wie hoor nie die water drup nie, Jaini?” Die stem bly rustig. 

			“Ek weet nie. Ek weet nie!” Angs. Asem, as sy net asem kan kry. 

			“Jaini!” Die stem is ook nie meer rustig nie. 

			Iemand hou haar vas, skud haar, steel haar asem. 

			“Nee!” ’n Gevoel van haat, van boosheid wil haar daar hou, wil haar oorweldig. 

			“Jaini!” Die stem beveel haar. 

			“Jaini!” 

			Jaini snak na haar asem, kom agter sy klou aan Stefan vas, maar kan nie laat gaan nie. 

			“Toe maar, jy’s terug, toe maar ...” Stefan sus en bly trooswoorde prewel. Sy voel hoe sy stadigaan weer beheer begin kry oor die angs, oor haar liggaam, haar verstand, hoe sy geleidelik weer begin ontspan. 

			Na ’n rukkie hou Stefan haar ’n entjie van hom af weg, die oorblyfsels van skrik nog in sy oë. “Moet dit nooit weer aan my doen nie, Jaini. Ek wil graag nog kinders en hopelik kleinkinders sien grootword.” 

			Sy glimlag bewerig. “Wat het gebeur?” 

			“Wat onthou jy?” 

			“’n Donker, klam plek. Ysige water wat drup, iets van ’n vlerk en ek kon nie asem kry nie. ’n Gevoel van boosheid, van haat.” Sy frons. “’n Grot.” 

			“’n Grot? Was jy in ’n grot, Jaini?” Hy streel ’n sliert hare uit haar gesig. 

			Jaini kom nou eers agter dat hulle albei op die vloer sit en dat Stefan haar nog steeds vashou. Sy het nie die krag om op te staan nie. 

			“Dis moontlik. Ek dink so. Ja, ek dink so. Maar ek verstaan nie die vlerk nie. Die vlerk staan vir iets. Ek het voorheen die vlerk gesien, in vorige drome, vorige ... episodes.” 

			Hy bly haar hare streel. “Dink jy dis moontlik dat jy Elsebet om een of ander rede met ’n vlerk assosieer? Dat jy haar dalk in ’n grot sien lê het? Jou op ’n manier met haar vereenselwig het?” 

			Jaini beur weg van hom, staan wankelrig op en gaan sit agter die lessenaar. “Ek weet nie, Stefan.” Sy vee oor haar oë. “Die vet weet, ek wens ek het geweet.” 

			Hy het ook opgestaan en kyk af na haar. “Dink jy ons moet vir Braam sê om in die naaste grotte te gaan soek?” 

			“Hoe verduidelik ons aan hom hoekom ons dink Elsebet se liggaam lê dalk in ’n grot?” Sy skud haar kop vir die soveelste maal. “Ek dink regtig nie Braam is die soort mens wat in onverklaarbare psigiese episodes sal glo nie. Hy sal dink ek is my varkies kwyt. Boonop kan dit ons, of een van ons, dalk weer onder verdenking plaas op een of ander manier. Mens weet nooit hoe werk ’n speurder se brein nie.” 

			“Jy wil net nie hê Braam moet weet daarvan nie. Van jou psigiese vermoëns.” Hy klink skielik stroef. 

			“Nie net Braam nie – ook die res van die gemeente. Dis al erg genoeg dat jy en Henning weet ek is van lotjie getik.” Sy maak nie ’n geheim van haar ergernis nie. 

			Stefan skud sy kop, ook ergerlik. “Jy is allermins van lotjie getik, maar jy het ’n gawe en as dit dalk kan help lig werp op waar Elsebet is ...” 

			“Sê nou sy is nie daar nie? Sê nou sy lê nie in een of ander grot nie? Hoe verduidelik ek dan aan Braam dat ek hom op ’n dwaalspoor gelei het? Ek was voor An se bekentenis self ’n verdagte. Ek wil nie meer aandag op my vestig as wat nodig is nie. Buitendien, ek het net nie die krag vir al hierdie dinge nie, Stefan. Ek kan nie verstaan hoe ek so betrokke geraak het terwyl ek eintlik buite al die gebeure en verwikkelinge staan nie.” Sy kyk by die venster uit. Dit het opgehou sneeu. Sy hoor Stefan deur toe beweeg.

			“Jaini, jy is wel betrokke. Jy kan nie daarvan wegvlug soos wat jy klaarblyklik van alles af probeer wegvlug nie.” Sy hoor hoe hy die deur oopmaak. “Dink daaroor, Jaini, dink mooi daaroor.” Die deur gaan sag agter hom toe. 

			Jaini sug en sak neer in die stoel agter die lessenaar. Hoe op aarde het sy in hierdie situasie beland? Pleks dat haar drome in ’n wip gevang word, voel dit eerder vir haar asof sy self in ’n wip beland het. Die manuskrip het haar hierheen gelok, maar wat sy uiteindelik gevind het, is dat sy kort-kort met haarself en aspekte van haar persoonlikheid gekonfronteer word. Sy staar na die swaar omslag van die manuskrip, skuif die verraderlike geskrif met ’n swaar gemoed eenkant toe. Haar entoesiasme is daarmee heen. 

			Sy kyk op haar horlosie en lig haar wenkbroue verras. Dis al amper weer etenstyd. Sy en Stefan het omtrent die hele middag saam deurgebring. En wat het hulle uitgerig? Niks positiefs nie, dis vir seker. 

			Daar bestaan by haar geen twyfel dat die manuskrip, soos Stefan dit so treffend gestel het, ’n dud is nie. Nou nie heeltemal waardeloos nie maar in vergelyking met haar en ander se verwagtinge, inderdaad ’n dud. 

			En dan nog die ding met die grot en Elsebet. Sy sien net nie kans om met die mandjie patats vorendag te kom nie. Daar is te veel implikasies. Sy moes nooit vir Stefan en Henning in haar vertroue geneem het nie. Sy weet nie eens hoekom sy het nie. Miskien omdat albei haar simpatiek gesind was in die saak en sy juis so ’n behoefte aan simpatie gehad het. Sy sug diep. Sy is regtig ’n jammerlike case. ’n Selfsugtige case. En boonop ’n selfbejammerende een.

			Jaini is nie honger of besonder lus vir sjerrie toe sy ’n rukkie voor etenstyd na die salon toe stap nie, maar sy kan nie aan ’n verskoning dink om nie te gaan nie en buitendien is daar niks anders om te doen nie. Veral nie noudat sy hierdie aggressie jeens die manuskrip ontwikkel het nie. Asof ’n bondel ou papiere nou kan verhelp dat hulle twee eeue oud is pleks van eeue ouer. Nie dat sy gedink het dis die oorspronklike teks van Henric van Veldeke nie, maar darem ten minste ’n afskrif van sy teks wat steeds in, of kort ná die Middeleeue oorgeskryf is. Voor die sestiende eeu.

			Sy kners heimlik op haar tande toe sy Lourens alleen in die salon aantref, maar hy het haar klaar gesien voordat sy stilweg kan verdwyn soos sy graag sou wou doen. 

			“Kom sit, ek skink vir jou.” Hy glimlag en kantel die sjerrie uit die kraffie in die antieke klein glasie voor Jaini kan keer. 

			Sy neem die drankie gelate by hom. Miskien het sy tog so ’n klein opkikkertjie nodig. “Dankie.” 

			Die goud in sy tand flits toe hy glimlag. “Ek is bly ons het hierdie oomblik alleen. Ek is aan jou ’n verskoning verskuldig.” 

			Jaini lig haar wenkbroue en sluk versigtig aan die sjerrie. Die drank brand soet op haar tong. 

			“Ek was baie agterdogtig oor jou en het ongemanierd opgetree in ’n poging om jou te toets. Ek wou oom Geert net beskerm. Ek is jammer as ek jou te na gekom het.” Hy steek sy hand uit. “Aanvaar asseblief my verskoning en gun my die geleentheid om van voor af te begin?” 

			Jaini kyk van sy hand na sy oë en dan terug na sy hand. 

			“Asseblief, Jaini. Jy moet besef ons het onder buitengewone omstandighede ontmoet. Ek het ’n fout gemaak, jou heeltemal verkeerd opgesom.” Die hand hang stil in die lug. 

			“Die apologie het natuurlik niks te make met die feit dat ek nou bewyse het van my familiebande met Geert nie?” 

			Lourens hou haar blik. “Ek sal oneerlik wees as ek sê dit het nie, maar dis nie al nie. Die waardigheid waarmee jy onder al hierdie abnormale gebeure opgetree het, het my in elk geval oortuig van jou innerlike adel.” 

			Waardigheid? Innerlike adel? Jaini wil lag, maar die man lyk doodernstig. Sy steek haar hand uit na syne. “Verskoning aanvaar.” Enigiets ter wille van vrede.

			Sy hand vou klammerig om hare. “Dankie, Jaini. Ek weet oom Geert sal ook bly wees om te hoor dat ons die strydbyl begrawe het.” 

			Sy knik, onder geen illusie ten opsigte van Lourens se twyfelagtige opregtheid nie, maar ook nie lus om hom met sy valsheid te konfronteer nie. Hy moet sy redes hê, wat dit ook al mag wees. Sy kyk verlig om toe sy nog iemand hoor binnekom. 

			“Braam! Linda! Julle is net betyds om ons vredesooreenkoms met ’n sjerrietjie te bekragtig.” Lourens se jovialiteit klink skielik nog valser op die oor as sy verskoning, maar Jaini onderdruk haar irritasie. Miskien probeer die man werklik maar net vriendelik wees, vergoed vir sy vyandige agterdog jeens haar. 

			“Was daar dan onmin?” Braam kyk Jaini op en af en knipoog vir haar toe Lourens sy rug draai om vir hulle sjerrie te skink. 

			“Net ’n misverstand.” Lourens gee vir Linda ’n glasie aan en skink dan nog een vir Braam. 

			“Dan is ek bly dis uit die weg geruim.” Braam neem die glasie en hou dit in die lug. “Op vrede. Iets waarvan ons almal meer nodig het.” 

			“Veral noudat ons weet wie die skuldige is en ons mekaar nie meer hoef te verdink nie.” Lourens klink sy glasie teen Braam s’n en dan ook teen Linda en Jaini s’n. 

			’n Stilte heers terwyl elkeen ’n slukkie neem. 

			Braam steun behaaglik. “Heerlik. Net jammer ek kan nie met jou saamstem nie. An het erken sy het Elsebet van die balkon afgestamp en in die kattebak gesit. Ons het dus wel een skuldige, maar oënskynlik weet niemand wat van Elsebet geword het nie terwyl iémand van haar liggaam ontslae moes geraak het. Om watter rede ook al. Totdat Elsebet of haar liggaam gevind word, is die hele situasie – en almal betrokke– steeds verdag.” 

			Jaini kyk op toe sy Stefan in die deur sien staan. Dis duidelik dat hy Braam se laaste woorde gehoor het, want hy huiwer merkbaar voordat hy instap en vir hom ’n whisky skink. Kort op sy hakke volg Henning en Matilda. 

			“Naand, mense.” Henning vryf sy hande. “Dit lyk darem asof die weer nou gedraai het. Dit het die grootste gedeelte van die middag nie gesneeu nie. As dit so bly, sal die padwerkers dalk môre al aan die pas kan begin werk, en met ’n bietjie geluk sal ’n helikopter ons kan kom haal. Dis te sê as ons ’n boodskap deurgestuur kan kry.” 

			“Ek vlieg saam, al kos dit wat,” laat Lourens vinnig hoor.

			Stefan glimlag stilweg. 

			“En daardie beterweterige glimlaggie?” vra Matilda onmiddellik, asof sy hom dopgehou het. 

			“Ek sal maar nie weddenskappe begin plaas op wie wanneer en hoe hier gaan uitkom nie. Hier in die berge is die weer nie so voorspelbaar as wat ’n mens dit graag sou wil hê nie. Ons was eenkeer vir ’n volle twee weke van die buitewêreld afgesny. 

			“Ek dink ook nie die helikoptervlieënier sal sommer weer waag om hierheen te kom as hy nie doodseker is wat die weer gaan maak nie. Ek vermoed hy het ’n heilige respek ontwikkel vir die onvoorspelbaarheid van wind en weer hier. En onthou, ons verkeer nie in lewensgevaar nie en Henning het die hospitaal laat weet Geert se toestand is stabiel.” 

			Lourens snork onderlangs. “Dankie vir die opbeurende nuus, doemprofeet.” 

			Stefan trek sy skouers op. “Hopelik is ek onnodig pessimisties. Gelukkig is De Beek se spense en vrieskaste altyd boepens gepak en sal ons ten minste nie honger ly nie.” 

			Asof An sy woorde wil bevestig, klink die geluid van die klokkie op.

			“Wys jou, daar is altyd iets om voor dankbaar te wees,” glimlag Matilda en begin dan die uittog na die eetkamer. 

			Jaini kan nie glo dat die klomp gemoedelike mense dieselfde groep is wat sy die afgelope paar dae leer ken het nie. Dis asof die besef dat hulle almal saam in ’n penarie sit, die gemoedere voorlopig gekalmeer het. Sy voel skoon skuldig oor haar negatiewe gedagtes, veral rakende Lourens en Matilda. Almal is vanaand ewe gaaf en vriendelik met mekaar. 

			Die enigste uitsondering is Pieter wat hulle met ’n stug uitdrukking op sy gesig in die eetkamer inwag, maar die geselskap vlot, ondanks sy afgetrokkenheid. An is ook stiller, maar gaan haar gewone besige gang. 

			Die gesprek draai om Geert se gesondheid toe Braam meteens na Jaini kyk. “En toe, hoe voel jy ná jou uitpassery gister in die bad?” 

			“Ek het nie uitgepass nie, ek het aan die slaap geraak,” verweer Jaini. “Ek is piekfyn.” 

			“Ek weet nog nie of ek jou glo dat jy bloot aan die slaap geraak het nie, maar ek is bly jy voel beter.” Braam glimlag skewerig. 

			“Dink jy nie dis ’n bietjie onverantwoordelik om voorvalle van psigologiese aard so ligtelik af te maak nie, Jaini? Henning is bekommerd oor jou en ek kan verstaan waarom. Toe ek in ’n psigiatriese hospitaal gewerk het, het ek met sulke gevalle ...” 

			“Magtag, Matilda!” kom Henning se stem skerp tussenbeide. “Ek het jou gesê dis vertroulik.” Henning kyk na Jaini. “Ek is jammer hieroor, Jaini. Ek het Matilda in haar professionele hoedanigheid geraadpleeg en sy het geen reg gehad om enigiets voor die res van die geselskap te sê nie. Ek het net gedink sy sal kan help. Sy was al in verskeie soorte hospitale werksaam en het ’n groot verskeidenheid pasiënte al privaat verpleeg.” 

			Jaini kyk oorbluf van Henning na Matilda. 

			“Jaini se probleem het niks met ’n psigiatriese geval gemeen nie, Matilda.” Afkeuring spreek uit Stefan se stemtoon. 

			“Jy klink nou soos Henning, maar julle kan sê wat julle wil, dis nie normaal nie.” Matilda beduie in Jaini se rigting sonder om na haar te kyk. “Ek dink Jaini is onstabiel om die minste daarvan te sê, en die feit dat julle so vir haar opkom, bewys net hoe manipulerend sy boonop is.” 

			Jaini luister sprakeloos terwyl sy haar kop bly skud. 

			Braam kyk van Matilda na Jaini en toe na Stefan. “Ek kry die idee daar is iets aangaande die voorval in die bad waarvan ek behoort te weet. Gaan iemand my inlig of moet ek al die moeite doen om self uit te vind?” 

			Matilda kyk na Henning. “Die aap is nou tog uit die mou.” 

			Sy draai na Braam. “Dis nie net die voorval in die bad nie, Braam. Sy het voorheen al in ’n beswyming gegaan. Vir al wat ons weet, het sy nog vir Elsebet gedurende een van haar toevalle hier weggedra, wie weet waarheen. Ek dink ...”

			Stefan slaan met sy vuis op die tafel. “Dis nou genoeg, Matilda. Jy raak nou absurd. Jaini voel dinge aan wat ons nie aanvoel nie, dis al. ’n Mens kry dit onder alle volke en kulture, mense wat meer ingestel is op die onsienlike. Dis buitengewoon, maar nie noodwendig onnatuurlik nie.” 

			“Die verskil is dat ons sulke mense in die Westerse kultuur in inrigtings aanhou om ons teen hulle psigopatologiese hallusinasies te beskerm, want glo my, dit word nie vanself beter nie.” Matilda se stem bewe van skielike ontsteltenis. “En moet my nooit weer stil maak of absurd noem nie, Stefan Kruger. Nooit weer nie.” Daarmee gooi sy haar servet neer, en stap kop in die lug uit die vertrek. 

			Daar hang ’n stilte oor die tafel tot Henning opstaan. 

			“Ek is jammer, Jaini. Ek is regtig jammer.” Kopskuddend stap hy agter Matilda aan. 

			’n Matelose vermoeienis kom oor Jaini toe sy na Braam kyk, en aan die uitdrukking in sy oë sien hoe hy allerhande somme en afleidings maak. Sy vou haar hande op die tafel voor haar en kyk Braam vas in die oë. 

			“Ek is nie geestelik versteurd nie, Braam. Ek het psigiese vermoëns. Soms – bitter selde, maar tog soms – gaan ek in ’n kort beswyming. Merendeels droom ek. 

			“Soms droom ek oor goed wat later werklik gebeur en soms oor goed wat reeds in die verlede gebeur het. Ek onthou feitlik niks wanneer ek wakker word of bykom nie.” 

			Sy stoot haar stoel agteruit. “Jy kan my môre verder uitvra as daar nog iets is wat jy wil weet.” Sy staan op. “Verskoon my, asseblief. Ek dink ek het vars lug nodig.” 

		

	
		
			Sewe en twintig

			Jaini stap blindelings die gang af, verby die huishulp wat in die kombuis besig is om op te was, verby die kapstok met Stefan se reusejas en An se skaapvelgevoerde baadjie en by die kombuisdeur uit. 

			Sy is halfpad teen die rotstrappe op toe sy besef sy gaan sonder ’n flits nie ver kom nie. Tog hou sy aan met stap. 

			Die windjie is ysig teen haar wange en dring met gemak deur die trui wat in die huis met sy kaggels heeltemal warm genoeg was. Haar bors brand, maar dis van hiperventilasie eerder as uitputting of koue. Toe sy glad nie meer kan sien waar sy loop nie, bly sy op een van die trappe staan, haar oë styf toegeknyp, haar arms oorkruis voor haar bors gevou en haar rug steeds na die groot kliphuis gekeer asof sy so die gebeure in die eetkamer nietig kan maak.

			Haar oë vlieg egter oop toe iemand ’n warm ding om haar skouers hang. In die lig van die flouerige vlammetjie van die stormlantern, herken sy eers Stefan se rysige gestalte in sy jas en toe, dofweg, sy gelaatstrekke. Sy steek haar arms gretig in die moue van An se groot, maar heerlik warm baadjie en vou die voorpante om haar. 

			“Dankie,” kry sy dit uit ten spyte van haar tande wat op mekaar klap. 

			“Kom,” is al wat hy sê voordat hy haar, lantern in die lug, met die laaste trappe op grot toe lei. 

			In die bek van die grot gaan staan hy, lig in die rondte voor hy dieper in stap na waar dit nouer tregter tot by die ruwe houtkis, die stoel en tafel wat sy laas gesien het. 

			“Is daar enige spesifieke rede waarom jy hierheen wou kom, of wou jy net uit die huis uit?” 

			“Ek kon nie meer binne bly nie, maar ek dink ook as ek net weer die tekeninge kan sien, sal ek myself kan oortuig dat ek werklik nie in ’n inrigting tuishoort nie, dat die psigiese, die onderbewuste, die kollektiewe geheue of wat ook al, wel deel van ander mense se lewens ook was.” Sy sug. “Klink dit simpel?” Hier in die grot waar die lanternvlam helderder brand as buite in die wind, kan sy hom beter sien. Sy gesig met die hoë wangbene lyk meer as ooit uit klip gebeitel. 

			Hy skud sy kop en sy gelaatstrekke versag. “Glad nie. Hou so?” Jaini neem die lantern by hom. Stefan buk, lig die deksel van die kis op en haal twee dik verekomberse uit. “In die somer slaap ek soms hier om ’n beter gevoel te kry vir hulle lewenswyse, maar ek sien nie kans vir die harde grond soos die geel mensies van weleer nie.” Hy sprei een verekombers op die grond oop en laat val die ander een bo-op. “Ons kan hier sit en oor die hele ding gesels – as jy so voel.” 

			Jaini skud haar kop. “Ek wil eers weer die tekeninge bekyk.” 

			Stefan knik. Hy neem die lantern by haar, vat haar hand en stap saam met haar dieper die grot in. Die skemering van die ingang verdwyn agter hulle. Die poeletjie lig van die lantern is meteens baie klein in vergelyking met die onmeetlike duisternis om hulle. Die lug ruik muf.

			Die grot maak ’n kinkel of twee voor hy gaan staan en na die rotsmuur beduie. “Hierdie twee vorm ’n paar.” Daar is nog tekeninge op die periferie van die ligpoel, maar Stefan hou die lantern só dat dit net twee tekeninge belig.

			Jaini eien ’n man met die gesig van een of ander insek en een met die kop van ’n haas. 

			“Ons Westerlinge sien tyd as liniêr, maar primitiewe volke was intens bewus van die sikliese gang van die lewe. So het die son elke dag opgekom en dan weer ondergegaan in ’n siklus wat hulle geweet het ewig is. Net so het hulle die maan dopgehou en gesien dat sy vol word, minder word, donker word en weer begin groei. Die maan was bewus daarvan dat die eerste mense hierdie siklusse dopgehou en oor die dood gewonder het. Sy besluit toe om haar oor die San te ontferm.” Hy beduie na die een tekening. 

			“Sy roep ’n insek nader en gee vir hom ’n boodskap wat hy aan die San moet oordra en sy sê: ‘Soos wat ek sterwe en sterwend leef, so sal ook julle sterf, maar sterwend lewe.’ Die insek het sy reis na die San begin, maar omdat sy bene ’n bietjie kort was, kon hy nie baie vinnig beweeg nie en kort voor lank het die nuuskierige haas hom verbygesteek.” Hy beduie na die ander tekening. 

			“Die haas wou opsluit weet wat die boodskap is wat die insek aan die mens moet bring en die insek vertel hom toe: ‘Die maan se boodskap aan die mens is: Soos wat ek sterwe en sterwend leef, so sal julle ook sterf, maar sterwend lewe.’ 

			“Die haas spring toe daar weg en hardloop vooruit terwyl hy die boodskap oor en oor herhaal sodat hy dit nie vergeet nie. Na ’n ruk was hy egter skoon deurmekaar soos dit maar met hase gaan. Toe hy by die mens kom, gee hy dan ook die boodskap as volg: ‘Soos ek sterwe en tot niet gaan, so sal julle ook sterf en finaal tot ’n einde kom’.” 

			“Toe die maan hoor hoe verkeerd die haas die boodskap aan die mens oorgedra het, het sy in ’n woedebui ’n stok opgeraap en die haas oor die snoet geraps sodat hy tot vandag toe nog ’n gesplete neus en lip het. Die mens is egter nog steeds verward oor die dood.” 

			Stefan draai na Jaini toe. “Wat dink jy gebeur ná die dood, Jaini?” 

			Jaini bly ’n oomblik lank stil, dan antwoord sy huiwerig. “Koning Arthur sit op Avalon en wag, Merlin is in sy toring vasgevang totdat Viviane besluit om hom te laat gaan, en soldate uit die Noorse mitologie het hulle Valhalla waar hulle fuif en feesvier totdat hulle weer benodig word. Dit was pous Gregorius die Eerste wat in die Middeleeue vir die eerste keer klem op die brandende hel as uiteinde vir die goddelose geplaas het.” Sy trek haar skouers op. “Ek wil graag glo dat daar iets aan die ander kant is, iets plesieriger as die hel, in elk geval.” 

			“Sou jy sê dat die dood bloot die transendering van die liggaam is? Dink jy dis moontlik dat die mens die vlees afsterf, maar nie die gees nie?” Stefan se stem breek. “Dat iets behoue bly wat bly voortbestaan?” 

			Hy dink aan Elsebet, besef sy. “Ek weet nie, Stefan. Ons sal seker nie weet voordat ons Styx self oorsteek nie.” 

			Hulle bly ’n ruk in stilte staan. “Maar jy wou meer weet van die sjamane.” Hy belig ’n ander deel van die grotmuur. Sonder om aan die tekeninge te raak, wys hy na klein chevrons en ander sigsagpatrone wat om die drie figure geskilder is. 

			“Dis die fosfene, die geometriese patrone waarvan ek jou vertel het. Die patrone wat die sjamane sien in die eerste stadium van die hallusinasie.” Hy wys na die horings van die derde figuur. “In die tweede stadium van hallusinasie kom die voorwerpe wat emosioneel gelaai is na vore. Vir die San is daar min dinge belangriker as diere. Hier sien ons die horings van ’n bok, vermoedelik ’n eland, en in die ander twee weer die ore van ’n haas en die kop van ’n voël. Die diere was waarskynlik hulle grootste bron van proteïene hier in die berge toe hierdie tekeninge gemaak is.” 

			“Maar die tekeninge is nie van diere nie. Dis mense hierdie, al is daar dierlike elemente,” merk Jaini op. 

			Stefan knik. “In die derde stadium van die hallusinasie smelt die kultuurgebonde visioene met mekaar saam en kan die persoon in die beswyming hom as deel van sy eie vervoering sien, benewens verskeie figure en voorwerpe wat gewone mense nie kan sien nie. Hier sien ons dit in die versmelting van die menslike figure met dierlike figure. Die toordokter voel hom een met die dierlike krag.” 

			“En wat simboliseer dié?” Jaini beduie na lang lyne wat bo die kop van die figuur met die horings uitkom. 

			“Dit is ’n kenmerk van die derde fase.” Hy kyk na die grot se muur. Die lig van die stormlantern gooi vreemde skadu’s oor sy gesig. “Hierdie lyne dui op die gees wat op sy reise buite die liggaam vertrek.” Stefan draai na haar. “Ek weet wat jy ervaar, is nie presies dieselfde nie, Jaini, en ek besef dat dit baie verwarrend vir jou moet wees, maar jou gawe is maar net een van vele dinge wat ons nie verstaan nie. Net omdat ons dit nie verstaan nie, beteken nie dat dit onwaar of boos of sertifiseerbaar is nie.” 

			Sy kyk hom lank stil aan, dan knik sy. “Dankie, Stefan ... vir die mosie van vertroue.” Sy byt haar lip. “En terwyl ons nou praat van ’n mosie van vertroue ... ek weet nie of dit enigiets vir jou beteken nie, maar toe jy my gister gevra het of ek van opinie verander het ten opsigte van jou ... Ek het nie. Ek het van die begin af instinktief geweet jy sou nie jou vrou kon slaan nie, laat staan vermoor. Ek het van die begin af geweet dat jy ’n man van integriteit is, al is dit waarskynlik in sekere opsigte ’n ander soort integriteit as die gemiddelde mens se siening daarvan.” 

			Stefan lig sy hand en vee met sy kneukels oor haar wang. “Moenie jou instinkte verwar met wat jy graag wil glo nie, Jaini ...” In die flou lig is sy oë donker. “As ek oor enige integriteit beskik het ...” Hy skud sy kop. “Hoe is dit dan moontlik dat ek onophoudelik aan jou dink vandat ek jou die eerste aand daar in die salon sien staan het?” 

			Hy druk sy vingers deur haar hare. “Waar was my integriteit toe ek daardie aand van Elsebet se dood hier, in hierdie einste grot, besluit het om van haar te skei omdat ek vir die eerste keer in vyf, ses jaar weer iets vir ’n vrou gevoel het? Iets anders as teleurstelling, magteloosheid en selfverwyt. Iets heeltemal anders. Besef het dat daar dalk tog hoop is as ek net eers uit die doodlooppad van my huwelik kan kom. En dit enkele ure nadat ek jou ontmoet het.” 

			Hy trek haar nader. “’n Man van integriteit voel nie soos wat ek oor jou voel nie, Jaini. Nie terwyl hy nog getroud is nie en definitief nie kort nadat sy vrou dood is en dan boonop op ’n onnatuurlike wyse ook nie.” Sy stem breek effens. 

			Jaini kyk hom stil aan voor sy die lantern uit sy hande neem en sonder om oogkontak te verbreek op die oneweredige vloer neersit. Sy lig haar gesig na hom en trek sy kop na haar toe af. ’n Breukdeel van ’n sekonde voordat hulle lippe aan mekaar raak, huiwer sy. 

			Hy respekteer haar huiwering, hou terug, al kom sy asem vinniger. Jaini weet dit moet haar keuse wees. Dat sy hier en nou moet besluit of sy gaan erken die aangetrokkenheid is wedersyds en bereid is om verantwoordelikheid te aanvaar vir die morele implikasies en moontlike gevolge van so ’n bekentenis. Ook dat sy in hierdie oomblik moet besluit of sy haar toekoms finaal in haar eie hande gaan neem en of sy vir die res van haar lewe maar na willekeur sal aanhou dobber soos ’n kurkprop in die see. 

			Sy lig haar gesig die laaste sentimeter en soen hom met meer oorgawe as wat sy geweet het daar in haar is. 

			Sy hoor hoe hy sy asem intrek, voel die krag in sy arms toe hy haar teen hom vasruk. Sy voel die volle lengte van sy harde lyf teen hare, voel hoe sy liggaam reageer op hare, hoe ’n roekelose passie van hulle besit neem en dan is sy van niks meer seker nie. Nie hoe dit gekom het dat hy haar optel en haar dra nie, en ook nie hoe hulle in die donker die komberse kon vind nie. 

			Jaini weet nie hoe of wanneer hulle van hulle klere ontslae geraak het nie, maar sy voel sy hande, sy lippe oor haar koorsige lyf en sy voel nog later hoe hy sy lyf versigtig oor hare skuif. 

			“Jaini.” Sy stem is skor, maar in daardie hees klank van haar naam is boekdele opgesluit. ’n Duisend en een emosies wat vervat word in sy pleidooi om besitneming. 

			Jaini maak haar oë oop. Skaars ’n glimmering van die lantern se lig bereik die dieper dele van die grot. Sy sien Stefan se liggaam soos ’n lewende skaduwee bo hare huiwer. Die oomblik stol. Dan lig Jaini haar lyf, skik haar liggaam om hom te ontvang en kreun ongebreideld saam met hom toe die legkaart van geslag sekuur in mekaar pas. 

			Die koue kom eers weer terug nadat hulle asems hul gewone ritme gevind het. Jaini ril in Stefan se arms. Hy voel-voel in die donker en trek die verekombers oor hulle sonder om haar te laat gaan. Sy skuif nog nader aan Stefan. 

			Hy vryf met sy groot hand oor haar gesig, haar hare. “Ek het nooit geweet dit kan só wees nie, Jaini.” Die klank van sy stem roer teen haar slaap. 

			Sy skud haar kop baie effens. “Ek ook nie.” Sy glimlag in die donker. “Ek ook nie,” herhaal sy en sug behaaglik. 

			Hulle lê ’n lang ruk net so vredig in mekaar se arms. “Jy weet natuurlik wat die datum vandag is?” vra Jaini skielik. 

			“Die datum?” Stefan bly ’n oomblik lank stil. “Dis 30 April, is dit nie?” 

			Jaini knik, besef dat hy haar nie kan sien nie, maar weet dat hy die beweging van haar kop teen sy bolyf kan voel. “Walpurgisnag. Die vooraand van Beltane. Die aand voor die Europese lente aanbreek. Een van die donkerste nagte van die jaar wanneer hekse uit elke hoek aangevlieg kom op hulle besems en skoon bekwyld is van boosheid.” 

			Sy voel hoe sy lyf teen hare skud van die lag. “Hemel op aarde op die heksesabbat.” 

			Jaini glimlag in die donker. “En die boosheid is van krag totdat lig die aanbreek van die dag aankondig.” Sy lig haar kop en vind sy mond met hare. 

			“Wat gaan ons doen wanneer dit weer lig is en ons tussen die huismense kom?” vra sy toe die bedwelming van haar sinne effens lig. 

			Stefan streel oor haar rug. “Ek weet nie of dit wys sal wees om ons gevoelens vir mekaar rugbaar te maak nie en beslis nie wat vannag hier gebeur het nie.” Hy soen haar in haar hare. 

			Die rasionele deel van Jaini stem saam met hom, maar sy voel tog onverklaarbaar teleurgesteld dat hy nie, soos sy, die nuutgevonde gevoelens wat in haar borrel en bruis van die dakke af wil verkondig nie. Met ’n swaar gevoel in haar binneste wonder sy hoeveel Matilda se teenwoordigheid daarmee uit te waai het. 

			“Hoe lank ken jy al vir Henning en Matilda?” vra sy ná ’n ruk van stilte. 

			“Vir Henning ken ek vandat ek hier rond begin soek het na tekeninge. Ek het op een van my soektogte gegly en ’n enkel sleg verstuit. Hy was die dokter aan diens by die hospitaal. Ons het daarna vriende, of dalk eerder goeie kennisse, geword. 

			“Dis juis hy wat my aan Geert en dus indirek aan Elsebet voorgestel het. Henning se pa en Geert was baie goeie vriende en Henning het my van die San-rotskuns op De Beek vertel. Matilda het ’n rukkie nadat ek Henning ontmoet het, hier op die dorp aangekom. Sy het privaat verpleging gedoen en Henning se pa het haar in diens geneem om na Henning se ma om te sien. Sy ma was ’n kankerpasiënt en het baie gely. Matilda het haar versorg in die laaste maande van haar lewe. 

			“Henning en Matilda is kort voor haar dood getroud. Dit was maar van die begin af ’n redelik stormagtige verhouding.” 

			“Hoe so?” 

			“Matilda is ’n eienaardige entjie mens. So simpatiek en toegewyd as wat sy teenoor haar pasiënte kan wees, so skerp kan sy wees teenoor enigiemand wat vir haar ’n bedreiging inhou – of dit nou denkbeeldig of werklik is. Ek dink dis hoekom sy teenoor jou uitgevaar het. Sy hou nie daarvan dat Henning jou simpatiek gesind is nie. Maar waarom sy so bedreig voel en so optree, weet geen mens nie. Henning het al hoeveel keer vir my gesê dat hy nooit na ’n ander vrou sal kyk nie. Hy is byna onnatuurlik erg oor Matilda. Dis asof sy ’n houvas op hom het.” 

			En het Matilda ook ’n houvas op jou? wil Jaini vra, maar sy het nie die moed nie. 

			Jaini sluit haar gedagtes oor Matilda doelbewus af. Sy koester eerder die innigheid waarmee hulle lê en gesels, asof dit so hoort, asof sy en Stefan mekaar maar nog van altyd af geken het. En tog is dit minder as ’n week sedert hulle mekaar vir die eerste keer gesien het. Dit klink skielik onmoontlik dat daar soveel in die bestek van vyf dae kon gebeur het. 

			“Genoeg van ander mense.” Stefan soen haar weer sagkens. “So graag as wat ek sou wou, sal ons seker nie die hele heksesabbat hier kan deursien nie. Ek stel voor jy gaan eerste terug. Ek het nog ’n ekstra lantern wat ek altyd hier in die grot hou. Ek sal ’n rukkie wag sodat almal nie dadelik agterkom dat ons die hele tyd hier saam was nie.” 

			Jaini bêre haar kop teen sy bors, onwillig om na die werklikheid terug te keer. 

			“En nou, as jy so diep sug?” Sy stem resoneer diep en rustig in haar oor. 

			“Ek weet nie. Ek weet nie of ek kans sien om weer terug te gaan na die verwikkeldhede van alles wat in die huis aangaan nie. Ek wil hier bly totdat alles opgeklaar en verby is.” 

			Stefan trek haar weer styf teen hom vas. “Ek ook, maar jy weet ons kan nie anders nie.” 

			Jaini koester sy nabyheid nog vir ’n oomblik, voor sy van hom af wegbeweeg en regop sit. “Jy is seker reg.” 

			Hy kom orent. “Bly onder die kombers, ek sal kyk of ek ons klere bymekaargeskraap kan kry.” Daar is ’n laggie in sy stem. 

			Jaini grinnik effens verleë, vou die verekombers om haar en hou sy bewegings dop toe hy na die lantern stap en begin soek en optel. Sy groot lyf lyk nog groter in die lig van die lantern. Sy verwonder haar aan die suiwer proporsies van sy liggaam, maar ook oor hoe gemaklik hy met sy naaktheid is. 

			“Jy sal maar vinnig moet aantrek, dis ysig koud.” Hy sit haar klere langs haar neer en klim dan haastig in syne. 

			Jaini kom agter wat hy bedoel toe sy afstand doen van die hitte van die kombers. Sy klappertand teen die tyd dat sy An se baadjie aantrek. 

			“Ek wonder hoe die Boesmans warm gebly het,” merk sy terloops op toe sy haar hande diep in die sakke steek en toekyk hoe Stefan die ekstra lantern brandmaak. 

			“Hulle het natuurlik vuur gemaak en hulle het karosse gehad, maar hulle het waarskynlik die winters elders deurgebring.” Hy trek haar weer vas teen hom. Hulle staan ’n lang ruk so. “Dankie, Jaini,” sê hy uiteindelik met ’n hees stem, soen haar lank en gee dan die lantern vir haar. “Versigtig op die trappe. Hulle is glad.” 

			Sy knik en draai om; om een of ander rede te na aan trane om enigiets te sê. Sy stap uit sonder om weer om te kyk. 

		

	
		
			Agt en twintig

			Donderdag – 1 Mei 

			Die huis is stil en donker toe sy insluip. En ook geen wonder nie, dit moet lank ná middernag wees. 

			Sy hang An se baadjie aan die kapstok op en verlaat die voorlopige veiligheid van die kombuis. Die gang voel onbehoorlik lank en die trappe eindeloos, maar uiteindelik is sy op die boonste verdieping. Die houtvloer kraak liggies onder die dik mat, maar nie erg genoeg dat dit iemand wakker behoort te maak nie. In haar kamer gekom, skakel sy net die bedlampie aan, kry haar toiletgoed bymekaar en durf dan weer die gang na die badkamer aan. Toe sy die deur agter haar toedruk en sluit, laat sy haar asem stadig uit. 

			In die spieël bokant die wasbak lyk haar gesig skoon vreemd. Haar wange is hoogrooi, haar hare deurmekaar, haar lippe lyk voller en haar oë groter en helderder as wat sy kan onthou. Daar is ’n uitdrukking in haar oë wat sy nie ken nie. Een wat sy nie ook die moed het om te ondersoek nie. 

			Dis al ná een, sien sy op haar polshorlosie. Sy maak vinnig klaar, sluip weer terug na haar kamer en klim in die bed. Sy kyk vir ’n oomblik na die droomwip wat heen en weer swaai aan die sierlike hand van die danseressie en skakel dan die bedlampie af. 

			Dit neem haar vyftien minute om te besef sy sal nie sommer aan die slaap raak nie. Sy staan op en gaan staan voor die venster. Sy skuif die gordyn effens oop. Die lig by die agterdeur brand nog. Sy wonder of Stefan al in die huis is. Sy ril, maar dis nie net van die koue nie. Stefan. ’n Heerlike warm gevoel sprei deur haar binneste terwyl hoendervleis die haartjies op haar vel regop dwing. 

			Jaini voel-voel na haar baadjie wat oor die rugleuning van die stoel hang. Sy vroetel haar arms in die moue en druk haar hande in die sakke. Haar vingertoppe ruk terug voordat sy besef dis die runesteen waaraan sy raak. Sy koester die steen in haar hand en vryf met haar duim daaroor. Dalk was dit dan tog ’n goeie teken. Sy haal die rune uit haar sak en soen die koel, ronde kliplyf impulsief. 

			Skielik rustiger, trek sy die baadjie uit en klim in die bed. Lank lê en staar sy na die droomwip wat sy net-net in die flou lig van buite kan uitmaak. 

			Jaini maak haar oë oop. In die daglig is die plafon reinwit bokant haar. Dit maak nie die gedagtes waarmee sy wakker geword het, beter nie. Wat op aarde het haar besiel? Hoe gaan sy ooit vir Stefan weer in die oë kyk? 

			Hy weet sy staan op die punt om verloof te raak, hulle ken mekaar skaars vyf dae en tog ... En dit nogal in ’n grot. 

			Sy steier uit die bed en na die venster. Sy trek die gordyne met ’n onnodige aggressie oop. Die grys lug buite verbeter haar bui hoegenaamd nie en die warreling van sneeuvlokke uit die dragtige wolke nog minder. Dan was Stefan nie onnodig pessimisties die vorige aand nie. Die gure weer is klaarblyklik nog lank nie klaar met hulle nie. 

			Sy kyk verbaas om toe daar ’n klop aan die deur is. Sy loer na haar horlosie. Dis skaars seweuur. ’n Skamele vyf uur nadat sy uiteindelik aan die slaap geraak het. Sy gooi haar baadjie oor haar skouers en stap deur toe. 

			Jaini loer om die skreef, onseker wie om daar te verwag. Sy ontspan effens toe sy Linda daar sien staan. “Môre?” groet sy vraend en stoot die deur ’n fraksie wyer oop. 

			“Hallo, Jaini. Jammer om so vroeg te pla, maar het jy dalk vir Pieter gesien?” Linda dra ’n polisietrui by jeans en ’n hemp en lyk onbehoorlik goed daarin. 

			Linda moes gesien het sy let op dat haar uniform vervang is. “An het vir my geleen uit haar skoondogter se kas terwyl sy ’n bietjie wasgoed vir my doen. Ek het nie voorbereid gekom om dae lank hier te bly nie.”

			“Vra net as jy dalk iets anders nodig het. Dalk kan ek ook help.”

			Linda knik. “Dankie, maar het jy hom gesien?” 

			“Vir Pieter? Vanoggend?” frons Jaini. 

			“Wel, enige tyd ná ete gisteraand eintlik.” 

			Jaini skud haar kop. “Nee, is iets fout?” 

			Linda trek haar skouers op. “Ek glo nie, maar An is bekommerd. Dit lyk nie of hy in sy bed geslaap het nie en ons kon hom tot dusver nog nêrens opspoor nie.” Sy huiwer. “Is jy oukei?” 

			Jaini knik. “Geen probleme nie.” Eers wil sy nie uitbrei nie, maar dan kry haar tong sy eie koers. “Al sê Matilda wat, ek is nie ’n psigiatriese geval nie, Linda. Al my varkies is op hok, in elk geval niks minder op hok as enigiemand anders s’n in hierdie huis nie. Sien jou aan die ontbyttafel.” Jaini maak die deur toe voordat Linda kan antwoord. 

			Famous last words, dink Jaini terwyl sy klere uit die kas kry. Daar moes gewis op een of ander stadium van haar varkies ontsnap het. Om sommer net so willens en wetens met Stefan in die spreekwoordelike hooi te gaan rondrol! En sy kan nie eers dronkenskap pleit nie. Hoogstens tydelike kranksinnigheid as gevolg van spanning en frustrasie. Maar dit sal ook ’n leuen wees. En ontkenning van die verbondenheid wat sy met Stefan gevoel het vandat sy hom die eerste keer gesien het. Nee, verbondenheid is nie die regte woord nie. Dit is iets meer as dit. Iets soos ’n oerkennis dat hulle op ’n onbegryplike vlak met mekaar skakel, iets deel. Dalk ’n kollektiewe geheue. 

			Tot haar verligting is Stefan nog nie aan tafel toe sy instap nie. Pieter ook nie, maar die res is reeds besig om hulle te help aan die geurige worsies en sampioendeurspekte roereier. 

			Jaini groet in die algemeen. Matilda knik net, maar die res groet darem terug. 

			“Het Pieter al te voorskyn gekom?” vra Jaini nadat sy opgeskep en gaan sit het. Sy kyk na Linda, maar dis Braam wat haar antwoord. 

			“Nog nie. Wanneer laas het jy hom gesien?” 

			“Gisteraand aan tafel.” 

			“Dis eienaardig, want An het hom ’n ruk nadat jy hier uit is, agter jou en Stefan aan grot toe sien gaan.” Braam se oë is koud en sy stem ekstra grinterig. 

			Jaini voel haar wange vuurwarm word. Dan weet almal nou sy en Stefan was saam in die grot. Haar verleentheid sit om in ergernis. “Ek het Pieter nie in die grot gesien nie. Die laaste wat ek hom gesien het, was hier aan tafel.” 

			Braam lyk openlik skepties. 

			Jaini frons gefrustreerd. “Hoekom sal ek lieg?” 

			Braam trek sy skouers op. “Dit sal ek nie weet nie. Net so min as wat ek sal weet waarom jy in die eerste plek grot toe is of hoekom Stefan en later Pieter jou gevolg het.” Daar is beskuldiging in sy houding en stemtoon, maar waarvan sy beskuldig word, kan sy nie mooi peil nie. 

			Jaini sit die mes en vurk neer asof die silwer-eetgerei te swaar geword het vir haar gewrigte. “As jy op professionele vlak enige vrae het, sersant Els, is ek heeltemal bereid om jou te woord te staan in die privaatheid van die studeerkamer.” Haar stoel knars agteruit. “Maar nou moet julle my asseblief verskoon. Ek is skielik nie meer honger nie.” 

			Net buite die stormagtige atmosfeer van die eetkamer loop Jaini byna in An vas. “’Skuus! Môre, An.” 

			“Môre, kind. Het jy dan al klaar geëet?” Die plomp vrou frons vraend terwyl sy haar hande aan haar spierwit gestyfde voorskoot afdroog. 

			“Ja, dankie. Ek was nie juis honger nie.” 

			“Het iemand jou al weer ontstel?” An wag nie vir ’n antwoord nie. “Ek wonder of daar ooit weer normaliteit in hierdie huis sal heers.” Sy gee Jaini se skouer ’n drukkie met haar mollige hand. “Ek stuur vir jou ’n lekker koppie tee met ietsie daarby na die studeerkamer.” 

			Jaini glimlag. “Dankie. Dis baie vriendelik van u.” Klaarblyklik steur die mense van De Beek hulle nie aan Werkersdag nie. Aan die ander kant is die twee huishulpe klaarblyklik hier, weg van hulle mense, vasgesneeu. Hulle sal seker later ’n vakansiedag kry om op te maak.

			Sy wonder of sy na Pieter moet uitvra. Sy huiwer ’n oomblik, maar besluit dan dit is sekerlik net goeie maniere om belangstellend te wees. “Kon u al dink waar Pieter kan wees?” 

			An se mond raak stram, sy skud haar kop. Sy kyk op en af in die gang en laat sak haar stem ’n oktaaf of wat. “Hy was weer in die konjak in. Dis dié dat ek so bekommerd is. Buitendien, hy is nie soos Stefan wat ure lank in wind en weer buite sal vertoef nie. Pieter hou van sy gerief. Hy is nie ’n buitelugmens nie. En dit was juis so onplesierig met die wind en alles. Ek was bang hy het dalk êrens geval en ’n been gebreek of ’n enkel verstuit, maar sersant Els het gaan rondkyk in die omgewing van Stefan se grot en hy kon geen spoor van hom kry nie. Met die nuwe laag sneeu is dit natuurlik ook moeilik.” 

			“Hoe laat is hy omtrent hier uit, An? Gisteraand, bedoel ek.” Jaini hou heimlik asem op. Sy en Stefan sou nie eens agtergekom het as hulle ’n toeskouer gehad het nie. 

			“Ons het almal gaan koffie drink ná ete, maar dit was maar ’n kortstondige affêre met dié dat Matilda so vreemd opgetree het. Jy moet jou ook maar nie te veel aan haar steur nie, kind. Sy is erg jaloers van geaardheid.” Sy klop Jaini troostend op die skouer. “In elk geval, Pieter is daarna kamer toe. Later het ek hom in die salon gehoor. Hy was redelik raserig. Dis hoe ek weet hy was weer in die konjak in, en ’n ruk later het ek hom by die kombuisdeur sien uitstap en met die trappe op na die grot. 

			“Ek skat dit was so ’n uur of wat nadat Stefan agter jou aan is. En niemand het hom weer sedertdien gesien nie. Ek was in sy kamer en hy het nie in sy bed geslaap nie. Wat die kind besiel het, weet nugter.” An skud haar kop. “Ek stuur vir jou tee, kind,” herhaal sy en begin weer aanstap. 

			“Dankie, An.” Jaini kry ingedagte rigting trap toe. Sy kan nie met sekerheid sê hoe lank sy en Stefan oor die tekeninge gestaan en gesels het nie, maar dis heel moontlik dat Pieter die toeskouer van ’n heel interessante toneel kon gewees het. Dank die gode hulle het die lantern agter in die grot gelaat! 

			Jaini gaan die trappe twee-twee op. Sy het skielik ’n dringende behoefte aan privaatheid. Sy druk die studeerkamer se swaar houtdeur met die indrukwekkende koperbeslag haastig oop en stoot dit met ’n gevoel van verligting weer agter haar toe. 

			Die vertrek is heerlik warm. Die vuur in die kaggel knetter lustig. 

			Sy skok tot stilstand toe sy Stefan raaksien waar hy met sy rug na die venster staan. Sy hande is diep in sy sakke gedruk. Hy gee ’n tree in haar rigting, maar bly dan weer staan. Sy gesig is in skaduwee gehul en sy kan nie sy gesigsuitdrukking peil nie. 

			“Stefan.” Haar gemoed is ’n deurmekaarspul. Blydskap om hom te sien, ’n hol gevoel op haar maag, verleentheid, onsekerheid en nog ’n hele boel emosies wat nie noodwendig naam het nie, kolk in haar. 

			“Hallo, Jaini.” Hy kyk haar ’n oomblik vertwyfeld aan voor hy sy hande uit sy sakke haal en sy arms uitnodigend oop hou. 

			Jaini stap huiwerig nader. Sy gaan staan voor hom. Hy trek haar vas teen hom en bêre sy gesig in haar hare. “Hemel, Jaini, wat het ons aangevang!” Hy hou haar ’n entjie weg van hom en skud sy kop met ’n magtelose laggie. 

			Hy soen haar sag op die mond. “Asof alles nie al klaar gekompliseerd genoeg is nie.” Hy trek haar teen hom vas. “Nie dat ek spyt is oor enigiets nie, maar ons tydsberekening laat veel te wense oor, om die minste daarvan te sê.” 

			Jaini gee ’n senuweeagtige laggie en laat rus haar kop teen sy bors terwyl haar arms om sy lyf gaan. Sy kan die man nie weerstaan nie. ’n Mate van rustigheid daal oor haar neer en sy koester die warmte van sy nabyheid, van sy lyf. 

			“Het jy vir Pieter gesien?” vra sy na ’n rukkie. 

			Stefan skud sy kop. “Nie met ’n oog nie. Ek neem aan hy is nog steeds soek?” 

			Jaini knik. Sy bly ’n oomblik lank stil. “Dink jy hy het ...” Sy kug verleë. “Dink jy hy het ons gesien?” 

			Stefan lag saggies. “Ek twyfel, want ek kon jou skaars sien. Maar wat die man agter ons laat aankom het, is vir my duister.” 

			“Dink jy hy het dalk besef dat ons langer as wat redelik is, wegbly en toe kom kyk of jy ... wel ... dalk ontrou is aan Elsebet se nagedagtenis of so iets?” 

			“Ek sal nie weet nie. Ek kon nog nooit Pieter se manier van dink peil nie. Maar dit klink nogal na iets wat hy sal doen, hoe hy dalk sal redeneer.” Stefan laat haar gaan en hou haar ’n entjie van hom af weg. “Maar Pieter daar gelaat. Ek het iets om jou te vertel.” Sy gesig is meteens baie ernstig. Hy lei haar na die lessenaar, wag totdat sy gaan sit en skuif hom dan reg op die hoek van die blad. 

			“Gisteraand ... terwyl ek gewag het dat daar ’n tydjie verloop nadat jy daar weg is, het ek aan die dink gegaan oor jou gevoel dat Elsebet êrens in ’n grot is.” Hy hou sy hand omhoog toe sy hom in die rede wil val. “Ek het geweet ek sal nie kan slaap nie en ek was buitendien nie lus om in die huis tussen vier mure vasgedruk te word ná ons ...” Hy glimlag met ’n warm, veelbetekenende uitdrukking in sy oë. 

			“In elk geval, ek het besluit om te gaan kyk wat aangaan in die naaste ander grot, ’n entjie hoër op as myne. Die een waar die tekeninge nou feitlik heeltemal verweer het. Dis ’n dieper grot en baie klam. Die ingang is nogal moeilik om te vind. Dis skaars ’n meter wyd, maar ’n ent in is daar ’n groterige vertrek voordat dit weer nouer na agter loop. Dis dan ook in hierdie groter vertrek waar die tekeninge was. Ek was baie lank laas daar. Meer as ’n jaar, dalk selfs twee. Dis vir my te hartseer om te sien hoe die tekeninge verdwyn as gevolg van die vogtigheid.” Hy vou sy arms asof hy hom teen iets wil verweer. 

			“Iemand het klaarblyklik besef of geweet dat ek nie meer daarheen gaan nie. In die groter vertrek staan daar nou orals kerse en dis duidelik aan die wasbedruipsel dat daar ’n geruime tyd al kort-kort nuwe kerse gebrand word.” Hy bly ’n oomblik stil. 

			“In die lig van die stormlantern kon ek nog ander tekens ook van besoekers sien. ’n Leë wynbottel, voetspore in ’n sanderige kol, sulke dinge. Dit was dadelik vir my baie duidelik dat iemand gereeld na daardie grot toe gaan, Jaini.” Hy maak sy oë toe asof hy moed bymekaarskraap om aan te gaan. “Daar is ook ’n kis amper soos myne, ook met kombersgoed en verder ekstra kerse, vuurhoutjies, ’n handspieël, ’n flessie van Elsebet se gunstelingparfuum, ’n kam, lipstiffie, een en ’n halwe bottel konjak en ’n pakkie kondome. Rough Rider nogal.” Sy mondhoek pluk. “Daar is nog ander items ook, maar ek het nie verder gekyk nie. Dit was nie nodig nie. Ek het besef dit was Elsebet wat die grot gebruik het om iemand te ...” Stefan kyk weg en staar nikssiende na die kaggelvuur waar ’n stuk brandhout aan die knetter gegaan het. “Om iemand te ontmoet.” 

			Jaini wag in stilte dat hy moet verder gaan. 

			Stefan staan op en gaan staan voor die venster. “Dis een ding om te vermoed jou vrou het ’n verhouding met iemand, maar dis iets heeltemal anders om so blatant met die bewyse van haar ontrouheid gekonfronteer te word en dan boonop ...” Hy kam met sy vingers deur sy hare. “Daardie grot was ’n liefdesnessie vir twee mense wat mekaar nie openlik kon ontmoet nie en hulle het kennelik nie net gesels nie. Elsebet was beslis die een party, maar wie was die ander? Die konjak kan op Pieter dui, maar sy het self ’n voorliefde vir Remy Martin gehad. Ek weet Pieter het gevrek oor Elsebet, maar ek weet darem nie of sy hom as minnaar sou geneem het nie.” Hy draai weer na Jaini. 

			“Lourens is seker die voor die hand liggende persoon. Maar, sou Lourens as professionele man, as regsgeleerde boonop, werklik so ver gaan om sy grootste kliënt se dogter in die geheim in ’n grot te ontmoet? Buitendien, hy woon op die dorp. Kon hy so erg oor Elsebet wees dat hy elke keer veertig kilometer heen en weer sal ry vir ’n uur of wat saam en dan nog die gevaar loop dat iemand sy motor sal opmerk? Ek kan nog verstaan dat hulle tyd sou maak vir mekaar wanneer sy dorp toe gegaan het soos sy weliswaar gereeld gedoen het, maar al die moeite om hierheen te kom? Dit strook net nie vir my met Lourens se gemaksug nie.” 

			“Dis tog moontlik. Mense wat mekaar wil sien, sal altyd ’n plan maak. Daar is emosies, drange en behoeftes wat sterker is as gemaksug.” Jaini kom ook orent. 

			“Lourens is geen monnik nie, Jaini. Hy word gedurig vergesel van meisies. Meisies wat met graagte saans in sy luukse huis oorslaap. Hy sal dus nie uit sy pad gaan bloot ter wille van seks nie. Hy is egter ook nie die soort wat so halsoorkop verlief sal raak dat hy inkriminering sal trotseer net om by daardie persoon te wees nie. Ek glo vir geen oomblik hy was lief vir Elsebet nie. Hy het haar aan ’n lyntjie gehou, homself vermaak en boonop vir my daardeur bygekom, maar liefde was dit nie.” 

			“Hoe bedoel jy dat hy jou daardeur bygekom het? Wat het hy dan teen jou?” 

			Stefan sug. “Ek het in ’n stadium, toe hy drooggemaak het met ’n kontrak, voorgestel dat Geert ’n ander prokureur kry. Geert wou uit lojaliteit nie daarvan hoor nie, maar Elsebet het dit natuurlik goedgedink om hom oor my mosie van wantroue in te lig.” 

			“Ek kan insien dat dit jou nie juis bemind by hom gemaak het nie, maar om daaroor ’n verhouding met jou vrou aan te knoop is gemeen.” 

			“Ek dink nie dit was die uitsluitlike rede nie, maar dit dra by tot sy schadenfreude. Nietemin, ek weet steeds nie of hy die soort man is wat Elsebet in ’n grot sal ontmoet nie.”

			Jaini kou aan haar lip. “Het jy dieper in die grot ingegaan?” 

			Stefan skud sy kop. “Ek was so oorbluf dat ek net daar gaan sit en probeer uitwerk het wat aangaan. Of aangegaan het. Ek het nie eens weer daaraan gedink om dieper in te stap nie. Maar dit sou ook nie gewerk het met net die lantern nie. Daarvoor het jy ’n ordentlike flits nodig. Daar lê baie rotse rond en jy moet mooi trap.” Hy gee ’n verleë laggie. “Dit kom nou daarvan as ’n mens die gewoonte het om uit pure nostalgie eerder ’n stormlantern in die grot te gebruik as ’n flits.”

			“Ek verstaan die nostalgie-deel. Dis asof te sterk lig nie in die grot hoort nie.” Jaini gaan staan by die kaggel, staar in die vlamme. “Liefde, jaloesie, haat en geldgierigheid. Vier dinge wat mense irrasioneel laat optree.” Sy draai na Stefan. “Lourens kon Elsebet gesien het as ’n goeie belegging vir die toekoms. Hy het geweet van julle probleme. Miskien wou hy ’n kandidaatopvolger bly vir wanneer julle moontlik skei. Ter wille van die geld. Elsebet was immers, soos wat ek dit verstaan, in eie reg vermoënd en dan sou haar erfporsie van Geert uiteindelik natuurlik ook geensins te versmaai wees nie.” 

			Stefan trek sy skouers op. “Dis moontlik, maar ek kan nie glo dat Lourens juis finansieel sukkel nie.” 

			“En tog het Pieter hom daarvan beskuldig dat hy by Elsebet geld geleen het. Hy het ook aan my genoem dat Geert ’n fortuin werd is en baie beïndruk daarmee geklink.” Jaini probeer dink na aanleiding waarvan hy gepraat het van die fortuin, maar kan nie onthou nie. 

			Stefan knik. “Dit is so. Geert is ’n fortuin werd. Hier en in Holland, ou en nuwe geld. En Lourens het beslis ’n affiniteit vir geld. Hy spandeer dit ook graag. Hy het byvoorbeeld benewens die Merc wat hier in die motorhuis staan, ook ’n verskeidenheid sportmotors en ’n Harley. Asook ’n enorme, baie spoggerige huis op die dorp.” Hy knik weer. “Ja, dit maak nogal sin as ’n mens so daaraan dink.” 

			Stefan sug diep en maak sy oë vir ’n oomblik toe. “Die arme Elsebet. Ek dink sy het regtig iets vir hom gevoel.” 

			Jaini dink terug aan die manier waarop Elsebet na Lourens gekyk het. Stefan is waarskynlik reg. Wie weet wat in Elsebet se gemoed aangegaan het? Of waarom sy haar soms aan drank vergryp het? Jaini voel vir ’n oomblik opregte simpatie vir die vrou wie se lewe so verkeerd geloop het en so sinloos tot ’n einde gekom het. 

			Stefan kom staan voor haar. “Ek moet gaan. Ek sal seker moet aanbied om te help soek na Pieter. Wie weet wat die arme siel nou weer gaan staan en aanvang het. Hy kan partykeer ook net so wispelturig soos die weer hier in die berge wees.” 

			Jaini kyk op na hom. “Daar is ook nie ’n wavrag vol liefde tussen julle twee nie, is daar?” 

			Stefan skud sy kop. “Nee, nie juis nie.” Sy hande is warm teen haar wange. Hy buk af en soen haar. “Maar dis nie te sê dat ek hom in wind en weer wil sien verkluim nie. Ek sal later weer ’n draai by jou kom maak.” 

			Jaini knik en kyk hom agterna. In die deur draai hy om, glimlag en stuur ’n lugsoen vir haar. Met ’n warm gevoel in haar binneste stuur sy een terug. 

			

		

	
		
			Nege en twintig

			Jaini het net weer gaan sit toe een van die kombuishulpe binnekom met ’n skinkbord tee en botterbroodjies. An is ’n vrou van haar woord. 

			Sy het net die eerste teug van haar tee geneem toe daar weer ’n klop aan die deur is. 

			“Binne,” roep sy effens ergerlik. Sy wil aan die werk kom. Haar gedagtes wegkry van al die verwikkelinge.

			Jaini sit die botterbroodjie neer toe Braam inkom en op die stoel oorkant haar gaan sit. Sy kyk hom vraend aan, dadelik op die verdediging sonder dat sy weet waarom. 

			“Jy het gesê ek kan jou in my professionele hoedanigheid vrae kom vra in die privaatheid van die studeerkamer?” Hy kyk haar met ’n sardoniese glimlag aan, maar sy oë is skerp en waaksaam. 

			“Ek het inderdaad.” Jaini sit terug in haar stoel en probeer doelbewus ontspan. 

			“Jy het eers in die omgewing van eenuur weer in die huis ingekom van die grot af.” Hy stel dit as ’n feit. 

			Jaini knik en wonder of hy haar self gesien het en of hy die inligting by iemand anders gekry het. 

			Hy leun vorentoe met sy elmboë op die lessenaar. “Kyk, Jaini, ek wil nie in jou persoonlike lewe rondkrap nie, maar hierdie ding met Pieter kompliseer baie dinge. Is jy seker jy het hom nie gesien nie?” 

			Jaini knik weer. “Ek het hom regtig nie gesien nie.” 

			“Het jy spore op die trap tussen die grot en die kombuis gesien?” 

			Jaini skud haar kop. “Ek het nie opgelet nie. Al wat ek weet, is dat die stoeplig nog aan was. Maar dis al.” En die stoeplig moes aangebly het lank nadat sy binnetoe gekom het. Dis hoekom sy die droomwip kon sien.

			“H’m.” Braam kyk haar peinsend aan en vou sy aansienlike arms voor sy bors. “Jou toevalle ...” Hy kyk haar deurdringend aan. “Kan jy aan my verduidelik wat jy sien en hoor?” 

			Jaini sug en skud haar kop. “Ek het al vir jou gesê dis beelde wat meestal sin maak terwyl ek dit sien, maar dat ek dit ná die tyd nie kan onthou nie.” Sy huiwer, byt haar lip in vertwyfeling. 

			“Wat is dit, Jaini? Wat wil jy sê?” Hy leun weer nader. “As jy my kan help, sal ek dit baie waardeer. My jas sit, by wyse van spreke, op die oomblik in die speke van my fiets se wiel vas.” 

			Jaini kyk op haar hande en dan na hom. “Het julle al in die ander grotte gesoek ... na Elsebet, bedoel ek?” 

			Braam frons en kyk haar skeef aan. “Watter grotte? Naby die huis?” 

			“Jy sal een van die inwoners moet vra, maar hier is klaarblyklik nog ’n paar grotte bo en behalwe Stefan s’n. Ek weet nie hoe ver hulle van die huis af is nie. Ek was ook nog nooit in een van hulle nie, maar ek dink jy soek na ’n diep grot met water wat drup.” Jaini knoop haar hande inmekaar sodat Braam nie kan sien hoe hulle bewe nie. Sy kan self nie verklaar hoekom die gedagte aan die grotte haar so gespanne maak nie. 

			Braam se oë vernou. “Jy sal moet verduidelik, Jaini.” 

			“Stefan het my ’n foto van Elsebet gewys. Terwyl ek dit in my hande gehou het, het ek ’n gevoel gekry van koue, donkerte en klamheid. Water wat drup.” Die res wil sy hom nie vertel nie. Dis net eenvoudig te bisar. Hoe verduidelik sy dat sy amper bewustelik in die beswyming ingegaan het en dat sy steeds nie verstaan wat gebeur het nie? 

			Braam kom in een soepel beweging orent. Hy leun met sy palms op die lessenaar en kyk Jaini stip aan. “Oorsee gebruik die polisie soms psychics in hulle ondersoeke. Ek het nog altyd gedink dis ’n klomp twak.” Sy pupille rek en krimp ’n fraksie. “Maar laat daar nie van my gesê word dat ek nie oop is vir oortuiging nie.” Hy bly ’n rukkie so staan voor hy omdraai en deur toe stap. By die deur gaan staan hy en draai terug. “Dankie, Jaini.” 

			Sy lig haar wenkbroue verbaas. “Waarvoor?” 

			Sy bonkige skouers roer. “Dis seker nie vir jou maklik om daaroor te praat nie. Veral nie ná Matilda se insinuasies nie.” 

			Jaini glimlag effens. “Solank jy my nie laat opsluit of sertifiseer nie.” 

			Sy tande flits en dan is hy by die deur uit net om weer ’n oomblik later in te loer. “Geert weet nie van Pieter se verdwyning nie. Henning het gevra dat ons hom nie nou al inlig nie. Hy sal hom net lê en bekommer en miskien verniet.”

			Jaini knik en slaak ’n sug van verligting toe hy dié keer die deur agter hom toetrek. 

			Die sneeu het weer met nuwe ywer begin val, let sy op toe sy die omslag uit die kluis gaan haal. Dis egter nie die manuskrip nie, maar die bondeltjie stokou briewe wat haar roep toe sy weer by die lessenaar sit en die omslag oopslaan. 

			Die papier van die boonste brief is al bros en die ink verbleik. Sy lig die eerste bladsy en kyk na die handtekening op die laaste bladsy. Die brief is onderteken deur Beatrice van Veldeke. Jaini sit die brief op die lessenaar neer, vee versigtig met ’n skoon snesie daaroor om dit platter te maak, maak haar bril met presisie skoon en buk dan oor die netjiese, maar moeilik leesbare skrif. 

			Hiervan moet Geert kennis neem, besluit sy toe sy deur die brief gewerk het. As dit haar so ontroer het, sal hy ook waardering hê vir sy voorsaat se emosies. En sy sal graag wil weet wat hy daarvan dink. Miskien kan hy insette gee.

			Geert se gesig is geelbleek en hy lyk moeg, maar sy oë is belangstellend toe sy met haar eksamenblok in die hand by die oop deur van sy kamer instap.

			“Wat het ons hier, Jaini-kind? Het jy nuus oor die manuskrip?”

			Sy skud haar kop. “Een van Beatrice se briewe. Ek het sommer so met die lees saam vertaal.” Jaini vou haar hand oor syne. “As u kans sien om te luister, kan ek die vertaling aan u voorlees? My Nederlandse uitspraak is te vrot om die oorspronklike brief te probeer voorlees. Dis ook baie hoogdrawend geskryf soos destyds die gewoonte was.” 

			Geert knik. “Ek luister graag. Dis tog te vervelig om net hier te lê en aan my ellendes te dink.” 

			Net sowel Geert weet nog nie Pieter word vermis nie. Dit sou hom nog meer rede tot kommer gegee het. 

			Sy gaan sit op die stoel langs sy bed. “Ek het ook die ergste flowery speech, wat so tipies van toentertyd was, vereenvoudig sodat dit makliker lees.” 

			Geert knik net. 

			Sy sit haar leesbril op kyk af na die eksamenblok.

			My liefste Dominique. 

			Van die heel eerste dag af dat jy so beskeie vir my beduie het hoe jy wil hê ek moet sit, het ek geweet dat daar vir my nooit weer ’n ander man sal wees wat my selfs eens in die kleinste mate sal interesseer nie. Ek het nie vir ’n oomblik gedink iemand so begaaf sal my vir enige ander doeleindes as die portret raaksien nie. 

			Vir vier dae al hou ek jou dop terwyl jy skets, terwyl jy skilder. Vir vier dae al hoop ek op ’n flikkering van persoonlike belangstelling van jou kant af en vandag is ek, o, so ryklik beloon. Ek kan nie glo dat my gevoelens vir jou moontlik wederkerig is nie, maar ek het gesien dat dit wonder bo wonder dalk tog so is in daardie een enkele wonderlikste oomblik in my hele lewe vanmiddag.

			Jaini druk haar bril hoër op teen haar neus. 

			Daardie oomblik toe jy verby die doek op die esel en oor die palet met meer kleure as die reënboog gekyk en my vir die eerste keer werklik raakgesien het, het ek geweet dat die blom wat die afgelope paar dae besig was om in my te ontvou, die moontlikheid het om tot volle wasdom te bloei. Ek het gedink ek gaan flou val. My hart klop nou nog onbedaarlik wanneer ek aan jou dink. Dit voel asof my asem my ontneem word wanneer ek jou beeld voor my oproep. 

			Hertog Van den Beek 

			Jaini kyk vlugtig oor haar bril na Geert. Hy glimlag net effens. 

			Hertog Van den Beek het besoek afgelê kort nadat jou skilderuur verby was. Ek moes myself telkens tot orde roep om te hoor wat hy sê. Selfs tante Fie, dis nou mevrou Van Veldeke, my tante van wie jy die opdrag gekry het om my te skilder, het agtergekom dat ek nie myself was nie. Sy het my ná die hertog se besoek behoorlik oor die vingers getik. Sy wil tog so graag hê dat ek en die hertog ons in die eg moet verbind. 

			Voordat ek jou ontmoet het, het ek die moontlikheid gunstig oorweeg, maar nou weet ek dat daar net een man in my lewe kan wees. Ek hoop tog nie Tante kry voortydig snuf in die neus nie. Dit sal my hart breek as sy tussen ons sou kom. 

			My liefling, my beminde! Môre sien ek jou weer. Ek kan nie wag nie. Al weet ek dat ek nooit hierdie brief aan jou sal kan gee nie, glo ek in my hart dat jy ook so oorstelp voel soos ek vanaand. Ek wens jou soete drome toe en weet dat my beker sal oorloop as jy my deur die gees in my slaap besoek. Ek sien uit daarna om in die newels van die slaap in jou arms te wees en jou gevoelvolle lippe teen myne te voel soos wat ek weet dit hoort. 

			Vir ewig joune, 

			Beatrice van Veldeke 

			Jaini haal haar bril af. “En wat dink u daarvan?” 

			Geert skud sy kop en lag effens. “Ek herinner my so iets. My moeder het aan Truus vertel dat Beatrice op Dominique verlief geraak het terwyl hy die skildery, wat nou in die sitkamer hang, geskilder het. Truus was nie juis romanties ingestel nie, maar Moeder wel. Die briewe waarin Beatrice haar hart uitgestort het sonder dat sy dit ooit vir haar Dominique kon gee, was vir haar ’n wonderlike storie. Sy het probeer uitvind wie Dominique was, maar kon nooit bevestiging kry nie. 

			“Sy het vermoed dat dit Ingres was, Jean Auguste Dominique Ingres, maar in 1798 of 1799 toe hierdie portret geskilder is, was Ingres in Parys waar hy onder Louis David studeer het. Hy was nog nie twintig nie en het nog nie eens sy Salon-debuut gemaak nie. Dit het eers in 1802 gebeur. Niemand kon nog bevestig dat Ingres ooit in Nederland was of daar geskilder het nie. Selfs Moeder het later toegegee dat dit iemand moes gewees het wat maar toevallig dieselfde voornaam gehad het. Die skildery is nie geteken nie, dus sal dit moeilik wees om te bepaal wie se werk dit is. Maar hoe dit ook al sy, Beatrice het halsoorkop verlief geraak op die man, soos jy nou ook gelees het.” 

			“En hy? Was hy werklik ook op haar verlief?” 

			Geert glimlag. “Dit, kind, sal jy moet uitvind deur die briewe te vertaal. Ek gaan nie jou pret bederf nie. Buitendien kan ek my nie goed herinner wat Moeder vertel het nie. Onthou, dit was baie jare gelede.” Hy maak sy oë toe. 

			Hy bly vir ’n rukkie so lê, begin dan weer praat sonder om sy oë oop te maak. “Ek het gister nadat jy hier was, met An gepraat. Oor Pieter.” Sy oë flikker weer oop. “Sodra ons weer kontak met die buitewêreld het, sal ons ’n vaderskaptoets laat doen. Sy verstaan dat ek nie sonder bewyse kan aanvaar dat Pieter my seun is nie. Lourens reken dis wys, maar Stefan sê enige aap kan sien dat Pieter nooit my seun kan wees nie. Dat An moontlik net vir Pieter ’n beter en sekerder toekoms wil beding wanneer ek en sy nie meer daar is nie.” Hy glimlag effens. “Stefan en Pieter het nog nooit wonderlik oor die weg gekom nie. En tog is ek lief vir albei. Elkeen op sy eie manier.” Hy bly weer stil. “Maar ek moet tot my skaamte erken dat ek eerder vir Stefan as ’n seun sou wou gehad het. 

			“Ek erken dit alleenlik teenoor jou, kind, omdat ek weet dat jy nie onverskillig staan teenoor Stefan nie, maar dit moet tussen ons bly.” 

			Jaini weet sy bloos toe sy knik. “Natuurlik.” Sy glimlag onseker. “Hoe weet u dat ek nie onverskillig teenoor Stefan staan nie?” 

			Geert se oë blink effens. “Ou mense sien dinge raak wat ander miskyk, Jaini. Toe ek jou verlede Vrydag vir die eerste keer gesien het, het ek sommer net geweet daar gaan probleme wees. Ek kon jou en Stefan se reaksies by daardie eerste ontmoeting in die salon nie miskyk nie en het dadelik geweet ek is reg, en ook wat die aard van die probleem sou wees.” Hy hoes roggelend voordat hy verder gaan. “Dit was vir my van daardie oomblik af so duidelik soos daglig dat julle van dieselfde sterrestof gemaak is.” 

			“Ek weet nie of daar enigiets van sal kom nie, Geert, maar as Elsebet geleef het, sou dit nooit verder gegaan het nie.” 

			Geert skud sy kop. “Julle sou probeer smoor het daaraan, kind, maar so iets laat hom nie sommer stuit nie. Nie as daar niks anders is om aan vas te hou nie. As die reën en die wind hier teen die berg die grond onder ’n rots uitkalwe, gaan daardie rots een of ander tyd begin skuif. En as hy eers begin skuif het, neem dit net die geringste aanmoediging om hom aan die rol te sit.” Hy skud weer sy kop. “Ons almal weet wat gebeur as ’n rots begin rol.” 

			Hulle sit ’n lang ruk in stilte, Geert in sy eie gedagtes versonke terwyl Jaini nadink oor wat hy gesê het.

			Dis Geert wat die stilte verbreek. “Ek verstaan Matildeke het jou redelik stief behandel. Dis onverskoonbaar, maar ek kry die kind werklik jammer. Jy weet, sy het nooit haar biologiese ouers geken nie. Sy is op ongeveer tweejarige ouderdom by ’n kindertehuis afgelaai sonder enige inligting oor haar agtergrond. Nie haar geboortedatum, haar naam of enigiets nie. Haar eerste stel pleegouers het haar Matilda genoem en vir haar ’n verjaarsdag geskep.” Geert hoes weer. 

			Dit laat ’n mens met ander oë na haar kyk, maar Jaini weet darem nog steeds nie of dit vergoed vir die aanval op haar nie.

			“Ek het in oorleg met Lourens besluit om tog maar beter na haar om te sien,” vervolg Geert. “Ek het met Stefan ook daaroor gepraat. Hy het nie ’n probleem daarmee nie, al stem hy nie noodwendig saam nie. Hy het ook ingestem om vir Henning te pols oor hoe dit hulle verhouding, dis nou Henning en Matilda s’n, sal affekteer. Ek hoop om nog voor die einde van die naweek die testament te finaliseer. Ek en Lourens bespreek elke dag so een of twee items op ’n slag.” Hy maak sy oë toe.

			Sy wil Geert uitvra oor Stefan se gematigde houding rakende die geld wat na Matilda toe gaan as Geert wel so besluit. Groot geld, soos sy verstaan, geld wat ten minste gedeeltelik uit sy eie erfporsie sal kom, maar Geert is duidelik uitgeput. Buitendien, sy kan skaars vir Geert vertel sy vermoed dat Stefan en Matilda mekaar in die geheim sien. 

			’n Swarigheid kom sit in die klop van Jaini se hart. Sy het byna al vergeet wat sy gesien en gehoor het. Die stemme in die donker salon was dalk nie hulle nie, maar Matilda is beslis agter Stefan die grot in. 

			Jaini staan saggies op. Sy buk oor die bleek ou man en soen sy voorkop. “Rus nou maar eers. Ek kom loer weer later in.” 

		

	
		
			Dertig

			Matilda en Stefan, Stefan en Matilda hoor sy ’n eggo in haar eie sagte tred op die mat. Hoe kon sy vergeet het dat Stefan en Matilda mekaar in dieselfde grot ontmoet het? Miskien omdat sy wou vergeet. Maar nou onthou sy en die verleentheid vibreer pynlik deur haar. 

			Sy draai op die ingewing van die oomblik uit die gang, in die groot sitkamer in. Voor die skildery kom sy tot stilstand. Sy probeer op iets anders as haar malende gedagtes oor Stefan en Matilda konsentreer. 

			Sy kyk na die jong, maar sterk gesig, die hare wat formeel teruggekam is uit die gesig met net die een weerlose krul langs die wang. Noudat sy die brief gelees het, kan sy die sagtheid van ontluikende liefde in die oë sien. Meer as dit. Daar is iets geheimsinnig in die oë, in die glimlaggie om die mond. Asof sy met haar gesigsuitdrukking wil sê, ek weet iets wat julle nie weet nie. Jaini bestudeer die gelaatstrekke. Dis al asof sy iets wil-wil herken, maar hoe meer sy soek, hoe minder vind sy enigiets waarop sy haar vinger kan lê. 

			Eers toe sy met die trap opstap, daag dit by haar.

			Ondanks Beatrice se onberispelikheid, herken Jaini in haar gesigsuitdrukking, in haar houding, dieselfde emosionele chaos, dieselfde opwinding, dieselfde koestering van ontwaking as wat Jaini in die vroeë oggendure in haar eie verfoesde spieëlbeeld gesien het. 

			Die ontwaking van ongekende emosies, sensualiteit, van seksualiteit. Ontwaking soos ’n vrou net een keer in haar lewe ondervind, nie noodwendig die eerste keer dat sy seksueel verkeer nie, maar wel die eerste keer dat die ware vrou in haar wakker gemaak word, die eerste keer dat sy seksueel én emosioneel waarlik vervuld is. Die eerste keer dat sy besef sy het op fisieke, maar ook op geestelike en ander ongebaande gebiede, haar maat gevind. 

			Jaini weet ineens sonder twyfel dat die skildery Beatrice uitbeeld nadat sy liefde só ervaar het. 

			Sy maak haar oë toe. Liefde? Hoe kan een mens ’n ander liefkry in die bestek van vyf of ses dae? 

			“Voel jy sleg?” 

			Jaini se oë flikker vervaard oop toe sy Linda se stem hier vlak by haar hoor. 

			Sy skud haar kop en glimlag ylerig. “Nee, ek ... ek het net so pas iets ... onthou ...” probeer sy lamlendig ’n verduideliking in haar deurmekaar gedagtes vind. 

			Linda kyk haar agterdogtig aan, maar skud dan net haar vlegsel op haar rug asof sy daarmee te kenne wil gee dat Jaini in elk geval maar ’n bietjie eienaardig is. 

			“Het Braam jou al in die hande gekry?” 

			“Hy was vanoggend by my in die studeerkamer. Hoekom? Soek hy my weer?” Jaini is regtig nie lus vir nog vrae en insinuasies nie. 

			Linda knik. “Is jy op pad studeerkamer toe?” 

			Jaini kyk op haar horlosie. “Ja, ek sal nog so ’n uur daar besig wees voordat ek begin regmaak vir aandete.” Sy kan dalk nog ’n goeie ent vorder met die tweede brief. 

			“Ek sal vir Braam sê jy is daar.” Linda draf die trappe met gemaklike treë af voordat Jaini kan protesteer. 

			Sy het net weer die briewe uit die kluis gehaal toe daar ’n klop aan die deur is. Sy klap die kluisdeurtjie haastig toe, draai die slot, druk die vals deur wat lyk soos die rugkante van Shakespeare se werke inderhaas toe en is op pad om by die lessenaar te gaan sit, toe Braam die deure oopstoot. 

			Jaini sit die bondel briewe neer en hou hom dop terwyl hy nader stap. 

			Hy hou ’n A5-grootte foto na haar uit. Sy neem dit by hom en gaan sit. 

			Jaini kyk na die vleiende foto van Pieter wat kennelik in ’n ateljee geneem is. 

			“En?”

			“En wat?” hou sy haar dom. 

			“Enige gevoelens?” 

			Jaini maak haar oë toe en dink aan die foto, aan Pieter. Hulle moes sagte lig gebruik het om Pieter so goed te laat lyk. 

			Sy maak haar oë oop en skud haar kop. Sy hou die foto na Braam toe uit. 

			“Geen gevoelens nie.” 

			“Hou dit maar nog ’n bietjie by jou, miskien gebeur iets later.” Hy beduie met sy kop na die venster. “Die weer hou ons hier. Stefan het ons afgeraai om na die ander grotte toe te gaan terwyl dit nou weer begin sneeu het. Hy sê dis steil daarheen en die rotse is glibberig.” Hy hou sy kop skuins. “Dink jy hy wil ons dalk daar weghou?” 

			“Hoekom sou hy?” 

			Braam glimlag skeef en trek sy skouers op. “Wie sal weet?” 

			“Ek neem aan daar is nog geen nuus van Pieter nie?” Sy sit die foto op die lessenaar neer. Hoekom sou Stefan hulle inderdaad wil weghou van die grot wat hy gisteraand nog in die middernagtelike ure besoek het, al is dit steil en glibberig? Al was dit in die donker met net ’n stormlantern as ligbron?

			Braam skud sy kop. “Stefan sê as Pieter om een of ander onverklaarbare rede na die boonste grot gegaan het, hy heeltemal veilig sal wees. Daar is glo komberse en kerse, al is daar nou nie juis kos nie.” 

			Jaini knik net. As dit Pieter was vir wie Elsebet daar ontmoet het, is dit moontlik dat hy daarheen gegaan het, maar hoekom het Stefan hom dan nie gesien toe hy daar was nie? Of het Pieter dalk weggekruip toe hy Stefan hoor aankom of gewaar het? 

			“Kan jy verklaar waarom jy geen gevoelens ondervind met betrekking tot die foto nie?” Braam kyk haar met ’n opgetrekte wenkbrou aan. 

			Sy trek haar skouers op. “Geen idee nie. Ek verstaan die fenomeen self nie, Braam. Die gevoelens laat hulle nie voorskryf nie. Moontlik het ek net ’n aanvoeling vir vroue. Die dinge wat ek kan onthou van my drome, betrek hoofsaaklik vroue.” 

			Bea. Die naam skiet haar te binne. Tante Fie. Nog ’n naam. Maar dit kom uit Beatrice se brief ... Jaini frons. Iets roer in die ongekarteerde deel van haar onderbewussyn. 

			“Iets fout?” Braam se stem ruk haar terug tot die werklikheid. 

			Sy kyk op. “Nee. Nee, niks.” 

			“Ek laat die foto by jou. As daar enigiets gebeur, laat weet my asseblief.” 

			Jaini knik ingedagte. 

			“Sien jou later.” 

			Jaini knik weer, haar gedagtes bedrywig met die naam Bea. Sy kom skaars agter toe Braam uitstap. 

			Bea. Tante Fie. Sy trek sy die briewe weer nader, haal die tweede een uit die bondeltjie en begin lees en vertaal. 

			My liefling, Dominique, 

			Dit was so ’n lieflike dag vandag. Nadat ek vir Sophié agter haar boeke weggesleep het, het ons in die bos gaan stap. Die beuke- en berkebome is in hulle lentegewaad en die lug ruik heerlik vars en amper al somers. 

			Ek hoop nie jy gaan vir my kwaad wees nie, maar ek het vir Sophié vertel hoe ek oor jou voel. Dis te sê in die mate dat ek my oorweldigende gevoelens vir jou in woorde kan uitdruk, maar ek moes iemand vertel anders ontplof ek straks van emosie. 

			Sophié is nou wel twee jaar jonger as ek, maar sy is baie betroubaar en sal nie vir tante Fie of enigiemand anders vertel nie. Die snaaksste van alles is dat sy my gevoelens so presies verstaan. Sy het naamlik ook teenoor my gebieg dat sy heimlik dol is op hertog Van den Beek! Wat ’n deurmekaarspul. My suster verlief op die man wat tante Fie vir my uitgesoek het en ek op jou, die talentvolste skilder wat die wêreld nog geken het al sê jy jy leer nog. 

			O, my liefling, ek smag na ons daaglikse samesyn. Die skilderuur is tog so hopeloos te kort. Elke dag hoop ek dat vandag die dag sal wees dat jy die moed sal hê om aan my te raak, maar ek weet dat jy tante Fie intimiderend vind. Almal vind haar intimiderend, hoeveel te meer iemand met ’n sensitiewe kunstenaarsiel soos jy! 

			In jou donker, gevoelvolle oë sien ek egter my gevoelens weerkaats, sien ek dat ook jy die ontmoeting van ons siele herken het. My beminde, dis vir jou dat ek geskape is en dis om my onthalwe dat die liewe Heer jou gebore laat word het. Boonop in dieselfde jaar wat ek gebore is.

			Ek hoop en bid dat jy môre die moed sal hê om aan my te raak. Ek gaan slaap vanaand in afwagting daarop dat my drome môre werklikheid sal word. 

			Vir altyd joune, 

			Beatrice van Veldeke 

			Jaini sit haar pen neer en haal haar bril af. Die arme Beatrice. Die arme Sophié. Klaarblyklik het nie een van hulle uitgekom by die man wat hulle liefgehad het nie. Jaini maak haar oë toe en sit terug. Die skrif en die verbleikte ink maak die leeswerk baie vermoeiend. 

			Beatrice. Beukebome. Berkebome. Bea. 

			Jaini se oë vlieg oop. Haar drome. Dis waar die naam Bea vandaan kom. En in haar drome is daar ook altyd ’n woud. ’n Woud met beuke- en berkebome. Sy onthou dit meteens kristalhelder. Nog iets wil-wil tot haar geheue deurdring. Iemand anders tussen die bome? 

			Die etensklokkie klingel êrens op die onderste verdieping. Sy kyk vervaard op haar horlosie. Sy het skoon van die tyd vergeet. Sy wou nog gaan stort het, maar dis nou tot daarnatoe. 

			Sy bêre die omslag haastig in die kluis en draf ondertoe. Die res van haar huisgenote kom al uit die salon gestap.

			Henning groet vriendelik, maar Matilda ignoreer haar. Miskien omdat dit nou algemene kennis is dat sy en Stefan laas nag saam in die grot was? Dieselfde grot waar Matilda ook vir Stefan ontmoet het? Nee, sy wil nie eens daaraan dink nie. Dis seker maar omdat sy dink Jaini van Schalkwyk is ’n psigiatriese geval.

			Braam en Linda is klaarblyklik diep in gesprek. Lourens staan hoflik opsy sodat sy eerste by die deur kan instap en Stefan knipoog ongemerk vir haar. Haar wange word warm en sy stap vinniger as wat nodig is na haar stoel. 

			Daarna skenk Stefan egter geen spesiale aandag aan haar nie. Sy is verlig, al wonder sy tog of dit ter wille van Matilda is. Dis immers die eerste keer dat hulle weer saam in die res se geselskap is. Linda beloer haar en Stefan onderlangs en Braam kyk oop en bloot van die een na die ander asof hy probeer agterkom wat die vorige aand gebeur het, maar niemand sê enigiets nie. Gelukkig. 

			Lourens haal die onderwerp van Pieter se verdwyning op en die res van die tyd aan tafel bespiegel Henning, Lourens en Matilda oor waar Pieter hom kan bevind. Braam en Linda laat hulle nie veel uit oor die saak nie en Stefan glad nie. Jaini luister net. An neem ook nie deel aan die gesprek nie, maar dis duidelik dat sy tegelykertyd doodbekommerd oor Pieter, en ook terdeë vies is vir hom. Ná ete verskoon sy haar dan ook dadelik. Asof dit ’n teken is, spat almal uitmekaar sonder die gebruiklike koffiedrinkery. 

			Jaini oorweeg dit om nog ’n brief te takel, maar besef dan dat sy doodmoeg is. En geen wonder nie. Dis nie asof sy die vorige nag baie ure se slaap ingekry het nie. 

			Sy kry haar toiletware en stap badkamer toe. Sy verbeel haar sy hoor gedempte stemme in Lourens se kamer, maar steur haar nie daaraan nie. Al waaraan sy op die oomblik kan dink, is dat sy wil skoon en in die bed kom. 

			Toe sy uiteindelik die verekombers oor haar trek en haar hand na die bedlampie uitsteek, huiwer sy net lank genoeg om na die draaiende kristalle en die wiegende veertjies van die droomwip te kyk voordat sy die lig afskakel en met ’n behaaglike sug haar lê kry. Toe, doen jou werk, gee sy vir oulaas opdrag aan die wip en dan is sy weg voor. 

		

	
		
			Een en dertig

			Vrydag – 2 Mei 

			Matilda lyk allesbehalwe gelukkig toe Henning Jaini ná ontbyt meedeel dat Geert haar graag deur die loop van die oggend wil sien, maar sy sê niks. 

			“Weet Geert al Pieter is soek?” vra Jaini vir Henning. Sy het nie die ekstra energie om haar aan Matilda te steur nie. Sy het goed geslaap, maar die nag het haar tog vreemd moeg gelaat asof haar liggaam geslaap het, maar nie haar brein nie. 

			Henning skud sy kop. “Nog nie, maar dis net ’n kwessie van tyd. An is baie bekommerd en dit wys. Geert is heeltemal te skerpsinnig om nie agter te kom daar is fout nie.” 

			“En as hy my iets vra?” Jaini frons besorg. 

			Henning haal sy skouers op. “Jy sal maar jou diskresie moet gebruik, maar hoe langer ons wag om hom in te lig, hoe groter is die moontlikheid dat ons Pieter kan opspoor en Geert die bekommernis spaar.” 

			Jaini knik en wonder waarom Geert haar juis nou wil spreek. 

			Sy skrik toe sy hom sien. Dit lyk asof hy oornag met rasse skrede verouder het. Hy maak sy oë eers moeisaam oop toe sy langs hom gaan sit. 

			“Dag, kind.” 

			“Môre, Geert. Hoe voel u vandag?” Jaini streel die spierwit hare platter. 

			“Nie so goed nie, kind.” Hy hoes benoud en lê dan ’n rukkie uitasem voordat hy verder gaan. “In die laai.” Hy beduie na die kas waar sy laas die faks gekry het. “Kry pen en papier.” 

			Jaini gehoorsaam sonder om hom verder uit te put met vrae. Sy gaan sit weer by hom. 

			“Skryf, kind: ‘Hierdie dokument vervang alle vorige testamente’.” 

			Jaini frons en kyk hom vraend aan. 

			“Skryf tog, kind, ek weet nie hoe lank my kragte nog gaan hou nie.” 

			Jaini gehoorsaam. 

			“Ek, Gerrit Carolus Dominique van den Beek, gebore op 15  November 1920 te Doorn, Nederland, bevestig hiermee die volgende: Die klousules in my vorige testament met betrekking tot liefdadighede, familielede buiten die genoem in hierdie dokument, werkers op my verskillende eiendomme sowel as die klousules wat betrekking het op my sakebelange bly onveranderd staan. 

			“As eksekuteur van die boedel, stel ek Nedbank aan wat nog al die jare my finansiële sake behartig het. 

			“Aan my getroue huishoudster en vriendin, An de Vries, bemaak ek die globale bedrag van ’n miljoen rand met dien verstande dat sy op De Beek mag aanbly tot die dag van haar dood. Indien sy sou verkies om terug te keer na Nederland, mag sy alternatiewelik, so lank sy lewe, gratis aanbly in die koetshuis op die Van den Beek-landgoed te Sterkenburgerlaan, Doorn. 

			“Aan haar seun, Pieter de Vries, bemaak ek dieselfde bedrag met dieselfde verblyfvoorwaardes tensy daar bo alle redelike twyfel bewys kan word dat Pieter de Vries ’n bloedverwant van my is. In daardie geval word die kontantbedrag van sy erfporsie verdubbel. 

			“Aan my verpleegster, Matilda Rautenbach, bemaak ek ’n globale bedrag van vyfhonderdduisend rand uit dankbaarheid vir wat sy vir my gedoen het.” Geert hyg effens na sy asem toe hy ’n rukkie lank stilbly. Hy kyk na Jaini, sy oë nog fletser as voorheen. “Hou jy by, kind?” 

			Jaini knik. Sy brand om vrae te begin vra, maar sy kan sien Geert is aan die einde van sy kragte en gaan slegs met die grootste deursettingsvermoë voort. 

			“Aan my skoonseun, Stephanus Daniel Kruger, bemaak ek die eiendom De Beek en alles roerende en vas daarop asook alle ander grondeiendomme in Suid-Afrika, insluitende die strandhuis te Waenhuiskrans wat na my stiefdogter sou gegaan het indien sy bly leef het. Ek bemaak ook aan hom ’n bedrag van tien miljoen rand wat hom in staat sal stel om die eiendomme gerieflik te bedryf. 

			“Aan my kleinniggie, Jaini Sophia van Schalkwyk, bemaak ek alle manuskripte, briewe en geskrifte wat haar sou interesseer asook, volgens tradisie, die juweliersware soos bepaal is in die testament van Beatrice van den Beek en Sophié van Veldeke. Verder bemaak ek ook aan haar die familielandgoed buite Doorn in Nederland insluitende alle vaste en roerende bates aldaar asook die res van my kontantbates.” 

			“Maar Geert ...” 

			Geert hou sy hand op. “Laat ek teken, kind.” 

			Jaini hou die A4-skryfblok steeds oorbluf na hom toe uit. Hy skryf moeisaam nog ’n sinnetjie of twee, teken dan sy naam verbasend ferm en dateer die dokument voor hy dit vir haar teruggee. 

			“Teken as getuie.” 

			Sy lees die sinnetjie onderaan: Hiermee bevestig ek die erflating aan Jaini van Schalkwyk wat hierdie testament op my versoek in haar eie handskrif namens my neergeskryf het aangesien ek niemand anders daarmee vertrou nie. Dit bevat my werklike wil en wense.

			Jaini wil verder protesteer, maar teken tog. Wat help dit sy ontstel Geert. Geen hof sal die testament in elk geval aanvaar nie. ’n Erfgenaam kan immers nie as getuie teken nie. Veral nie as daardie erfgenaam soveel erf nie. ’n Huis in Nederland? Nee, ’n landgoed – wat dit ook al in Nederlandse terme behels.

			“Bewaar hierdie, kind. Bêre dit sodat selfs Stefan dit nie per ongeluk kan vind nie.” Hy gaan aan die hoes. “Jy is ... die enigste ...” Sy hoes versleg. 

			Jaini gee vir hom water aan en help hom om te drink. “Ek vertrou jou, kind. Lourens sloer te lank. Ek is bang ...” Hy leun uitgeput terug teen die kussings. “Wees versigtig, Jaini.” Hy hyg na sy asem. “Moet niemand vertrou nie.” Hy skud sy kop met toe oë en begin diep asemhaal. 

			Jaini skeur die folioblaaie uit, vou dit in vier en druk dit voor by haar hemp in voor sy so normaal moontlik studeerkamer toe stap. 

			

		

	
		
			Twee en dertig

			In die studeerkamer gekom, trek sy die deur agter haar toe en bêre die dokument tussen die blaaie van Geert se moeder se verslag van haar lewe. Sy haal Beatrice se derde brief uit die bondel, klik die kluis toe en gaan sit by die lessenaar. 

			Vir ’n hele ruk staar sy na die gepoleerde lessenaarblad. Waarom het Geert dit gedoen? Waarom nie van Lourens se dienste gebruik maak nie? Is hy onnodig paranoïes vanweë sy siekte? 

			Besef hy dan nie dat die sinnetjie in sy skrif nie die dokument kan geldig maak nie? Behalwe dat erfgename nie as getuies mag teken nie, moet daar tog twee getuies teken om dit geldig te maak. 

			Jaini se kop draai behoorlik. Wat het hy daarmee bedoel dat sy niemand moet vertrou nie? Van watter juweliersware praat hy? En waarom bemaak hy ’n eiendom in Nederland aan haar? 

			Sy sug en vou Beatrice se brief oop. Die brief is heelwat korter as die voriges. Miskien vind sy antwoorde hier, al is dit dan op ander vrae. 

			My liefling, my liefste, my wonderlike Dominique, 

			Hoe ontoereikend is woorde tog, hoe hulpeloos taal. Hoe beskryf ek die wonder van jou aanraking vanmiddag in die salon? Hoe beskryf ek die gevoelens wat deur my gestu het toe jy so teer, so vraend met jou kunstenaarsvingers oor my arm gestreel het, asof jy die kontoere daarvan jou eie wou maak? Hoe onbeskryflik die soetheid van jou lippe teen myne, die fermheid van jou arms om my. 

			My Dominique, my beminde, ek kan nie wag vir ons ontmoeting vannag nie. Tante Fie sal my gelukkig nie kan hoor beweeg nie. Haar hardhorendheid is vanaand ’n seën. Sophié het reeds belowe om te help. Sy vind dit so romanties. Dis duidelik dat sy nog nie die ekstase van twee liggame roepende na mekaar ervaar het nie, maar sy is betroubaar en sal nooit ons geheim verklap nie.

			My Dominique, ek wag in asemlose afwagting op ons ontmoeting vanaand. 

			Vir ewig joune, 

			Jou Beatrice

			Jaini sit terug. Beatrice was klaarblyklik ’n besonder bevryde dametjie vir haar tyd, iemand met ’n eie wil en oortuiging. Dit rym met die sterk ken en vasberade trek van die mond op die skildery. Jaini gaan haal die vierde brief uit die kluis. Sy behoort miskien aan te gaan met die manuskrip, maar in hierdie stadium fassineer Beatrice en haar suster haar meer. 

			Op pad lessenaar toe, steek sy voor die venster vas. Die wit landskap is prentjiemooi en tog is daar iets onheilspellends aan. Of voel dit maar net so omdat soveel onbeantwoorde vrae in die huis rondhang? 

			Die wind het bedaar en dit sneeu nie meer nie, let sy op. Die wolke is wel nog dreigend, maar as die weer so bly, sal Braam weer na Elsebet kan gaan soek. En Pieter.

			Sy gaan sit weer en tel haar vergrootglas op. 

			My dierbare Dominique, 

			Iets verskrikliks het gebeur. Ek glo dit is die straf vir ons nag tesame. 

			Ek kan net nie verstaan dat dit vir Sophié moes oorkom nie! Sy is immers onskuldig. Waarom word sy gestraf vir my sonde? O, my liefling, wat het ons tog aangevang? En wat gaan met die arme Sophié gebeur? Sy lê net daar met haar toe oë. 

			Ek kan dit nie verduur nie. 

			Die brief hou net daar op. Jaini frons. Papawers. Pyn. Die berkebome, die groot beuk in die woud. Venynige oë. Die man wat haar soos ’n dier bespring, die skerp voorwerp onder haar rug. Bea se gesig bo haar. Die afgryse. 

			Jaini voel duiselig, maar sy hou vas aan die beelde al sien sy alles asof deur water.

			“Kyk, Sophié.” Bea hou haar hand nader na die lig. Die smarag glim in die flonkering van die lamp, die robyne roer, byna soos druppels bloed. 

			Sophié maak haar oë toe. 

			“Ek sweer by hierdie ring dat ek sal wraak neem, Sophié. Wat aan jou gedoen is, sal nie ongestraf bly nie.” Bea se stem is hier naby haar en tog klink dit ver. 

			Wat van Dominique? wil sy vra, maar hoe hard sy ook al probeer, daar kom geen klank verby haar stembande nie. Vir meer as ’n maand al. Bea sê dit sal regkom. Bea sê dit gaan beter met haar, want sy kan al vir klein rukkies haar oë oopmaak wanneer Bea by is en sy kan al vir kort rukkies slaap as Bea nie daar is nie. 

			“Noudat ek my aan hertog Van den Beek verloof het, sal ek soveel meer mag hê om die man wat jou gees weggeneem het, aan die kaak te stel. Die hertog sal reg en geregtigheid laat geskied. Sy woord dra baie gesag in die omgewing. Intussen sorg ek ook sommer dat hy nie met ander dames deurmekaar raak terwyl jou gees besig is om te heel nie. As jy net weer kan praat, of skryf, kan jy vir my sê wie dit was.” 

			Bea se hand is koel op haar voorkop. 

			Dit voel asof sy deur water boontoe styg – net betyds om asem te skep.

			Sy is uitasem toe die studeerkamer weer in beeld kom. Sy klou vas aan wat sy so pas ervaar het. Alles begin sin maak. 

			Droom sy van kleins af al oor Sophié? Droom sy ás Sophié? Maar hoe is dit moontlik? Kon sy Sophié se geheue geërf het soos jy ’n voorsaat se gene erf? 

			Jaini gaan drink water in die badkamer en was haar gesig voor sy die res van die briewe uithaal en koorsagtig begin vertaal. 

			My liefling Dominique, 

			Hoekom kan jy nie verstaan dat ek my aan die hertog moet verloof nie? Dis die enigste manier waarop ek genoeg mag agter my kan monster om reg en geregtigheid te laat geskied. Jy weet tog dat dit net vir jou is wat ek liefhet, wat ek ooit lief kan hê. Dis geensins seker dat ek my met hom in die huwelik gaan verbind nie. Eerstens het Sophié hom lief en tweedens kan ek nooit ontrou aan jou wees nie. Dis net ’n tydelike reëling totdat ons die man wat my suster onteer het aan die kaak kan stel en kan sorg dat hy kry wat hom toekom. 

			As Sophié tog net kon praat, of skryf selfs. Sy wat die ou dokumente met hulle ingewikkelde skrif so maklik kon namaak, wat so verknog was aan die kuns van kalligrafie, dat sy nou daar moet lê met haar leë oë en hulpelose hande! Jy moet verstaan dat ek alles ter wille van my suster doen. Ek en jy sal weer aan mekaar behoort sodra ons vir Sophié terug het soos sy was. 

			Vir ewig joune, 

			Beatrice

			Jaini kom skaars agter die kombuishulp bring vir haar middagete en later weer tee. 

			Sy is halfpad klaar met die tweede daaropvolgende brief toe die deure oopswaai en Linda binnekom. 

			Jaini kyk vraend op. 

			“Is jy baie besig?” 

			“Niks wat seker nie kan wag nie.” As Linda maar weet hoe sy brand om verder te gaan met die res van die briewe! Sy vee oor haar moeë oë. 

			“Braam wil hê ons moet in die salon bymekaarkom. Dis in elk geval amper tyd vir aandete.” 

			“Het hy iets gevind?” Sou hy in die grotte gaan soek het? Jaini voel ’n rilling deur haar trek. 

			Linda huiwer, maar dan kry die opspraakwekkendheid van die groot nuus die oorhand. “Ons het ’n ontdekking gemaak.” 

			“Julle?” 

			“Ja. Ek en Braam.” 

			“Het julle Pieter gevind?” 

			Linda kyk rond asof sy bang is om vir Braam daar te sien, knik dan vinnig voor sy by die vertrek uit woerts. Jaini volg haar, heelwat stadiger en steeds diep ingedagte. 

			An is nie daar nie en ook nie Pieter nie, sien Jaini toe sy in die salon kom. Verder is almal, behalwe Geert, teenwoordig. Stefan staan met sy rug na die venster, sy een hand in sy sak en in die ander ’n glas wat, aan die kleur van die vloeistof geskat, lyk na ’n stewige whisky. Hy is bleek en kyk slegs terloops na haar toe sy binnestap. Sy is nie seker waarom hy haar binnekoms skaars erken nie. Hy lyk gespanne. Bekommerd. 

			Matilda en Henning sit op een van die tengerige bankies, Lourens op ’n stoel wat waarskynlik ’n eeu of twee vantevore in Frankryk vervaardig is. Elkeen het ’n glasie in die hand. Linda staan langs Braam by ’n tafeltjie met dokumente op. 

			Lourens staan op en skink vir Jaini ook ’n drankie in. Sy dink nie eens daaraan om te protesteer nie. ’n Onnatuurlike stilte heers in die salon. 

			Braam kyk van die een na die ander. “An het gevra dat ons haar verskoon. Ek het die nuus reeds aan haar meegedeel.” Hy kyk af op sy skoenpunte en dan weer op. “Ek is bevrees meneer Pieter de Vries is oorlede. Ek en konstabel Vermaas het vanmiddag sy liggaam in ’n grot ’n ent bokant die een naaste aan die huis gevind.” 

			“Liewe hemel!” roep Matilda geskok uit. “Wat het gebeur?” 

			Sy kyk na Henning wat sy kop skud en onbegrypend na Braam kyk. 

			“Pieter dood?” Lourens staan op uit die stoel. 

			Stefan frons hewig en kyk vlugtig na Jaini voor hy ’n diep sluk uit sy glas neem. “Hoe is hy dood?” 

			“Dit lyk asof meneer De Vries selfmoord gepleeg het.” Braam kyk direk na Stefan. “Maar dit is ook moontlik dat hy vermoor is.” Die laaste deel van die sin hang in die lug asof Braam se resonerende stem die woorde vol helium gepomp het.

			Hy versplinter self die oorblufte stilte wat op sy woorde volg. “Ons het ook mevrou Kruger se liggaam gevind. Langs meneer De Vries s’n.” 

			Nog steeds is almal sprakeloos. 

			“Ons weet ook waarom die werklike moordenaar haar liggaam verwyder en weggesteek het.” 

			“Wat bedoel jy met werklike moordenaar?” Lourens se ligte wenkbroue knoop net bo sy neusbrug in ’n frons. 

			“Ons sal later daarby kom.” Braam kyk in die rondte. “Ek weet dit klink miskien onnodig om dit in hierdie weer te sê.” Hy beduie na die venster waar die gehuil van die ysige wind wat weer momentum opgetel het, agter die gordyne hoorbaar is. “Maar niemand mag die huis sonder my toestemming verlaat nie.” 

			Hy kyk na Stefan en dan na Jaini. “Ook die naaste grot is taboe.” 

			Sy oë dwaal oor die res. “Nie alleen is u almal onder verdenking ten minste met betrekking tot meneer De Vries se moontlike moord nie, daar bestaan ook ’n wesenlike moontlikheid dat daar van u is wat in lewensgevaar kan verkeer.” Sy formaliteit onderstreep die erns waarmee hy praat.

			Hy vryf ’n blaadjie oop in die boekie wat hy altyd by hom dra. “Is daar enigiemand wat op hierdie stadium enigiets te sê het?” Hy klik sy pen se punt uit. 

			“Waarom is Elsebet se liggaam verwyder?” Die woorde kom so hees uit dat Jaini skaars Stefan se stem herken. Sy wonder of hy tog teen alle waarskynlikheid in gehoop het dat sy nog leef en of hy om ’n ander rede so kennelik ontsteld is. 

			“In hierdie stadium wil ek inligting inwin, meneer Kruger, nie uitdeel nie.” Braam se oë lyk so koud soos wat die wind klink. 

			Stefan hou sy blik totdat Braam weer in die rondte kyk, maar niemand sprak ’n sprook nie. “Ek verwag dat u almal ná ete beskikbaar sal wees vir individuele ondervraging. U sal almal in die groot sitkamer vergader en wag totdat ek u afsonderlik hierheen inroep.” Hy klik die pen se punt in, klap die boekie toe en druk beide in sy hempsak. “Ek stel voor dat ons nou eers eet.” 

			Dis stil tydens die ete. Albei kombuishulpe dra die kos aan en Jaini en Matilda skep op. An kom nie te voorskyn nie. Jaini let op dat daar meer wyn gedrink word as gewoonlik, al gebruik nie Linda of Braam enigiets nie. Sy self drink twee glase pleks van die gewone een. 

			Hoe moet die arme An nie voel nie. Sy is wel ’n sterk vrou, maar om ’n seun so jonk en op so ’n manier, of dit nou moord of selfmoord was, te verloor, gaan sit in niemand se klere nie. Nie eens iemand so prakties en pragmaties van geaardheid soos An nie.

			Braam wag tot Linda klaar is, kyk vraend na haar. Toe sy knik, staan hulle albei op. Braam wend hom na Henning. “Daar is geen haas nie, maar as jy klaar is, dokter Rautenbach, sal ek dit waardeer as jy eerste deurkom salon toe.” Hy kyk na die res van hulle. “Asseblief mense, ek sal bly wees as julle van hier af reguit deurgaan na die groot sitkamer. Verkieslik in ’n groep. En bly dan in die groep. Ons wil nie nog ongevalle hê nie.” Daarmee draai hy om, laat vir Linda voor hom uitstap en verdwyn in die gang af. 

			“Belaglik,” laat Lourens van hom hoor en skink sy glas weer vol. Hy hou die bottel vraend in die lug en kyk in die rondte. Henning en Matilda skud kop. 

			Stefan neem die bottel en skink vir hom en Jaini ook nog wyn in. Jaini keer nie. Enigiets om die onmiddellike omstandighede makliker te maak. As sy haar mond oor iets verbypraat, is dit maar tot daarnatoe. Sy het in elk geval niks meer om weg te steek nie. 

			Henning stoot sy stoel agteruit. “Verskoon my. Ek wil die spulletjie maar agter die rug kry.” 

			Stefan kyk na die lepels en vurke wat langs mekaar in die leë en halfleë nageregbakkies lê. “Sal ons dan maar almal sitkamer toe gaan?” Hy wag nie vir ’n antwoord nie, neem sy en Jaini se glase en lei die prosessie die gang af. 

			In die sitkamer stap Lourens direk op ’n jonkmanskas af en maak deure oop. Hy begin knoppies druk aan die grootskermtelevisie wat daarin gehuisves is, maar die beeld is onherkenbaar. Hy swets onderlangs, skakel die stel ongeduldig af en klap die deure weer toe. 

			“Die wind moes die antenne bygekom het,” sê Stefan en gee vir Jaini haar glas toe sy voor die skildery gaan staan. 

			“Ek weet nie hoe enigiemand op so ’n godverlate plek kan bly nie,” hoor sy Lourens vies brom. “Dit sneeu tot op die donnerse televisie.” 

			Jaini onderdruk ’n glimlag en kyk om. Lourens se gesig is ’n prentjie van frustrasie toe hy langs Matilda op ’n brokaatbeklede bank gaan sit. Jaini kyk op na Stefan wat langs haar kom staan het. Die plooitjies om sy oë trek ook vir ’n breukdeel van ’n sekonde geamuseerd op, maar dan versluier sy blik weer. 

			Jaini wens hulle kan êrens alleen gaan sit en gesels. Sy wil hoor wat hom so ontstel het. Sy wil met hom praat oor sy gevoelens noudat Elsebet gevind is. Sy wil vir hom sê alles sal weer oukei wees. Eendag. Sy wil hom vashou en deur hom vasgehou word. 

			Sy sug en draai weer na die skildery. Beatrice kyk haar stil aan. Die mollige hande lê rustig op die woudgroen fluweelskoot. Die smarag gloei ’n nog dieper groen en robyne rus soos druppels beleë port tussen die diamantjies. 

			“Sien jy die kissie op die tafel? ” Stefan kyk af na haar, sien sy toe sy haar kop na hom draai. Sy kyk vinnig terug na die skildery. Dit lyk soos die kissie in die kluis, besef sy. 

			“Daardie donkerrooi deurskynende steentjies op die deksel is sardis, ’n soort kwarts. Daar is geglo dat sardis nederigheid, kuisheid en selfbeheersing bevorder. En die smarag is veronderstel om hartstog in bedwang te hou.” 

			“Dit het nie vir Beatrice gewerk nie.” Jaini neem nog ’n slukkie wyn. 

			“Hoe so?” 

			“Sy was verlief op Dominique, die skilder, en daar is min in bedwang gehou tussen die twee. Kyk na haar oë, haar houding, haar lyftaal. As dit nie Dominique was nie, kon wie ook al daardie smarag aan haar vinger gesit het, hom maar die moeite gespaar het.” Dit was die hertog se ring, weet sy uit die briewe, maar sy wil nie nou daaroor praat nie. Sy kyk op toe sy Stefan sag hoor lag. 

			“Dis net ’n vrou wat sulke dinge sal raaksien.” Hulle oë ontmoet en haak. 

			“Matilda?” Henning se stem ruk die oomblik uiteen. “Die sersant wil jou volgende sien.” 

			Matilda knik en stap by hom verby. 

			“Ek gaan gou by Geert inloer en daarna by An. Braam het gesê dis goed so,” sê Henning aan niemand in besonder nie en verdwyn weer. 

			Lourens sit sy glas hard neer en kom staan ook by hulle. 

			“Het enigeen van julle ’n idee hoeveel hierdie skildery werd sal wees as mens kan bewys dis ’n Ingres?” 

			Stefan skud sy kop en draai weer na die skildery. “Nee, maar as dit was, sou iemand die afgelope amper twee eeue dit tog sekerlik al probeer bewys het.” 

			Jaini kyk van die een man na die ander. Dis asof hulle almal die onderwerp van Pieter se dood sover moontlik wil vermy. En sy het ’n goeie idee waarom. As hy selfmoord gepleeg het, is dit een ding, maar as hy vermoor is, impliseer dit dat daar ’n moordenaar tussen hulle is wat bereid is om vir ander redes te moor as in ’n onbeplande woedebui. 

			Lourens steek sy hande in sy sakke en wieg op sy hakke. “Nie noodwendig nie. Onthou die Van den Beeks is een van daardie Europese rariteite: adel wat hulle fortuin laat groei pleks van laat krimp het. Niemand in die afgelope klomp geslagte het nog ooit nodig gehad om te wonder hoeveel die skildery werd sal wees as hulle hom sou wou verkoop nie. Daar is soveel ander skatte dat een ou skilderytjie nie ’n enorme verskil aan hulle bankrekening sou maak nie. ’n Paar miljoen hierdie kant toe of daardie kant toe sou sekerlik nie enige effek hê nie.” 

			“Jy oordryf, Lourens. Soveel geld is daar sekerlik ook nie.” Stefan draai die leë wynglas tussen sy duim en wysvinger rond.

			“Kom nou, Stefan, moenie probeer voorgee jy weet nie wat die omvang van Geert se fortuin is nie.” Lourens se mondhoeke krul afwaarts. “Wel, nou nie presies nie, want ek weet nie of Geert self weet nie, maar by wyse van spreke.” 

			Stefan draai om, sit die glas neer. “Ek probeer niks voorgee nie, Lourens. Die waarheid is, ek het nog nooit genoeg belanggestel om uit te vind nie. Ek weet dis ’n hele paar miljoen en dis verder as wat ek kan tel. Wat Geert ook al vir my gee of dalk aan my wil bemaak, ontvang ek met dankbaarheid as ’n bonus. Ek is nie geregtig daarop nie, dus is dit nie my saak hoe sy balansstaat daar uitsien of wat hy daarmee wil maak nie.” 

			Lourens lag hard en sinies. “Wie probeer jy bluf, Stefan? Noudat Elsebet en Pieter uit die pad is, is daar nog net Jaini, Matilda en An wat tussen jou en die hele fortuin staan. An sal nie veel kry nie. Hoogstens genoeg vir haar om terug te keer Holland toe en daar ’n middelklaslewe te lei, dus kan jy haar ignoreer. Matilda se huidige bedraggie sal jou ook nie laat steier nie. Jy besef egter maar te goed dat Jaini nou ’n baie goeie kans staan om die skatte met jou te deel, maar selfs daar het jy ’n plan. Daardie ogies van haar blink nie verniet so as sy na jou kyk nie. As hulle jou nou net nie opsluit vir moord nie, is die hele boksemdais joune. Nee, Stefan, so min as wat ek van jou hou, moet ek jou dit ter ere nagee, met jou redenasie- en oorredingsvermoëns skort daar niks nie. Ek bewonder en, moet ek erken, beny jou selfs daardie finer touch wat jy aan die dag gelê het. Dat jy dit toe wragtig boonop regkry om Jaini te wys wat die Boesmans saans in die grotte gedoen het om hul voortbestaan te verseker. Ek ...” 

			Jaini sien Stefan nie beweeg nie. Die een oomblik staan sy nog verstom en luister na die gal wat Lourens braak en die volgende lê sy lomp liggaam komieklik gedrapeer oor ’n stoel wat heel moontlik in die tyd van die Sonkoning gemaak is. 

			Hy vee verdwaas aan die bloed wat uit die sny op sy lip opwel en kom stadig regop. 

			Stefan buk dreigend oor hom en kry hom voor die bors aan sy hemp beet. Lourens sak weer terug. Stefan se woorde kom afgemete oor stywe lippe. “Ek het genoeg van jou insinuasies gehad, Lourens Verwey, maar as jy nie anders kan nie, karring aan met my. Los net vir Jaini hier uit. Sy het met al hierdie walglikheid niks te make nie.” Hy skud Lourens heen en weer. 

			Lourens probeer homself losstoei uit Stefan se greep. “Vir jou vat ek hof toe, Stefan Kruger, jy gaan boet hiervoor!” 

			Jaini hoor materiaal skeur. 

			“Fok, man, los my!” Lourens se stem is skril. 

			“Stefan!” kry Jaini uiteindelik haar stembande weer aan die werk. 

			“Vat my hof toe en sien hoe ver jy kom, jou agterbakse luis!” Stefan stamp Lourens terug teen die stoel voordat hy hom laat gaan. Hy haal diep asem en vee oor sy gesig. Hy bly ’n rukkie so staan. Dan draai hy na Jaini. “Ek is jammer. Ek het my humeur verloor.” 

			“Braam wil ... Liewe hemel! Lourens, wat op aarde?” Matilda storm van die deur af na Lourens toe. Sy raak versigtig aan sy lip, draai na Stefan en kyk hom kil aan. “Ek neem aan dis jou werk dié?” 

			Stefan kam met sy vingers deur sy hare. Sy hande bewe effens. “Hy sal dit oorleef.” 

			Matilda se oë vernou. “Ek het nooit besef jy is so gewelddadig nie. Pieter was dalk nie so ver van die kol af toe hy gesê het jy het jou vrou mishandel nie. Geen wonder die arme Elsebet het ander weivelde gesoek nie.” 

			Stefan se kop ruk asof sy hom geklap het. Jaini sien hoe die spiere in sy wange werk asof hy homself net met die grootste moeite beteuel. Dan kners die woorde verby sy kake. “Die feit dat ek jou op hierdie oomblik niks aandoen nie, Matilda, behoort vir jou as bewys te dien dat ek nog nooit my hande vir ’n vrou gelig het nie en nooit sal nie.” 

			Matilda lig haar wenkbrou skepties. “As jy so sê. In elk geval, Braam wil jou sien.” Sy draai weer na Lourens en help hom op. “En as ek jy is, sal ek hom nie laat wag nie. Hy is nie juis in ’n lankmoedige bui nie.” 

			Stefan kyk na Jaini. Dit lyk asof hy iets wil sê, maar hy skud net kop, draai om en stap uit. 

		

	
		
			Drie en dertig

			Jaini maak die res van haar wyn met een reusesluk klaar en gaan staan weer voor die kaggel, haar rug gekeer na Matilda wat gebukkend oor Lourens staan en sy lip skoonmaak. 

			Waarom sou Stefan so heftig gereageer het? Lourens het hom weliswaar getreiter, maar hy het hom voorheen ook al probeer uitlok en Stefan kon nog altyd sy humeur bedwing. Waarom nou selfbeheersing verloor? Dit kan nie bloot oor die feit wees dat Lourens haar bygesleep het in sy insinuasies nie. Stefan is vermoedelik meer ontsteld daaroor dat Elsebet in die fisieke sin aan hom ontrou was as wat hy wil voorgee of selfs besef. Die feit dat Lourens na alle waarskynlikheid haar minnaar was, was natuurlik die laaste strooi. 

			Wat Elsebet in die man gesien het, weer nugter, maar al stem Stefan nie saam nie, is die kanse goed dat dit vir Lourens was wat sy in die grot ontmoet het. En nou is Elsebet se liggaam in daardie selfde grot gevind. 

			Vir die eerste keer dring die besef werklik tot haar deur: Haar aanvoeling dat Elsebet in ’n grot lê, was in die kol. Die gedagte maak haar angstig. As sy dan psigiese vermoëns moet hê, waarom fokus haar gawe op die wrede, die gewelddadige? En wat gaan Braam daarvan maak dat sy vir hom gesê het sy vermoed Elsebet bevind haar in ’n grot en toe vind hy die liggaam inderdaad in een? Hoekom het Stefan nie daardie aand op die lyke afgekom nie? Weet Braam dat Stefan in die vroeë oggendure in die grot was? En indien nie, gaan Stefan hom vertel? En wat moet sy antwoord as Braam haar vra? 

			“Jaini?” Dis Henning se stem wat haar uit haar vreesaanjaende mymeringe terugruk. Sy kyk om. “Jou beurt.” 

			“Waar is Stefan?” Sy stap na die deur waar Henning staan. 

			“Hy is seker nog by Braam. Ek het Linda in die gang raakgeloop. Sy het gevra dat ek jou roep.” Daar is ’n effens verleë uitdrukking op sy gesig. 

			Jaini knik en stap verby hom. Iets is nie pluis nie. Wil Braam dalk nie hê sy en Stefan moet die kans kry om enigiets te bespreek of af te spreek nie? Sy wonder of dit ook die hoofrede was waarom hulle in ’n groep moes bly. 

			Braam het ook die volgorde waarop hy almal ingeroep het só uitgewerk dat sy en Stefan nooit alleen saam was nie. Beteken dit dat hulle al twee onder verdenking is? 

			“Kom binne.” Braam se stem klink dof toe sy aanklop. 

			Jaini druk die salon se soliede houtdeur oop. 

			“Dankie, Stefan. Jy kan maar gaan. Hou jou net beskikbaar, asseblief.” Braam hou hulle stip dop terwyl Stefan verby Jaini stap, maar Stefan glimlag net effentjies en trek die deur agter hom toe. 

			“Sit, Jaini.” Braam beduie na ’n stoel wat hy oorkant syne uitgetrek het.

			Jaini gehoorsaam. 

			Linda sit in ’n derde stoel en neem klaarblyklik aantekeninge af. Albei se gesigsuitdrukkings is so neutraal soos die vrae wat Braam aanvanklik vra. 

			Jaini maak haar gereed vir ’n aanslag toe sy ’n flikkering in sy oë bemerk. 

			“Wat het jou laat besluit om my te vertel van jou voorgevoelens oor Elsebet en die grot?” 

			“Aanvanklik wou ek nie. Ek was bang julle sal my nie glo nie, of dink ek is kranksinnig.” Jaini gee ’n vreugdelose laggie. “As ek so na Matilda luister, was ek nie ver verkeerd nie. Ek was ook bang jy sal dink dis verdag as jy haar wel in ’n grot kry. Ek het egter uiteindelik besef ek sal jou moet vertel.” 

			“Hoe so?” 

			“Ek het al sekerder geword dat sy wel in ’n grot lê. Dit kon uitsluitsel bring as ek reg was. As ek verkeerd was, kon ek ’n sug van verligting slaak.” 

			Hy klik sy pen se punt al vinniger in en uit. “Stefan sê my jy het in een van jou beswymings geraak terwyl hy by was, dat dit is hoe julle kon aflei dat die beelde wat jy gesien het, met Elsebet te make het.” 

			Jaini knik. “Dit is so. Ek het nie besef dat die vlerk wat ek gesien het ’n simbool was vir Elsebet nie. Hy het die moontlikheid daarvan ingesien.” 

			Braam vryf oor sy snor. “Jy weet dat hy gister in die vroeë oggendure in dieselfde grot was waar ons Elsebet en Pieter vanmiddag gevind het.” Sy oë raak meer intens. 

			Jaini knik. “Hy het my vertel hy was daarheen, maar ook dat hy net tot by die vertrek was wat die hoofdeel van die grot uitmaak, dat hy nie dieper die grot ingegaan het nie. Ek het egter geweet Elsebet lê nie in ’n groterige ruimte nie. Dit was beknop en baie benoud waar sy gelê het.” 

			“En dit weet jy uit die beelde wat jy gesien het terwyl jy in die beswyming was?” 

			Jaini ignoreer die sinisme in sy stemtoon. “Onder meer, maar die gevoel wat ek na aanleiding daarvan ervaar het, het geleidelik sterker geword.” Sy hou sy blik, al sien sy die skeptiese trek daarin. 

			Braam kyk haar vir ’n ruk net stil aan voor hy vorentoe sit in sy stoel. “Ek wil hê jy moet mooi dink voordat jy die volgende vraag antwoord. Ek sal dit hoegenaamd nie teen jou hou as jy besluit om my nou ’n ander antwoord te gee as voorheen nie. Ek sal jou nie eens vra waarom nie. Ek wil net hê jy moet my dié keer die waarheid vertel.” 

			Jaini vermoed reeds wat die vraag gaan wees en as sy reg is, beteken dit sy is definitief nog lank nie van Braam se lys van verdagtes afgehaal nie. 

			“Wanneer laas het jy vir Pieter de Vries gesien?” Hy hou haar so stip dop dat hy nie eers sy donker oë knip nie. 

			Jaini sug. “Gisteraand aan tafel toe Matilda in my karakter ingeklim het.” Sy kan sien hy glo haar nie. 

			Braam sit terug in sy stoel. “Hoe voel jy oor die feit dat jy familie is van een van die rykste mense in Nederland?” 

			“Ek het vandag eers gehoor Geert is werklik fabelagtig ryk, maar dit raak my nie juis nie. Ons familiebande is maar bra prekêr en bowendien, as dit net gaan oor die verwantskap, is ek in elk geval tweede in die ry. My suster is ouer as ek.” Jaini probeer blasé klink, maar raak al benouder. Braam verdink haar werklik van iets sinister. 

			“Maar dis vir jou wat Geert so pas leer ken het.” Hy vryf sy ken. “Jy weet, Jaini, dis darem vreeslik toevallig dat jy hier sal opdaag juis wanneer die erfgename een na die ander afgemaai word, guns vind in die oë van ’n sieklike, baie ryk ou man, skielik uit die bloute uitvind dat jy familie van hom is en dan nog boonop ’n verhouding met die hooferfgenaam aanknoop. Stem jy nie saam nie?” 

			Jaini trek haar asem rukkerig in en laat dit dan stadig uit. “As jy dit so stel, klink dit redelik dik vir ’n daalder, Braam, maar ek het geen verklaring vir die sameloop van omstandighede nie.” 

			“Nie eens ’n psychic soos jy nie? Want onthou, boonop is jy nog geseënd met die gawe van ’n blik op die toekoms ... o ja, en moenie vergeet nie, volgens Henning klaarblyklik die verlede ook.” Hy is nou openlik sarkasties. 

			“Waarvan beskuldig jy my, Braam?” Jaini kyk hom vas in die oë. 

			’n Klein glimlaggie trek om sy mondhoeke. “Kom ons sê maar net ek sal jou geslagsregister in die fynste besonderhede laat nagaan en die beloop van jou lewe in die onbelangrikste detail.” Hy klik sy pen weer hard. “Ek sal my kop op ’n blok sit jy en Stefan Kruger ken mekaar al lankal, en ek is bereid om elke sent op my naam te wed dat jy geen duit Hollandse bloed in jou are het nie, wat nog te sê blou bloed.” Die pen klik al vinniger. “As medepligtige aan die moorde op Elsebet Kruger en Pieter de Vries gaan jy baie jare sit, Jaini. En jou plannetjie om ontoerekeningsvatbaarheid te pleit as gevolg van psigologiese probleme, indien jy gevang en skuldig bevind word, gaan ook nie slaag nie. As jy tot dusver soveel foute begaan het, as jy vir my en iemand soos Matilda Rautenbach nie ’n rat voor die oë kon draai nie, sal jy gewis nie ’n ordentlike sielkundige kan bluf nie, glo my vry.” 

			Jaini kyk die man met die skerp oë sprakeloos aan. 

			“En nog ’n ding. Moenie dink Stefan Kruger gaan jou help om los te kom nie, daarvoor is hyself te diep in die moeilikheid. Ek sal nie verbaas wees as hy staatsgetuie in die saak word om so ’n ligter straf vir homself te probeer beding nie.” 

			Êrens in haar verstardheid begin iets roer, ’n koue woede jeens die man voor haar, opstand teen die onregverdigheid van die aantygings, ’n drang om oorlewing. Jaini sit ’n fraksie vorentoe. “En hoe het ons dit reggekry dat An skuld erken het aan die moord op Elsebet?”

			“O, dinge het mos maar so goed vir julle uitgewerk. Al het julle sekerlik nie beplan dat alles so gou ná jou aankoms moet gebeur nie, het julle ’n geleentheid aangegryp toe dit hom voordoen. Julle kon seker nie julle geluk glo toe An nog boonop die skuld op haar neem nie.” 

			Braam glimlag in sy skik met homself. “An het egter vanmiddag gebieg wat werklik gebeur het, maar dit daar gelaat. Die feit bly staan, met Pieter se dood het julle geluk uitgeloop. Deur Pieter te vermoor, het julle in der waarheid julself aan die kaak gestel.” Hy vou sy hande voor sy bors. 

			“En as ek ’n medepligtige was in hierdie wonderlike storie van jou, waarom sou ek dan vir jou sê om in die grot te gaan soek na Elsebet se liggaam?” Jaini hou haar stem net met die grootste moeite neutraal. 

			“Jy het redeneer dat as jy vir my sê waar om te soek, ek outomaties sal aanvaar jy sal jouself nie so geredelik verraai nie. Jy het geweet Stefan was daar en dat daar waarskynlik bewyse van sy teenwoordigheid in die grot sou wees. Jy moes net sorg dat ek daarop afkom. Al die skuld sal dan op Stefan gepak word, jy sal jou aandeel kon ontken en skotvry kom.” Braam sit sy pen neer. Hy hou sy oë op haar. “Linda, gaan roep vir Stefan Kruger.” 

			Linda raap en skraap ’n paar goed bymekaar. “Ek moet eers ’n draai loop, Sersant.”

			“Nou toe, maak net gou.”

			Jaini skud haar kop toe Linda uit is. “Jy weet, Braam, jy oortuig amper selfs vir my al volg ek nie al jou redenasies ewe mooi nie. As dit nie so vreesaanjaend was nie, kon dit dalk snaaks gewees het.” 

			“Moord is nooit snaaks nie, Jaini.” Hy buig nader aan haar. “Ek moet erken, ek het baie ampertjies vir jou onbetwisbare sjarme geval. Jy het my amper mislei met daardie onskuldige gesig en die kamtige kuis liggaamstaal.” Hy glimlag. “Stefan kon ’n baie gelukkige man gewees het as julle gierigheid julle nie na moord gedryf het nie.” 

			“Jy verloor egter een aspek uit die oog, Braam. Stefan sou in elk geval die hooferfgenaam gewees het. Hy het geen rede gehad om Elsebet dood te maak nie.” Jaini weet nie eens waarom sy probeer nie. Dis baie duidelik dat Braam oortuig is van sy uitleg. As sy net geweet het wat An die tweede keer gebieg het, kon sy dalk meer sin maak van alles.

			“Maar hy het dit nie geweet toe hy sy kans waargeneem het om Elsebet te vermoor nie. Buitendien, wie weet of Geert die testament so sou gehou het as hy werklik van Elsebet geskei en met jou getrou het? En waarvan sou julle tweetjies intussen geleef het?” 

			“Hoekom het ons dan nie vir Geert vermoor en klaargekry nie?” 

			Braam glimlag. “Geert sou stellig nog aan die beurt gekom het sodra die testament in jou en Stefan se guns verander is.” 

			“En waarom Pieter vermoor?”

			“Pieter het Stefan ook gevolg toe dié na die tweede grot toe is ná julle tête-à-tête in die eerste grot. Toe hy Elsebet daar sien lê, het hy besef Stefan het haar vermoor. Stefan moes hom stilmaak.” Hy hou sy kop skeef en trek sy skouers op. “Dis maar soos ek redeneer. Ek ken natuurlik nie die redenasieprosesse van mense soos julle so goed nie. Die feit bly staan, ek is seker die bewyse is aan die ophoop in die tans onbereikbare buitewêreld. Al wat ek moet doen, is sorg dat ek vir jou en Stefan hier hou totdat ons julle amptelik kan aankla.” 

			“Maar in hierdie stadium het jy geen bewyse nie, Braam.” 

			“Ek het Stefan se voetspore en sy erkenning dat hy in die tweede grot was waar ons Elsebet en Pieter se liggame gekry het. Ek kan hom op grond daarvan in hegtenis neem en ek is ook van plan om dit te doen.” 

			“Maar jy het geen konkrete bewyse teen my nie, het jy?” Jaini staan op en kyk stywenek af na Braam. Sy stilswye beaam haar woorde. “Dan verskoon ek my tot tyd en wyl jy genoegsame rede het om my te mag arresteer.” 

			“Jy verbeter nie jou saak deur my te antagoniseer nie, Jaini.” Braam strek hom uit tot sy volle lengte. 

			“My saak hoef nie verbeter te word nie, Braam. Ek is onskuldig.”

			Die deure vlieg oop om ’n uitasem Linda binne te laat. “Stefan ... meneer Kruger het verdwyn, Sersant! Niemand het hom gesien vandat hy hier uit is nie. Ek kry hom nêrens nie.” 

			

		

	
		
			Deel III

			“When I consider this carefully,

			I find not a single property which 

			with certainty separates the waking state from 

			the dream ...

			How can you be certain that your 

			whole life is not a dream?”

			René Descartes (1596-1650)

		

	
		
			Vier en dertig

			Saterdag – 3 Mei 1997

			Die runesteen het al warm geword in haar hand. Jaini bly onophoudelik daaroor vryf terwyl sy deur die venster tuur, die donkerte met haar ontoereikende oë probeer oopbreek waar dit die plas lig by die agterdeur omsingel. Dis al lank ná middernag, maar die slaap bly haar ontwyk.

			Die hoop dat sy netnou sal wakker word en na haar droomwip kyk, bly dat die nagmerrie verby is, is ’n ydele een. Die runesteen voel te werklik tussen haar vingers, die ysige toneel daarbuite lyk te eg en sy is seker sy sou nie in ’n droom besef het haar pantoffels rook nie die pyp in hierdie koue nie. 

			Waar kan Stefan wees? In een van die grotte? Beskerm een van die werkers hom in hulle woonkompleks? Maar sal hy so ver kan kom in die donkerte en in hierdie snerpende weer? Sou hy tyd gehad het om ’n kombers en ’n lantern te gryp? Miskien dié wat in sy grot was? 

			Braam en Linda het hom onmiddellik daar gaan soek, maar hulle weet nie wat in die kis was nie. Hulle sou nie kon sê of daar goed uit weg is of nie. 

			Al hierdie vrae hou haar al heelnag tot nou in die vroeë oggendure besig, maar die een wat haar die meeste kwel, is die een wat sy haarself die minste wil afvra. Hoekom het hy gevlug? En die vraag se onvermydelike stertjie: as hy nie skuldig is nie? 

			“Julle verdien mekaar,” het Braam met venyn, gebore uit frustrasie, gesê toe hy en Linda onverrigter sake van Stefan se grot af teruggekeer het. “Nie alleen moor julle vir geld nie, julle is ewe dislojaal teenoor mekaar. Stefan het jou nou gelos om die kastaiings alleen uit die vuur te krap. Ek hoop jy besef dat net die waarheid jou dalk sal kan red.” 

			Sy kon hom net stil aankyk. Om te sê sy het reeds die waarheid gepraat, het nog altyd die waarheid praat, sal ’n mors van asem wees. 

			“En verstaan my mooi, Jaini,” het hy gewaarsku terwyl hy sy wysvinger in die lug rondgeswaai het. “As ek jou vang dat jy ’n tree uit die huis sit, arresteer ek jou summier en sluit jou in een van die kamers op. Ek en Linda hou jou dop en ek is seker die res van die huismense sal help as hulle eers weet waartoe jy in staat is.” 

			Jaini sug en trek haar baadjie stywer om haar. Dit lyk werklik asof Stefan haar in die steek gelaat het, al kan en wil sy dit nie glo nie. Wat baat dit hom tog in elk geval om daar buite te wees? Braam kan nou wel nie die polisie kontak om ’n soektog te organiseer nie, maar hoe ver kan Stefan onder die omstandighede kom? Hy kan tog nie werklik vlug nie. Nie te voet nie. Hy kan hoogstens wegkruip tot die weer draai voordat hy enige afstand tussen hom en die plaas kan sit. 

			Aan die ander kant, die Lesotho-grens is nie te ver hiervandaan nie. Dalk kan hy landuit wees nog voordat hulle hier in die huis weer met die buitewêreld kan kontak maak. Maar as dit die geval is, beteken dit hy is skuldig. ’n Onskuldige persoon sal tog nie tot sulke uiterstes gaan nie? 

			Het hy inderdaad vir Elsebet en gister ook vir Pieter vermoor? En hoe is hulle dood? Braam het nie uitgebrei nie. Het Stefan moontlik sy hande om hul kele geslaan en gewag totdat hulle nie meer tekens van lewe toon nie? Dieselfde man wat sy hande en sy liggaam met hartstog, maar ook met die grootste teerheid gebruik het om haar tot ongekende hoogtes van ekstase te voer? 

			Jaini gaan sit moedeloos op die bed. Sy laat sak haar kop in haar hande. Wie anders is daar wat die moorde kon gepleeg het? Henning en Matilda was nie hier toe Elsebet vermoor is nie. Braam en Linda ook nie. En wat kan enigeen van die vier by Pieter se dood baat? 

			Dit laat An en Lourens, maar Lourens wen ook niks by Pieter se dood nie. Elsebet s’n ook nie. Hy is nie in Geert se testament nie. Die enigste geld waarby hy na die beste van sy wete betrokke is, is die bereddering van die boedel wat natuurlik ’n aansienlike bedrag sal beloop, maar hy baat gewis nie by die dood van enige van die erfgename nie. Dit maak nie aan hom saak wie erf nie. Onbewus daarvan dat Geert bepaal het die bank moet sy boedel beredder, glo Lourens hy kry in elk geval sy geld.

			Daar bestaan ’n moontlikheid dat An haar eie suster die ewigheid ingehelp het, maar sou sy haar eie seun vermoor? Wat kan An by haar seun se dood baat? Sy moet besef dat Geert sekerlik nie sy huishoudster die erfgenaam van die hele Van den Beek-fortuin sal maak nie, selfs al is daar niemand anders om te erf nie. Sy is nou wel sy oorlede vrou se suster en moontlik die ma van sy seun ... 

			Geert het egter daarop aangedring dat sy vaderskap bewys word. As An weet Pieter is nie Geert se seun nie, baat sy by Pieter se dood in die sin dat haar poging tot bedrog nie op die lappe kom nie. Geert sal immers nie op toetse aandring ná Pieter se dood nie. 

			’n Sekondêre pluspunt sou ook wees dat Geert An moontlik meer simpatiek gesind sal wees oor haar verlies. Dis geen geheim dat An gevoelens vir Geert het nie. Sy kan selfs hoop dat hy nog met haar sal trou en dalk terugkeer Holland toe ná al die traumatiese gebeure. 

			Sy sal boonop as sy weduwee geweldig daarby baat. Dis immers duidelik dat Geert, menslik gesproke, nie meer lank het om te leef nie, selfs al sou hy hierdie terugslag te bowe kom. 

			Wat sou An vir Braam vertel het ná Pieter se dood? Iets wat Braam genoeg rede gegee het om haar en Stefan te verdink? 

			Sy sug. Alles is so bleddie ingewikkeld. Die feit bly egter staan: Hoewel daar seker ’n saak uit te maak is dat An moontlik Elsebet se moordenaar kan wees, is dit uiteindelik tog onwaarskynlik dat sy haar eie seun sou vermoor. 

			Jaini ruk van die skrik toe sy iets soos fyn gruis teen die venster hoor kletter. Sy spring op, stoot die venster met moeite oop en leun buitentoe. Die wind is snerpend en laat haar oë onmiddellik traan, maar deur die trane heen sien sy Stefan se groot figuur aan die rand van die lig staan. Hy druk al twee hande teen sy mond en hou dan sy hande na haar toe uit. Met ’n laaste wuif verdwyn hy weer die donker in. 

			Jaini waai, maar trek uiteindelik tog die venster toe teen die koue. Sy vee die trane uit haar oë, blaas haar neus wat inmiddels begin loop het en gaan sit op die rand van die bed. 

			Sy kan nie glo dat Stefan dit so naby die huis sou waag nie. Wou hy haar net gerusstel? Sy laat sak haar kop in haar hande. Alles dui op Stefan se skuld, maar sy kan nie help om oneindig verlig te voel dat hy veilig en naby is nie. 

			’n Bibbering trek deur haar. Ondanks die baadjie wat sy oor haar nagklere aangetrek het, het sy yskoud geword in daardie paar sekondes dat die venster oop was. Sy trek haar baadjie en haar pantoffels uit en kruip in die bed. Terwyl sy nog wonder oor die risiko wat Stefan geloop het om haar aandag te trek, oorval die slaap haar ongemerk.

			’n Kombers van neerslagtigheid vou om Jaini toe sy haar oë oopmaak. Sy kyk op haar horlosie. Sy het verslaap vir ontbyt. Nie dat sy ondertoe sou gegaan het al sou sy betyds wakker geword het nie. 

			Sy sug diep. Miskien sal sy deur die loop van die dag weer krag opbou om die ander te trotseer, maar sy sien definitief nie onmiddellik daarvoor kans nie. 

			’n Stort verbeter nog nie haar bui nie en sy oorweeg dit om in haar kamer te bly. ’n Flentertjie trots weier egter om toe te gee aan lafhartigheid. In die studeerkamer kan sy darem met ’n mate van waardigheid wegkruip. 

			Meer uit gewoonte as uit ’n drang om werklik te vertaal, maak sy die kluis oop en haal die omslag uit. Selfs Beatrice se briewe en hul verband met haar drome interesseer haar nie vanoggend genoegsaam nie. 

			Sy sit lank met die toe omslag voor haar op die lessenaar en skrik toe daar ’n klop aan die deur is. Sy staal haar maar dis die oudste van die kombuishulpe wat vir haar tee en broodjies bring. 

			“Dumela,” groet sy en kry ’n knik en ’n glimlag terug. Jaini weet teen dié tyd dit help nie om ’n gesprek te probeer aanknoop nie, laat staan vrae vra. 

			Sy peusel aan die varsgebakte broodjies en drink haar tee nadat die kaggel weer aangesteek is, maar sy voel steeds geen entoesiasme vir enigiets in die omslag nie. 

			Waar sou Stefan hom vanoggend bevind? Dit sneeu nie meer nie, maar die wind het nog nie afgeneem nie. Soek Braam en Linda al na hom? Hulle sal seker met die Land Rover hier op die plaas kan rondry waar die sneeu nie te dik lê nie. 

			Jaini kry die vertalings van die briewe uit. Sy lees weer deur die een wat sy gister vroegaand uit pure desperaatheid vertaal het. Veral hieroor moet sy Geert inlig. Ook van die aanloop daartoe.

			Sy is op die punt om aan Geert se kamerdeur te klop toe dit oopgaan en Matilda met ’n gebruikte spuitnaald in haar hand uitkom. Matilda steek verras vas, maar herwin gou haar teenwoordigheid van gees. 

			“Oom Geert moet rus.” 

			Jaini kyk haar vierkantig in die oë. “Dan sit ek by hom terwyl hy rus.” Haar stem is fermer en luider as wat sy bedoel het. 

			“Hy sal wil gesels en hy is te moeg daarvoor.” Matilda staan die kosyn so vol as moontlik met haar klein postuur. 

			“Jaini? Is dit jy?” Geert se stem klink inderdaad moeg. “Kom in, kind.” 

			Jaini lig haar wenkbroue en Matilda het geen ander keuse as om teësinnig eenkant toe te staan nie. Jaini stap met besliste tred verby haar tot by Geert. 

			Haar en Matilda se kragmeting in die kleine is vergete toe sy sien hoe gedaan hy lyk. 

			“Wat is dan fout, Geert?” 

			“Og, kind, ek weet nie. Dis asof al hierdie medisynes my net nog slegter laat voel, maar Matildeke wil niks weet van ophou nie.” Hy hoes. “Henning sê net dit sal uiteindelik help. Hy sê die insulienvlak bly gevaarlik hoog. Waarvan, sal niemand weet nie, want eet kan ek nie en Matildeke spuit my gereeld.” Geert hoes weer. “Hulle weet seker wat hulle doen, kind, maar ek voel nie beter daarvan nie.” 

			Dalk het hy rus vir sy gemoed ook nodig eerder as net fisieke rus. Jaini gaan sit. “Moet u nie opwen nie. Die testament is nou afgehandel na u wense. Nou kan u net rus en gesond word.” 

			“Og, Jaini, ek dink ons albei weet dat die dokument waarskynlik nie geldig is sonder die handtekeninge van objektiewe getuies nie, maar ek troos my daaraan dat iemand darem nou weet wat my werklike wense is.” Hy sug diep. “Ek mis tog so vir Eefje.” 

			“Hoe het julle ontmoet?” Jaini vat sy hand. Miskien help dit om sy aandag van die onmiddellike af te trek as hy eerder oor die verlede praat. 

			Geert glimlag sag. “Og, hoe mooi was sy nie toe ek haar die eerste keer daar in die kombuis in ons huis net buite Doorn sien staan het nie. An het toe al jare lank by my gewerk. Die kombuis was haar domein en ek het my gewoonlik maar daar uitgehou, maar daardie dag was dit so bestier dat ek lus geword het vir ’n eetdingetjie en warm sjokola. 

			“So vars en fris in haar geblomde rok en haar pragtige hare in ’n rol, het Eefje daar gestaan, soos ’n geurige blomtuin op die koue, vaal dag. Sy het vir An kom kuier. Snaaks dat An haar nie vroeër uitgenooi het nie. Ek het nie eens van haar jonger suster geweet nie, maar dit het tog goed uitgewerk. Eefje se eerste man was toe reeds twee jaar oorlede. Elsebet was ’n kleuter van so drie.” 

			’n Sagte glimlag speel om sy lippe. Dit lyk asof hy nie meer bewus is van sy onmiddellike omgewing nie. “Ek het geweet dat hierdie fraai vroutjie myne moes word. Moeder sou natuurlik nooit toegelaat het dat ek met iemand uit die burgerstand trou nie, maar sy was lankal reeds in haar graf. Buitendien, ek was reeds agt en veertig en verby die stadium dat ek my te veel gesteur het aan wat die mense sou sê, maar praat is daar natuurlik gepraat. 

			“An was ook heeltemal daarop teë dat ons trou. Sy het gesê dit hoort nie so nie.” Hy lag. “Natuurlik het ek my ook aan haar nie gesteur nie. Sy was immers net die huishoudster en kon my sekerlik nie keer om te trou met wie ek wou nie, of dit nou haar suster was of nie.” 

			Jaini antwoord nie. Dit moes vir An seker ’n skok gewees het om agter te kom Geert beskou haar bloot as ’n huishoudster terwyl hy haar suster goed genoeg geag het om mee te trou. Sou An toe reeds gevoelens vir Geert gehad het? Dis heel moontlik, veral as sy toe reeds so lank in die huis gewerk het. Het sy dalk self gehoop om die maitresse te word voordat Eva in die prentjie gekom het? 

			“Sy het seker later beter verstaan, want sy is kort ná ons troue met Kees de Vries, die hooftuinier, getroud en het aangebly in haar pos.” Geert sug. 

			“Maar in sekere opsigte was sy reg. Van my vriende kon Eefje nie aanvaar nie. Selfs my suster, Truus, het aanvanklik haar bedenkinge gehad, al het sy later tog geleer om van Eefje te hou. My kon dit nie skeel nie, maar vir Eefje het dit seergemaak. Toe ek dus verneem dat sakegeleenthede goed lyk hier in Suid-Afrika, het dit nie veel oortuiging gekos om hierheen te kom nie. Tot my verbasing wou An opsluit saamkom. Kees was nie so geneë nie, maar het hom, soos nog maar altyd, deur An aan die neus laat lei.” 

			Geert kyk na Jaini. “Maar hier babbel ek aan oor die verlede en verveel jou seker mateloos.” 

			Jaini skud haar kop. “Inteendeel. Die verlede fassineer my.” Sy hou die briewe wat op haar skoot gelê het omhoog. “In so ’n mate dat ek nie kan ophou vertaal aan Beatrice se briewe nie.” 

			“Lees maar. Ek kan sien jy brand.” 

			Jaini lees net die belangrikste dele voor uit die briewe waarvan Geert nog nie kennis dra nie. 

			“Dus het die jonge Beatrice haar net aan die hertog verloof om agter te kom wie haar suster onteer het?” onderbreek Geert haar ná die brief waarin dit bekend word.

			Jaini knik. “En Dominique wou nie verstaan nie. Luister hoe laat hy haar in die steek.” Sy begin lees.

			My enigste Liefling, 

			Ek glo nie jy besef wat jy aan my gedoen het deur hier weg te gaan nie. Verstaan jy dan nie hoe nodig ek jou hier by my het nie? 

			Al kan ons nie aan mekaar raak terwyl ek verloof is nie, sou dit tog gehelp het om te weet dat jy in die omgewing is, dat ek jou darem af en toe kan sien. Ek is so verward. Dit lyk nie of daar enige merkwaardige verbetering by Sophié is nie. Sy maak darem nou al soms haar oë oop, maar sy praat steeds nie en kan met hulp slegs die allernoodsaaklikste doen. 

			Tante Fie het haar oorgegee aan ’n kommerwekkende neerslagtigheid vandat ons begin vermoed het die ergste het gebeur. Daar bestaan by my min twyfel dat daar nuwe lewe in Sophié aan die groei is. Dit ook nog. Ek weet nie of sy dit self eers besef nie. Ek glo nie. Die arme Sophié. Hoe sal sy daarop reageer wanneer sy uitvind sy gaan die moeder word van ’n monster se kind? 

			Ek het nog nie die moed gehad om die hertog daarvan te sê nie. Dis so ’n delikate saak, veral omdat ons aanvanklik vir almal net vertel het dat sy aangerand en beroof is. 

			My beminde, ek het jou so nodig. Waar is jy vanaand? Hoe sien Parys daar uit in die voorjaar? Die stad van liefde? Jy het nou wel gesê ek moet jou laat weet wanneer hierdie klug van ’n verlowing verbreek is, maar sal jy dan nog na my wil terugkeer? Die feit dat jy daarop aangedring het om die ring aan my vinger en die halssnoer om my nek in te skilder, laat my wonder of jy my ooit gaan vergewe. 

			Intussen moet ek net aanhou glo dat jy wel sal terugkom en dat ons uiteindelik aan mekaar sal behoort, want anders sal ek stellig van my verstand af raak. 

			Vir ewig joune, 

			Beatrice 

			Jaini sit lank met die brief in haar hand voordat sy dit opvou. 

			Geert glimlag effens. “Dis te hartseer. Nie nog briewe vandag nie, Jaini. Sê eerder vir my waarom Stefan nog nie kom inloer het nie? En vir Pieter het ek drie dae laas gesien.” 

			Die navraag betrap Jaini onverhoeds. Sy vroetel met die briewe terwyl sy naarstig dink aan iets om te sê. 

			“Julle steek iets vir my weg.” Dis nie ’n vraag nie. “Kom tog, Jaini. Julle kan nie vir ewig vir my lieg nie.” 

			“Pieter ... word vermis.” Sy kan nie die volle waarheid vertel nie. 

			Geert frons. “Maar hoe dan?” 

			“An het hom eergisteraand na die grot sien loop en hy het nog nie teruggekeer nie.” Jaini kan hom nie in die oë kyk nie. Haar blik bly stip, maar nikssiende, op die snippermandjie met die pers gevlekte bondeltjies watte, ’n leë plastiek-pilhouer en gebruikte spuitnaald vasgenael. 

			“En Stefan het hom gaan soek?” 

			“U bekommer u veels te veel oor allerhande onnodige dinge. Alles sal nog goed afloop, u sal sien.” 

			“Jy lieg vir my, kind. Ek weet jy wil my beskerm, maar vertel my eerder die waarheid, dan sal ek waarskynlik minder bekommerd wees.” Hy word weer deur ’n hoesbui oorval. Asof sy naby was en hom gehoor het, kom An met ’n besorgde uitdrukking op haar gesig en diep blou kringe onder haar oë aangestap. 

			“Toe, tog. Wat wen jy jouself tog so op, Geert? Rustig nou, rustig.” Sy help hom en beduie vir Jaini met haar kop dat sy moet gaan. 

			Jaini kyk met vertwyfeling na Geert, maar dis duidelik dat hy rus nodig het. Buitendien is An seker die aangewese persoon om hom in te lig oor al die gebeure. Tog weifel sy ’n oomblik. 

			An frons ongeduldig in haar rigting. Met ’n laaste bekommerde blik in Geert se rigting blaas Jaini die aftog, al voel sy soos ’n bedrieër en ’n lafaard. 

		

	
		
			Vyf en dertig

			Daar heers tydens middagete ’n amper vyandige stilte aan tafel. Selfs Henning kan Jaini nie in die oë kyk nie. Dis duidelik dat Braam se teorie nie meer ’n geheim is nie. Net An gaan min of meer gewoonweg haar gang, al lyk dit asof sy oornag tien jaar ouer geword het. 

			“As ek mag vra, Braam, hoekom gebruik julle nie die Land Rover om vir Stefan te soek nie?” verbreek Henning dan tog uiteindelik die stilte. 

			Braam kou eers klaar voor hy na Henning kyk, sy wenkbroue broeiend teen mekaar vasgetrek. “Die ellendeling is hier weg met die rotor en boonop word een van die perde vermis. Hy is seker lankal oor die Lesotho-grens.” Hy verskuif sy ontevrede blik na Jaini voordat hy weer met aggressiewe bewegings aan sy murgsagte biefstuk sny. 

			Natuurlik. Sy het vergeet van die perde. Geen wonder Braam-hulle kan hom nie opspoor nie. 

			Halfpad deur haar kos kan Jaini nie meer die gespanne atmosfeer verduur nie. Sy maak verskoning wat deur niemand aanvaar of afgewys word nie en stap sonder dat sy dit beplan het na Stefan se studeerkamer. 

			Sy streel oor die rekenaar en gaan sit op die stoel by sy lessenaar. Van hier af is daar ’n pragtige uitsig op die sneeubeklede berge. Lank sit sy net en staar en wonder oor Stefan. Oor hom as mens, as skrywer, as eggenoot. As minnaar. 

			“Jaini!” roep ’n stem haar terug tot die werklikheid. 

			Sy kyk verskrik op. ’n Onverklaarbare skuldgevoel laat haar wange warm gloei. 

			“Wat op aarde maak jy hier?” Henning kyk fronsend na haar. 

			Jaini se verstand werk oortyd. Sy kan skaars vir hom sê sy mis Stefan, dat sy met siel en liggaam na hom verlang. “Ek ... ek het ’n boek waarvan Stefan my vertel het hier kom soek ... oor sjamane. San-sjamane.” Gaandeweg kry sy haar gedagtes weer bymekaar. “En jy? Wat maak jy hier?” 

			Henning kyk oor sy skouer. Hy hou sy stem laag. “Ek het gehoop Stefan het dalk ’n boodskap of iets hier gelaat.” Hy blaai deur ’n paar los papiere op die lessenaar. 

			“Dink jy Stefan is skuldig?” Jaini hou haar kop skeef. 

			Henning skud sy kop. “Ek twyfel. Hy weier dan selfs om te jag behalwe vir die pot en dan ook net as dit nie anders kan nie.” Hy haal sy skouers op. “Maar enigiets is seker moontlik.” 

			“Dink jy Pieter het selfmoord gepleeg?” Jaini se stem kom heser uit as wat sy verwag het. 

			“Ek weet nie, Jaini. Die oorsaak van dood is waarskynlik bloedverlies, dis nou sover as wat ek kan vasstel sonder ’n nadoodse ondersoek. Sy polse is gesny met ’n vlymskerp dolk wat Braam langs hom gevind het. In die lengte soos iemand wat ernstig daaroor is om dood te gaan. Maar wie weet of hy dit self gedoen het of selfs dan uit eie vrye wil? Dit sal baie moeilik wees om te bepaal. Iemand kon sekerlik wel staan en toekyk het hoe hy doodbloei.” 

			“Hoe afgryslik.” Jaini ril. “Ek en bloed is nie maats nie.” 

			Hy kyk Jaini met ’n skewerige glimlag aan. “Dit sou jou as moordenaar kon uitsluit as jy so iets kon bewys.” Hy raak weer ernstig. “Daar was baie bloed.” 

			Jaini sluk swaar. “Ek weet nie hoe ’n mens so iets kan bewys nie. Die feit bly staan, ek sal nooit ’n moord kan pleeg of medepligtig daaraan kan wees nie.” 

			Henning knik, maar Jaini kan sien dat hy sy opsies oophou. Of gee hy bloot nie om nie? Het sy haar dalk met Henning misgis? Was sy belangstelling, sy sorgsaamheid dalk bloot deel van sy ingestudeerde bedside manners? 

			“Braam het gesuggereer hy weet nou waarom Elsebet se liggaam verwyder is. Weet jy dalk waarna hy verwys het?” 

			Henning trek sy skouers op. “Ek dink Braam bluf ook maar baie.” Hy glimlag effens. “Moet asseblief nie vir hom sê ek sê so nie. Ons het nie nog meer onmin nodig as wat daar reeds is nie.” 

			Jaini is nie seker of Henning verwys na onmin tussen hom en Braam of net in die algemeen na die mense hier in die huis nie, maar sy besluit om dit daar te laat. “Gaan jy vir Braam sê jy het my hier gekry?” 

			Henning huiwer ’n oomblik lank, skud uiteindelik sy kop. “Braam het jou nie die suite belet nie, dus het jy nie oortree nie, maar ek glo jou nie noodwendig oor die boek nie.” 

			“Die boek se naam is The Rock Art of Southern Africa.” Sy hoop sy onthou die titel reg. “Maar ek sien dit nêrens in die studeerkamer nie.” 

			Henning knik. “Dis dalk in sy slaapkamer. Ek weet hy slaap min en lees dikwels nagte om. Ek sal gou gaan kyk.” 

			Oomblikke later keer hy terug met die boek in sy hand. “Dis sommer oop by die Shamanistic Model.” Hy hou die boek na haar toe uit. “Ek is jammer ek het jou nie geglo nie.” 

			Jaini neem dit by hom en knik. “Ek verstaan.” 

			Henning begin na die deur stap. “Ek wil gou by Geert inloer.” 

			“Het An hom toe vertel?” Jaini stap voor hom uit toe hy terugstaan. 

			“Net dat Pieter vermis is en dat Stefan hom gaan soek het.” 

			“Geert sê vir my sy insulienvlak is hoog? Dat dit een van die redes is waarom hy so moeg voel.” 

			Henning knik. “Ja, Geert is nou al ’n paar jaar lank ’n diabeet. Ek weet nie of dit die spanning is of wat nie, maar ons kry nie die insulienvlak af nie.” 

			“Is dit waarvoor Matilda hom so gereeld inspuit?” 

			“Onder meer.” 

			Voor die studeerkamer se deur bly Henning staan. “Moet jou maar nie te veel aan Matilda steur nie. Sy het haar buie en sy is nogal geneig tot jaloesie.” 

			Jaini glimlag net en stoot die deur na haar wegkruipplek oop. 

			Aandete is net so ’n stywe affêre soos die middagete. An is glad nie haarself nie, soveel so dat sy selfs ’n wynglas omstamp en nie eens probeer keer dat ’n persrooi vlek op die damastafeldoek sprei nie. 

			Die koffiedrinkery ná die tyd is ook geen uitgerekte seremonie nie en Jaini is spoedig alleen in die salon, soos sy gehoop het. Sy bly in een van die stoele sit en blaai deur ’n tydskrif sonder dat sy ’n woord lees. Die Sotho-vrou kom haal later die koppies en vra met gebare of Jaini nog iets wil hê. Sy skud haar kop en beduie dat sy net iets wil klaar lees voordat sy gaan slaap. 

			Sy gee die vrou genoeg tyd om klaar te maak in die kombuis en wag nog ’n paar minute voordat sy opstaan en in die gang op- en afkyk. Daar is geen beweging nie. 

			Op pad kombuis toe is daar ook niemand in sig nie. Sonder om die lig aan te skakel, sluip sy die motorhuis binne. 

			“Stefan?” Haar stem klink onseker in die donker kilte van die groot ruimte. 

			“Stefan?” probeer sy weer. Sy wag ’n rukkie en skud dan kop vir haarself. Wat het haar besiel om te dink dat Stefan moontlik hierheen sou kom? Dat hy haar ook so bitter graag wil sien as sy vir hom? Dat hy ook besef dat hierdie dalk die veiligste plek sou wees om te ontmoet? 

			Verleë oor haar intense behoefte om Stefan weer te sien, weer deur hom vasgehou te word, maak sy die passasiersdeur van haar motor oop en haal ’n bandjie uit die paneelkassie voordat sy die motordeur toedruk. Miskien sal musiek haar gedagtes wegneem van haar kommer oor hom. Sy is op pad na die kombuisdeur toe die ligte skielik aangaan. 

			“Staan, ek is gewapen.” Braam se stem dreun deur die motorhuis. 

			Jaini staan tjoepstil, die bandjie nog in haar hand. 

			“Waar is Stefan?” Die vraag kom bruusk. Braam kyk skaars na haar. Sy oë flits deur die garage. 

			“Stefan? Hoekom?” Jaini voel hoe haar hande aan die bewe raak. Haar asem kom vlak. Sy hou die bandjie in die lug. “Ek het net musiek kom haal vir my Walkman.” 

			Braam voltooi eers sy soektog deur die motorhuis voordat hy voor haar kom staan. “Ek het gesê jy mag nie die huis verlaat nie.” 

			“Ek het nie. Ek is nie buite nie.” Jaini voel die ergernis in haar opbou. 

			“Jy het vir Kruger hier kom ontmoet.” 

			“O? Waar is hy dan?” 

			Braam kyk haar op en af. Hy hou sy hand uit na die bandjie. Sy oorhandig dit aan hom. Dink hy Stefan het vir haar ’n boodskap op band opgeneem en dit in haar motor gelos? 

			“Ek wil dit terughê. Beethoven se Vyfde is een van my gunstelinge.” Sy stap verby hom. “Geniet die musiek. Ek het ’n goeie versameling Mozart ook, as jy sou belangstel.” 

			

		

	
		
			Ses en dertig

			Sondag – 4 Mei 

			Dis Sondag, is Jaini se eerste gedagte toe sy wakker word. Waar is Stefan, is haar tweede. Dank die gode hy was toe nie in die motorhuis nie, is haar derde. 

			Sy vou haar hand oor haar oë. Die behoefte aan sy nabyheid is soos ’n verterende vlam in haar. Sy spring uit die bed, trek aan. Die badkamer is gelukkig onbeset.

			Die gang lyk verlate selfs nadat sy haar badkamertassie gaan bêre het, maar sy loop holrug-holrug nadat sy verby die studeerkamer is. Sy sug verlig toe sy Stefan se studeerkamerdeur agter haar toetrek en in die stoel voor die rekenaar neersak. Sy doen seker niks verkeerds nie, maar sy wil ook nie die saak adverteer dat sy hoop Stefan gaan haar op een of ander manier probeer kontak nie. 

			Sy skakel die rekenaar aan en kyk hoe Windows blitsvinnig laai. In sy woordverwerkingsprogram kry sy ’n lêer genaamd “1997” en daarbinne onder meer een met haar naam op.

			Jaini draai haar kop skuins. Het sy ’n deur hoor toegaan? 

			Daar is nie tyd vir lêers bêre nie. Sy skakel net blitsvinnig die skerm af en gaan staan voor die boekrak wat een van die mure in beslag neem. 

			Toe Linda inkom, staan sy met Miss Smilla’s Feeling for Snow in haar hande. Sy kyk kamstig verras op. 

			“Hallo.” 

			Linda kyk rond in die vertrek. “Ek dag ek hoor iets. Wat maak jy hier?” 

			Jaini hou die boek op. “Ek soek iets om te lees op so ’n triesterige Sondag. Die titel klink reg, dink jy nie?” 

			Linda kyk weer rond. “Ek dink nie Braam sal daarvan hou dat jy hier rondloop nie.” 

			Jaini klap die boek toe. “Liewe hemel, Linda, mag ek nie eens ’n boek kom leen nie? Soos ek verstaan, is ek nog nie in hegtenis geneem nie?” 

			Linda sug. “Ek weet, maar vandat Stefan verdwyn het, is Braam soos ’n bul met ’n seer kop. Moet hom maar liewer nie rede gee om jou werklik onder arres te plaas nie. Hy is klaar vies dat jy nie ontbyt bygewoon het nie.” Sy kyk nog ’n keer in die rondte. Jaini bid net sy sien nie liggies op die rekenaarkas raak wat aandui dat die masjien aan is nie. 

			“Dink jy ook ek is skuldig?” vra sy toe dit lyk asof Linda na die lessenaar toe begin aanstap. 

			Linda haal haar skouers op. “Ek weet nie, maar ek moet sê dit was nogal vir my ’n skok om te besef Stefan Kruger het die moorde gepleeg.” 

			“Is daar dan geen ander moontlikhede nie? An byvoorbeeld, of Lourens?” Jaini beweeg tussen Linda en die lessenaar in. 

			“Braam is deur al die moontlike scenario’s. Buitendien, An het mos gebieg oor wat werklik die aand van Elsebet se dood gebeur het. Hy reken dit maak sin.” 

			“Wat maak sin?” Jaini stuur ’n skietgebedjie op dat Linda se natuurlike praatlustigheid weer die oorhand sal kry. 

			Linda draai aan die punt van haar vlegsel, kyk na die deur se kant toe en staan dan ’n tree nader aan Jaini. “Jy sien, dit was nooit An wat Elsebet gestamp het nie. Pieter is na Elsebet se kamer toe nadat hy Stefan sien uitgaan het. An het hom gevolg omdat sy bekommerd was oor hom. Sy het buite Elsebet se slaapkamerdeur gestaan en luister hoe hulle stry – onseker of sy moet inmeng of nie. Sy het gehoor toe Elsebet skree, ingestorm en vir Pieter daar gekry, heeltemal verward en stormdronk. Toe sy oor die rand van die balkon kyk, het sy Elsebet daar sien lê. Sy het Pieter kamer toe geneem en in die bed gesit. Sy kon nie besluit wat om te doen nie 

			“Toe sy uiteindelik besluit om te gaan kyk hoe ernstig Elsebet beseer is, kon sy haar nie vind nie. Sy het aanvaar dat Elsebet nie veel oorgekom het nie en seker weer die huis binnegekom het. Met dié dat jy die liggaam toe kastig in jou motor se kattebak ontdek, het sy aangeneem Pieter het agterna teruggegaan, agtergekom Elsebet is dood en haar toe in sy toestand van paniek gaan wegsteek. An het hom later daarmee gekonfronteer, maar hy kon niks onthou nie. Amnesie as gevolg van die inname van te veel alkohol is iets wat gereeld met Pieter gebeur het, maar An het dit vir almal weggesteek. Om vir Pieter te beskerm, het sy die skuld op haar geneem toe sy besef Lourens het haar by die trap gesien toe sy agter Pieter aan was op pad na Elsebet toe.” 

			Jaini frons onbegrypend. “En dit maak Stefan skuldig aan Elsebet se moord en vir my medepligtig?” 

			Linda knik. “Braam glo Stefan het op sy vrou afgekom ná die val, sy geleentheid gesien en haar doodgemaak. By Braam bestaan daar geen twyfel dat Stefan sowel sy vrou as haar minnaar vermoor het nie.” 

			“Haar minnaar?” Jaini stap na die ander kant van die vertrek. Linda draai agter haar aan en staan uiteindelik met haar rug na die rekenaar. 

			“Ja, daar is duidelike tekens dat mevrou Kruger en Pieter de Vries mekaar in die grot ontmoet het. Stefan sou dit ook nie kon miskyk nie. Dis een van ’n paar redes hoekom hy Pieter gedwing het om sy polse te sny en toe gewag het dat hy doodbloei.” 

			“En dit kon nie moontlik iemand anders gewees het wat sy daar ontmoet het nie?” Jaini gaan staan by die deur. 

			Linda skud haar kop. “Wie? Buitendien, daar was ’n halfgedrinkte bottel Remy Martin en ons almal weet wie in die huis ’n swak vir konjak gehad het.” 

			“Wat van Lourens?” Jaini beduie dat Linda voor kan stap en Linda gehoorsaam werktuiglik. 

			“Ons weet van die stories oor mevrou Kruger en Lourens Verwey, maar Braam het alles oorweeg en hy het Lourens verwerp as verdagte alhoewel hy, soos enige goeie speurder, natuurlik sy opsies oophou.” 

			Hulle stap by die suite uit. Jaini trek die deur agter haar toe. 

			Linda skud haar kop. “Braam gaan weer sê ek klets te veel. Terloops, hy vra dat jy alle etes sal bywoon.” 

			“Dis seker een manier van inklok.” Jaini glimlag sinies. 

			“Sal jy?” 

			Jaini knik. “Waarom nie? An kook heerlik.” Jaini wuif na Linda met die boek uit Stefan se boekrak en stap na haar kamer. 

			Sy gaan sit op die bed. Wat staan op hierdie oomblik op die verdonkerde skerm van Stefan se rekenaar en wanneer gaan sy kans kry om uit te vind met almal wat haar soos valke dophou? 

			Jaini is verlig om ná middagete weer in haar studeerkamer en onder Braam se oë uit te kom. Dis duidelik dat Linda hom vertel het sy het vir Jaini in Stefan se studeerkamer betrap. Hy het haar heeltyd spekulerend dopgehou en geen geheim daarvan gemaak nie. Sy kan nie nou waag om daarheen te gaan nie. Jaini sug en wonder terloops hoeveel keer sy die afgelope tyd gesug het. 

			Sy haal Beatrice se volgende brief uit die omslag. Op Miss Smilla se storie kon sy nie konsentreer nie en sy het ’n rede nodig om Geert te besoek as Matilda of een van die ander dit dalk in hulle koppe kry om haar daar te probeer weghou. 

			My liefling Dominique, 

			Die lente draal asof dit maar net nie behoorlik somer wil word nie. Ons beleef meer grou as mooi dae. Hoe lyk jou geliefde Parys? Te mooi en te opwindend om aan my te skryf? My liefling, ek wil so graag van jou hoor; veral dat jy my nog liefhet en nie moed opgegee het nie. Ek weet jy het gesê jy sal onmiddellik van jou laat hoor as die verlowing verbreek is, maar ek verloor moed as ek nie met jou kontak het nie. Dit voel alreeds asof ons samesyn net ’n droom was. ’n Mooi, maar vlietende droom wat hierdie nagmerrie voorafgegaan het. 

			Sophié is beter, maar sy praat nog nie. Sy sit wel al by die tafel en sy skryf weer. Die skrif is nog net so mooi en presies, maar sy volg nie meer die ou manuskrip nie, sy skryf nou sommer haar eie idees neer. Sy wil egter nie die naam of beskrywing van die monster neerskryf nie. Die oggendnaarheid is darem al beter. Ek het aan Sophié verduidelik waarom sy so siek voel, maar dis asof sy nie verstaan wat ek vir haar sê nie. Asof sy nie wíl verstaan nie. 

			Tante Fie kom glad nie by haar naamgenoot nie. Dis asof sy skaam, selfs kwaad is vir Sophié. Dis so onregverdig. Al wat Sophié gedoen het, was om in die bos te gaan stap, op my aandrang nogal, en kyk al die nagevolge van daardie een enkele onskuldige daad. 

			Een ingewing ... kom ons gaan stap ... en ek is my suster, my tante wat my grootgemaak het en my geliefde kwyt. As ek haar net nie ... Maar wat help dit tog? 

			Jaini sit haar pen neer. Op die oorspronklike brief is daar dowwe bruin kolle. Trane wat bykans tweehonderd jaar gelede gedrup het en deur die papier opgeslurp is. Sy is meteens ontroerd deur die gedagte dat daar iets van Beatrice in die papier opgeneem is. 

			Is dit hoe Sophié se herinneringe in haar eie onderbewussyn beland het? Iets wat op een of ander metafisiese wyse deur Jaini geabsorbeer is soos trane op papier? 

			Jaini trek die omslag nader en haal die manuskrip en haar notas daaroor uit. Sy lees vlugtig deur die laaste paar bladsye van haar aantekeninge. ’n Vermoede begin geleidelik by haar posvat. Sy trek die pak bladsye wat sy tot dusver vertaal het nader. Sy begin lees by die gedeelte net nadat die dialek begin afwyk het. Die bekoorster, die prinses, Karel die Grote en Karel se bose broer maak meteens ’n ander soort sin as binne die Karolingiese verband. 

			Jaini skud haar kop. Maar natuurlik! Die bekoorster word ’n projeksie van Sophié, die prinses is Bea, Karel die Grote gewis Carel van den Beek. Dominique is waarskynlik vergestalt in die troebadoer. Maar die bose broer? Het Carel dalk ’n broer gehad? In die briewe word dit nie genoem nie.

			Jaini sit terug, iets anders wil-wil tot haar deurdring. Die ring! Jaini gaan na die beskrywing van die ring. Dit word in die fynste besonderhede beskryf, maar daar word nie met bewondering na die ring gekyk nie, eerder met afguns. Die ring word boonop ’n simbool van sowel verraad as van redding. Jaini skud haar kop in verwondering. Die sinne is miskien lomp en soms onsamehangend, maar die simboliek is prysenswaardig. 

			Sophié besef duidelik dat Beatrice haar probeer help deur middel van haar verlowing aan Carel, maar terselfdertyd ervaar sy dit ook as verraad. Pleks dat Beatrice se daad, wat sy so onselfsugtig bedoel het, bydra tot Sophié se herstel, hou dit haar juis terug, dra dit daartoe by dat sy nie kan praat of haar gevoelens verwoord nie. Sophié se enigste kommunikasiemedium word die storie wat sy verdraai sodat sy vir haarself kan sin maak uit dit wat met haar gebeur het. 

			Jaini streel oor die blaaie van die manuskrip. Dan was dit inderdaad Sophié wat begin het om ’n oorspronklike manuskrip oor te skryf en toe, ná die dag in die bos, haar eie storie om die karakters begin bou het. 

			Sy kry skoon ’n knop in haar keel en dit word nie beter namate sy verder aan haar vertaling lees nie. Pleks dat Sophié simpatie met haarself of woede teenoor die aanvaller ervaar, word sy as die bekoorster as onrein gebrandmerk in teenstelling met die vlekkeloosheid van die prinses, oftewel Beatrice. 

			Is dit moontlik dat Sophié werklik kon glo sy verdien verraad? In vroeë negentiende-eeuse terme is Beatrice tog ook ver van rein af, soos uit haar eie briewe spreek. Besef Sophié dit dan nie? Sien sy haar suster se liefde as suiwer en dus bo verdenking terwyl haar eie verkragting haar boos en onrein maak? 

			Die ironie is skreiend. Die persoon wat willens en wetens norme oortree, kom in Sophié se gedagtes daarmee weg, maar sy wat ’n onreg aangedoen is, word as onrein en sleg ervaar. Kon Sophié dan nie sien dat sy geen skuld gehad het aan haar bevlekking nie? 

			Waar en hoe het hierdie persepsie ontstaan? Want dis nog steeds so, weet Jaini. Die verkragte vrou is twee eeue later steeds die onreine. 

			Met hernieude belangstelling en ywer begin Jaini weer aan Sophié se manuskrip lees en vertaal. 

			

		

	
		
			Sewe en dertig

			Jaini kyk vervaard op toe die deur oopgaan. Braam se gesig lyk soos donderweer toe hy sonder om te klop binnekom. 

			“Linda het jou mooi gevra om die etes by te woon.” 

			Jaini kyk op haar horlosie. “’Skuus, ek het tred met die tyd verloor.” Sy sukkel nog om haar gedagtes los te maak van die verhaal wat nou skielik soveel meer sin maak. 

			Braam vou sy arms voor sy bors. “Jy weet, ek verstaan dit nie.” 

			Jaini kyk vraend na hom. 

			“Dis asof dit jou nie raak dat mense om jou doodgaan nie. Boonop deels deur jou toedoen. Hoe kry jy dit reg om jou so van alles af te sluit? Het jy dan wragtig geen gewete nie?” 

			Jaini sit terug in haar stoel en haal haar bril af. “Natuurlik is ek ontsteld daaroor dat twee mense moontlik vermoor is, Braam, maar miskien het die feit dat ek nie medepligtig is aan hul dood nie, iets daarmee te doen dat ek my wel kan afsluit. Dit, en die feit dat ek van kleins af geleer het om onaangename dinge af te sluit deur my verstand in te span.” 

			Sy tik met haar vinger op die manuskrip. “Buitendien, ek ontrafel op die oomblik ’n ander stel geheime. Geheime wat ek meer bevoeg is om te probeer ontrafel, net soos wat jy meer bevoeg is om moorde te probeer oplos as ek. Of so neem ek aan, al het jy die kat aan die stert beet in hierdie geval.” 

			Braam gaan sit oorkant haar. “Stel jouself in my plek. Tot watter gevolgtrekking sou jy gekom het met betrekking tot die moorde?” 

			“As ek in jou plek was, moontlik dieselfde, maar omdat ek weet jou scenario is nie die regte een nie, moet ek ’n ander moontlikheid probeer uitwerk.” 

			“Ek is die ene ore.” 

			Jaini swaai die armpie van haar bril oop en toe. “Wat Elsebet se dood betref, is dit, benewens Stefan en natuurlik ek, eintlik net An, Pieter of Lourens wat dit kon gedoen het, aangesien die res nog nie hier was nie en Geert waarlik nie in die posisie is om ’n jong vrou van ’n balkon af te stamp of haar agterna te verwurg of wat ook al nie. 

			“An kan ons, noudat Pieter nie meer daar is nie, omtrent enigiets vertel, want ons kan dit nie verifieer nie. Sy het reeds haar eerste storie verander sodat sy onskuldig lyk. Sy kon Elsebet van die balkon afgestamp het, haar daarna vermoor en in die kattebak gaan bêre het. Sy is sterk genoeg en sy het ’n motief gehad.”

			“En dit is?” Braam vou sy arms.

			“Een motief kan wraak wees. An voel Elsebet het Pieter verneder en misbruik. Boonop was sy ’n moeilike entjie mens soos ek verstaan. En natuurlik was sy ook An se susterskind – ’n suster met wie An nie goed oor die weg gekom het nie. ’n Suster aan wie se dood sy dalk ook nog ’n aandeel gehad het.”

			“En ek neem aan jy kan bewys dat An en haar suster nie goed klaargekom het nie en dat sy moontlik ’n aandeel aan dié se dood gehad het?” Braam kyk haar met geligte wenkbroue aan. 

			“Bewys is dalk ’n sterk woord, maar ek kan my hipotese motiveer. En onthou, ek beskuldig An nie. Ek speel bloot duiwelsadvokaat om te bewys dat jou weergawe nie die enigste moontlikheid is nie.”

			Hy gee haar net weer ’n siniese kyk.

			Jaini ignoreer sy sinisme. “Wraak is egter nie al motief nie. Dit kan gekombineer wees met geldgierigheid. Elsebet was die een wat die meeste by Geert sou erf. An kon geredeneer het dat Pieter ’n heelwat groter erfporsie sal kry as Elsebet uit die pad is en sy Geert daarna kon oortuig Pieter is sy seun. En ’n groter erfporsie vir haar seun sou ook iets wees waarby sy sou kon baat. Dit was egter nie so maklik nie. Geert het aangedring op bewys van die bloedverwantskap tussen hom en Pieter. 

			“Pieter self het ook dinge bemoeilik. Hy was duidelik die afgelope paar dae gepreokkupeer. Miskien het sy gewete hom gepla, het hy geweet dis sy ma wat Elsebet vermoor het en het hy gedreig om vir jou te vertel. Hy was immers verpletter deur Elsebet se dood. An het besef haar plan gaan nie werk nie en sy moes dus noodgedwonge van Pieter ontslae raak om te keer dat sy aan die pen ry. Dis natuurlik te sê as Pieter ooit vermoor is en nie selfmoord gepleeg het nie.” 

			Braam skud sy kop. “Ek dink nie An het dit in haar om toe te kyk hoe haar eie seun lê en doodbloei nie. Buitendien is daar feite wat teen mekaar skree. Soos die feit dat sy geen sinvolle rede gehad het om daardie eerste bekentenis te maak nie. Maar ek neem voorlopig kennis van jou argumente. Wat van Lourens Verwey?” 

			“Volgens An het sy die eerste bekentenis gemaak omdat sy weet Lourens het haar op die trap gesien. Dis deur Lourens bevestig, maar volgens Lourens se eerste getuienis het hy op daardie tydstip geslaap. Daar het ons dus alreeds een leuen. Ek erken egter ruiterlik ek het nie ’n wonderlike scenario vir Lourens nie.”

			Braam vryf oor sy ken. “Waarom sal Lourens immers vir Elsebet wil doodmaak?” 

			“Moontlik het hulle ’n liefdesuitval gehad, of dit kon dalk iets met die testament te doen gehad het. Onthou, hulle het ’n woordewisseling gehad in Lourens se kamer en Lourens het erken hulle het oor die testament gepraat, al het hy ontken dat hy die inhoud aan Elsebet bekend gemaak het. ’n Motief kan ek dalk nog bedink, maar verder pas niks in nie.” 

			Braam kyk Jaini peinsend aan. “Jy is dus oortuig daarvan dat Lourens en Elsebet ’n verhouding gehad het?” 

			Jaini knik. “En ek is feitlik seker dit het wat Lourens betref, hoofsaaklik oor die geld, spesifiek die erfporsie gegaan. Onthou, aanvanklik sou Elsebet die hooferfgenaam gewees het. Die nuwe testament sou haar wel armer laat, maar seker nie veel nie.” 

			“Inteendeel.” Braam vryf oor sy ken. “Volgens die eerste testament sou Elsebet hier en in Nederland oor en oor ’n miljoenêr gewees het. Geert se huis in Nederland alleen is ver oor ’n miljoen euro werd. Maak maar die som in rand. 

			“Volgens die tweede testament sou sy ’n luukse strandhuis en genoeg geld erf om vir die res van haar lewe gerieflik te woon. Dis ’n yslike verskil as jy agter geld aan is. 

			“Wat Elsebet klaarblyklik nie was nie. Ek het by herhaling gehoor hoe beide Stefan en Pieter verwys het na haar relatief eenvoudige lewenstyl. As ek dit nie mis het nie, het Pieter spesifiek verwys na haar ‘beskeie behoeftes’. Sy sou dus nie omgegee het dat sy minder erf nie, sy sou net verlig gewees het dat die testament haar nie aan De Beek, Stefan en haar huwelik vaskoppel nie, soos wat dit met die eerste testament wel die geval was.” 

			Jaini frons. “Miskien is dit waarom hulle gestry het. Miskien wou Lourens hê sy moet op ’n stewiger erfporsie aandring, natuurlik met die voordele daaraan verbonde vir hom as hulle sou trou.” 

			Braam bly ’n rukkie stil. “Ek het vir oom Geert gevra hoekom hy Elsebet se erfporsie in so ’n groot mate verklein het. Volgens hom was dit in elk geval meer as wat Elsebet verwag het of wou gehad het. Sy was lief vir die huis in die Kaap. Sy het nog nooit daarvan gehou om op De Beek te woon nie. Hy het vir haar alles gegee wat sy wou gehad het en meer.” 

			“Dit sou Lourens nie gelukkig gemaak het as hy wel agter haar geld aan was nie, of hoe?” Jaini lig haar wenkbroue vraend. 

			“Maar dood het sy vir hom niks beteken nie. Hoekom haar vermoor?”

			“Sover ek onthou, het jy gesê dis ’n passiemoord. Nie beplan nie. Iets wat in die hitte van die oomblik gebeur het.” Sy gee ’n suggie. “Maar An se bekentenis kanselleer in elk geval daardie moontlikheid.” Sy dink ’n oomblik na. “Tensy dit Lourens was wat haar buite gevind het nadat Pieter of An haar val veroorsaak het.”

			Braam kyk Jaini ’n lang ruk peinsend aan voor hy orent kom. “Ek verwag dat jy vanaand aan tafel sal verskyn.” Hy haal haar bandjie uit sy sak en sit dit op die lessenaar neer. “Dit is toe Beethoven.” 

			Jaini glimlag effens en kyk van hom na die bandjie en dan weer terug. 

			“Ek was miskien bietjie oorhaastig met my aantygings nou die aand.” Hy draai weg. 

			Sy kyk Braam agterna terwyl hy uitstap en wonder of sy hom werklik oorreed het om met ander oë na haar en Stefan se saak te kyk. Iets sê vir haar sy moenie te seker daarvan wees nie. 

			Jaini gee Braam kans om met die trappe af te gaan en loer dan om die studeerkamer se deur. Niemand in die gang nie. Sy drafstap saggies na Stefan se studeerkamer. Sy stoot die deur versigtig oop. Ook niemand hier nie. 

			Die rekenaar se liggies brand nog. Sy skakel die skerm aan en begin lees. 

			Wie is Jaini van Schalkwyk? 

			Dis die vraag wat ek myself afvra van die oomblik dat ek haar daardie eerste aand in die salon sien staan het. 

			Dis die vraag wat ek my afgevra het toe die Snyman-man met sy geslagsregisters vorendag gekom het en haar naam so terloops staan tussen dié van mense wat twee eeue terug geleef en liefgehad het. 

			Dis die vraag wat ek my gisteraand in die grot afgevra het met die nektar van haar lyf nog op my tong. 

			Wie is Jaini van Schalkwyk en waar pas sy in die legkaart in? 

			Ek weet steeds nie, maar ek weet dat sy van altyd af op een op ander manier in my vasgevang was, soos die liggaam van ’n naaldekoker millenniums gelede in ’n oerklip vasgevang is en nou nog die vorm daarvan in sy hart dra. Soos ’n koker pyle op die rots van ’n vergete grot verewig is. Soos ’n mite wat in die kollektiewe geheue van die mensdom bly voortbestaan. 

			Jaini raak aan die skerm waar die woorde agter glas ingelê is. 

			Dis die eerste keer dat sy met Stefan as skrywer te doen kry. Die verlange na hom, die behoefte aan sy arms om haar, is ineens ondraaglik. 

			Sy staar lank na die skerm voordat sy die rekenaar deur sy prosesse neem om af te skakel. Sy sug toe die skerm weer donker word.

			“En nou gaan jy seker vir my sê dat jy weer ’n boek kom soek het?” 

			Jaini spring op van die skrik toe sy ’n stem reg agter haar hoor. Met haar hand op haar dawerende hart kyk sy op na Henning.

			Sy skud haar kop. “Nee.” 

			“Hoekom het jy so geskrik?” 

			“Ek het vir ’n oomblik gedink ... dit is Braam. Ek is nie in sy goeie boekies nie.” 

			Henning lig sy wenkbroue. “Jy het nie dalk gehoop dit is Stefan nie?” slaan hy die spyker op die kop. 

			Jaini glimlag verleë. “Miskien.” 

			“Hy sal dit nie kan waag nie. Braam sal hom onmiddellik in hegtenis neem en dit sal Stefan nie kan verduur nie. Hy is ’n man vir ooptes en vryheid.” 

			“Julle is goeie vriende?” 

			Henning trek sy skouers op. “Ek sou nie sê boesemvriende nie, maar daar is seker iets naby aan vriendskap tussen ons. Matilda reken ongelukkig haar en Stefan se persoonlikhede bots. Dit bemoeilik sake.” 

			“O?” Jaini is verras. 

			“Matilda is maar ’n komplekse entjie mens.” Hy skud sy kop. “Sy floreer byvoorbeeld op aandag en veral simpatie. Op ’n vreemde manier dink ek dit is waarom sy verpleging as beroep gekies het. Miskien voel sy as sy aandag en simpatie gee, dit sal vergoed vir die feit dat sy nie veel aandag en simpatie as kind gekry het nie.” Henning vou sy arms voor hom en haal sy skouers op. “Stefan het egter nog nooit veel aandag aan haar geskenk nie terwyl die meeste mense, mans veral, nogal ’n ophef van haar maak.”

			“Maar jy is steeds lief vir haar. Al is julle geskei.” Jaini wonder weer oor Matilda se middernagtelike ontmoetings. 

			Henning knik. “Ek is haar oneindig baie verskuldig. Sy het my ma letterlik soos ’n baba opgepas in die laaste maande van haar siekte. My ma het kanker gehad en ontsettend gely. Matilda het, volgens my ma, weer waardigheid aan haar gegee in my pa se oë. My ma was ’n baie trotse vrou.” 

			Jaini wonder waar die ontboeseming vandaan kom en of dit in die omstandighede ’n goeie ding is, maar haar nuuskierigheid kry die oorhand. “En was dit die hoofrede waarom jy vir haar lief geraak en met haar getrou het? Kort voor jou ma se dood?” 

			Henning glimlag. “Dit het seker aanvanklik ’n invloed gehad, maar Matilda is ’n baie betowerende vrou. Sy is hoogs opwindend in elke opsig. Sy kan my by tye laat voel asof ek dié ware man, die held der helde is.” Hy trek sy skouers op. “Dis ’n verslawende gevoel.” Hy sug en kyk weg. “Die meeste mans is week voor vroue soos Matilda.” 

			Is dit die rede waarom Stefan sy vriend kan verraai? Waarom Stefan en Matilda voorgee hulle kan mekaar nie verduur nie, maar mekaar agteraf in die grot en dalk ook in donker vertrekke ontmoet? 

			“Jy besef natuurlik as jy en Stefan mekaar skelm ontmoet, Braam julle een of ander tyd sal uitvang en dit dan dinge net nog erger gaan laat lyk?” 

			Jaini ruk terug tot die werklikheid en trek haar skouers op. “Hoeveel erger kan dit?” 

			Henning skud sy kop. “Never tempt the gods, Jaini,” waarsku hy voor hy die deur agter hom toetrek. Dieselfde waarskuwing wat Wilma vir haar gegee het voor sy hierheen gekom het.

			Sou Henning vermoed Matilda het ’n verhouding met iemand? Sou hy vermoed dis Stefan? Is dit waaroor hy Stefan ’n paar dae gelede wou spreek? Of was dit inderdaad nie Stefan wat haar ontmoet het nie? Maar wie dan? 

			Soveel vrae sonder antwoorde. Sy sug en wonder wat Henning hier kom soek het. Het hy gehoop hy betrap Stefan hier? Het hy iets hier kom soek? Of hou hy haar dop soos Braam en Linda? 

			Sy stap stadig na haar studeerkamer toe. Stefan gaan nie net materialiseer nie. Sy kan maar aangaan met haar dinge en hoop en bid dat hy veilig is. 

			Miskien moet sy maar eers nog ’n brief vertaal en dan weer na Geert toe gaan. 

			

		

	
		
			Agt en dertig

			Die brief is, anders as die voriges, ’n gedateerde een, let Jaini op toe sy die bros blaaie oopvou. 

			23 Februarie 1799 

			My liefste Dominique 

			Dis vandag, op ’n paar dae na, nege maande sedert ek en Sophié in die bos gaan stap het, en ’n maand of wat minder sedert ek laas met jou gepraat of van jou gehoor het. 

			Janigje Sophia van Veldeke is vandag in die vroeë oggendure gebore. ’n Gesonde, pragtige dogtertjie met yslike blou oë en goue donshaartjies soos ’n stralekrans om haar koppie. Die pa moet blond wees, want Sophié se hare is mos heelwat donkerder. 

			Alles het goed afgeloop, maar Sophié is lusteloos en onbelangstellend. Selfs die naam moes ek en tante Fie maar alleen oor besin. Die naam van ons vroeggestorwe moeder en dan die van Sophié wat sy natuurlik weer van tante Fie gekry het.

			Gelukkig het tante Fie reeds ’n soogvrou bestel en dit lyk asof dit goed gaan. Miskien kan hierdie klein mensie iets doen aan die bleekheid van die laat winter, iets opkikker of wakker maak in ons winterse gemoedere. 

			Ons weet nog steeds nie wie verantwoordelik was vir die gruweldaad nie. Carel wil nie langer sloer met die troue nie. Hy het gesê ons wag net vir die geboorte voordat ons begin planne maak en nou is die geboorte agter die rug. Ek vermoed die troue sal reeds in Mei plaasvind as ek sou toestem. 

			Ek weet nie wat om te doen nie, my liefling, al het ek in die maande wat ek nie van jou gehoor het nie, baie tyd gehad om te dink. 

			Daar is egter wel ’n paar gevolgtrekkings waartoe ek gekom het. Een daarvan is dat ek nie in jou lewe pas nie. Nie meer nie. Dis asof ek voortydig oud geword het. Nie na die uiterlike nie, maar wel na die innerlike.

			Al sou ek wat wou gee om by jou aan te sluit, werklik joune te wees vir ewig en altyd, kan ek nie sien hoe ek in Parys kan gaan woon saam met jou kunstenaarsvriende en vir Sophié, die kleine Janigje en tante Fie net so hier kan agterlaat nie. 

			Vir jou weer sou dit ’n sonde wees om jou talent hier te kom begrawe. 

			Carel, die hertog, is goed vir my en bederf my waar hy kan. Hy is ook baie teer met Sophié, en tante Fie dink natuurlik nog altyd die wêreld van hom. 

			Hy het ons dan ook geweldig baie gehelp met die hele ding van Sophié. Daar is in die hele dorp nog nie ’n skewe woord gefluister oor wat haar oorgekom het nie. Nie voor ons nie, in elk geval. Dit is gewis deur sy toedoen en sy beskermerskap. 

			Dis miskien onregverdig van my, my liefling, maar ek kan nie help om jou houding met syne te vergelyk nie. Miskien is dit omdat hy soveel ouer is as ons, miskien omdat die verantwoordelikheid van die hertogskap reeds van jongs af op sy skouers rus ná die ontydige dood van sy broer. 

			Hoe dit ook al sy, op hom kon ek steun en op hom kon ek vertrou, al is dit na jou wat my hart uitreik. 

			As jy net van jou laat hoor het, sou ek dalk anders na die saak kon kyk, maar ek dink dat ek onder die omstandighede tog vir die hertog ja sal sê wanneer die tyd vir die finale antwoord kom. Sodoende sal ek na die beste van my vermoë na beide Sophié en Janigje kan omsien. 

			My liefling, alles kon so anders gewees het, maar soos tante Fie sê, dit help nie om teen die prikkels te skop nie. 

			Voorlopig is ek steeds joune, 

			Beatrice 

			Jaini sit lank en dink voordat sy die brief stadig toevou. 

			Daar is nog net een in die bondeltjie, maar sy is te ontroerd om nou nog ’n brief in te neem. Sy hoop tog so dat Beatrice geluk gevind het en dalk nog die fynbesnaarde Sophié ook. En tog sal niks wat sy hoop een jota of tittel verskil maak aan die gebeure van byna tweehonderd jaar gelede nie. 

			Sy bêre die omslag, neem die vertalings van die twee briewe wat sy nog nie met Geert gedeel het nie en stap ondertoe. 

			Dit lyk asof hy slaap toe sy by Geert se slaapkamer inloer, maar sy oë flikker oop net toe Jaini besluit om hom sy rus te gun. 

			“Kom in, kind.” Die ou stem is hees en krakerig. 

			“Ek het nog twee briewe vertaal en is ook weer besig met die vertaling van die res van die manuskrip,” sê sy toe sy gaan sit. Sy het nie die moed om hom te vra hoe dit gaan nie. Hy lyk oneindig broos. 

			“En weet jy al of die geskrif so kosbaar is as wat jy gehoop het?” Sy oë val toe. 

			Jaini druk sy hand. “Die manuskrip is oneindig kosbaar.” En dit is so, besef sy. Al is dit net vir haar. 

			“Beatrice se briewe ontroer my ook diep. Sy is ’n sterk vrou en het ’n besonder goed ontwikkelde sin vir wat die regte ding is om te doen.” Jaini vryf liggies oor die teer vel van die ou hand. “Mens kan dit aan die skildery ook sien, die opregtheid.” 

			Geert kug, maar dit gaan darem nie weer oor in ’n hoesbui nie. “Matilda is net so erg oor die skildery van Beatrice. Selfs foto’s geneem toe sy voorheen hier was, maar dié kan ek nie na haar laat gaan nie.” Hy hyg meteens na asem, bedaar dan effens. 

			“Geld is niks nie, maar die manuskrip ... briewe ... skilderye ... beteken iets.” Sy oë roer onder die dun perkament van die ooglede. 

			“Die inspuitings ...” Geert se stem raak weg. “Stefan was hier ...” probeer hy weer, maar hy is aan die einde van sy kragte. 

			Jaini leun nader aan hom, maar al wat sy verder kan hoor, is sy amegtige asemhaling. 

			Sou Geert yl, of was Stefan werklik by hom? Maar hoe het hy verby Matilda gekom wat in die kamer reg langs Geert s’n slaap en snags blykbaar kort-kort by hom inloer om hom in te spuit? 

			Die inspuitings. Daar is iets wat sy behoort te onthou van inspuitings, maar wat is dit? 

			Sy sit nog ’n rukkie by Geert, maar toe dit duidelik is dat hy weer slaap, staan sy stilletjies op en sluip uit. By die trap huiwer sy, stap dan eerder kombuis toe. Soos sy gehoop het, is An daar. 

			“Ai, kind, jy is seker rasend van die honger. Ek wou nog vir jou ’n ietsie boontoe stuur, maar my kop is so in die war dat ek skoon vergeet het. En met ’n personeel van net twee gaan dit broekskeur. En die taalkwessie help nie. Wat kan ek jou te ete gee, ’n omelet?” An druk ’n haarsliert in die bolla. Die kringe lê steeds diep onder die blou oë. 

			Jaini glimlag en skud haar kop. “Net ’n koffietjie sal lekker wees. Ek kan nie verwag dat u kos agter my aandra as ek vergeet om af te kom vir ete nie.” 

			An knik, lig die swaar koffieketel van die stoof af en skink vir Jaini van die geurige donker vloeistof in. “Sonder suiker of melk as ek reg onthou?” 

			Jaini knik. “Dankie.” Sy huiwer voordat sy ’n slukkie neem. Sy sit die koppie neer. “Ek het nog nie kans gehad om werklik met u te simpatiseer oor Pieter nie. Ek het hom nie goed geken nie, maar ek is bitter jammer oor wat gebeur het.” 

			An knik, vroetel met haar hande aan die voorskoot en kyk by die venster uit. Trane wel op in haar oë, plooitjies pluk-pluk aan haar mond. “Ek kan nie dink dat hy so iets aan homself sou gedoen het nie ... maar ook nie dat iemand in hierdie huis dit aan hom sou doen nie. Die kind het nie veel van ’n persoonlikheid gehad nie, maar hy het nog nooit iemand werklik kwaad aangedoen nie. Selfs toe hy Elsebet gestamp het ... Dit was dronkenskap, magtelose woede. Sy moes hom geweldig geprovokeer het. Ek kon nie alles hoor nie, maar ek ken my seun. Hy het nie vir ’n oomblik bedoel dat sy moes seerkry nie. Dis ook daarom dat ek hom wou beskerm.” Sy druk die punt van haar voorskoot teen die trane wat dreig om oor te biggel. 

			“Hy het werklik geglo dat dit ek was. Hy kon niks, maar absoluut niks onthou nie.” An vroetel ’n sakdoek uit die sak van haar voorskoot en snuit haar neus. “Dis hoekom ek aanvaar het dat dit hy was wat haar in die kattebak gesit het, maar dit ook nie kon onthou nie.” 

			An haal ’n paar beskuite uit ’n blik, rangskik hulle op ’n bakkie en skuif dit nader na Jaini. Jaini wonder of An enigsins bewus is van die handeling, maar neem tog een van die krummelrige gesondheidsbeskuite en doop dit in haar koffie. 

			Sy wens sy kon haar skuldgevoel oor wat sy as sogenaamde duiwelsadvokaat teenoor Braam oor An kwytgeraak het, weg eet en drink, maar An se goedheid laat haar net nog meer soos ’n luis voel. 

			“Ek sou haar kon vermoor het.” An kyk Jaini reguit aan toe dié verskrik opkyk en in die proses van die koffie mors. An vee die druppels werktuiglik op. “Ek sou kon, ja. Sy het Pieter vernietig. Dis sy wat hom verlei het om te drink. Maar dit was meer as net die drank. Sy het ’n houvas op hom gehad. ’n Bose houvas van wie weet watter aard.” Sy stryk haar voorskoot plat met haar hande. “Ek sou haar kon vermoor het, ja, maar ek het nie.” Sy skud haar kop stadig heen en weer. “En hoe enigiemand kan dink dat ek ’n aandeel aan die dood van my eie seun kan hê, gaan my verstand te bowe. 

			“Pieter en Geert is die enigste mense wat my lewe die moeite werd gemaak het. In my hart was Pieter Geert se seun, al vermoed ek dat bloedtoetse anders sal bewys.” Sy sug diep. “As Geert ons maar net nie na hierdie godverlate land van uiterstes gebring het nie. As Eva maar net nie ...” 

			Sy kyk na Jaini. “Vir jou kan ek dit seker maar sê. As Geert tog net nie vir Eva ontmoet en met haar getrou het nie. Eva was ons albatros soos haar dogter dit ook was.” Sy sug. “Geert het dit net nooit besef nie. Hy het hom blind gestaar teen ’n mooi gesiggie en ’n wulpse lyfie.” An skud haar kop. Nog ’n haarsliert kom los. 

			“Hoe kan andersins intelligente mans so onnosel wees? Geert, Stefan, selfs Henning. Amal laat hulle deur listige vroue aan die neus lei. Ek verstaan dit nie. Het hulle dan geen oë in hul koppe nie? Geen verstand as hulle onderlywe begin praat nie?” 

			Jaini sien die emosies kom en gaan op An se gesig. Woede, frustrasie, magteloosheid. Sy wag dat An verder gaan, nie seker of An besef sy is nog daar nie, dat dit Jaini is met wie sy praat nie. 

			“Eva het dit altyd maklik gehad. Van kleins af. En dit bloot omdat sy die jongste en die oulikste was. Die mooi dogtertjie met die growwe suster. Die prinsessie en die boerin.” An snork. “Selfsugtige klein prinsessie was sy. Van kleins af kon sy mense teen mekaar afspeel, hulle manipuleer sodat sy haar sin kan kry sonder dat hulle dit eens agterkom. 

			“Sy kon instinktief aanvoel watter gesig om op te sit voor wie, en sodoende die meeste voordeel daaruit trek. By Geert was dit onskuld en verontregting.” Sy tel ’n spierwit vadoek op en frommel dit in haar hande. 

			“Haar eerste man was ’n goeie man. Ja, hy het nou en dan ’n bietjie diep in die bottel gekyk, maar hy het alles in sy vermoë gedoen om vir Eva en later ook Elsebet gelukkig te probeer hou. Hy was glad nie die monster wat sy aan Geert voorgehou het nie. Dit het haar uitstekend gepas toe hy haar so goed agtergelaat het. Sy kon haar strikke vir Geert span.

			“Sy het lankal ’n oog op hom gehad. Veral omdat sy geweet het hoe ek oor hom voel. Geert dink nou nog hulle het toevallig ontmoet. Eva het dit so fyn georkestreer dat selfs ek nie agtergekom het hoe sy my uitvra oor sy gewoontes en dingetjies nie.” An lag sinies. 

			“En ek het gedink sy stel belang in my, in my werk.” Sy gooi die verfrommelde vadoek neer. 

			“‘Al wanneer ek vir Geert in die kombuis te siene kry, is op ekstra koue dae wanneer sy soet tand hom kombuis toe jaag vir warm sjokola en gebak,’ het ek haar nog geantwoord op haar navraag en nie eens agtergekom dat sy daarna altyd vir my op sulke dae kom kuier het nie. Altyd uitgevat asof sy op pad was na een of ander fees.” An snuif liggies. 

			“En ’n fees vir die oog, dit was sy. Selfs ek kan nie anders as om dit te erken nie, maar so slinks.” Sy kyk vir die eerste keer weer na Jaini. “Sy het my gedurig uit die pad probeer kry, selfs vir Truus probeer betrek om Geert teen my op te maak. Ek weet daar was ’n briewewisseling tussen haar en Geert se suster. Ek het die korrespondensie eendag in jou studeerkamer gaan soek nadat Braam genoem het jy lees briewe wat vyf en twintig jaar oud is, maar ek kon dit nie vind nie.” 

			“Ek het gewonder wie was in my goed en in die laaie. Die briewe is egter in die omslag in die kluis,” sê Jaini, bly dat een minuskule deeltjie van die raaisel darem opgelos is. 

			“Sy het my seker pikswart gesmeer by Truus, maar og, kind, wat vertel ek jou tog alles.” Sy druk die hare terug en vryf haar klere glad asof sy nou eers besef wie haar monoloog aangehoor het. “Al die geklets bring nie vanaand kos op die tafel nie. Nog koffie?” 

			Jaini skud haar kop. “Nee, dankie, dit was lekker.” Sy aarsel ’n oomblik lank. “Hoe het u suster aan haar einde gekom?” 

			An verstar ’n oomblik, kyk Jaini dan met ’n frons aan. “Geert het jou sekerlik al vertel dat sy in ’n motorongeluk omgekom het, hier op die pas by die haarnaalddraai. Ons was dorp toe. Op pad terug het ons ’n woordewisseling gehad. Sy het te vinnig gery. My ook amper die ewigheid in gehad. Ek het nog probeer pluk aan die stuur toe die kar begin gly, maar dit was te laat. Al wat ek kon doen, was uitspring en hoop vir die beste.” 

			“Het u baie seergekry?” 

			An trek haar skouers op. “Ek was pimpel en pers en my arm was gebreek. Ek was ’n dag in die hospitaal en hulle wou my langer daar hou, maar ek het geweet Geert het my nodig. Wie sou na hom en Elsebet omsien? Ek was ook net uit die gips uit toe Kees die hasepad gekies het.” 

			An sug. “Ek kan die man ook seker nie kwalik neem nie. Hy het die land met sy droë klimaat gehaat. Niks wou groei soos hy wou nie. Hy het die plante nie geëien nie, hy wat ’n kenner van tulpe en bolsoorte was. Water was by tye skaars en die grond net anders. Boonop het hy geweet dat ek, toe Eva dood is, nie sou teruggaan totdat Geert teruggaan nie.” An staar ’n oomblik lank peinsend na die blink kombuisvloer. 

			“’n Bietjie van ’n trut, maar ’n goeie man was hy. Hy het probeer, maar hy kon sien hy sal hier nie aan die wenkant kom nie. Maar ja, dis water waarmee die meule nooit weer sal maal nie.” Sy trek een van die groot laaie oop, haal ’n mes uit en toets die vlym van die lem. 

			Jaini besef sy is verdaag, groet en stap ingedagte weg. An se weergawe van die ongeluk klink oortuigend. Wat sy daar by die haarnaalddraai ervaar het, kon beslis plaasgevind het soos An dit oorgedra het. Die pluk aan die stuur kon ’n poging gewees het om die voertuig terug te pluk van die afgrond af. En nie, soos sy aanvanklik gedink het, juis om dit oor die afgrond te stuur nie.

			By die trap gekom, kyk sy op toe sy stemme verder in die gang af hoor. Sy herken Matilda en Lourens waar hulle voor die deur van Geert se suite staan en praat. Toe hulle haar opmerk, verdwyn hulle albei binnetoe. 

			Sy is verras toe sy Linda in die studeerkamer vind nadat sy eers ’n draai in die badkamer gemaak het. 

			Linda draai weg van die kaggel. “Uiteindelik. Ek het jou kom soek.” 

			“En ek het nou weer by An ’n koffietjie gaan soek met dié dat ek nie ontbyt gehad het nie.” Jaini stap luiters na haar stoel en gaan sit. “Hoekom soek jy my?” 

			Linda trek haar skouers op. “Eintlik soek ek ’n bietjie geselskap. Braam is nog steeds soos ’n beer en Matilda is heeltyd besig. Ek was netnou by haar, maar die oom wil blykbaar vir haar en meneer Verwey privaat spreek. Glo oor die testament. Braam is op hete kole oor die testament. Hy sê as dié eers afgehandel is, sal daar heelwat meer helderheid oor alles wees. Matilda sê die oom gaan nou vinnig agteruit en hy besef seker dat dit nou of nooit is.” 

			Jaini kyk Linda peinsend aan. Het Geert nou besluit om tog maar die testament deur Lourens te laat finaliseer? 

			Jaini onthou wat haar voorheen ontwyk het. “Linda? Ek het opgemerk daar lê ’n leë spuit in die rommelmandjie in Geert se kamer, maar daar was meer as een wattetjie met ontsmettingsmiddel op en Matilda het ’n ander leë spuit weggedra. Het jy enige idee waarom sy sommiges in die asblikkie sou gooi en van ander elders ontslae raak?”

			Linda skud haar kop nadenkend. 

			“Kan dit iets te doen hê met die insulien wat Geert kry vir sy diabetes? Volgens Henning bly sy insulienvlak ongewoon hoog ondanks sy medikasie en dis waarom Geert so vinnig agteruitgaan. Maar insulieninspuitings hou mos nie ’n kontaminasiegevaar in nie?” 

			Linda kyk Jaini vir ’n oomblik fronsend aan, stap by die deur uit en keer binne oomblikke met Braam terug. 

			Braam kyk Jaini stip aan toe Jaini weer verduidelik wat sy gesien het. “Is jy seker jy sit nou nie en stories opmaak om die agterdog van jouself af weg te kry nie? Weer eens ander mense verdag te probeer maak nie?” 

			Jaini skud haar kop. “Ek probeer niemand verdag maak nie. Al glo jy my nie, Braam, maak net seker. Gestel Geert ...” Sy laat die sin in die lug hang. 

			Braam knik. “Daar is waarskynlik ’n heel aanvaarbare verklaring, maar ek sal tog by Henning gaan hoor wat sy opdragte aan Matilda is.” Hy wink vir Linda met sy kop om saam te stap. 

			Jaini voel die onrus in haar soos ’n lewende ding en gaan staan voor die venster. Stefan. Waar sou hy wees? Sy het hom so nodig. Sy, maar ook Geert. 

			Sy staan nog steeds daar en probeer Matilda se handeling uitpluis toe Linda sonder om te klop weer inbars. 

			“Oom Geert vra na jou.” 

			Jaini gee net een kyk na Linda se bekommerde gesig en hardloop na die deur. 

			

		

	
		
			Nege en dertig

			Sy draf die trappe twee-twee af. Dit lyk asof die hele huishouding teenwoordig is toe sy Geert se kamer binnestap, maar sy ignoreer hulle. 

			Die brose figuur in die bed is ’n skaduwee van die man wat sy net meer as ’n week vantevore ontmoet het. Toe sy oor hom buk, flikker sy oë oop en lig hy sy hand. Sy is nog effens uitasem van die hardloop toe sy by hom gaan sit. 

			“Kind, tog, wat wen jy jouself so op?” Geert se oë glim vaalblou en waterig tussen die yl, grys wimpers. 

			Jaini neem sy hand versigtig in hare asof sy bang is sy breek die beentjies daarbinne. Haar trane sit skielik onverklaarbaar vlak. 

			Geert kyk in die rondte na almal wat in die slaapkamer staan en dan na Henning wat by die koppenent van die bed staan. “Alleen. Ek wil alleen wees met Jaini.” 

			Henning kyk ongemaklik na Matilda en dan na Braam, Linda en Lourens. 

			“Kom,” neem Braam die leiding en wys Linda moet voor stap. Hy kyk oor sy skouer na Henning en Matilda en wink na Lourens. 

			Jaini wonder vlugtig waar An dan is. Sy wag tot almal uit is voor sy weer na Geert kyk. 

			“Al die mense maak my tog so moeg, kind.” Sy stem is effens sterker as vroeër ten spyte van sy woorde. 

			“Moenie ingee nie, Geert. U het so baie om nog voor te leef. Ek moet nog die manuskrip klaarmaak en die briewe. Ons almal het u nodig. An, Stefan en ek.” Jaini sien skaars hoe haar trane op die laken drup. 

			“Ek sou so graag jou kinders sien grootword het, Jaini. Sien hoe jou oudste dogter voel oor die manuskrip, uitvind of sy ook ’n aanvoeling het vir die verre verlede. Ek glo nie dit sal my in hierdie lewe beskore wees nie, maar miskien beleef ek dit tog vanuit ’n ander dimensie.” Die glimlag is bewerig. 

			Hy lig sy hand ’n fraksie toe sy wil praat. “Ons moet realisties dink, kind.” Hy skud sy kop. “Nie dat ek altyd ewe seker van die realiteit is nie. Ek hoor mense praat, maar die battery van my gehoorapparaat is nie meer so goed nie en dis net Stefan wat weet hoe die ding werk.” Hy voel-voel aan die gehoorstuk. “Miskien is dit ook maar net die lighoofdigheid wat my so laat dink, wat dit laat voel asof daar ’n bedrywigheid hier aan die gang was. Ek is nie altyd seker of ek droom of wakker is nie. Ek hou nie meer tred met die verloop van tyd nie, kind. Alles vloei so inmekaar.” Hy rus ’n oomblik. 

			“Ek dink egter tog dat Stefan gisteraand hier was. Dit is wat ek vir jou wou sê. Ons kon nie klaar gesels nie ... Matilda het hom amper betrap, maar hy het gevra dat ek jou moet vra om hom te vertrou.”

			Haar hart gaan aan die klop. Dan het Stefan hulle nie net aan hulle lot oorgelaat nie. 

			“Hy het my ook van Pieter vertel. Die arme, verwarde jong man. As die Van den Beek-geld tot al hierdie ellende gelei het, sal ek myself nooit kan vergewe nie.” 

			“Dis nie u skuld nie, Geert. As daar wel moord oor die erflating gepleeg is, is dit die gierigheid van die mensdom wat daaragter sit, nie die geld per se nie.” 

			Dit lyk nie asof Geert haar gehoor het nie. “As ek Stefan ook tog net nog weer ’n keer kan sien. Al is dit net om klaar te praat en nie noodwendig om totsiens te kan sê nie. Hy was nog altyd soos ’n seun vir my en nou is hy op vlug soos ’n skelm.” Sy stem klink oneindig moeg. 

			“Maar dan het u mos rede om te veg, Geert, om nie in te gee nie.” Jaini wens sy kan van haar energie aan die ou man wíl. 

			Hy maak sy oë weer toe. “Ek voel tog so verward oor alles.” 

			“Wil u hê ek moet An roep?” An het darem altyd ’n kalmerende invloed op hom. 

			Geert skud sy kop stadig heen en weer. “Ek en An het vroeër vandag lank gepraat, alles uitgeklaar wat daar uit te klare was. Ek en An het vrede gemaak met mekaar en met die verloop van ons lewens.” 

			“Ek is bly. An het vir my ook netnou ’n paar dinge vertel.” 

			“Onthou tog maar dat An altyd jaloers was op Eefje, Jaini. Die twee susters kon nie goed klaarkom nie, maar daar was tog ’n band tussen hulle.” Geert druk Jaini se hand effens. “Moenie te hard oordeel oor enigeen van ons nie en moenie te bekommerd raak nie. Ek vermoed daar is darem nog lewe in my, al dink Henning anders.” 

			Daar is so baie dinge wat sy Geert wil vra, maar hy lyk oneindig moeg. 

			“Toe maar, kind,” vertolk Geert haar bekommerde frons gedeeltelik verkeerd. “Ek is darem nie van plan om vandag nog die tydelike met die ewige te verwissel nie. Noudat ek met jou gepraat het, voel my liggaam steeds moeg, maar dis asof my gees weer krag gekry het. Gaan vertaal verder en kom vertel my môre daarvan. Ek sal steeds hier wees.” 

			Jaini buig oor en soen hom sag op die slaap. “My Afrikaanse ouma sou gesê het, so ’n bek moet jêm kry. Rus nou goed uit en moet u nie bekommer oor dinge waaraan u niks kan verander nie. Word net gesond.” 

			Toe Jaini uitstap, wag Matilda haar in die suite se sitkamertjie in. Sy kom staan hande in die sye voor Jaini. “Dit mag jou dalk interesseer om te weet dat alles wat ek doen deur Henning gekontroleer word, insluitende die inspuitings wat ek oom Geert toedien en dat ons soos in enige hospitaal daarvan rekord hou.” 

			Jaini kyk af na die vrou met die klein postuur en kordate houding. Braam het dus sy werk gedoen, maar was dit hy of Linda wat aan Matilda laat blyk het dat sy navraag gedoen het? Sy sou raai Linda. Dis goed en wel om haar spraaksaamheid self te benut, maar sy is gewis nie die enigste wat agtergekom het die meisiekind kan nie haar tong in toom hou nie.

			Sy roer haar skouers. “Dan is dit goed so, Matilda. Ek wou net seker maak.” Sy hou Matilda se oë. “En ek sal alles in my vermoë doen om aan te hou seker maak dat niemand iets aan Geert sal doen wat hom skaad nie.” Sy gee ’n doelbewuste tree in Matilda se rigting. Matilda gee onwillekeurig pad sodat Jaini met ’n regop rug verby haar kan stap. 

			Aan tafel is die stemming stroef en die aandete word in stilte genuttig. Jaini wou net haarself verskoon toe Lourens keelskoonmaak. 

			“As gevolg van Geert se vinnige agteruitgang, het ek besluit om tog maar die testament so spoedig moontlik na Geert se wense te finaliseer al stem ek nog nie heeltemal met alles saam vanuit ’n regsoogpunt nie. Ek dink dis belangrik dat almal weet dat daar nou ’n wettige testament bestaan wat oom Geert se laaste wense weergee.”

			Jaini se kop ruk op. “Geteken en al?” 

			Lourens kyk haar met ’n eienaardige glimlaggie aan. “Geteken, gedateer en met die handtekeninge van getuies wat nie baat by die inhoud nie. Soos die wet dit vereis. Nog vrae?” 

			Jaini skud haar kop en laat sak haar oë. Het Lourens gekonkel of is dit dieselfde testament wat Geert aan haar dikteer het? 

			“Lourens, ek kan jou nie dwing sonder burokratiese prosesse nie, maar ek sou graag die testament onder oë wou kry.” Braam se oë is vreemd intens op Lourens gerig. 

			Lourens haal sy skouers op. “Ek sal natuurlik eers by meneer Van den Beek toestemming moet kry. Nie dat ek glo hy sal omgee nie, maar ek het dit in elk geval ook nie nou by my nie.” 

			Braam knik. “Ek sal later vanaand by jou ’n draai maak.” 

			Jaini voel ’n naarheid in haar opstoot. “Verskoon my, asseblief.” 

			“Jy lyk bleek.” Linda se oë rus fronsend op haar. “Is jy oukei?” 

			Jaini knik. “Ek het net ’n bietjie hoofpyn.” 

			Matilda kry ’n siniese glimlaggie om haar mond. An kom egter die vertrek binne voordat sy iets kan sê. 

			“Koffie is gereed in die salon.” 

			Die res van die geselskap staan ook op en Jaini ontsnap terwyl almal nog aan die beweeg kom. 

			Sy huiwer voor haar kamer se deur, stap dan op haar tone en omkyk-omkyk na Lourens se kamer. Sy het nie ’n besluit geneem nie. Dis net ’n instinktiewe reaksie. Sy stoot die deur versigtig oop en verstyf toe dit effens kraak. Sy skuur deur die opening sodat sy nie verder lawaai maak nie en kyk in die kamer rond. Dis min of meer ’n replika van hare. Haar oë fokus op die laaikas. Dis seker net so ’n goeie plek soos enige ander om te begin soek. 

			Sy blaai versigtig deur die paar goed in die laai, maar kry niks. Ook nie in die rakgedeelte van die hangkas nie. 

			Sy merk ’n tafel met skryfgoed op, maar daar is geen dokument nie. Langs die tafelpoot staan Lourens se aktetas. 

			Jaini haal diep asem, lig die tas op die tafel. Verrassend genoeg klik die twee slotte oop. Sy lig die deksel. Bo-op lê getikte A4-blaaie in die boonste hoek vasgekram. Die eerste bladsy bevat net Geert se besonderhede. Adres en dies meer.

			Sy blaai na die tweede bladsy.

			Hiermee bevestig ek, Gerrit Carolus Dominique van den Beek ... 

			Jaini kan nie glo dat sy so maklik op die testament afgekom het nie, maar aanvaar dit net as ’n bietjie welverdiende geluk wat na haar kant toe kom. Die geluksgodin skuld haar.

			Haar oë flits oor die eerste paar sinne. Lourens Verwey word aangestel as eksekuteur. Sy frons en lees verder. 

			Die regsterme maak dit moeilik om te verstaan, maar dis duidelik dat An versorg word, al is dit nie naastenby so ruim soos in die testament wat sy in haar besit het nie. 

			Sy self erf die geskrif en die res van die omslag se inhoud, maar dis al en slegs as sy bo alle twyfel kan bewys dat sy ’n direkte afstammeling van Janigje Sophia van Veldeke is. 

			Stefan kry De Beek en ’n paar ander bates as bewys kan word dat hy geen aandeel aan die dood van Pieter en/of Elsebet gehad het nie. 

			Jaini se oë rek behoorlik toe sy die volgende item lees. 

			Alle verdere bates in Suid-Afrika sowel as in Nederland, alle juweliersware en alle kontant word verder aan Matilda Rautenbach bemaak uit dankbaarheid vir haar goeie versorging en aangesien sy die enigste persoon is wat uiteindelik geblyk het om te gee. Sy is ook die enigste persoon vir wie Geert in sy hart vertrou. 

			Die dokument val uit Jaini se hande en ruk haar terug tot die werklikheid. Sy wil dit net netjies maak en terugsit toe sy die opgekrulde papier van ’n faks ook in die aktetas sien lê. Sy rol dit oop. 

			Geagte meneer Verwey, 

			In antwoord op u navraag wil ek bevestig dat ek inderdaad ’n fout gemaak het met die geslagsregister van mejuffrou Jaini Sophia van Schalkwyk. 

			Haar geboortedatum stem nie ooreen met die geboortedatum van die Johanna Sophia van Schalkwyk met wie ek haar verwar het nie. Laasgenoemde is reeds oorlede en het dus geen aanspraak op die Van den Beek-erflating nie. Uit die aard van die saak is die mejuffrou Jaini van Schalkwyk oor wie u my genader het, hoegenaamd nie geregtig op enige erflating gebaseer op familiebande nie. Indien u dit verlang, kan ek volledige dokumentasie, wat in die hof sal water hou, hiervan verskaf.

			Ek is steeds in die proses van onderhandeling betreffende die geskrif betrokke by die saak, maar daar is lewendige belangstelling en alles lyk tot dusver geweldig positief. 

			Die uwe, 

			Prof. H.K. Snyman 

			Met ’n lam verstand bêre Jaini die blaaie, sit die aktetas werktuiglik neer waar sy dit gekry het, skuur weer verby die deur en trek dit agter haar toe. Toe ’n beweging by die trap haar oog trek, glip sy by die badkamer in en sluit die deur agter haar voordat sy ná ’n paar oomblikke die toilet se ketting trek, haar hande was en dan uitstap asof niks gebeur het nie. 

			Oor haar skouer sien sy hoe Lourens, vergesel van Braam, in Lourens se kamer verdwyn.

		

	
		
			Veertig

			Maandag – 5 Mei 

			Jaini probeer haar brein stil kry en ontspan. As sy net aan die slaap kan raak, sal al die verwarring weggaan, maar haar brein is heeltemal te woelig daarvoor. 

			Soos vlinders op ’n plaat blomme dartel van kleur tot kleur, van geur tot geur, flits vae vermoedens en halfvergete waarnemings, moontlike verduidelikings en halfvoltooide insigte deur haar kop. As sy maar ’n vangnet vir die gedagtes kon fabriseer soos Wilma die wip gemaak het wat veronderstel is om drome te vang. 

			Die donsligte warmte van die verekombers gloei teen haar vel. Sy probeer daarop konsentreer. Dit moet al ná twaalf wees. 

			Hoekom het Helgaard Snyman die faks vir Lourens gestuur? Was dit die faks wat Lourens reg onder haar neus kom onderskep het? Hoekom het Snyman sy storie verander? Volgens die faks wat Geert vir haar gewys het, is dit duidelik dat sy wel familie is. Sy het egter nie die geboortedatums nagegaan nie. Het Helgaard Snyman moontlik werklik ’n fout gemaak? Wat was die kommunikasie wat daardie faks voorafgegaan het? ’n Onderhandeling oor die manuskrip? 

			Jaini rol op haar sy. En die testament? Hoekom sou Geert ’n nuwe testament laat opstel waarvolgens feitlik die hele boedel na Matilda gaan nadat hy die vorige testament drie dae gelede aan haar dikteer het waarin Matilda net genoem word? Of sit Lourens hieragter? Het Geert dalk die nuwe testament in sy lighoofdige toestand geteken? Hoe wettig sou dit dan wees? Waarskynlik meer wettig as die een wat Geert op ’n vroeër datum sonder getuies gedikteer het. 

			Maar wat baat Lourens daarby? Tensy Lourens en Matilda ’n verstandhouding van een of ander aard het. 

			Moet sy met Braam gaan praat of nie? Is Geert dalk in gevaar? Maar dit sal darem te verdag wees as hy skielik sou sterf net nadat hy die testament geteken het. 

			Geert is egter ’n baie siek man. Sy huisarts self dink hy is aan die einde van sy kragte. 

			Moet sy dalk juis met Henning gaan praat? Maar daar is niks wat sy kan staaf nie. 

			Henning kan selfs deel wees van die onderduimshede. Maar wat sou hý daarby kon baat? En hy is ’n dokter. Hy sal tog sekerlik nie deel wees van ’n sameswering om Geert die ewigheid in te stuur nie? Maar hy en Matilda het steeds ’n verbintenis.

			Of is sy totaal en al paranoïes? Dalk regtig onstabiel?

			As sy maar net met Stefan hieroor kon praat. Dit voel asof haar verstand heeltemal oorlaai is. Sy kan geen helderheid oor enigiets kry nie. As sy net kan slaap, is sy seker sal haar brein weer neutraliseer sodat sy suiwerder kan dink. 

			Sy draai op haar ander sy, probeer konsentreer op die donker agter haar ooglede. 

			Wie het vir Sophié verkrag? Die vraag kom van nêrens af. 

			Jaini rol nog ’n paar keer rond voor sy regop sit. Beatrice se briewe. Dit sal haar aandag aftrek van alles. Sy trek warm aan en stap op haar tone die swak verligte gang af. Sy trek die studeerkamer se deure agter haar toe en vryf haar koue hande. In die vuurherd gloei ’n paar kole dof. Sy skakel die lig aan, gaan kniel voor die kaggel, sit fynhout op en blaas ’n paar vlammetjies wakker. Wonder bo wonder kry sy weer ’n redelike vuur aan die gang en styg die temperatuur in die kamer geleidelik. 

			Sy kry die laaste briewe uit die kluis, skink vir haar water uit die porseleinbeker en gaan sit agter die lessenaar. 

			My dierbare Dominique, 

			En nou is alles verby. Die weelderige troue. Ons kanse om tog by mekaar uit te kom. My illusies. Maar die ergste is Sophié. Terwyl ons gedink het sy besef nie werklik wat om haar aangaan nie, moes sy presies geweet het. Hoekom anders sou sy haar eie lewe juis op my huweliksnag geneem het? ’n Huweliksnag wat die grootste ontnugtering was. 

			Natuurlik het Carel agtergekom dat hy nie die eerste was nie. Die feit dat dit meer as duidelik was dat ek ook nie sy eerste was nie, het natuurlik nie saak gemaak nie. Hy het ’n sy van homself openbaar wat ek nooit sou gedink het deel van hom kon wees nie. 

			Dit is welbekend in die omgewing dat sy broer ’n wrede streep gehad het, maar van Carel sou niemand dit ooit verwag het nie, allermins ek. En nou is dit my geheim, want as hertogin maak mens nie feite soos dié bekend nie. 

			As hertogin moet ek alles wat na my kant toe kom met grasie en waardigheid verwerk, want dit word van my verwag. As hertogin sal ek Janigje Sophié na die beste van my vermoë grootmaak, want sy verdien dit en ek het haar moeder belowe. 

			En as Beatrice sal ek oorleef en oorwin, want ek kan nie anders nie. 

			Die wraak wat ek op Carel se ring gesweer het ... 

			Die brief eindig abrup. 

			Jaini lees die brief nog ’n keer deur en laat sak dan haar kop op haar arms. Beatrice is dus deur Dominique verlaat en deur Carel verraai en verneder. Hoe verstaan mens die skadukante van ander? 

			Die brief kraak tussen haar vingers. Jaini lig haar kop en kyk na die ou papier. Waar Sophié geknak het, het Beatrice daarin geslaag om net nog sterker te staan. Wat was die verskil tussen hulle? Waar het Sophié gefaal? Hoe het Beatrice dit reggekry om staande te bly? 

			Hoe gaan sy deur hierdie krisistyd in haar lewe kom? As die bleeksiel dosent, mejuffrou Van Schalkwyk? As selfbejammerende Jaini wat vlug vir alles sodra dit na ’n probleem begin lyk? Of as Jaini Sophia omdat sy die moed het om haar omstandighede, haarself en die lewe in die oë te kyk? 

			Die oortuiging dat beide Beatrice en Sophié se bloed deur haar are vloei, staan meteens vas in haar. Snyman of nie Snyman nie. Sy voel haar verbonde aan die susters. Die susters wat albei voor keuses te staan gekom het, maar verskillend gekies het. Een om te kwyn en te sterf, die ander om te leef en haar krisisse die hoof te bied. Wie se voorbeeld gaan sy volg? 

			Die keuse is hare. Sophié se oplossing het niks opgelos nie, besef Jaini en weet dan sonder twyfel dat sy hier na De Beek moes kom om die Beatrice in haarself te vind. 

			As Stefan skuldig is aan die moorde, sal sy dit verwerk. As sy aangekla word van medepligtigheid, sal sy daar deurkom. Haar onskuld op die een of ander manier bewys.

			Omdat sy nie anders kan nie. Omdat sy nie anders wil nie. Omdat sy van nou af weier om te vlug. 

			Jaini staar af na die glimmende houtblad, fokus haar oë só dat sy die dowwe weergawe van haar gesig daarin weerkaats kan sien. Bart Nel is sy nie, maar sy het haar eie reserwes. Sy moet hulle net ontdek en ontwikkel. 

			Sy ruk soos sy skrik toe iets, minder as ’n geluid, haar laat opkyk en sy Braam die deur agter hom sien toetrek.

			Hy hou sy vinger oor sy lippe toe sy wil vra wat hy daar maak. “Sjjjt. Ons wil nie hê die hele huis moet weet ons ly albei aan slaaploosheid nie.” Hy hou sy stemtoon net bo ’n fluistering. Hy gaan staan voor die kaggel en maak sy hande warm voordat hy oorkant haar gaan sit. 

			“Ek neem aan dis slaaploosheid wat jou hierheen gedryf het?” 

			Jaini knik. Insinueer hy dalk dis ’n skuldige gewete?

			“Ek het gehoop jy het tot een of ander insiggewende gevolgtrekking gekom toe ek die lig onder die deur sien skyn.” Hy leun met sy elmboë op die tafel en kyk haar stip aan. 

			Sy ontwyk nie sy blik nie. “Is jy seker jy het nie gehoop jy gaan Stefan hier betrap nie?” 

			Hy haal sy skouers op. “Ek ontken dit nie. Dit sal my groot plesier verskaf om Stefan Kruger agter slot en grendel te kry. Jy is die enigste aas wat ons het. Maar die kanse dat hy reeds oor die Lesotho-grens geglip het, is veel groter.” Sy blik het niks van die stiptheid verloor nie. 

			Jaini kyk nie weg nie, trotseer sy agterdog. “Wie sal weet?” 

			Braam sit met ’n skewe glimlag terug in die stoel. “Ja, dié wat sê, weet nie en dié wat weet, sê nie. Terloops, wat dink jy van die nuwe testament?” 

			Aan die vernouing van sy oë weet Jaini dat sy iets van die skok wat sy vraag meebring, verraai het. 

			“As jy my vertel wat in die testament staan, sal ek jou my opinie gee,” probeer sy die glips toesmeer. 

			Braam skud sy kop. “Iemand was in Lourens se aktetas en jy was die enigste een wat nie in die salon was nie. Boonop het ons gesien toe jy uit die badkamer, ’n klipgooi van Lourens se kamer af, gekom het.” 

			“Die feit dat ek die badkamer gebruik het, is sekerlik geen bewys dat ek in sy kamer was nie?” Sy probeer die uitdrukking op sy gesig peil. Weet hy vir seker dat sy in die aktetas gegrawe het of is dit net ’n skoot in die donker? 

			“Nie noodwendig nie, maar hoe verklaar jy dat die aktetas wat gesluit was, nie meer gesluit was toe ons in sy kamer kom nie?” 

			“Dit was nie gesl...” Jaini besef onmiddellik dat hy haar uitoorlê het. Sy kan haarself skop. 

			Braam knik. “Dis reg. Die aktetas was nie gesluit nie. Nogal baie nalatig van Lourens. Kan ek nou maar my vraag herhaal? Wat dink jy van die nuwe testament?” 

			Jaini gee bes. “Dis vir my merkwaardig dat Geert so van gedagte kon verander het.” 

			Durf sy dit waag om ’n klip in die bos te gooi? Hoekom nie?

			“Veral aangesien ek weet dat hierdie sogenaamde testament nie Geert se ware wense weerspieël nie,” gooi sy die klip roekeloos. 

			Braam frons skerp en sit vorentoe. “Wat bedoel jy?” 

			Sy leun ook vorentoe. Daar is skaars ’n meter tussen hulle gesigte. “Omdat ek die testament wat Geert se ware wense weergee, in my besit het.” 

			“’n Wettige testament?” 

			“So wettig as wat jy kan kry.” Jaini weet self nie hoekom sy die waarheid verdraai nie. 

			“’n Onlangse een?” 

			“Selfs meer onlangs gedateer as Lourens s’n,” voer sy die leuen verder. 

			“Dit sal ek alleenlik glo as ek die testament in my hande hou en met my eie oë sien.” Sy blik priem deur haar. 

			Sy bly nonchalant. “Slegs as Geert my toestemming gee om dit aan jou te oorhandig.” 

			Braam meet die erns waarmee sy die uitspraak maak en kom orent. Sy vinger swaai in haar rigting. “Dan gaan kyk ek sommer nou of oom Geert wakker is. Laat ons by hom hoor hoeveel testamente hy die afgelope paar dae geteken het en of daar dalk een daarvan in jou besit is.” Hy draai om en stap uit. 

			Jaini kyk hom verdwaas agterna. Besef hy dan nie dat dit lank ná middernag is nie? Sy spring op en loer om die deur. Braam is al onder aan die trap. Hy draai regs in die rigting van Geert se suite. Sy loop so stilletjies as moontlik agterna. 

			In die deur van Geert se slaapkamer steek sy vas. In die flou lig van die naglamp sien sy hoe Braam Matilda se arm in ’n klemmende greep beetkry. ’n Spuitnaald val geluidloos op die diggeweefde Persiese mat. ’n Paar druppels van die vloeistof spat die lug in op, hang ’n oomblik besluiteloos voordat swaartekrag sy werk doen en plons dan in die donkerrooi weefsels van die mat in. 

			Braam kyk op. Toe hy Jaini in die deur sien staan, is daar vir ’n oomblik ’n verskuiwing in sy gesigsuitdrukking, maar Jaini kan die emosie nie plaas nie. 

			“Wat gaan tog aan?” Geert se oë knipper toe Braam die hooflig se skakelaar aanklik terwyl hy Matilda steeds aan die arm beethet. Geert voel-voel na sy gehoorstuk op die bedkassie en druk dit in sy oor. 

			“Jammer, Oom, maar ek probeer juis uitvind.” Hy kyk na Matilda. “Gee jy om om vir my te sê waarvoor jy oom Geert in die middel van die nag wil inspuit?” 

			“Los my, Braam.” Matilda probeer haar vies uit sy greep losskud. “Oom Geert sukkel met slaaploosheid. Ek wou maar net toesien dat hy ’n ordentlike nagrus inkry.” Sy vryf haar arm toe Braam haar laat gaan. 

			“Oom?” Braam kyk vraend na die ou man. 

			“Ek was vas aan die slaap voor hierdie kabaal, maar dit is so dat ek dit soms moeilik vind om deurnag te slaap.” Hy kyk van Braam na Jaini. “En jy, kind?” 

			“Ek het Braam hierheen gevolg. Lyk my slaaploosheid is ’n algemene kwaal onder ons.” Sy glimlag gerusstellend vir Geert. “Sal ek ’n rukkie by u sit? Ek is seker Braam wil die inspuiting bewaar vir toetsing en verder met Matilda gesels.” Sy trek die stoel nader aan die bed, gaan sit en kyk dan na Braam. “Of hoe, Sersant?” 

			Braam haal sy sakdoek uit en buk om die spuit op te tel. 

			“Jy mors jou tyd. Dis ’n ligte slaapmiddel. Dis al.” Matilda gee Jaini ’n vernietigende kyk. 

			Braam vat weer aan Matilda se arm, maar sy skud dit af en stap ken in die lug voor hom uit. Hy kyk na Jaini. “Met jou praat ek môre verder.” Hy trek die deur agter hom toe. 

			Jaini draai terug na Geert. Hy lyk gedaan. 

			“Wat gaan tog aan, kind?” 

			“Ek is self nie seker nie, Geert, maar hoe voel u?” Jaini leun oor en vee die silwer kuif van sy voorkop af weg. 

			Geert maak net sy oë toe in antwoord. 

			Jaini buig oor hom. “Kom ek skakel die hooflig af, dan slaap u rustig verder.” Sy voeg daad by die woord en gaan staan weer langs die bed. “Ek sal ’n rukkie hier sit as u wil.” 

			Sy oë flikker oop. “Tog eienaardig hoe die beloop van die lewe is, hoe mense tog leer om te vergewe en vergeet.” 

			Jaini gaan sit. “Wat laat u daaraan dink?” 

			Geert beduie vaagweg in die rigting van die deur. “Braam. Mens sou nooit sê hy en Henning was ’n tydjie terug geswore vyande nie.” 

			“Vyande?” vra Jaini verbaas. 

			Geert knik. “Ja. Braam het mos kort ná Henning en Matilda se egskeiding ’n verhouding met Matilda gehad. Henning was buite homself van woede en hartseer toe hy daarvan uitgevind het. Die verhouding het ’n natuurlike dood gesterf, maar Braam en Henning moes leer om saam te leef in die distrik. En hul werk bring hulle juis dikwels by mekaar uit met dié dat Henning lykskouings doen.” 

			“Genade,” is al wat Jaini uitkry. 

			“Ja, maar ek moet sê Braam het dit beter verwerk as Henning. Dié sukkel nogal om mense te vergewe. En tog doen hy soveel moeite vir my, al weet ek hy hou dit teen my dat sy vader hom onterf het. Hoekom hy dink dat ek ’n aandeel daaraan gehad het, weet ek nie. Seker maar omdat ek en sy pa boesemvriende was.” Geert maak sy oë toe. 

			Jaini kry die indruk dat hy amper met homself praat. 

			“Wanneer is sy pa oorlede?” vra Jaini sag genoeg sodat hy nie sal wakker word as hy dalk aan die slaap geraak het nie. 

			“Kort voor sy egskeiding van Matilda. Die arme Henning is ook al deur diep waters. Soos elkeen van ons maar ...” Sy asemhaling raak rustig. 

			Jaini sit nog ’n rukkie in stilte by hom voor sy versigtig die gehoorapparaat uit sy oor haal en op die bedkassie neersit. Sy trek die slaapkamerdeur saggies agter haar toe. 

			Toe sy uiteindelik in die bed klim, wikkel sy haarself knus dieper onder die verekombers in. 

			Henning en Matilda trou kort voor sy ma se dood. Hulle skei kort voor sy pa se dood. Hoekom klink dit darem baie toevallig? Maar as daar nou een ding is wat sy al geleer het, is dit dat toeval sy eie onbegryplike wil en wee het. 

			Strange coincidences may be but the workings of the universe, het die nganga gesê. En tog ... Kan ’n mens alle toeval voor die deur van die universe lê?

			Soveel skadukante is die afgelope tyd hier ontbloot. Braam en Matilda. Elsebet en Lourens. Elsebet en Pieter. Carel en Beatrice ... Sophié. Die name warrel deur haar brein terwyl sy met ’n diep gevoel van onrus haar tog uiteindelik aan die slaap moet oorgee. 

			

		

	
		
			Een en veertig

			Bea het soos ’n prinses gelyk. Teen haar melkwit vel en die ivoorkleur van haar weelderige rok was die stene van die halssnoer en die ring gloeiend rooi en knarsgroen in hul skitterende ovaal monture. Die oorringe wat sy van Carel gekry het net voor die seremonie begin het, het die stel volledig gemaak en koninklik aan die fyn oorskulpe gewieg. 

			En nou is alles verby. Die koorsagtige voorbereiding, die plegtige seremonie, die weelderige onthaal. 

			En nou begin alles. 

			Beatrice se lewe as hertogin, as surrogaatmoeder van Janigje en toekomstige moeder van die res van Carel se kinders. Mog Beatrice nooit uitvind van Carel nie. 

			Nie van die verpletterende oomblik toe sy hom daardie helder oggend in die woud agter die masker van aggressie en onverklaarbare woede herken het terwyl hy haar van binne oopskeur nie. Nie van Janigje se herkoms nie. 

			Vanaand is Bea se huweliksnag. Die sirkel is voltooi. Wat Carel by haar gegryp het, kan hy nou in vreugde en kalmte by Beatrice pluk. Daarom is dit beter so. 

			Die vloeistof in die kelkie ruik bitter. Dit brand haar kleintongetjie toe sy dit agter in haar keel gooi. Dis beter dat sy seker maak Bea vind nooit uit nie. 

			Ineens voel sy kalm. Dit duur net ’n sekonde voor haar ingewande ontplof. 

			Jaini kreun haarself wakker. Vlak voor haar tol die veertjies van die droomwip om en om. Arme Sophié. So onnodig. So ’n vermorsing. 

			“Totsiens, Sophié ...” prewel sy toe sy voel hoe Sophié haar verlaat en sy in ’n rustige slaap wegsink. 

			Haar verstand is verbasend helder toe sy ná ’n paar uur se diep slaap wakker word. Sy moet die manuskrip klaar lees. En sy moet seker maak niemand vind Geert se testament en sien dis nie wettig nie. Daar moet eers duidelikheid wees oor watter testament Geert se ware wense weergee. 

			Daar is nie tyd vir ontbyt nie en buitendien het sy nie lus om die res van die huismense in die gesig te staar nie. Matilda die minste van almal.

			Jaini gaan so sag as moontlik met die trap af en loer by Geert in, maar hy lê rustig en slaap. Van Matilda of Henning is daar geen spoor nie. Sy sluip stilletjies uit die kamer en terug na die boonste verdieping. 

			In die studeerkamer laat sak sy die koperstaaf van binne af oor die deur voordat sy die kluis oopmaak. Sy kan nie die kans waag om betrap te word nie. Die testament lê nog waar sy dit gebêre het. Dis nie juis die veiligste plek nie. 

			Haar oë gaan vlugtig oor al die boeke in die rakke. Daar moet ver oor ’n duisend wees. Sy soek ’n boek wat nie dikker of dunner as die ander is nie, wat nie uitstaande kenmerke het nie, maar een waarvan sy die titel sal onthou sonder om dit neer te skryf. Sy kies ’n slapbanduitgawe van ’n Vlaamse skrywer. Die boek het ’n onbeduidende rugkant en dis een wat sy onthou uit haar tweede jaar. Lijmen van Wilhelm Elsschot. Nogal toepaslik. ’n Boek wat gaan oor ’n verneukspul.

			Sy blaai tot so twee derdes van voor af, sit die opgevoude foliobladsy daarin, maak die boek toe en skud dit. Die testament fladder grond toe. Sy sit die bladsy weer terug en vroetel met bewende vingers die kleefband uit haar penneblikkie. 

			Sy skeur drie klein stukkies af en plak een aan elke kant om die twee bladsye waartussen die testament lê. Sy skud weer die boek. Niks val hierdie keer uit nie. Sy sit die boek terug in die rak, en maak seker dat dit nie dieper of meer vorentoe as die res staan nie en slaak dan ’n sug van verligting. 

			Jaini maak die kluis toe, lig weer die koperstaaf op om die deure oop te sluit en gaan sit dan met die omslag voor haar op die lessenaar. 

			Haar vingers bewe nog effens toe sy die briewe uithaal. Dié van Eefje en Truus het sy almal gelees en sit sy eenkant. Sy gaan deur Beatrice se briewe en is spyt toe sy nie op een afkom wat sy nog nie gelees het nie. Die velle papier wat die lewensverloop van Geert se moeder weergee, sit sy anderkant. 

			Dié sal sy later lees, maar nou eers die manuskrip. Sy wil nie die detail raaklees of nou verder vertaal nie, sy wil net die storielyn volg tot die einde toe, dus behoort dit nie te lank te neem nie. Jaini sit haar bril op, vryf die vergrootglas blink en buig oor die manuskrip. 

			An het al twee keer tee sowel as middagete gestuur toe Jaini uiteindelik terugsit, haar oë branderig van inspanning en nat van deernis met Sophié. 

			In die verhaal het Sophié Carel se oorlede broer weer in die lewe geroep en van hom Karel die Grote se bose broer en ook die skuldige gemaak. Karel het sy broer in ’n tweegeveg om die lewe gebring. Die prinses kon ná vele wedervaringe met haar troebadoer trou. Die bekoorster het, teen alle verwagting in, met Karel die Grote, wat haar haar misstap vergewe het, getrou. Hy het haar dogter as sy eie aanvaar en uiteindelik kon hulle almal lank en gelukkig saam lewe. 

			Jaini laat sak haar kop in haar hande. As dit maar so maklik was om die storie van ’n mens se lewe te verander, oor te skryf, reg te skryf. Sy sug, tel die antieke silwerlepeltjie op en roer die tee wat inmiddels al koud geword het, ingedagte om en om totdat daar ’n klein maalkolkie in die middel van die fyn porseleinkoppie vorm. Die lewe is sekerlik geen sprokie nie. 

			Die deur gaan op ’n skreef oop en word dan wyer oopgestoot. “Môre. Ek was al vroeër hier, maar jy was so verdiep in jou werk dat ek nie wou steur nie.” Braam kom sit oorkant haar. 

			Hy is heeltemal te vriendelik. Waarskynlik omdat hy agter die testament aan is. 

			“Môre. Dankie vir die bedagsaamheid.” Sy haal haar bril af en skuif die koppie koue tee weg. 

			Braam glimlag. “Jy wonder seker waarom ek so vinnig hier uit is nadat jy my van die testament vertel het?” Verbeel sy haar of is daar iets anders aan Braam? Iets wat nie eg voorkom nie? 

			“Nee, ek dink ek weet, Braam. Jy wou by Geert uitvind watter testament geldig is. Ek neem aan dat die gedagte by jou opgekom het dat, as die testament in Lourens se tas nie Geert se wense weerspieël nie, Matilda ’n vinger in die paai moet hê aangesien sy daarvolgens amper die hele boksemdais erf.” Jaini lig haar wenkbroue vraend. “Hoe logies is my afleidings?”

			“Prysenswaardig.” 

			Sy ignoreer sy sarkasme en vou haar arms voor haar. “Weet jy al wat Matilda se werklike intensies met die spuitnaald was?” 

			Braam knik. “Omdat ons die stof uit die aard van die saak nie hier kan toets nie, het sy ingestem dat Henning haar met dieselfde spuit inspuit om te bewys dat dit net ’n slaapmiddel was. Toe ek laas verneem het, was sy nog steeds aan die slaap.” 

			Jaini kyk vraend na hom. “En dis dus bloot toevallig dat jy haar juis op daardie moment met die naald in haar hand betrap het?” 

			Hy laat sak sy oë, maar kyk dan weer na haar. “Dit lyk my asof ek tog die bestaan van iets soos toeval sal moet begin erken. In uitsonderlike gevalle in elk geval.” 

			“Overgeset synde, in Matilda se geval, maar nie in myne nie.”

			“Ek laat my opsies oop.” Hy glimlag oorredend. “Ek kan dalk my mening hersien as ek jou testament sien. Dis te sê as dit ooit bestaan.” 

			“Dit bestaan, maar ek verkies om dit nie te wys voordat dit nie anders kan nie.” Jaini se blik weifel nie voor syne nie. 

			Hy kyk haar met sy kenmerkende stiptheid aan. “Onthou net, die ander een kan herdateer word.” 

			Jaini knik. “Dit is so.” 

			“En dit pla jou nie.” 

			“Jy, as geregsdienaar, weet mos nou daarvan, dus sal ’n herdatering darem te ooglopend wees, of hoe?” 

			“Tensy ek as getuie van die herdatering optree.” 

			“Dit sal in Geert se teenwoordigheid en met sy toestemming terwyl hy helder van gees is, moet geskied.” Sy haal haar skouers op. “En dit weet ek, sal nie gebeur nie.” 

			“Jy is baie seker van jou saak.” 

			“Ek is.” 

			“En jy weier om die ander testament aan my te wys?” 

			Jaini knik. “As Geert die herdatering goedkeur en teken, en dit Lourens se testament sodoende die resentste maak, sal ek dit vir jou gee.” 

			“Oom Geert is baie swak. Henning hou hom rustig.” 

			“So rustig dat hy dalk onwetend ’n dokument onderteken het waarvan hy nie die inhoud ken nie?”

			“Jy is baie meer hardegat as wat ek vermoed het.” Braam lyk geensins beïndruk nie. 

			“En intelligenter.” 

			“Ek weet jy is intelligent. Die vraag is of jy slim is.” Hy staan op. “En dit sal ons moet sien.” Hy stap tot by die deur. “Ek praat later weer met jou.” 

			“Is dit ’n dreigement, ’n belofte of bloot ’n voorneme?” Jaini gun haarself ’n glimlag. 

			Braam hou sy oë stip op haar. “Dis ’n feit.” Hy maak die deur onnodig hard agter hom toe. 

			Jaini leun terug teen die stoel se leuning. Wat op aarde het sy gesê of gedoen wat hom so verkeerd opgevryf het? Kan dit bloot toe te skryf wees daaraan dat sy weier om die testament vir hom te wys? 

			Sy bêre die manuskrip en sien deur die venster dis steeds grou buite, maar sneeu nie meer nie. Sy het meteens ’n intense behoefte om in die buitelug te kom, weer vars lug in te asem. Sou Braam haar toelaat om te gaan stap? Hoef sy werklik Braam se toestemming te vra? As sy hom of Linda êrens raakloop, sal sy toestemming vra, maar sy gaan wraggies nie moeite doen nie. 

			Gewapen teen die koue met haar baadjie, warm stapstewels, An se serp en Braam se mus wat sy toe nog nooit teruggegee het nie, kom sy egter nie een van die twee teë nie. Sy stap openlik deur die voordeur na buite. 

			Braam het nie weer dreigemente gemaak nie. Buitendien, as hulle haar wil keer, staan dit hulle vry. Sy sluip nie uit nie en hulle kan haar voetspore volg as hulle haar vermis en bang is sy keer nie terug nie. 

			Die windjie is nog ysig. Sy vou die serp om haar neus, trek die mus verder oor haar ore en druk haar hande diep in haar baadjie se sakke. Haar vingers vou om die runesteen. Sy glimlag. Draagbare beskerming. Wilma sal trots wees op haar. 

			Wilma. Sy het so lank laas aan haar suster gedink, sy voel skoon skuldig. Dis nog ’n maand voor die geskeduleerde bevalling. Sy is seker nou al baie ongemaklik. Kan waarskynlik nie wag dat die kleintjie gebore is nie. Gelukkig is Albert ’n wonderlike steunpilaar vir haar.

			Jaini se gedagtes gaan onwillekeurig van Wilma na Claus. Aan hom het sy nog minder gedink.

			Hoe gaan sy aan Claus verduidelik dat sy vorentoe bloot vriende met hom kan wees? Want sy weet, selfs al werk dinge nie vir haar en Stefan uit nie, sal haar verhouding met Claus nooit weer kan vlamvat nie. Nie dat daar ooit juis sprake van ’n vlam was nie. Dit besef sy nou eers. En sy vermoed sterk Claus was self nie reg vir die onomkeerbaarheid wat ’n verlowing meebring nie. Nes sy nie was nie en beslis nie nou meer is nie. Dis hoekom hy so gesloer het en sy hom so min aangepor het.

			Jaini kyk op in die grou lug, sien ’n paar blouer kolle agter die deurskynende grys gordyn. Sy is vry van Claus en die houvas wat sy hom toegelaat het om op haar te hê. En as sy uiteindelik vrykom uit die net waarin sy nou vasgevang sit, sal sy gewis suiniger omgaan met die afstaan van haar vryheid. 

			Dis ironies. Juis noudat haar onmiddellike vryheid ingeperk is, vind sy eers vryheid binne-in haarself. 

			’n Entjie verder sien sy Geert se beuke- en berkebos lê. Die gedagte aan Sophié laat haar wegdraai daarvandaan en eerder die steilte van ’n bergpaadjie aandurf. 

			’n Hele ent verder sak sy uitasem op ’n rots neer en kyk uit oor die wit landskap om haar. Dit moes hier hoër op teen die berg tog deur die nag weer liggies gesneeu het, want die grond is bedek met ’n knarsvars lagie en die bome hier rond dra steeds hul mantels, al lyk hul las wel ligter as voorheen. 

			Toe sy haar asem terug het, probeer sy takseer hoe ver sy nog kan stap. Nog ’n voetpaadjie sluit van ’n ander hoek af by die een wat sy gevolg het aan, en sy is nie die enigste wat vanoggend kom stap het nie, sien sy. In die sneeu op die oppervlak wat minder klipperig lyk as tot dusver, lê perfek afgedrukte spore. Sy kan twee stelle onderskei. ’n Groter paar en ’n aansienlik kleiner paar. Die kleiner spore lê hier en daar bo-oor die groteres. 

			Stefan? Met iemand wat agter hom aangestap het? Sy wik en weeg, draai dan berg toe. Net tot op die eerste rantjie, besluit sy. Sy verdien die uitsig daarvandaan na die ander kant van die vallei. 

			Toe sy bo kom, is sy egter teleurgesteld, sy kan nog nie die ander kant sien nie. Loodregte rotse skiet langs haar die lug in op, en waar sy gedink het die ander kant van die vallei behoort te wees, lê kranse soos reusetrappe na onder. Die sneeu is so wit dat sy nie werklik perspektief kan kry hoe diep dit ondertoe is nie. 

			Toe sy afkyk, sien sy die mense wat voor haar hier was, moes hier gestaan en gesels het of iets. Die spore verklap dat daar rondgetrap is.

			Sy wil net omdraai toe ’n donker vlek aan die voet van die eerste krans haar oog trek. Dertig, veertig meter onder haar lê ’n figuur op die sneeubedekte rotslys. 

			Stefan? Nee, laat dit asseblief tog net nie Stefan wees nie! 

			Haar oë soek koorsig na ’n roete wat haar ondertoe sal neem. ’n Skuinste langs die krans af lyk na die enigste moontlikheid. Sy begin versigtig met die tog ondertoe. Halfpad besef sy dat dit moeiliker is as wat dit gelyk het. By tye skuif sy merendeels op haar agterstewe om te kom waar sy wil wees uit vrees vir die glibberigheid van die rotse. Haar sitvlak is al sopnat en vriesend koud. Tou opgooi, is egter nie ’n opsie nie, selfs nie toe sy sien sy sal die laaste paar meter moet afspring ondertoe nie. 

			Die afstand is hoër as wat sy geskat het en die sneeulaag wat sy tref, heelwat dunner. Sy land sleg en beweeg hinkepink om die rots wat haar uitsig versper. 

			Haar hand gaan vanself na haar mond asof sy so ’n uitroep probeer stuit. Hy is nog nie lank dood nie, is haar eerste gedagte. 

			

		

	
		
			Twee en veertig

			Hy lê op sy rug, sy regterarm en -been in onnatuurlike posisies, die linkerbeen en -arm weerloos uitgesprei, die plomp hand met die goue pinkiering krampagtig toegeklem. 

			Sy oë staar wydoop die lug in met ’n uitdrukking van skok nog daarin vasgevang. Sy hare lê, noudat dit nat is van die sneeu, vaal en baie yl teen sy kop. ’n Kol bloed het die sneeu rooi gekleur, daar waar sy kop die rots skaars ’n sentimeter of twee dieper as die wit laag getref het. Dis asof die dood die swakheid van Lourens Verwey se gelaatstrekke en die lompheid van sy lyf beklemtoon. 

			“Staan of ek skiet!” Braam se stem galm deur die klowe. 

			Jaini ruk orent.

			“Staan!” Hy lig sy vuurwapen. “Bly net daar staan, Jaini. Ek sal nie huiwer om te skiet as jy probeer vlug nie. Jy is onder arres.” 

			Jaini kyk ongelowig hoe Braam heelwat ratser as sy na onder klim. Is die man van sy verstand af? Hoekom wil hy haar in hegtenis neem? Miskien omdat sy sonder toestemming kom stap het? 

			Toe hy om die rots gestap kom, kyk hy vinnig na haar en kniel dan op een knie by Lourens se liggaam. Hy skud sy kop en kyk op na Jaini wat steeds versteen staan. “Liewe hemel, Jaini! Enigeen van ons kan die testament herdateer solank Geert teken en daar getuies is. Dit was totaal onnodig om van Lourens ook ontslae te raak. Besef jy dan nie dat jy al diep genoeg in die moeilikheid was nie? En vir hierdie daad,” hy beduie na Lourens, “gaan jy lewenslank sit tussen van die gewetenloosste vroue in die Republiek.” Hy skud weer sy kop. “Hoe het jy gedink gaan jy daarmee wegkom?” 

			Jaini kyk hom sprakeloos aan terwyl die implikasie van sy woorde hortend tot haar deurdring. “Maar, Braam ...” Haar stem kom krakerig deur. Sy maak haar keel skoon. “Ek het hom so gevind, dit was nie ek nie.” 

			Braam antwoord nie eens nie. Hy klik net die boeie van sy gordel af. “Gaan jy jou hande uithou of moet ek hardhandig raak?” 

			Jaini kyk ongelowig na die boeie. Sy kyk op na die steilte waar hulle weer moet uit. “Hoe gaan ek weer bo kom as ek nie my hande kan gebruik nie?” 

			Braam beduie met sy kop in die teenoorgestelde rigting en gee ’n tree nader aan haar. “Ons sal probeer om so om ’n makliker pad te vind. As ons moet klim, kan ek altyd weer die boeie oopsluit, maar ek moet jou boei, Jaini. Hier is te veel geleentheid vir jou om te probeer vlug.” Hy neem haar hand in syne, klik die boei om die gewrig vas en hou dan sy hand uit dat sy die ander hand moet aanbied. “Onthou net, Jaini, as jy wel probeer vlug, sal ek moet skiet.” 

			Toe Jaini nie beweeg nie, neem hy die ander willose hand en klik die tweede boei daarom. Die metaal is koud, swaar en ongemaklik om haar polse. ’n Gevoel van angs trek deur haar. Angs, benoudheid, onbegrip, verdwasing. 

			“Kom Jaini, stap voor.” 

			Sy gehoorsaam versuf. 

			Die paadjie is inderdaad heelwat makliker as die manier waarop sy en Braam teen die krans afgekom het, maar dis ’n ver ompad en haar enkel is gevoelig ná die slegte landing van vroeër. Twee keer moet Braam die een boei oopsluit sodat sy haar hande kan gebruik om oor rotse te klim. Verder hou sy net werktuiglik aan met stap. 

			Haar gedagtes is ’n donker, benewelde put wat kort-kort vir ’n breukdeel van ’n oomblik ’n helder gedagte toelaat om na die oppervlak te kom. Maar dis onverwante gedagtes. Soos dat die lug besig is om blouer te raak. Dat die sneeu besig is om sy greep op die bome, die berge te verloor. Dat die boeie swaarder is as wat sy gedink het dit sou wees. En sy wonder of Claus nog die wilde kat se melk op die balkon uitsit. 

			Die toestand van verdwasing begin eers lig toe Braam haar die studeerkamer binnelei. 

			“Ek weet hier moet êrens ’n kluis wees, Jaini. Maak dit oop.” Sy stem is gebiedend. Sy hou haar hande na hom toe uit. Hy sluit die een boei oop. 

			Jaini knik. “Draai jou rug. Geert wil nie hê almal moet weer hoe dit werk nie.” 

			Hy kyk haar behoedsaam aan, draai dan tog om, maar só dat hy die deur kan sien. 

			Jaini draai die slot na die korrekte nommers en klik die kluisie oop. “Jy kan maar kom kyk, maar ek waarsku jou, die testament is nie hier nie.” 

			Braam gaan vinnig maar deeglik deur die inhoud van die omslag. Dan tel hy die kissie versigtig uit en lig die deksel. Beatrice se smaragde en robyne omring deur diamante glim en glinster teen die agtergrond van verbleikte swart fluweel. 

			Jaini trek haar asem in. Die juweliersware is nog mooier van aangesig tot aangesig as in die skildery. 

			Braam kyk na haar. “Geen wonder jy wil so graag erf nie. Die goed is honderde duisende rande werd.” 

			Jaini frons. “Honderde duisende? Hoe weet jy?” 

			“Lourens het laat val dat oom Geert dit laat waardeer het vir versekeringsdoeleindes.” 

			“Dan kon Matilda baie bevoorreg gewees het,” laat hoor sy lakonies.

			Braam maak die kissie versigtig weer toe en sit dit terug in die kluis. Hy voel-voel rond in die kluis en draai dan na Jaini. “Waar is die testament?” 

			“Ek sien geen rede waarom ek vir jou moet sê waar dit is nie. Die eksekuteur is die enigste wat belang daarby het en eers as Geert nie meer daar is nie. Draai om, ek wil die kluis toemaak.” Selfs vir Braam durf sy nie vertrou nie.

			Braam kyk haar deurdringend aan. “Ek sal dit wel vind, jy weet. As dit ooit bestaan.” 

			“Ek sien geen lasbrief wat jou toestemming gee om die perseel te deursoek nie.” Sy wag tot hy wegdraai voor sy die kluis toemaak en die slot draai voordat sy die vals rugkante van die boeke wat die deurtjie kamoefleer weer terugswaai. “Buitendien, jy sal dit nie kry nie.” 

			“Oom Geert het my toestemming gegee om te soek waar en wanneer ek wil.” Braam draai weer na haar toe. “Hoe seker is jy daarvan dat ek nie die testament sal vind nie?” 

			“Honderd persent seker.” 

			Braam glimlag. “Onthou net, as ek dit nie kan opspoor nie, sal niemand anders dit ook kan vind nie, en ’n testament wat êrens is waar niemand dit kan kry nie, is van nul en gener waarde.” 

			“Maar jy vergeet, ek weet waar dit is.” Jaini glimlag met soveel bravade as wat sy onder die omstandighede kan opkommandeer. 

			Braam leun nader na haar, sluit die boei weer om haar pols vas. “Onthou verder, as jy dalk nie meer daar is nie, sal niemand anders eens van die bestaan van die testament weet nie.” 

			Jaini skrik by die besef, maar wys dit nie. “Geert weet. Jy weet.” 

			“Oom Geert is ’n baie siek man en boonop weet hy nie waar die testament is nie. En ek ook nie.” Braam skud sy kop meewarig. “As ek jy is, Jaini, sal ek baie versigtig wees. Jy loop allerweë op dun ys.” 

			Dun ys. “Die spore!” onthou Jaini skielik weer vir die eerste keer ná al die verwarring in haar gemoed. 

			Braam se voorkop kreukel in ’n frons. 

			“Jy moes die spore gesien het, Braam. Twee stelle. Een stel plek-plek bo-oor die ander. Dit moes daardie persoon gewees het wat Lourens daar afgestamp het.” 

			“Ek het jou in die oog gehou nadat ek jou ingehaal het. Ek het geen ander spore gesien nie.”

			Jaini gryp sy hand met albei hare. “Net van waar die tweede paadjie uit die oorspronklike een vurk. Bo-oor Lourens se spore was daar nog spore, heelwat kleiner as syne. Amper soos ’n kind s’n. Jy moet gaan kyk voordat dit weer sneeu of die moordenaar sy spore gaan doodvee of iets.”

			“Probeer jy nou ’n onbekende kind die skuld te gee vir iets wat ons albei weet jy gedoen het in ’n poging om jou kosbare testament geldig te hou?” 

			Jaini kyk pleitend op na hom. “Asseblief, Braam, glo my, ek het dit nie in my om iemand dood te maak nie.” 

			Braam kyk haar met ’n vreemde uitdrukking in sy oë aan. 

			“Dit moet ’n baie cushy lewe wees waar ’n mens die idee om mense dood te maak nog nooit eens oorweeg het nie.” 

			Jaini kyk hom verward aan. “Ek volg nie.” 

			Braam se oë lyk stram. “Ek kan nie eers onthou hoeveel mense ek al doodgemaak het nie. Op die grens, in die Mag. Ek weet hoe maklik dit is ... uiteindelik.” Hy skud sy kop en dis asof sy oë weer fokus kry. 

			Braam kyk af na haar. Dit lyk, vreemd genoeg, asof hy amper jammer voel vir haar. Hy sug en skud sy kop. “Kom ons gaan sluit jou toe in jou kamer. Dit sal die veiligste wees. Linda sal jou oppas en help om badkamer toe te gaan wanneer dit nodig is.” 

		

	
		
			Drie en veertig

			Dinsdag – 6 Mei 

			Matilda. 

			Jaini se oë vlieg oop. Linda sit en lees by die flou lig van ’n ornamentele lampie. Die vlegsel se punt gly om en om haar wysvinger en haar lippe roer effens. Jaini bly doodstil in die bed lê terwyl die gedagtes koorsagtig deur haar kop vlieg. 

			Matilda erf nou alles. Sy het nie meer vir Lourens nodig gehad nadat hy haar in die testament ingeskryf het nie. Sy dra sekerlik niks groter as ’n nommerdrieskoen met daardie petite lyfie van haar nie. Alles pas inmekaar. 

			Dit was Matilda en Lourens wat van die begin af geknoei het. Dit was hulle in die salon. En die ontmoeting in die grot? Lourens is ... was net so lank soos Stefan. Hy kon Stefan se jas aangetrek het. Dit kon vir Lourens gewees het wat Matilda gevolg het.

			Sy het Lourens gebruik om die testament op een of ander manier in haar guns te swaai. Elsebet het in hulle pad gestaan. Lourens moes vir Pieter opgerui het, getart het oor sy verhouding met haar. Hy moes Pieter kwaad genoeg gemaak het om Elsebet te lyf te gaan. En nadat An die bom laat val het, het hulle nie vir seker geweet of Pieter dalk werklik Geert se seun is nie, maar wou nie kanse waag nie. Lourens moes dus van hom ook ontslae raak. Verder moes hy die testament so plooi dat dit geloofwaardig lyk, maar dat Jaini en Stefan alleenlik erf as hulle aan sekere voorwaardes voldoen. 

			En toe het hy sy doel gedien. 

			Lourens het reeds bevestiging van Helgaard Snyman gekry dat Jaini nie familie is nie, dus verval haar erfporsie, en Stefan erf alleenlik as hy kan bewys hy het geen aandeel aan Elsebet en Pieter se dood gehad nie. Selfs al word hy onskuldig bevind, is sy erfporsie nie ’n druppel in die emmer in vergelyking met Matilda s’n nie, maar dit verleen geloofwaardigheid aan die testament. 

			Niemand kan ’n vinger na haar wys nie. Matilda was immers nie eens hier toe die eerste moord gepleeg is nie. Sy was by Henning die aand toe Pieter dood is en dus was haar enigste probleem om Lourens se dood na ’n ongeluk te laat lyk. 

			Lourens se liggaam sou vir weke daar gelê het as sy nie gaan stap het nie. Of ten minste lank genoeg dat alle leidrade uitgewis kon word. Sonder die spore is daar geen rede om vir Matilda te verdink nie. Lourens het gaan stap en van ’n krans afgefoeter. Dit gebeur hier in die berge. 

			Linda strek. Jaini maak haar oë vinnig toe. Linda skuif gemakliker in die stoel en blaai deur die tydskrif. 

			Sy wonder vlugtig of sy nie vir Linda moet vertel wat sy so pas besef het nie. Nee, dit gaan nie veel verskil maak nie. Sy sal moet wag en met Braam daaroor praat. Braam moet die logika daarvan kan insien. Dit maak immers sin met net hier en daar ’n paar los drade wat hy waarskynlik self sal kan knoop. 

			Hopelik het dit nog nie weer gesneeu nie. Die spore kan nog daar wees. Sou hy gaan kyk het nadat hy haar hier in Linda se sorg gelaat het? Hoekom het hy dan nie besef wat gebeur het en haar vrygelaat uit hierdie kamer wat haar tronk geword het nie? Wat het hulle vir Geert vertel? En waar is Stefan? 

			Hoekom het sy tog gaan stap? As sy tuisgebly het, sou Braam ten minste geen rede gehad het om haar te arresteer nie. Maar dan sou sy ook nie besef het hoe die vurk in die hef steek nie.

			Beelde, geluide en gewaarwordinge maal deur haar. Sy is meteens ongelooflik moeg. 

			Toe Jaini weer wakker word, skyn die lig helder deur die venster. Linda moes die gordyne oopgeskuif het, maar daar is geen spoor van haar nie. 

			Jaini se enkel is nog effens seer toe sy na die oorkant van die kamer stap en aan die deur voel. Dis eers toe dat sy besef daar is nie meer boeie om haar polse nie. Die deur is egter gesluit soos sy verwag het. 

			Sy stap venster toe. Nêrens is daar ’n beweging nie. Geen wind nie. Geen mens nie. Nie eens ’n voël in die lug of ’n roering in die takke van die bome nie. Strak en stoer hou die berge wag oor die onheilshuis en sy verwarde en verwarrende mense. 

			Eensklaps verander die gestolde monochrome tafereel. Iemand hardloop in ’n sigsagpatroon oor die wit vlakte in die rigting van die bos. Jaini maak die effens bewasemde venster oop om beter te kan sien. Die volgende oomblik galm die klank van ’n skoot uit ’n vuurwapen, slaan teen die berge vas en word teruggegooi in die vallei voordat dit verder weg koggel en terug eggo. 

			Sy sien hoe die figuur asof in stadige aksie sy skouer vasgryp, struikel, maar verder hardloop. ’n Tweede figuur hardloop agter hom aan. ’n Derde kom ook teen ’n spoed aan. 

			Alles gebeur so vinnig dat sy nie die figure onmiddellik eien nie, maar nou herken sy hulle. Die voorste een is Stefan. Met sy hand nog steeds om sy skouer vasgeklem, hardloop hy onder die ander twee uit. Braam hardloop agterna met Henning weer agter hom aan. 

			Asof in ’n droom sien Jaini hoe Braam weer mik. 

			“Braam! Nee!” Die klank van die gil bereik hom klaarblyklik net voordat hy die sneller trek, want sy kop ruk effens en die skoot trek skoon in ’n verkeerde rigting. “Braam, ek weet wie dit gedoen het! Dis nie Stefan nie!” Sy voel skaars hoe haar keel rou word van die skree.

			Braam kyk op na haar. Dan kyk hy die vinnig verdwynende figuur van Stefan agterna. Hy slaan met sy hand teen sy been in ’n uiting van frustrasie en roep iets uit na Henning wat onmiddellik ná die mislukte tweede skoot weer agter Stefan begin aanhardloop het. Henning gaan staan met sy hande op sy knieë en hyg na asem. Hy skud sy kop, skree iets terug. Braam draai na die huis toe en verdwyn buite sig. 

			Binne sekondes bars die deur agter Jaini oop. 

			Braam wys vinger na haar. “Dis jou skuld dat hy weggekom het.” Sy stem bewe van woede. 

			“Hy is nie skuldig nie, ek het uitgewerk wie dit was.” Jaini gee ’n tree nader aan Braam. 

			Hy tree terug. “Bly waar jy is.” 

			Jaini skud haar kop moedeloos. “Dit was Matilda wat vir Lourens van die krans afgestamp het, Braam. Sy en Lourens het ’n verhouding gehad. Ek weet van twee skelm ontmoetings wat hulle al hier gehad het. Een in Stefan se grot en een in die salon nadat almal gaan slaap het. Ek het eers gedink dit was Stefan, maar Lourens moes Stefan se jas aangehad het, dis dié dat ek hulle verwar het. 

			“Deur Matilda te laat erf, het hy geglo hy kan in die fortuin deel. Nadat die testament in Matilda se guns verander is, was Lourens egter in die pad. Alles pas in. Motief, geleentheid ... alles. En jy moes die spore gesien het wat Matilda se nommerdriedrafskoene in die sneeu gemaak het.” 

			Braam kyk haar lank en deurdringend aan. “Voorheen het jy gesê Lourens en Elsebet het ’n verhouding gehad.” 

			“Hulle het ook een gehad. Maar dit gaan nie nou oor hulle nie.” Sy maak ’n ongeduldige beweging met haar hand. “Wat ek wou sê ... die slaapmiddel waarmee jy Matilda by Geert gevang het; ek wed jou dis veilig vir gewone mense, maar nie vir hartpasiënte of dalk diabete nie. Dis hoekom sy niks daarvan oorgekom het nie, terwyl dit Geert se dood moes veroorsaak het sodat sy haar erfgoed so gou moontlik kon kry.” Sy sug toe sy die siniese trek op Braam se gesig sien. 

			Braam beduie na haar boeilose hande. “Hoe het jy losgekom?” 

			“Linda het seker die boeie oopgesluit terwyl ek geslaap het. Braam, jy moes die spore gesien het.” 

			Braam kyk haar net stip aan sonder om te antwoord voor sy oë soekend deur die vertrek dwaal totdat dit by die boeie wat op die spieëlkas lê, vassteek. 

			“Hou jy nog steeds by jou belaglike teorie dat ek en Stefan die skuldiges is? Terwyl dit voor die hand liggend is dat dit Lourens en Matilda was wat saam geknoei het?” Jaini hoor haar stem skril raak van magteloosheid.

			Braam stap na die spieëlkas en tel die boeie op. “Matilda het gesê jy sal irrasionele dinge begin kwytraak toe ek met haar gaan praat het oor jou emosionele toestand. Sy het selfs gesê jy sal haar dalk in ’n slegte lig wil stel.” Braam laat swaai die boeie aan sy wysvinger. “Lyk my sy was reg.” 

			Jaini staar sprakeloos na hom. 

			“Terloops, jou teorie het een verdoemende defek. Terwyl jy van Lourens ontslae geraak het, was Matilda hier. Sy sê oom Geert kan daarvan getuig.” 

			Jaini kan Braam steeds net verstom aankyk. Dis onmoontlik. Sy was so seker daarvan dat sy alles uitgewerk het. Sy skud haar kop verward, soek wild in haar gedagtes na moontlikhede. Geert sal nie jok nie, dit weet sy en tog ... Sy gaan staan voor Braam. 

			“Geert is die meeste van die tyd onder verdowing. Hoe geldig is getuienis in sulke omstandighede?” Sy skud haar kop weer, hierdie keer woester. “Ek weet nie wat hier aangaan nie, Braam Els, maar ek weet vir ’n feit dat Matilda vir Lourens vermoor het en minstens indirek verantwoordelik is vir die moorde op Elsebet en waarskynlik Pieter ook. Sy is die een wat tans met die fortuin wegloop as Geert sterf.” Haar stem breek en sy voel hoe die trane onverwags oor haar wange begin stroom. “Jy kan sê wat jy wil, Matilda en Lourens was die konkelaars!” 

			Braam skud sy kop. “Bedaar, Jaini, jy is verward en emosioneel onstabiel. Jy kan nie wild en wakker beskuldigings heen en weer gooi net om jouself en Stefan Kruger te probeer verontskuldig nie. Het jy al daaraan gedink dat oom Geert deur julle gesien het?” 

			“Nee!” Sy gil die woord van magteloosheid uit. Die volgende oomblik slaan Braam weer die boeie behendig om haar polse en lei haar na die bed. 

			“Sit,” beveel hy. Agter hom gaan die deur oop en Linda kom in. 

			“Gaan kry vir Henning of Matilda. Jaini het ’n kalmeermiddel nodig. Ek wil nie met ’n histeriese vroumens hier sit nie. Matilda het ook gepraat van ’n ander soort medikasie. Sê sy moet dit saambring. Ingeval.” 

			Linda knik en verdwyn by die deur uit. 

			“Watse ander medikasie?” Jaini kyk hom verward aan. “Ek ly nie aan epilepsie nie, ek het dit al honderd keer gesê.” 

			“Dis nie vir epilepsie nie.” Braam se oë skram weg van hare. 

			“Nou waarvoor dan? Ek erken ek is ontsteld, maar ek dink dit is te verwagte in die omstandighede. Hoe sou jy gevoel het as jy beskuldig word van moord terwyl jy onskuldig is?” 

			Braam antwoord nie. 

			“Watse medisyne?” dring Jaini dan aan. 

			“Dis medikasie wat werk vir ’n wye spektrum van psigiatriese gevalle ...” 

			Jaini het nie geweet haar kapasiteit vir skok is so groot nie. “Wat?” Sy skud haar kop ongelowig. “Wil jy vir my sê ... jy dink waaragtig ek is ... ’n psigiatriese geval?” Jaini voel asof sy nie asem kry nie. “Waar op aarde kom jy aan so ’n imbesiliteit?” 

			“Bedaar, Jaini. Matilda het maar net die vermoede gelug. Onthou, sy het in ’n psigiatriese inrigting gewerk. Sy het ondervinding van hierdie dinge. Jy sal natuurlik vir observasie ...” 

			Jaini spring op. “Ek neem geen medikasie van haar nie! En waarom dink jy het sy sulke medikasie by haar?” 

			Braam gryp haar vas en druk haar weer op die bed neer. “Sit stil, Jaini, anders gaan ek hardhandig moet optree.” 

			“Maar kan jy dan nie die logika van my redenasie insien nie, Braam? Matilda is so slinks soos die houtjie van die galg, maar jy kan sekerlik ...” 

			Matilda kom spuit in die hand op ’n drafstap binne. “Kom lê, Jaini.” 

			Jaini ignoreer haar. “Hoe kan jy so blindelings glo dat ek en Stefan die skuldiges is, Braam? Is jy ook gebreinspoel?” 

			Matilda kyk Braam kopskuddend aan. “Ek is regtig bekommerd, Braam. Dis baie tipies van mense met geestesgesondheidprobleme dat hulle ander beskuldig dat hulle gebreinspoel of mal is, en dit terwyl hulle geen insig in hul toestand het nie.” Matilda spuit ’n paar druppels in die lug en stap nader. “Lê.” 

			Jaini draai haar gesig na die speurder. “Braam, asseblief, ek het nie ’n geestesafwyking nie. Ek oorreageer dalk, maar my episodes het op die aarde niks met psigiatriese simptome uit te waai nie. Kry vir Henning hier. Hy sal vir jou kan sê. Hy’s ’n dokter. Jy kan nie toelaat dat Matilda my met wie weet wat inspuit nie. En ek vra weer, hoekom sal sy dié soort medikasie toevallig by haar hê?” 

			Braam skud sy kop. “Komaan, Jaini, jy weet jy het probleme. En dis basies net ’n kalmeermiddel.” Hy druk haar sagkens op die bed terug. Toe Jaini weerstand bied, hou hy haar egter daar. 

			Jaini kyk van Braam na Matilda, dan weer na Braam. Iets begin in haar daag. Iets wat te make het met wat Geert haar vertel het. Braam en Matilda. 

			“Jy ook!” Sy kyk na Braam wat haar steeds vashou. “Dis natuurlik wat dit is, Braam. Jy is ook in die ding. Lourens het dit waarskynlik nie eens geweet nie, maar jy konkel saam met haar. Natuurlik! Braam, asseblief, moenie dat sy ...” 

			Jaini kyk verwilderd na Matilda wat nader tree en dan weer na Braam. Sy skud haar kop verdwaas. “Ek kan dit nie glo nie, Braam.” 

			Braam frons. “Nou raak jy belaglik, Jaini. Waarvan praat jy? Waarmee konkel ek en saam met wie?” 

			“Moet jou nie aan haar steur nie, Braam. Paranoia gaan soms hand aan hand met hierdie soort toestande. Die middel sal haar laat slaap. Sy sal beter voel daarna.” Matilda leun oor Jaini. 

			Jaini probeer met haar geboeide hande keer, maar Braam oefen net ’n fraksie meer krag uit. 

			Die oomblik toe die naald deur haar vel prik, swaai die deur nog ’n keer oop. Stefan! Hy het haar kom red! Alles begin voor haar oë swem. 

			Sy sien hoe Braam asof in stadige aksie omdraai en na die deur kyk. “A, Linda, ek is bly jy’s hier. Jy kan na Jaini omsien.” 

			Jaini sien hoe Linda instemmend knik, ’n tree nader gee. ’n Mate van verligting kom oor haar. 

			“Nee wat ...” kom Matilda se woorde stadig en uitgerek na haar toe soos woorde op ’n langspeelplaat wat teen ’n stadige spoed speel. “Ek pas haar sommer self op. Gaan doen julle tweetjies maar wat polisiemense moet doen. Henning sal wel na oom Geert omsien.” Matilda draai om, haar groot, donker oë kil en hard op Jaini gerig. Duisternis vou om Jaini toe. 

		

	
		
			Vier en veertig

			Die donker lig effens. Mis dwarrel voor haar oë verby.

			Plafon. Kristalkandelaar. Sy draai haar kop. Die droomwip wieg reg voor haar. Jaini hoor haarself kreun. Haar oë fladder oop. Matilda kom in fokus.

			“Dors.” Die woord sukkel verby haar lippe. 

			Matilda bring ’n glas tot teen haar mond en stut haar nek sodat sy kan drink. 

			Jaini teug gretig, lê dan terug. Sy kyk nog deur die war op na Matilda. 

			“Lekker gehallusineer, Jaini? Nie gelyk asof dit ’n goeie trip was nie.” Daar is ’n sieklike grimlag om die mooi mond. “Jy het ’n paar baie interessante goed kwytgeraak, moet ek sê.”

			Flardes van helder drome speel kaleidoskoop voor haar oë. Pieter en Elsebet. Lourens en Elsebet. Matilda en Lourens. Claus. Oupa Bernhard. Iets van Wilma en haar baba. 

			Geleidelik keer die werklikheid en die implikasies daarvan tot Jaini terug.

			Sy moet ’n blaaskans probeer bewerkstellig tussen inspuitings. Haar verstand soek traag deur die moontlikhede. ’n Vraag kom van êrens deur die eter na haar toe aangeswem. “Lourens. Hoekom het hy ... my ... verskoning gevra?” 

			Matilda kyk haar met kil oë aan. “Hy was ’n onbetroubare luis. Ons het ’n meningsverskil gehad en miskien het hy gedink hy kan jou aan sy kant kry. Miskien wou hy my jaloers maak.” Sy snork. “Asof ek ooit op hom jaloers sou wees.” 

			Jaini se oë val weer toe. 

			“Hoe het jy geweet van die baba?” kom Matilda se stem van ver af.

			Jaini kry haar oë net met die grootste moeite weer oop. Sy kan net vraend na Matilda staar. Natuurlik weet sy van haar suster se baba.

			“Hoe het jy geweet Elsebet verwag?”

			Waarvan praat Matilda? Jaini kan haar oë nie meer oophou nie. 

			“Stupid vroumens. Kinders is die laaste ding wat hy wou gehad het.” Matilda kry Jaini aan die arm beet. Daar is ’n brandpyn net voor Matilda se gesig vervaag. 

			Alles is doodstil. Jaini maak haar oë versigtig oop sonder om te roer. Eers dink sy daar is niemand in die kamer nie. Tot Matilda uit die stoel orent kom. Jaini maak haar oë vinnig toe. 

			Sy voel hoe Matilda oor haar buig. Die volgende oomblik trek Matilda aan haar ooglede. 

			“Dan is ons darem wakker. Kom sit regop. Jy moet eet. An is doodbekommerd oor jou.” Matilda help Jaini om regop te kom. “Ek kan nie nog ’n agterdogtige persoon hanteer nie.” 

			Jaini gryp na haar kop wat verwoed begin klop toe sy regop kom en sluk toe ’n vlaag naarheid deur haar trek. 

			“Hoofpyn? Naar? Toemaar, dis maar net die newe-effekte van die inspuitings.” Sy sit ’n skinkbord op haar skoot neer. Daarop is ’n bakkie helder hoendersop met vermicelli en ’n vars gebakte broodjie met kaas. “Toe eet, maar moenie eers probeer om enigiets aan te vang nie.” 

			Jaini kom agter die boeie is af, maar kan nie glo hoeveel inspanning dit kos om haar hand by die soplepel uit te bring nie, wat nog te sê die sop by haar mond. 

			Matilda klik vererg met haar tong. “Laat ek jou tog help.” 

			Jaini sluk geduldig terwyl Matilda haar voer. Sy moet krag in haar liggaam kry om die medikasie sover moontlik te beveg. Ná die sop skud sy haar kop vir Matilda en bring met moeite self die broodjie na haar mond. Matilda skink vir haar tee in. Jaini eet en drink klaar. 

			“Waar ... Braam?” Elke woord kom met moeite. 

			Matilda neem die skinkbord weg. Eers lyk dit asof sy nie gaan antwoord nie, maar sy draai tog weer na Jaini toe. 

			“Hy is by Henning. Hulle probeer uitwerk hoe om Stefan op te spoor of hom weer sover te kry om na jou toe te kom.” Sy trek vloeistof uit ’n klein houertjie in die buis van die spuitnaald op. “Sak af dat jy kan lê.” 

			Sy bly sit. “Henning ... weet hy? Jy ... Lourens?” 

			Matilda bly stil. 

			“Hoe ... hiermee wegkom, Matilda? Kan nie nog ’n lyk ...” Haar woorde swem in slym, so moeilik kom dit. “Stefan op vrye voet. Kan hom nie weer skuld gee ...” 

			“Jy praat te veel. Lê.” 

			Jaini se swaar ledemate gehoorsaam Matilda se opdrag. Sy sien die naald nader kom, kyk weg en troos haar daaraan dat hierdie een nog nie die dodelike een sal wees nie. Daar is al klaar te veel lyke en Matilda het iemand om te kan blameer nodig as sy self skotvry wil uitstap. 

			Voorlopig is sy dus veilig. Veral met An daar. 

			Sou dit vroegoggend of laatmiddag wees? Jaini kan nie lank genoeg konsentreer om agter te kom nie. 

			Die veertjies van die droomwip krul in die rondte. Die kristalle knipoog in ’n paar verdwaalde sonstrale. Asof dit pas ’n droom losgelaat het. 

			Iets van Elsebet. Verwagtend. Wie se kind? Stefan? 

			Is dit wat Pieter laat knak het? 

			Die gedagtes verdrink in die hoofpyn wat deur haar kop dawer. Sy weet sy moet iets doen, maar kan nie onthou wat nie. 

			Sy moet wegkom, onthou sy dan, maar kan nie onthou waarheen sy moet gaan nie. 

			Jaini maak haar oë weer moeg toe en voel hoe sy wegdryf van al die warrelende gedagtes af weg, na warrelende beelde en woorde toe. 

			Droom sy nog, of is sy wakker? Dis ’n mooi droom. Stefan staan die kosyn vol, ’n behoedsame uitdrukking op sy gesig. Hy druk die deur weer agter hom toe, stap nader en buig oor haar. Hy vee ’n haarsliert uit haar gesig. Sy lippe is warm, sag, troostend teen haar voorkop.

			Sy kop ruk op. Hy kyk vinnig oor sy skouer, sak op sy knieë en glip onder die bed in. 

			Matilda kom ingestap. “Geniet jy jou high nog?” 

			Aandag. Sy moet Matilda se aandag aftrek.

			Wat was dit wat sy gewonder het? Iets oor Matilda en Henning. Trou net voor ... ja, net voor ma se dood. Skei net voor pa se dood. Iets is snaaks daaraan. 

			“Henning ... Sy ma. Sy pa.” Jaini kan hoor haar tong sleep. 

			Matilda kyk haar onthuts aan. “My fok, is jy dan regtig psychic?” Haar mond vertrek in ’n bitter glimlaggie. “Die veeleisende ou teef. Onterf Henning waaragtig voor sy dood is. En dit omdat sy uitgevind het hy pop af en toe ’n ecstacy saam met my. Ek wens partykeer ek het haar laat aanhou ly. Haar nie verlos van die pyn nie.” Haar vingerpunte speel met die agterkant van die spuitnaald. “Sy ou pes van ’n pa was natuurlik nog gesond soos tien. Ek kan nie glo hy het ingestem dat ek hom ’n griepinspuiting gee nie.” Sy lag. 

			“Wel, hy het nooit weer griep gekry nie. Gelukkig was hartversaking op sy ouderdom nie moeilik verklaarbaar nie, veral aangesien almal geweet het hoe swaar sy vrou se lang siekte en haar dood hom getref het. En toe het die skynheilige ou vark Henning ook onterf, al het ons geskei.” 

			Jaini kyk moedeloos toe hoe die naald weer nader kom. Sy grawe in haar wollerige verstand na nog ’n vraag. Een wat vir Stefan kan laat besef wat Matilda in gedagte het.

			“En Geert?” 

			“Jy het my gefnuik. Dit kon al agter die rug gewees het. Nou moet ek wag sodat Braam weer gerus kan word.” Matilda kyk fronsend af na Jaini. “Jy sal niks teen my kan bewys nie. Almal weet teen dié tyd dat jy so mal soos ’n haas is. En Henning is aan my kant. Hy sal altyd aan my kant wees.” ’n Oorwinningslig skitter in haar oë. 

			“Maar hoekom?” probeer Jaini die onvermydelike steeds uitstel.

			“Ek moes ’n plan bedink. Die praktyk het gekwyn ná sy pa se dood, ons skuld het meer en meer geword. Skatryk ou oom Geert het Henning egter bly ondersteun. Met sy laaste terugslag het ek voorgestel dat ek hom op die plaas kom versorg. 

			“Die res was maklik. Ou Geert is so ’n goedgelowige ou fool. En vir Lourens kon enige aap aan sy gierige neus lei. Hy was maar te gewillig om enigiets te probeer, vrot van die skuld soos hy ook was. Die parasiet het selfs Elsebet se bankrekening leeggesuig.” 

			“Maar jy en Henning ... hoekom geskei?” 

			Matilda se lippe word ’n reguit lyn. “Sodat hy weer in sy pa se goeie boekies kon kom. Wat toe niks gehelp het nie. En toe begin Henning se gewete hom pla oor die drugs. Hy wou my los. Maar ek het geweet die verhouding met Braam sal die ding doen. Jaloesie is ’n sterk wapen as jy weet hoe om dit te gebruik.” Haar mond ontspan. “Henning sal altyd myne wees. Hy sal altyd na my toe terugkom. Ek doen vir sy lyf wat ecstacy vir sy kop doen. Ons sal altyd ’n span wees.” Sy lag toe sy oor Jaini buk. “En danksy my, sal ons binnekort ’n fabelagtig ryk span wees.” 

			Die vloeistof brand deur Jaini se are voordat die donkerte weer oorneem. 

			Dis steeds donker toe sy haar oë oopmaak. Sy voel hoe iemand die donskombers om haar wikkel, hoe arms onder haar lyf inskuif en haar saam met haar warm kokon optel. Sy wil vra waar Matilda is. 

			“Sjjt.” 

			Die medikasie neem haar weer op ’n reis, maar sy is bewus daarvan dat sy gedra word. Sy probeer dink, probeer sin maak van wat gebeur. 

			Sy skommel en skud. Sy ruik ’n dier, hoor later ’n sagte runnik. Sy roer onrustig. Uiteindelik daal ’n intuïtiewe besef oor haar. Dis Stefan se lyf waarteen sy lê. Sy gee haar weer oor aan die donker binne haar ooglede. 

			Sy lê op ’n kombers, maar daaronder is die vloer hard en koud. Die donskombers wat steeds oor haar gegooi is, is egter lekker warm. Jaini maak haar oë oop. Dis donker, maar van êrens af is daar ’n sagte glimmering. 

			“Stefan?” Sy probeer regop beur, maar die hoofpyn en die naarheid oorval haar. 

			“Sjjt. Slaap dat jy daardie gemors uit jou liggaam kan kry. Ons is voorlopig veilig.” Stefan se stem is sag hier by haar. ’n Koue hand vee haar hare uit haar gesig en trek die donskombers hoër op om haar nek. 

			“Dors.” Haar tong sit letterlik aan haar droë verhemelte vas. 

			Sy hoor Stefan beweeg, kort daarna lig hy haar kop effens en hou iets by haar mond. Sy sluk gretig. Die koel water is soeter as enige ander wat sy al ooit gedrink het. Toe haar dors geles is, laat sak hy haar kop. Die donkerte raak weer solied. 

			Toe sy die volgende keer wakker word, kyk Jaini na die ruwe klipplafon bo haar, vind fokus en draai haar kop versigtig. Die ergste van die hoofpyn en naarheid is weg. Sy skuif stadig regop en kyk rond, maar Stefan is nêrens te bespeur nie. Die kole van ’n vuurtjie by haar voete gloei in die skemer grot. ’n Dronkerigheid kom oor haar en sy lê noodgedwonge terug. 

			Jaini maak haar oë moedeloos toe. Wanneer gaan sy weer soos ’n mens voel? Waar pas Stefan in? Waarom het hy gevlug?

			Haar ooglede raak swaar en sy voel hoe sy willoos vir die soveelste keer die donker ingesleep word. 

			

		

	
		
			Vyf en veertig

			Woensdag – 7 Mei 

			“Jaini.” Die dringende stem naby haar, tesame met die greep op haar skouer, ruk haar uit die genadiglik droomlose slaap. Haar oë vlieg oop. Dis skemer in die grot. ’n Vuurtjie knetter naby haar en stoot ’n asempie warmte uit. Stefan staan in sy groot jas oor haar gebuig. 

			“Dan is jy darem weer by ons. Ek het begin bekommerd raak dat jy nooit weer behoorlik wakker gaan word nie.” Stefan se glimlag spreek van verligting. 

			“Waar is ons?” Haar stem is vreemd krakerig. Sy sukkel regop met Stefan se hulp en strek haar seer spiere. 

			“In die verste grot.” Hy vou An se skaapvelbaadjie om haar. “Ek kan jou nie ’n koppie koffie aanbied nie, maar hier is darem water.” Hy haak ’n waterbottel van sy lyfband af, skroef dit oop en hou dit na haar toe uit. 

			Jaini sluk gretig voordat sy die bottel weer teruggee. 

			Herinneringe van voor sy ingespuit is, begin terugkom. Stefan wat sigsag oor die sneeu hardloop. “Hoe voel jou skouer?” 

			“Braam se koeël het my skrams gevang, maar ek dink dis meer die impak wat die meeste en gelukkig hoofsaaklik tydelike pyn veroorsaak het.” Hy grinnik. “Dit sal my leer om in die vervolg versigtiger te wees wanneer ek jou wil opsoek en Braam in die omgewing is.” 

			“Was jy meer kere daar vandat jy gevlug het?”

			“Ek was een aand by Geert. Matilda het my byna daar betrap, maar ek kon darem ná die tyd by die spens insak vir eetgoed. Het An niks gesê nie?” Hy hou ’n sakkie met droëperskes na haar toe uit. 

			Sy neem ’n paar en skud haar kop. “Nie ’n woord nie.” 

			“Dit laat my nog slegter voel.” Hy vee met sy hand oor sy oë. 

			Jaini draai met ’n onverwagse onheilsgevoel in haar na hom toe. “Waaroor?” 

			“Oor Pieter.” Hy skud sy kop en kyk weg. “Onder andere.”

			Jaini neem sy hand. Sy weet nie wie s’n is die koudste nie. 

			Stefan trek haar na hom toe en dan teen hom vas. “Ai, Jaini.” Hy bêre sy gesig in haar deurmekaar hare. “Hoe graag sou ek nie alles anders wou gehad het nie. Hoe graag sou ek nie ...” Hy bly stil.

			Jaini lig haar gesig en streel met haar lippe oor sy rasperige wang. 

			Hy draai sy gesig, soen haar byna ru voor hy haar met ’n kreun wegdu. “Nee, Jaini. Ons moet eers praat.” 

			Sy knik. “Dit gaan oor Elsebet.” 

			“Hoofsaaklik, maar ek gaan by Pieter begin.”

			Het Stefan ... Sy weer die gedagte weg.

			“Die oggend nadat ek en jy ... in die grot was ...” Hy glimlag effentjies en hervat dan meer woordvas. “Nadat jy daar uit is en ek agtergebly het om jou tyd te gun om in die huis te kom, is ek mos na die ander grot toe.” 

			Jaini knik. “Ek onthou.” 

			“Ek het nie toe geweet Pieter was daardie aand reeds daar en het skuilgehou terwyl ek rondgesnuffel het nie. Toe ek egter die oggend daarna hoor Pieter is soek en ná ons gesprek oor wat ek in die grot gekry het, het ek ’n vermoede gekry dis waar Pieter hom bevind.” 

			“In Elsebet se grot?” 

			Stefan knik. “Ek het hom daar verras.” Hy trek haar weer teen hom vas asof hy krag uit haar probeer put om verder te gaan. 

			“Jy bewe soos ’n riet. Kom ons gaan klim onder die donskombers in,” stel hy uiteindelik voor. 

			Stefan spoor die vuurtjie met ’n paar stukke hout tot groter vlamme aan. 

			Die bek van die grot is nie sigbaar nie, maar die daglig bereik hulle tog, al is dit bloot as ’n skemering. Jaini gaan sit op die kombers met haar rug teen die grotmuur en haar voete na die vuurtjie uitgestrek. Sy trek die dik baadjie styf om haar en Stefan druk die donskombers om haar bene vas voordat hy langs haar gaan sit en haar teen hom vastrek. 

			“Wat was sy reaksie? Pieter s’n, toe jy hom daar kry?”

			“Aanvanklik bravade. Hy het my vertel hoe bly hy is dat ek die vorige aand die liefdesnessie, die bewyse van Elsebet se liefde vir hom, ontdek het.

			“Hy wou teen wil en dank alles in die grot vir my gaan wys. Ek wou nie, ek het reeds genoeg gesien, maar hy het bly aandring en gesê ek moet weet wat onder my neus aangegaan het, moet besef Elsebet was eerste syne. 

			“Ons het deur die grot gestap. Hy het my dinge vertel. Van hom en Elsebet.” Stefan maak keelskoon en kyk af. “Onder meer hoe en waar Elsebet hom op sy veertiende verjaarsdag verlei het, hoe hy verknog aan haar geraak het, verslaaf aan haar, aan die seks. Hy het vertel hoe sy hom getreiter het met ander mans, hom al meer en meer betrek het by ‘perversiteite’ – sy woord nie myne nie. Pieter was agtien toe ons getroud is. Hy het my gehaat.” Stefan swyg ’n oomblik en sug dan. “Ek verstaan nou eers waarom.” 

			Jaini laat sak haar kop teen sy skouer. Sy kan haar net indink hoe moeilik dit vir Stefan moes gewees het om die dinge aan te hoor. “Het sy onmiddellik weer die ... verhouding met hom hervat?” 

			“Jy huiwer tereg om dit ’n verhouding te noem. Ek weet self nie wat dit was nie, maar klaarblyklik was sy die eerste jaar en ’n half wel getrou aan my en het sy Pieter laat verstaan dat sy haar huwelik ernstig opneem. Maar daarna, toe ek begin skryf en sy afgeskeep gevoel het, het sy rusteloos geraak. Sy en Pieter was blykbaar op ’n dag alleen by die huis, sy het hom getart, uiteindelik weer verlei en alles het van voor af begin.” Hy staar voor hom uit na waar die lig hulle deel van die grot binnedring, maar dis duidelik dat dit die verlede is wat voor sy oë afspeel. 

			“En hulle het mekaar in Elsebet se grot begin ontmoet.” 

			Stefan knipper sy oë terwyl hy na die onmiddellike terugkeer. “Ja, Elsebet se grot.” Hy vryf oor Jaini se koue hand. “Sy het die grot vir my gewys, uiteraard lank voordat haar en Pieter se dinge weer vlamgevat het. Dit was maar net ’n grot met ’n paar byna vergane rotstekeninge. Sy het natuurlik seker gemaak dat ek lankal nie meer daar kom nie voordat sy dit begin inrig het vir haar eie doeleindes. 

			“Nadat Pieter aan my uitgewys het wat hy wou, het hy my na die smal agterste vertrek geneem waar hy Elsebet se lyk neergelê het.” 

			Jaini trek haar asem in. “Dan was dit hy wat haar lyk uit die huis verwyder het?” 

			Stefan knik. “Pieter moes voor Elsebet se dood reeds emosioneel op breekpunt gewees het. En daarna, dink ek, het hy meer en meer voeling met die werklikheid verloor. Hy het vir my gesê hy kon nie die gedagte verduur dat die polisie aan haar gaan voel en vat nie. Hy het gevoel sy hoort in ‘hulle’ grot.” Hy bly lank stil. “Maar daar was meer.”

			Jaini wag geduldig.

			“An het Pieter klaarblyklik die nag van Elsebet se dood, nadat jy haar liggaam ontdek het, reeds vertel dat dit hy was wat Elsebet gestamp het. Hy was toe nog ver van nugter af en hewig ontsteld. Aanvanklik het hy dit ten sterkste ontken. Later kon hy vaagweg onthou dat hy haar gestamp het, maar namate hy nugterder geword het, het hy al hoe meer onthou. Ook wat hom so ontstel het dat hy beheer verloor het.

			“Hy kon egter nie onthou dat hy teruggegaan, haar opgetel en na jou motor toe gedra en weggesteek het soos sy ma aanvaar het nie. Uit lafhartigheid het hy ingestem dat sy ma die skuld op haar neem.”

			“Het hy vir jou gesê waarom hy haar gestamp het?”

			“Dit was nie nodig nie.” Hy sug diep. “As ek nou agterna daaraan dink, kan ek nie glo ek het so ondeurdag, so irrasioneel opgetree nie. Ek kan dit net aan aanvanklike skok en later paniek toeskryf.” 

			Jaini hou haar asem op. 

			“Ek het daardie aand net reeds te veel dinge beleef. Daar was die ontmoeting met jou wat my heeltemal onkant betrap het. Toe jy by daardie salon instap, was dit asof ek meteens besef het waaroor die wêreld behoort te gaan. Ek het ook ingesien dat ek my kanse op ’n vervulde lewe met iemand soos jy behoorlik opgefoeter, dalk selfs verbeur het. 

			“Daar was egter ook Elsebet en Lourens wat al hoe meer blatant geraak het, Pieter se gebroei, Elsebet se beskuldigings en histerie. 

			“Nadat ek jou op die trap gesien het, kon sien jy het gehoor wat Elsebet my toegesnou het, het ek in die grot gaan sit en dink oor alles. Ek het finaal besef ek sal moeilike keuses moet maak, keuses wat my hele lewe soos ek dit ken, omver sal werp, maar ek het veral besef dat ek nie so kan voortgaan nie. 

			“Ek het nie geweet hoe ek dit gaan regkry nie, hoe ek verby my pligsgevoel jeens Elsebet gaan kom nie, maar ek het besef ek sal Elsebet haar vryheid moet gee en myne moet terugeis. Ek het ook besef ek kan nie vir altyd die verantwoordelikheid aanvaar vir Elsebet se selfvernietigende instinkte nie. Ek het geweet dit sou beteken dat ek van De Beek af sal moet weggaan. Weg van die grotte, die tekeninge, die wonderlike berge hier. En van Geert wat vir my ’n soort mentor is.” Stefan kyk op na die rotsplafon. “Die grot het te klein geraak vir al die stuwende insigte. Ek het gaan stap. In die gietende reën.” 

			Sy oë soek Jaini s’n op. “Dis toe dat ek glas hoor breek in ons kamer en Elsebet en Pieter se harde stemme. 

			“Ek kon nie alles hoor nie, maar daar het flarde deurgekom. Hoe harder hulle baklei het, hoe meer het ek gehoor.” 

			Jaini voel hoe ’n diep sug deur sy lyf ril. 

			“Dis waar ek gehoor het dat Elsebet Lourens se kind verwag.”

			“Lourens s’n?” vra Jaini verras.

			Hy knik. “Dis hierdie nuus wat Elsebet Pieter ewe vermakerig voor die kop gegooi het, gesê het sy en Lourens gaan trou sodra sy van my geskei kan kom en hulle gaan saam hulle kind grootmaak weg van De Beek, weg van die vervloekte Vrystaat wat sy so haat. 

			“En dis wat Pieter oor die drempel gestuur het. Hom laat uithaak het. Dis toe dat hy haar gestamp het. Uit woede oor Elsebet sy liefde vir haar verraai het, maar ook omdat hy besef het Elsebet is nou vir ewig buite sy bereik.

			“Dit was natuurlik vir my ook ’n massiewe skok dat sy verwag. Vir my het sy altyd gesê sy wil nooit kinders hê nie. Aanvanklik het ek gedink sy sal wel later van plan verander en later ... Wel, later het ek gedink dat dit maar beter so was.” 

			Hy kyk weer na Jaini. Sy oë lyk oneindig hartseer. “Nou het ek selfs simpatie met haar, maar op daardie oomblik was ek vol woede.” 

			Stefan kyk weg, staan op en steek sy hande in sy jas se sakke. “Ek het Elsebet daar in die blombedding gevind nadat Pieter haar van die balkon afgestamp het. Ek wou haar optel en binnetoe dra, maar sy het geskree ek moet haar uitlos.” 

			“Sy het dus nog geleef?” Jaini voel ’n ander soort koue deur haar trek. Sy staan ook op, trek die baadjie nog stywer om haar en beweeg nader aan die vuur. 

			Hy ontmoet haar oë en knik. “Sy was oor die baba besorg, maar die gif jeens my het steeds in haar geborrel en gekook. Sy het gesê hoe sy my haat. Sy het my vertel dat enigeen op die dorp die pa van haar kind kan wees en dat mense agter my rug lag.” Hy bly weer stil, vee uiteindelik oor sy oë. “Ek het haar aan die skouers beetgekry. Haar geskud. Gesê sy moet end kry, ek kan haar getart nie meer verduur nie. Daar was ’n geluid. Iets soos ’n kreun. En skielik het ek besef sy is leweloos.”

			Jaini se vingers vou oor haar mond. 

			“Toe eers besef ek dat sy waarskynlik ’n ernstige besering opgedoen het en ek haar dood veroorsaak het. My verstand was in ’n warboel.” Hy laat sak sy kop. “Ek kan nou nog nie glo ek het nie besef haar rug of nek kon beseer gewees het nie. Ek kan ook nie glo dat ek haar aan die skouers begin skud het nie.” Hy kyk weer op. “Ek sweer, Jaini, ek het voorheen nooit my hand vir haar gelig nie.” 

			Sy kan aan niks dink om te sê nie. 

			Hy bly ’n ruk stil. “Ek is terug grot toe. Eers het ek net daar gesit – geskok en in ’n staat van ontkenning. Later het die paniek gekom. En nog later het ek probeer uitwerk wat die beste sou wees om te doen. Ek het geweet ek sal met die mandjie patats vorendag moet kom. Erken dat ek haar dood veroorsaak het. Maar ek moes my voorberei, dinge deurdink. Tyd het vir my geen betekenis meer gehad nie.” Hy sug. “Toe ek jou hoor skree, het ek besef ek het te lank gewag.” 

			“Maar hoe het Elsebet in my kar se kattebak beland?”

			“Ek weet nie. Dalk An om Pieter beskerm. Sy het hulle immers afgeluister vanuit die gang soos haar gewoonte is om mense af te luister. Dalk Pieter self. Of Lourens om watter rede ook al. Nietemin, ek was oorgehaal om vir Braam alles te vertel sodra hulle hier aankom, maar toe raak Elsebet se liggaam weg. Ek was van voor af verward en toe An bieg, ofte wel lieg, het ek besluit om alles so te laat totdat ek kon agterkom hoe die vurk in die hef steek. Elke keer wat ek uitgestel het, het dit egter moeiliker geraak om met die waarheid vorendag te kom.” Hy staar lank na die rotsvloer asof dit die skerm is waarteen die gebeure geprojekteer word en hy dit van nuuts af sien. 

			Uiteindelik raak die stilte vir haar te veel. “Dink jy Pieter het dalk vir Elsebet laat verdwyn omdat hy nie wou hê die polisie moet uitvind sy verwag Lourens se kind nie?”

			Hy dink ’n oomblik na voor hy knik. “Ek dink dis baie, baie moontlik.” Hy vee weer oor sy gesig. “Ek voel ook dat ek ’n aandeel aan Pieter se dood het.”

			“Hoe so?”

			“Nadat hy die liggaam, vir Elsebet, vir my gewys het ... Hy het by haar gaan sit en vreeslik begin huil. Ek kon die bisarre tafereel nie meer uitstaan nie. Ek het hom gevra om saam met my huis toe te kom en dinge met Braam uit te klaar. Hy het geknik en gesê hy sal. Hy wil net eers afskeid neem. Alleen. Hy het gevra dat ek nie vir Braam sê waar hy is nie. Hy sal huis toe kom wanneer hy reg is. Ek het ingestem en gevra of hy sal regkom tot by die huis. Hy gesê hy sal en ek het hom daar gelos.” Hy skud sy kop. 

			“Toe hy teen die middag nog nie terug was nie, was ek nie te bekommerd nie. Ek het geweet hy sou die hernieude sneeuval in relatiewe gerief in die grot kon deursien, maar hoe langer dit geduur het, hoe bekommerder het ek tog maar geraak.” 

			“Maar jy het Braam afgeraai om te gaan soek. Waarom?” 

			“Eerstens omdat dit werklik gevaarlik is om by die grot uit te kom terwyl dit sneeu, met die sterk wind op die koop toe, en tweedens omdat ek Pieter se wense wou respekteer. Ek het steeds gehoop hy sal uit sy eie terugkom en verduidelik. Maar ek het seker ook maar probeer tyd koop, my probeer voorberei om te bieg en vrae te beantwoord.” Stefan vee met sy vingers deur sy hare. “En daar was Lourens om in gedagte te hou. Wat Elsebet vir hom vertel het, weet ek nou nog nie, ook nie of hy weet sy was verwagtend nie. Ek was waaragtig nie bereid om die een te wees wat hom inlig dat hy sy kind verloor het nie; ek wil nie weet wat hy te sê gaan hê as alles eers op die lappe kom nie.” 

			“Nie veel nie. Lourens is dood.” 

			“Lourens? Dood?” Stefan kyk haar verstom aan. 

			Jaini knik. “Hy het van ’n krans afgeval. Braam dink ek het hom afgestamp, maar ek is oortuig daarvan dit was Matilda. Braam wil natuurlik nie so iets van Matilda glo nie, al lê haar spore duidelik bo-oor Lourens s’n. Hy het my by die liggaam gekry en summier gearresteer.” 

			Stefan skud sy kop. “Die idioot. Matilda was nog altyd bad news vir die mans in haar lewe.”

			“Braam wil nie enige kwaad in haar sien nie.” 

			“Sy verhouding met haar was die grootste fout wat Braam in sy hele bestaan gemaak het, maar hy is in wese ’n eerbare mens wat die regte ding probeer doen. Iets wat mens nóg van Matilda nóg van Lourens kan sê.” Hy gee ’n kortaf laggie. “Hoe Braam hom so gruwelik met Matilda kon misgis het, sal g’n mens weet nie, maar aan die ander kant het ek ook nooit vermoed dat sy tot soveel booshede in staat is nie. Ek het gehoor wat sy vir jou sê terwyl ek onder jou bed gelê het, en ek moet sê, ek het koue rillings gekry.” 

			“Matilda en Lourens het ook ’n verhouding gehad. Weet jy daarvan?” 

			Hy skud sy kop. “Nee, maar ek sal nie verbaas wees nie. Sy het selfs een keer by my probeer aanlê. Toe ek nie daarvoor wou val nie, het sy my vriendskap met Henning beduiwel. Sy is een van daardie mense wat niks en niemand ontsien as sy iets wil bereik nie. Hoe kon Lourens haar help?” 

			“Hy het haar in Geert se testament ingeskryf en Geert onder verdowing laat teken. Matilda erf feitlik alles.” 

			“En dis hoekom sy van Lourens ontslae geraak het? Sy het hom nie meer nodig gehad nie en hy het waarskynlik ’n risiko begin raak?” Stefan kyk haar skewekop aan. 

			“Dis wat ek vermoed. As sy haar skoonouers die ewigheid kon inhelp, sal dit nie veel neem om ’n man van ’n krans af te stamp nie. Sy moes egter baie slinks te werk gegaan het om so ’n groot man soos Lourens gestamp te kry dat hy val sonder dat hy haar saam die dieptes af sleep.” 

			“Sy is heeltemal slinks genoeg daarvoor.” Stefan skud sy kop. “Dan is daar uiteindelik tog ’n moord op De Beek gepleeg.” 

			Jaini kyk hom fronsend aan. 

			“Pieter het selfmoord gepleeg en Elsebet ...” Hy bly stil, stook die vuur voor hy weer na haar toe draai. “Ek sweer dit was per ongeluk, Jaini. Ek het haar nie eens hard geskud nie.”

			“Hoekom het jy hierheen gevlug, Stefan? Hoekom nie maar gebieg toe Braam jou in ’n hoek het nie?”

			“Ek wou, maar nie op Braam se voorwaardes nie. Nie gedurende ’n ondervraging waar die beskuldigings sommer net rondgevlieg het nie. Hy het so baie dinge verkeerd gehad, maar ook sommiges reg. Ek het daardie oggend begin om ’n verklaring uit te tik wat alles sonder emosie uiteensit. Ek wou dit eers klaarmaak sodat daar geen verwarring sal wees oor wat presies gebeur het nie.

			“Ek het nie vir Braam gedurende die ondervraging gelieg nie, behalwe deur nie alles te vertel nie. Nadat Braam my ondervra het, het ek buite die deur bly staan en geluister hoe hy jou met sy teorie bombardeer. Toe ek hoor hoe hy ’n saak daarvoor uitmaak dat jy my medepligtige was, het ek besluit om te vlug sodat hulle kan sien ons het niks met mekaar te doene nie. Ek het gehoop om Braam se aandag van jou af te trek. Op my te vestig. En ek wou ook die hele ding van nuuts af deurdink en behoorlik uitpluis om die situasie op die beste manier vir almal te hanteer.” Hy haal sy skouers op. “Toe boemerang dit. Braam het jou steeds verdink en jy het in Matilda se kloue beland.” 

			“Wat het jou laat besluit om my uit die huis te ontvoer?” 

			“Dit was nie aanvanklik die plan nie. Ek wou net alles aan jou verduidelik voordat ek my oorgee en daar dalk nie tyd is om te probeer verduidelik nie. Toe ek jou begin soek het, kom ek agter jy word aangehou.” 

			“En toe red jy my.” Jaini glimlag effentjies. 

			Stefan kyk af na haar toe. “Ai, Jaini, dat alles so verkeerd kan loop net wanneer ’n mens sien hoe dinge behoort te wees ... kan wees.” Hy skud sy kop. “Ek voel so magteloos. Maar noudat jy alles weet, gaan ek vanaand nog aan Braam verduidelik wat my aandeel was. Dat ek Elsebet se dood veroorsaak het, dat ek moontlik kon verhoed het dat Pieter sterf. En daarna sal ek die gevolge dra.” 

			Sy oë raak donker van emosie. “Ek weet ek het nie die reg om dit vir jou in hierdie omstandighede te sê nie, maar ek wens ons kon ’n toekoms saam gehad het, Jaini.” 

			“Ek verstaan dat jy jou moet oorgee. Erken dat jy Elsebet se dood veroorsaak het. En van Pieter. Ek verstaan dat dit kan beteken ... Ek wens ek kan jou dit en die gevolge spaar. Maar jy moet weet, ek sal vir jou wag so lank as wat dit duur.”

			Stefan trek haar teen hom vas en Jaini voel hoe alles in haar versmelt tot deernis, liefde, begeerte. 

			Êrens in die agtergrond hoor sy ’n perd runnik. Stefan verstyf en gee ’n paar haastige treë in die rigting van die ingang. 

			“Wat ...” Jaini skok langs hom tot stilstand. 

			“As julle net vreedsaam saamkom, sal daar die minste probleme vir ons almal wees.” Braam swaai van die perd af, maar sy pistool bly op Stefan gerig. “Hou julle hande waar ek dit kan sien.” 

			Jaini gehoorsaam terwyl haar oë na die tweede ruiter gaan. Matilda se oë flits donker van Braam na Stefan en dan na Jaini. Jaini sien asof in stadige aksie hoe Matilda se hand na haar baadjiesak gaan en ’n stompsnoetrewolwertjie sy verskyning maak, hoe die loop lig en haar direk met sy donker oog aanstaar. 

			Die volgende oomblik word Jaini grond toe geslinger. Daar is twee oorverdowende slae kort na mekaar. Iets verlammend ruk deur haar net voor Stefan se lyf swaar word oor hare. 

			

		

	
		
			Deel IV

			What if you slept

			And what if

			In your sleep you dreamed

			And what if

			In your dream you went to heaven

			And there plucked a strange and beautiful flower

			And what if

			When you awoke you had that flower in your hand

			What then?

			Samuel Taylor Coleridge

		

	
		
			Ses en veertig

			Woensdag – 14 Mei 1997

			Die mistigheid is klam, koel en dwarrel in vlae teen haar vel. Sy hoor stemme van dooies. Die gelag van twee jong meisies in wit rokke wat deur ’n woud dartel. Die pyn in die stem van een en die krag in dié van die ander. Sy weet sy kan óf die pyn óf die krag volg. Sy weet die pyn sal haar lei na uiteindelike kalmte, die krag na ’n ander soort oorwinning. 

			“Jaini?” ’n Stem uit die onlangse verlede. Die stem van ’n lewende. “Jaini, asseblief, jy moet vasbyt. Baklei. Ter wille van ons almal.” 

			Soos wat ek sterwe en sterwend leef, so sal julle ook sterf, maar sterwend lewe, kom woorde na haar aangedrywe in ’n ander stem. Die stem van ’n man met begrip vir die verre verlede in sy oë. Maar sy weet dit kan nie wees nie. Hy is op die berg agtergelaat terwyl sy ...

			Dis wat die maan vir die mens probeer sê het, onthou sy dan. 

			“Jaini, jy kan hierdeur kom. Ek weet jy kan.”

			Die mis rol weer digter teen haar aan. 

			Later lig dit weer. 

			Donkerder mis. Ligter mis. 

			“Wilma se baba is ’n dogtertjie, Jaini.” Dieselfde man se stem. “Sy wil haar na jou vernoem. Jaini Sophia sal haar doopnaam wees, maar hulle gaan haar Sophié noem.” 

			Claus, kom sy uiteindelik op die naam. Daar is egter ’n ander naam wat sy probeer onthou, maar die mis sluk haar weer in. 

			“Ek het jou nodig, Jaini.” Die stem van die man wat so vermink agtergebly het op die berg hang net-net hoorbaar in die eter. Die stem van ’n dooie. Sy hoor dit vanuit ’n ander dimensie, besef sy. ’n Dimensie wat ook na haar roep. Een wat sy eintlik wil binnegaan, maar iets weerhou haar van oorgawe aan dit wat ná die lewe kom.

			En dan is daar skielik ’n vrouestem uit die verre, verre verlede. “Beatrice het jou nodig.” 

			Jaini maak haar oë oop. “Beatrice,” herhaal sy. 

			’n Man staan voor die venster met sy rug na haar toe. Hy kyk ongelowig oor sy skouer, dan draai hy stadig om voordat hy die afstand in twee lang tree oorbrug. “Jaini.” Daar is soveel emosies in die een woord dat sy nie eens probeer om hulle te ontsyfer nie. 

			Sy kyk in die oneindige teerheid van sy oë op. Hulle weerspieël net die onmiddellike, die hede. 

			“Jy is wakker, my lief. Jy is uiteindelik wakker.” Claus buk oor haar en trek haar met die grootste versigtigheid teen hom vas. Haar lyf herken nie die kontoere van syne nie. Claus besef nie dat dit die droom is waarna sy smag, nie die werklikheid nie. 

			Sy maak haar oë weer toe. Sy soek na Stefan in die donkerte agter haar ooglede, vind hom, verloor hom en vind hom dan weer. 

			Woensdag – 21 Mei

			Die sonstrale veg hulle weg oop deur die stowwerige hospitaalvensters. Jaini kyk na die flou poeletjies wat hulle op die wit deken maak. 

			Sy weet darem nou dat sy op Wilma se aandrang van De Beek af per helikopter direk Pretoria toe gevlieg is. Dat die operasie goed afgeloop het, maar daar toe komplikasies was. Dat haar lewe aan ’n draadjie gehang het.

			Sy kyk op toe die deur oopgaan. 

			“Hallo, Lief. Dit lyk asof dit nou regtig beter begin gaan. Jy sit darem al regop.” Claus buk, soen haar op die voorkop. 

			“Ek dink so.” Jaini trek aan ’n verband wat knyp sonder dat sy werklik bewus is daarvan. Haar fisieke ongemak is terloops in vergelyking met die pyn binne-in haar. 

			“Ek is nog steeds bang jy glip weer weg.” Daar is ’n hartseer trek om sy oë.

			Sy kyk dapper op na hom. “Jy weet van Stefan?” 

			Claus knik. “Jy het herhaaldelik sy naam uitgeroep terwyl jy so na aan die dood was. Geert van den Beek se skoonseun, die man wat verantwoordelik was vir sy vrou se dood, verneem ek van die sersant.”

			Sy stry nie, kyk net af op haar hande wat weer kalm op haar skoot gevou lê, net effens minder bleek as die wit hospitaaldeken. “Toe Sokrates sy vriende vaarwel toegeroep het, het hy gesê: ‘Die uur van skeiding is hier en ons gaan elkeen ons eie weg, ek om te sterf en julle om te leef. Welke een die beste is, weet God alleen.’” Sy bly ’n oomblik stil. “Ek het gekies om te leef.” Sy kyk op na Claus. “Ek wil nou die waarheid weet. Wat het Stefan gekies?” 

			“Hy is nog in intensiewe sorg in Bloemfontein.”

			“Hy leef?” Die verligting is onmeetlik. Hoe is dit moontlik? Die laaste wat sy gesien het, was net bloed en geen beweging nie. “Hoekom het niemand vir my gesê nie?”

			“Ons wou jou nie ontstel of vals hoop gee nie. Hulle het nie gedink hy gaan dit oorleef nie. Maar ja, op die oomblik leef hy nog en dit lyk asof hy dit gaan maak.” Hy huiwer. “Het Stefan iets met jóú keuse te doen gehad?” 

			Sy knik. “Alles.” Sy sien hoe die betekenis van haar bekentenis insink. Sien ook dat Claus dit reeds vermoed het. 

			“Al weet jy dat hy waarskynlik tronk toe sal gaan?”

			Sy knik, maar sy wil nie eens daaraan dink nie. “En Geert? Weet jy dalk hoe dit met hom gaan?”

			“Hy is aan die herstel. Daardie kastige verpleegster het glo sy insulienvlak te hoog gehou of so iets, maar hy is nou oukei.” Hy vryf oor sy voorkop. “En ons, Jaini? Is daar regtig geen hoop vir my en jou nie?” 

			Jaini skud haar kop ontkennend. “Net vriendskap, as jy kans sien.” 

			Claus knik, draai weg en staan ’n ruk stil by die venster en uitkyk. Dan steek hy sy hand in sy baadjie se binnesak, draai terug met ’n moeë gesig en hou ’n brief amper teësinnig na haar toe uit. 

			Jaini neem dit by hom en kyk daarna. Haar naam is voorop geskryf, maar daar is geen adres nie. Sy girts die koevert oop. 

			Geagte mejuffrou Van Schalkwyk 

			Hiermee my opregte en innige apologie vir enige ongerief wat my optrede veroorsaak het. Ek erken dat ek my aan onetiese gedrag skuldig gemaak het in ’n poging om die manuskrip wat u bestudeer het te bekom. Ek wil dit egter duidelik stel dat ek vir geen oomblik vermoed het u lewe is in gevaar nie. Meneer Verwey het aan my verduidelik dat – as ek u diskrediteer as erfgenaam – hy in ’n posisie sal wees om sy kliënt sover te kry om die manuskrip aan die universiteit te bemaak, wat soos u weet, my in staat sou stel om dit te bestudeer. Bo en behalwe selfsugtige oorweginge, het ek werklik geglo (en glo ek steeds) dat die dokument in ’n akademiese omgewing hoort, eerder as in privaat besit. 

			Ek wil graag nou ook van die geleentheid gebruik maak om met hierdie skrywe te bevestig dat u wel die Jaini Sophia is wat na Janigje Sophia van Veldeke vernoem is en wat as haar erfeniswaardigste nasaat ten volle geregtig is op die manuskrip en alles wat daarmee saamhang. Ek sal die volledige dokumentasie binnekort vir u gereed hê. 

			Indien u my steeds die geleentheid sou wou gun, is ek bereid om u in alle opsigte akademies te ondersteun en hulp te verleen met betrekking tot die manuskrip sonder enige amptelike krediet. 

			Die uwe 

			Helgaard Snyman 

			Jaini vou die brief stadig toe en kyk na Claus. 

			“Waarom het jy geaarsel voor jy dit vir my gegee het?”

			“Dit gaan jou hier wegneem. Dit verander jou hele toekoms. Jy hoef nooit weer klas te gee nie. Jy kan nou net aan jou dissertasie werk. Jy is nou ’n skatryk erfgenaam.”

			“Ek is nog ver van erf af. Gelukkig. Ek is lief vir Geert en hoop hy leef nog baie lank.”

			“H’m, maar jy word seker ’n kleinhuisie vol geld betaal vir die vertaling. En hy gaan jou weer plaas toe lok. Ek weet dit sommer. Maar nou weet ek ook dat jy my in elk geval nie beskore is nie, dus maak dit seker nie saak nie.”

			Jaini hoor, maar hoor ook nie. “Helgaard Snyman weet nog nie dat Sophié se manuskrip, so kosbaar as wat dit vir my is, akademies gesproke nie veel werd is nie,” mymer sy. “As ek die oorspronklike een kan vind, die een wat Sophié oorgeskryf het ...” 

			Claus frons vraend. Jaini verduidelik van die dialekverskille in die manuskrip. 

			“Waar dink jy kan die oorspronklike een moontlik wees?” vra hy dan. 

			Jaini trek haar skouers op. “Dit lê dalk êrens op ’n solder en stof vergaar. Ten beste, in elk geval.” 

			“Miskien ontdek iemand dit nog eendag.” 

			“Miskien.” Sy kyk nikssiende af na die brief, forseer ’n glimlag voor sy opkyk. “Wilma kom Sophié môre vir my wys. Ek het Wilma nog nie eens gesien vandat ...” Sy sluk. 

			“Jaini ...” 

			Jaini kyk na Claus asof sy hom vir die eerste keer vandat sy terug is, weer raaksien. Hy lyk ouer as wat sy hom onthou. Sy hare is nie meer so kort nie en daar is kepies langs sy mond. 

			“Ek is jou dankbaar, Claus, dat jy hier by my gesit het deur die donkerte, my moed ingepraat het.” Sy sluk. “En ek is jammer, Claus. Oor alles.” 

			Claus knik. “Dis nie net jou skuld nie. Ek verstaan. Ek is net bitter spyt ek het my kanse deur my vingers laat glip.” 

			“Moenie jouself verwyt nie. Daar is sekere goed in die groter bestel van dinge wat ons nooit sal begryp nie, maar wat hulle paadjie loop, al doen ons wat.” 

			Claus druk haar hand. “Jou Stefan ... ek is jammer dat hy ... dat julle ...” Hy probeer nog iets sê, maar skud dan net sy kop en stap sonder ’n verdere woord uit. 

			Haar Stefan. Haar Stefan is die man in die grot wat haar ’n volwaardige vrou gemaak het. Die man wat sy lyf as skild gebruik het sodat sy ’n kans staan om te leef, al het een koeël haar byna nog steeds haar lewe gekos. Sonder hom sal niks ooit weer sin maak nie.

			“Jy kan nie van my verwag om sonder jou voort te gaan nie, Stefan!” Dis skaars ’n preweling. Jaini laat sak haar kop en kyk verwese hoe die helder trane op die brief in haar hande drup. 

			Donderdag – 22 Mei

			“Jaini?” Iemand streel liggies oor haar hand. Sy herken die verpleegster se stem. Die gawe een s’n. “Jaini? Jy het ’n besoeker.”

			Jaini se oë vlieg oop. Flikker weer toe. Dis nie Stefan nie. Natuurlik nie.

			“Hallo, Jaini.”

			Sy lig haar ooglede weer traag. “Hallo, Braam.”

			“An en oom Geert stuur liefde en groete.”

			“Dankie.” Sy probeer met haar oë ’n ander vraag vra. “En die ander?”

			Braam kyk weg. “Linda is met verlof. Henning is in ’n rehab. Matilda staan tereg op aanklagte van moord en poging tot moord. Sy is in die aanhoudingselle. Die hofsaak sal seker eersdaags plaasvind. Stefan s’n ook.”

			“Waar is hy?” Haar hande klem die beddegoed vas. 

			“Bloem. In die hospitaal onder polisiebewaking.”

			“Maar hy ... Hy het Elsebet nie vermoor nie?” As Stefan regtig opgesluit moet word ... Die man wat so lief daarvoor is om buite ... om vry te wees.

			“Tegnies gesproke het hy. Selfs as sy storie waar is – dat dit per ongeluk gebeur het – is hy die oorsaak van haar dood. En pleks dat hy dit dadelik erken het, het hy geswyg en eerder Lesotho toe probeer vlug.”

			“Maar hy is nie Lesotho toe nie, al kon hy. En dis in die eerste plek deur Pieter se toedoen dat sy van die balkon af geval het.”

			“Dit is so, maar sy was nie dood nie. Pieter is egter wel dood. Boonop kon sy selfmoord voorkom gewees het as Stefan gesê het waar hy is.”

			“Wat het die lykskouing opgelewer? Elsebet s’n, bedoel ek.”

			“Sy was verwagtend. Vermoedelik die rede waarom Stefan beheer verloor het aangesien hy geweet het dit kon nie sy kind wees nie. Nietemin, sy het ernstige rug- en nekbeserings opgedoen as gevolg van die val, wat vererger is toe sy geskud is en daarna na die motorhuis gedra is. As sy geleef het, sou sy moontlik nie weer kon loop nie. Sy is egter vermoedelik aan ’n asma-aanval in die kattebak oorlede.”

			“Maar dit beteken Stefan is nie skuldig aan haar dood nie? Sy moes immers in daardie geval nog geleef het toe Stefan by haar weg is. Dis nou toe sy nog in die bedding gelê het.” 

			Braam knik. “Ja en nee. Daar waar sy aanvanklik gelê het, het hy veroorsaak dat sy haar bewussyn verloor, maar nie met daardie handeling haar dood veroorsaak nie. Hy het haar dood veroorsaak toe hy haar in jou kattebak gesit het, waarskynlik in ’n poging om later van die liggaam ontslae te raak en haar as vermis in die storm aan te gee.”

			“En het hy dit erken?”

			“Nee, natuurlik nie. Hy hou vol hy het haar in die bedding gelos omdat hy gedink het sy is dood.”

			“Maar as dit werklik nie hy was wat haar in die kattebak gesit het nie, is hy nie aandadig aan haar dood nie?”

			“Nou wie anders kon dit gewees het?” Ongeduld slaan deur in sy stem.

			Daar is net een naam wat na haar toe aangeseil kom asof met die wind van agter. “Pieter.” Sy kyk Braam indringend aan. “Pieter het haar in die kattebak gesit, Braam.”

			Braam sug. “Hoekom juis Pieter?”

			“Want hy was baie ver van nugter af. Hy het ook gedink sy is reeds dood. Dat hy haar dood veroorsaak het. Hy wou nie hê die polisie of enigeen moet aan haar vat nie. Of uitvind sy verwag Lourens se kind nie. Hy wou haar liggaam na hulle grot neem, maar kon nie in daardie stadium nie. Te veel mense was nog wakker, daarom sit Pieter haar voorlopig in die kattebak van die enigste motor waarvan die kattebak nie gesluit was nie. Myne. Iets wat net hy geweet het omdat dit hy was wat my motor in die motorhuis getrek het toe dit begin hael.

			“Maar hy het nie besef ek het nie al my boeke die eerste keer uitgehaal nie. Toe kom ek op haar liggaam af met die tweede keer wat ek boeke uit my motor wou gaan haal en verongeluk sy plan. Wat hom toe verplig om haar liggaam uit die huis uit te steel.

			“Vra vir An of dit sin maak. Of dit moontlik is. Sy hoef immers nie meer haar seun te beskerm nie. En dink daaraan, enigiemand anders sou aan feitlik elke motor se kattebak moes voel of dit oop is. En dit met ’n liggaam in sy arms.”

			“Dis maklik om ’n dooie te beskuldig, Jaini. Hulle kan hulself nie verweer nie.” Verbeel sy haar of lyk Braam tog minder skepties?

			Vrydag – 30 Mei 

			Die vrou is nog net so slonsig, haar oë nog net so ontstellend. Jaini skrik egter nie toe sy haar op die dag van haar ontslag onverwags in die hospitaalgang raakloop nie. Dis amper asof sy haar daar verwag het. Die vrou met die geboë postuur en jeugdige gang ruik na verslaande potpourri en vermolmde kruie. Sy glimlag wyd toe sy Jaini sien. 

			“I looked for you. Thandi tells me you are here.” Sy lig die vuil seemsleersakkie in die lug en draai in die rondte, kom staan dan voor Jaini. Sy vroetel aan die toutjie met die benerige, geel gerookte vingers en hou die oop sakkie na Jaini toe uit. 

			“Take one.” Sy druk die sakkie teen Jaini se hand. “Take.” 

			Jaini steek haar hand in die sakkie. Haar vingers kom in aanraking met koel, gladde klippies, maar ook met iets wat voel na spinnerakke, gedroogde insekte en beentjies. Sy onderdruk die behoefte om haar hand weg te ruk en voel dan hoe een van die spoelklippe met haar vingerpunte praat, vra om geneem te word. Jaini haal die klip uit en kyk daarna. Daar is ’n krom X op die klip uitgekrap. Sy kyk vraend na die vrou. 

			Die toutjieshare val vorentoe toe sy oor Jaini se hand buig. 

			Sy kom regop met ’n groot glimlag op haar gesig. “Gyfu!” Sy tol in die rondte, haar hande oor haar hart geslaan. “Gyfu!” gil sy weer en verdwyn dan met ’n dwarreling van vodde in die lang, wit gang af. 

			Vrydag – 1 Augustus

			“Raait. Ek is verkeerd bewys.”

			Jaini druk die gehoorbuis stywer teen haar oor. “Braam?”

			“Jip. Forensies het jou hipotese getoets en uiteindelik ná ’n volledige verklaring wat An gemaak het en genoegsame bewyse wat gevind is, het die legkaart in mekaar gepas. Die saak rondom Elsebet se dood word as afgesluit beskou. Pieter was die een wat direk vir haar dood verantwoordelik was. Daar is ook vasgestel dat Pieter direk nadat Stefan die grot verlaat het, selfmoord gepleeg het. Iets wat enige redelike mens nie sou kon voorsien het nie.”

			“En nou? Wat gebeur nou met Stefan?” Hoekom het Stefan niks laat weet nie?

			“Stefan is gister vrygelaat. Sover ek weet, is hy op pad landuit. Sorrie. Ek weet dié deel kan nie vir jou goeie nuus wees nie.”

			“Dis oukei. Dankie. Ek is net bly hy is vrygelaat. Verskriklik bly.” Trane van blydskap en skok vermeng op haar wange. Hoekom het Stefan haar nie gekontak nie?

			“Raait. Praat later weer.”

			Jaini hoor skaars Braam se groet, sit net die gehoorbuis stadig neer. Landuit? Het sy dan onder ’n illusie verkeer? Sy het geglo hy is opreg. Dat hy werklik iets vir haar voel. En nou?

			Sy gaan maak vir haar tee. Sit uiteindelik en kyk hoe dit koud word.

			Die foon in haar studeerkamer gee twee luie om ’n faks aan te kondig, maar sy bly na die tee staar asof daar antwoorde is in die roomlagie wat daarop dryf.

			Uiteindelik stap sy faksmasjien toe. 

			Dis nie eens ’n brief nie. Skaars ’n nota. 

			Ek is jammer vir die hel waardeur jy gesit is, Jaini. 

			Die tyd in die hospitaal en alles wat daarna gevolg het, het my laat besef ek sal jou ’n onreg aandoen om jou op te soek. Die stigma hang soos ’n tuinspinnekop se taai geel drade aan my. Die laaste ding waaraan ek jou wil blootstel, is skinderstories wat eindig met “waar daar ’n rokie is ...”

			Ek vlug weer. Dit lyk my ek het volop lafaardgene van een of ander voorvader geërf. 

			Nadat ek amper ’n jaar gelede aansoek gedoen het, het ’n vriend in Peru my nou laat weet ek het toestemming gekry om navorsing te gaan doen oor sjamanistiese rotskuns in die Andes.

			Ek gaan die geleentheid aangryp. Nie net oor die rotskuns nie, maar ook om te besin oor alles wat gebeur het en oor wie en wat ek werklik is. Tans voel ek soos ’n moordenaar wat weggekom het met moord. En dit is ook so. 

			As ek Elsebet nie aan die skouers geruk en sy bewusteloos geraak het nie, sou Pieter nie, soos ek, gedink het sy is dood nie. En as hy nie gedink het sy is dood nie, sou hy haar nie in die kattebak gesit het nie. En sou sy nie gesterf het nie.

			As sy nie gesterf het nie, het Pieter nie selfmoord gepleeg nie.

			Dis met hierdie wete wat ek sal moet leer om saam te leef. Hopelik sal ek eendag dalk kan.

			Pas jouself op.

			Stefan

		

	
		
			Sewe en veertig

			Vrydag – 5 September

			Die rit deur die gelykheid van die Vrystaat is bevrydend in sy onwerklikheid, maar toe sy net ná die dorp afdraai op die grondpad die berge in, voel Jaini hoe haar ingewande van spanning inmekaar knoop. 

			Wat wag vir haar op De Beek vier maande ná daardie verskriklike dag? An het laat weet Geert is in relatief goeie gesondheid en sterk vinnig aan, veral vandat alle ondersoeke afgehandel is.

			By Braam het sy gehoor dat Stefan toe inderdaad landuit is. Waarskynlik Peru toe.

			Dis ook by Braam wat sy gehoor het Linda Vermaas is na ’n ander Vrystaatse dorp verplaas. Oor redes wou hy nie uitwei nie, maar sy vermoed Linda se vergeefse gevoelens vir hom het ’n rol gespeel. 

			Dit was egter die koerante wat uitbasuin het dat Matilda teregstaan op ’n lys misdade wat – volgens een joernalis – amper langer as Psalm 119 is. Sy was toe nooit ’n geregistreerde verpleegster nie, maar het wel tyd in hospitale en inrigtings deurgebring. As pasiënt. Henning het dit geweet en is glo van die mediese rol geskrap. Hy is nou getuie vir die staat. Hy sal egter ook gevangenisstraf uitdien vir aanklagte waarop hy skuld beken het. Die vonnis sal egter eers gelewer word nadat Matilda se saak afgehandel is.

			Jaini voel na die spoelklip in haar sak, haal dit ingedagte uit en vryf oor die rondheid daarvan. Met ’n vingerpunt volg sy die effens krom X wat daarop uitgekrap is. 

			’n Geskenk van die gode, het Wilma te vertelle gehad en gesê dit staan ook vir rus en vrede ná ’n lang stryd. Die raakpunt van die X dui glo op samevoeging, voltooiing, dikwels van ’n magiese aard. Sy druk die klippie terug in haar baadjiesak. Dit klink saggies teen sy maat, die hand van beskerming. Met dié twee as haar metgeselle sien sy nou, ná soveel wroeging, trane en uiteindelik berusting, kans vir wat voorlê. Op De Beek en verder vorentoe. 

			In die laatmiddagson gloei die sandsteenmure van die huis ’n ryk goud agter die winterverweerde klimop toe sy met die inrit opry. Die groot deur staan reeds oopgegooi en An hou haar arms verwelkomend na Jaini uit toe sy die motordeur oopdruk. 

			An loop haar tegemoet. “Og, kind, maar dis goed om jou te sien.” Sy druk Jaini teen haar vol boesem aan. 

			“Dis goed om terug te wees, An. Ek is net so jammer vir jou – oor Pieter en alles wat oor hom uitbasuin is.” Jaini hoor hoe haar stem haar onverwags in die steek laat. 

			An skud haar kop. “Geen getjank, hoor. Pieter was die argitek van sy eie uiteinde. Hy was nie ’n seun om op trots te wees nie, maar ek was sy ma en ek mis hom. Ek sou hom eerder nog in die lewe wou gehad het, maar dit is ons nie gegun nie. Deur sy eie toedoen. Só is dit.” Sy plant twee luide soene op elke wang voordat sy Jaini ’n entjie weghou en op en af bekyk. 

			“Heeltemal te maer en bleek, maar dit sal ons gou regsien.” Sy vou haar arm om Jaini se middel en du haar die trappe op en dan na binne. 

			“Geert kan nie wag om jou weer te sien nie.” An begin voor Jaini uitstap. 

			Jaini gaan staan voor die deur van die suite. “An?” Sy sluk. “Hoe gaan dit regtig met Geert?” 

			An laat sak die masker van vrolikheid vir ’n oomblik. “Goed, kind. In die omstandighede. Al die dinge wat gebeur het, het hom natuurlik nie goed gedoen nie, maar sy brein is weer op en wakker en ... wel, nou ja, die man is sewe en sewentig. Dis te verwagte dat die liggaamskragte afneem, maar sy soet tand het weer ontwaak en ek het my hande vol om hom sover te kry om diabetes-vriendelike soetgoed te gebruik. Dis ’n goeie teken.” An gee haar nog ’n drukkie. “Ons eet vroeg vanaand. Kan ek vir jou koffie en ’n eetdingetjie opstuur?”

			“Dankie, maar nee. Ek het op Bethlehem stilgehou en iets geëet.”

			“Gaaf, dan sien ek jou met aandete. Neem jou tyd.”

			Toe sy die suite ingaan, lê Geert nie in die bed soos sy verwag het nie, maar sit in ’n gevleuelde brokaatstoel in sy sitkamertjie. Sy hare is netjies gekam en sy strikdas staan windmaker. Dis duidelik dat hy haar verwag, maar nie hoor aankom het nie.

			Sy bly vir ’n oomblik in die deur staan, voel die warm gevoel van liefde oor haar spoel. Oupa Bernhard is haar ontneem en kan nooit vervang word nie, maar aan Geert het sy iemand wat op ’n ander manier oneindig spesiaal vir haar is.

			Asof hy haar teenwoordigheid aanvoel, kyk hy op van die boek wat hy lees. ’n Wye glimlag neem sy hele gesig oor. 

			“Og, kind, hoe het ek jou nie gemis nie! Die huis was verskriklik leeg die afgelope maande.” Hy steek albei hande na haar uit. “Ek waardeer dit so dat jy gekom het.” 

			Met ’n paar vinnige tree is sy by hom en buk oor die klein figuur. Hy trek haar met meer krag as wat sy van hom verwag het teen sy maer skouer vas en soen haar dan op elke wang. 

			“Het jy mooi gery? Die pas is darem lankal weer netjies gemaak, maar dis so ver.” 

			“Ek het goed gery. Hoe gaan dit met u? U lyk regtig goed.” Jaini gaan sit op die stoel naaste aan hom. 

			“Ek voel soveel beter noudat die dokters my behandeling aangepas en die regte medisyne ingeskop het.” Hy skud sy kop en sy oë versomber. “Maar ek kan nog steeds nie glo dat daar so ’n heksegebroedsel hier reg onder my oë was en dat ek dit nie kon raaksien nie.” 

			Jaini knik. “Ons sal maar net moet leer om daarvan te vergeet. Ons kan niks daaraan verander nie.” 

			Geert sug. “Die arme Braam het homself nou nog nie vergewe dat hy nie deur Matilda gesien het nie. Hy sê sy het hom tot op die einde nog ’n rat voor die oë gedraai. Toe Linda erken dat sy nie kan perdry nie, wou hy julle alleen agternasit, maar Matilda het aangebied om saam te gaan soek. Hy het haar geglo toe sy gesê het sy wil saamgaan ingeval Stefan dalk ernstig beseer is deur daardie skoot in sy skouer.” 

			Jaini haal haar skouers op. “Hy kon nie voorsien het sy wou my uit die weg ruim omdat sy geglo het ek weet allerhande verdoemende dinge oor haar as gevolg van my sogenaamde psigiese vermoëns nie.” Sy gee ’n flou laggie. “En dit terwyl sy haar eie afleidings gemaak en goed vir my vertel het waarvan ek niks sou geweet het nie.”

			“Eintlik wil ek nie eens oor daardie hekseketel praat nie. Ek kan nie glo dat ek my so laat mislei het nie.” Geert se oë raak waterig. “Kind, oor Stefan ...” 

			Jaini skud haar kop verwoed en kyk af na haar hande. Kyk dan weer na Geert. “As u my sal verskoon, gaan knap ek maar eers gou op. So ’n ryery laat ’n mens altyd stowwerig voel. Ons kan vanaand lekker verder gesels. En al die ander aande terwyl ek die manuskrip klaar vertaal.” 

			Geert knik begrypend. “Ek sien uit daarna. Ek hoop dit neem jou sommer baie lank om die vertaling te doen.” 

			Jaini glimlag, hoop hy sien nie hoe haar onderlip bewe nie, en stap haastig uit. 

			Die kamer is net soos sy dit onthou. Sy glimlag toe sy die droomwip steeds aan die hand van die danseressie sien hang. Al haar grimering is steeds uitgepak soos toe sy laas hier was. 

			Sy stort vinnig en gaan staan voor die klerekas. Haar klere hang in ’n netjiese ry. Dit was skaars nodig om bagasie te bring, maar dis ’n nuwe rok, reeds deur ’n huishulp uitgehang, wat sy uit die kas haal en oor haar kop gooi. Nog ’n geskenk van haar vrygewige suster nadat Jaini vir haar van die skildery in De Beek se sitkamer vertel het.

			Sy skud die voue van die woudgroen fluweel reg voor sy by die spieëlkas gaan sit. Wilma was reg. Die kleur en styl pas haar uitstekend. 

			Eers toe sy haar hand na haar borsel uitsteek, sien sy die kissie staan. Bo-op is ’n dikkerige koevert. Sy haal die tweeledige inhoud uit. Een lyk soos ’n amptelike dokument, die ander is ’n brief in Nederlands geskryf. Sy herken Geert se skrif dadelik. 

			My lief Jaini 

			Ek waardeer dit opreg dat jy ingestem het om die manuskrip hier klaar te vertaal en hoop dat jy my versoek om De Beek op permanente basis jou tuiste te maak, gunstig sal oorweeg terwyl jy hier is. Ons kan selfs vir jou ’n kothuis laat bou as jy wil. Maar daaroor praat ons later.

			Saam met hierdie briefie ’n afskrif van my finale, en gode sy dank, uiteindelik wettige testament. As jy tussen al die juridiese terme deur kan lees, sal jy agterkom dat jy nou my vernaamste erfgenaam is, spesifiek ook van my Nederlandse eiendomme en bates. 

			Ek glo dat jy die nalatenskap waardig is, maar dis die kissie en die manuskrip wat vir my die belangrikste is. 

			Jy weet reeds dat die oudste of erfeniswaardigste dogter van Janigje van Veldeke se nageslag van Beatrice se dae af al die omslag met Sophié se manuskrip erf. Ek kan nie onthou of ek genoem het dat die kissie en sy inhoud ook deel daarvan uitmaak nie. Dit was Beatrice se uitdruklike wens, ’n wens wat sover dit moontlik was, oor ’n tydperk van tweehonderd jaar uitgevoer is. 

			Ook ek voer nou hierdie wens van haar na die beste van my vermoë en met groot genoeë uit, want as daar iemand is wat hierdie erfenis waardig is, dan is dit jy. Jou suster het dit dan ook per brief bevestig, naamlik dat sy geen belang by die manuskrip het nie en dat jy die erfeniswaardigste erfgenaam is. 

			Jou suster kry wel ’n familiedeel van die erflating ná my dood, soos ’n hele paar ander verlangse familielede ook.

			Die geskrif is steeds in die kluis waar jy dit nog laas gebêre het en is joune om mee te maak wat jy wil ná jy die vertaling voltooi het. Hoekom wag tot ek dood is? Dieselfde geld die kissie en sy inhoud. Ek sal geëerd voel as jy laasgenoemde sal dra op hierdie spesiale aand wat die res van ons lewens inlei. 

			Jou liefhebbende oom 

			Geert van den Beek 

			Jaini vou die brief toe en kyk na die kissie met die donkerrooi sardisstene versier. Amper eerbiedig lig sy die deksel. Met verwondering tel sy die halssnoer op en knip dit om haar nek vas voor sy in die spieël kyk. 

			Die lae hals van die fluweelrok komplementeer die halssnoer se vorm. Die smaragde en robyne flonker en gloei teen die fyn tekstuur van haar vel. Jaini streel verwonderd daaroor voor sy die traanvormige oorversierings ook uittel en hulle aan die skulp van elke oor knip. Met elke beweging van haar kop flits klein vuurwerkies daaruit. Op die verweerde swart fluweel lê daar nog die ring. Jaini tel dit op en hou dit nader aan haar oë. 

			Dan is dit die ring waarop Beatrice wraak gesweer het sonder dat sy geweet het dis teen haar eie man. Jaini hou die ring ’n oomblik teen haar lippe en glip dit dan ook aan haar regterhand se ringvinger. 

			Voor die koperbeslaande deure van die studeerkamer huiwer sy, maar stoot hulle tog oop. Die lampie op die lessenaar is aan en ’n vuur brand in die kaggel. Hier in die berge breek die lente traag aan. 

			Jaini kyk na die venster se kant. Die gordyne is toegetrek. 

			Sy maak haar oë toe, roep Stefan se beeld op soos hy daar gestaan het die oggend ná hulle nag in die rotsskuiling. 

			Jaini sien weer hoe hy sy arms vir haar oophou, voel hoe hy haar teen hom vashou, ruik sy varsheid en hoor die resonering van sy stem. 

			Stefan. Die man vir wie integriteit so belangrik is. En wat so twyfel aan sy eie. Wat hopelik eendag sal besef dat integriteit meer behels as absolute onkreukbaarheid. Dat jy foute kan begaan en steeds integriteit aan die dag kan lê wanneer dit die meeste tel.

			Sy sug diep, draai om, stap na die muur vol boeke en maak die kluis oop. Die omslag lê nog net waar sy dit gelaat het. Sy haal dit ingedagte uit en knyp dit onder haar arm vas om die kluis toe te maak. Die volgende oomblik sien sy net briewe spat toe die omslag onder haar arm uitgly en met ’n dowwe geluid op die dik mat val. 

			Besorg hurk sy om te sien of daar skade is. Beatrice se briewe het uit hulle bondeltjie losgekom, maar verder lyk dit darem nie asof daar skade aan die manuskrip is nie. Toe sy egter die omslag self optel, kom ’n gedeelte van die leer los. 

			Jaini kyk ontsteld daarna. O toggie! Sy hoop die man wat Wilma se kosbare woordeboek ten duurste gerestoureer het, sal dié skade ook kan herstel.

			Sy tel die omslag versigtig op en ineens gaan die ontsteltenis oor in verwondering. Verras voel sy aan die gapende vals bodem en lig dit uit. Bo-op lê ’n brief soos die ander van Beatrice. Sy sit dit eenkant. Die paar ongebinde blaaie wat daaronder lê, lyk soos niks wat sy al ooit onder oë gehad het nie. 

			Sy haal die eerste blad met eerbied uit. Hoe sy ooit kon gedink het Sophié se manuskrip is oud, weet sy nie. Sonder dat sy enige kennis dra van oudheidkunde, het sy egter geen twyfel dat die bladsy wat sy in haar hand het, veel ouer as tweehonderd jaar is nie. 

			Sy hou die bladsy nader aan haar oë en lees dan saggies: “Het hebben die kalde nechte gedaen, Dai die louvere ane der linden Winterlike vale staen. Der minnen hadde ich goede waen Ende weit es nu ein lieve ende: Dei ich mich ten besten sal ergaen Da iclt die minne goede vinde 

			Ende ich mich here al onderwinde ...” 

			Jaini kyk op en staar in die vlamme. Die gedig van Henric van Veldeke waarmee Sophié se manuskrip ook begin het. Die gedig waar die digter beweer dat die koue nagte hom laat besef het die goeie dinge wat hy van die liefde verwag, sal goed afloop. 

			Sy sit lank so, laat die verlange na Stefan oor haar spoel, voor sy die brief optel. 

			Voorjaar 1820 

			My liefling Dominique 

			Die skielike dood van my man, hertog Van den Beek, ses maande gelede het dit vir my moontlik gemaak om Italië, waar jy jou volgens jou laaste brief nou bevind, binnekort te besoek. 

			Janigje kon haar uiteindelik verloof aan ’n heel geskikte burgerlike. Haar vader was streng teen hulle verhouding gekant, maar nou staan niks meer in hulle pad nie. Hulle is baie erg oor mekaar. 

			Carel, ook al twintig jaar oud (kan jy glo dat dit reeds een en twintig jaar is sedert daardie wonderlike eerste klandestiene somer in Parys?), studeer tans Lettere aan die Universiteit van Utrecht. Sy gedigte word egter reeds baie goed ontvang in die kunskringe van Utrecht. Hy aard na die Van Veldekes. Die familielyn het heelparty skrywers opgelewer, onder andere ’n Henric van Veldeke honderde jare gelede en ook ’n kleindogter van hom wat ’n groot bewondering vir haar oupa gehad het en van sy werk in hare verwerk het. Dis juis haar geskrif wat my suster Sophié so gefassineer het. (Ek mis haar steeds so baie!)

			Beate is weer lief vir lees, maar nie juis vir skryf nie. Soos jy weet, het sy pas agtien geword. Mans is nie baie belangrik in haar lewe nie. Soos haar dierbare pa, stel sy net belang in teken en skilder. Sy werk juis aan ’n skildery van Circe waar sy Scylla se bergpoel besoedel. 

			Ek behoort binne die volgende paar weke my reëlings te tref. Dit sal uit die aard van jou omstandighede nie ’n lang besoek kan wees nie, maar hopelik die eerste van heelwat meer. 

			Steeds vir altyd joune 

			Beatrice 

			Henric van Veldeke se kleindogter wat haar oupa se werk as bron vir haar eie gebruik het? Jaini skud haar kop in verwondering voor sy die brief weer deurlees. 

			Sy slaan haar hand voor haar mond toe sy meteens besef wat dit ook verklap. Beatrice het geweet Carel was Sophié se verkragter en Janigje se pa. Nou eers dring die slinksheid van Beatrice se wraak tot haar deur. 

			Op die een of ander manier moes sy en Dominique mekaar van tyd tot tyd te siene gekry het. Die biologiese Van den Beek-lyn is slegs deur Janigje voortgesit. Janigje wat met ’n burgerlike getroud is. Haar eie kinders is egter deur Dominique verwek, en hulle seun moes die titel en hertogdom geërf het. 

			Jaini vee peinsend oor die brief asof sy Beatrice se doelgerigtheid so kan absorbeer. Uiteindelik sit sy die laaste brief by die ander en bêre die kosbare bladsye van die oorspronklike manuskrip weer in hul geheime wegsteekplek. So fantasties as wat dié vonds is, wonder sy waar die res van die oorspronklike manuskrip is. Dis nou Van Veldeke se kleindogter se verwerking van haar oupa se geskrif.

			Sy gaan sit die omslag voorlopig weer in die kluis. Van Sophié se manuskrip, weet sy, sal sy nooit kan afstand doen nie en Beatrice se briewe sal altyd van haar kosbaarste besittings bly. Nie een van dié erflatings is in elk geval van geskiedkundige belang nie. Maar miskien sal sy die enkele blaaie van die Van Veldeke-kleindogter se geskrif skenk aan ’n plek of instansie wat dit waardig is. In Nederland of België, waar ook al die toepaslikste is. Eendag wanneer sy daarvoor kans sien, sal sy navorsing doen om te sien wie en waar.

			Toe sy aan die onderpunt van die trap kom, huiwer sy, maar draai dan in die rigting van die groot sitkamer pleks van die salon. 

			Sy voel soos ’n lewende spieëlbeeld van haar voorouer se suster toe sy voor Beatrice se skildery gaan staan. Daar is ongetwyfeld goedkeuring in die amper ondeunde oë, besluit Jaini. En verbeel sy haar of het Beatrice geknipoog? Jaini glimlag en maak haar oë toe. 

			Uiteindelik weet sy wie sy is. Sy is Jaini Sophia wat die krag van Beatrice in haarself gevind het en dit nou kan uitbou en laat groei vir die res van haar lewe. Sy het vrede begin maak met haar vermoëns, onvermoëns en gawes. Dis hoe dit bedoel is en sy kan dit nie onderdruk of iets daaraan verander nie. Dit was nie die gawe wat sy ontvang het wat haar gevange gehou het nie, net haar ingesteldheid daarteenoor. Danksy Stefan kon sy die kake van die wip oopdwing en is sy vry om die toekoms haar eie te maak, hier op De Beek of dalk elders. 

			’n Toekoms waarin Stefan altyd by haar sal wees in haar handel en wandel, maar veral in haar drome. ’n Toekoms waarin Stefan altyd en elke dag, elke oomblik van die dag, ’n rol sal speel. Jaini streel liefderik oor haar buik. In haar lewe en ook in dié van hulle klein Beatrice. Al sien hulle hom nooit weer nie.

			Want sy moet Stefan die vryheid gun om te kies hoe vry hy wil wees. Met of sonder haar. Hier waar al die herinneringe aan Elsebet is en die medepligtigheid wat hy aan haar dood voel by hom sal spook, of in Peru of waar hy ook al daaraan kan ontkom.

			Hy weet waar sy is. Hy sal haar wel kan opspoor wanneer hy gereed is. En tot dan sal sy almal tot stilswye laat sweer oor Beatrice.

			Want as Stefan terugkom, moet dit wees omdat hy regtig wil. Omdat hy gereed is. Nie omdat hy ’n verpligting voel nie. Nes sy hierheen teruggekom het uit eie vrye wil – omdat sy weet sy hoort hier. En weet sy wil hier en nêrens anders wees nie. Of dit vir weke, maande, jare of dekades is, weet sy nie, net dat sy nou hier moet wees. Sy en, oor ongeveer vier maande, klein Beatrice ook.

			

		

	
		
			Epiloog

			Maandag – 23 Februarie 1998

			“Sy is so perfek, Jaini.” Daar is trane in An se oë terwyl sy afkyk na Beatrice.

			Jaini knik en glimlag. Die paar uur se slaap ná die geboorte het haar goed gedoen. “Is sy nie! Ek kan nie glo sy kom uit my liggaam nie.” Die verwondering sedert sy die eerste keer haar oë op Beatrice gelê het, het nog nie vir ’n oomblik verminder nie. Dit voel so onwerklik om te dink sy is nou ’n ma. Dat daar nog ’n nuwe mens op die aarde is. Dat sy die draplek vir daardie mensie was.

			“En hoe voel jy, Jaini?”

			“Goed. Seer en moeg, maar goed. Wonderlik eintlik.”

			“Ai, ek wens tog so Geert kan hier wees. Hy kan nie wag om die baba te sien nie. Mens sou sweer hy is die ware oupa.”

			“O, hy is, al is hy dit nie biologies nie. En jy is die ouma, An. As jy wil wees.”

			“Kind! Jy moenie sulke goed sê nie. Ek gaan sommer aan die tjank.” 

			’n Klop aan die privaat kamer se deur laat An omkyk. “Besoekuur kan tog sekerlik nie al verby wees nie?” sê sy toe ’n verpleegster binnetoe loer.

			“Nee, maar net een persoon word op ’n slag toegelaat en hier is iemand wat ook graag vir Jaini wil besoek. Gee u om?”

			Dit lyk asof An wil protesteer, maar uiteindelik gee sy die toegewikkelde baba vir Jaini terug. “Sien jou môre weer, Jaini.”

			Sy hoor stemme in die gang.

			Het Wilma dalk reeds aangekom, al sou sy eers môre hier kon wees?

			Die deur gaan weer oop. Nie Wilma nie.

			Sy hare is langer as wat sy onthou, hy is gewis maerder, maar dis sy oë wat opval. Onbewolk. Helder soos ’n bergstroom. Om sy mond speel ’n ongelowige glimlaggie.

			“Jaini?” Sy stem is grof van emosie. 

			“Wie het geklik?” Woede stuur trane na haar oë. Sy hou Beatrice beskermend vas asof dit sal help as sy haar pa nie sien nie.

			“Geklik?”

			“Wie het jou laat weet? Ek wou juis nie hê ...” ’n Snik sluk haar woorde in.

			“Niemand het my enigiets laat weet nie. Ek het De Beek vanoggend gebel om te sê ek is op pad en sal graag vanaand daar wil oorslaap. Geert het geantwoord en ingestem. Net gevra dat ek eers van die dorp af moet bel. En toe ek op die dorp aankom en hom bel, het hy my ingelig dat ek eers ’n draai by die hospitaal moet maak.”

			“Jy het uit eie vrye wil teruggekom?”

			“Ek het. Ek het dinge met my demone uitbaklei, vrede gevind. Verlede week het ek geweet ek is nou gereed om terug te kom. Dat ek reeds te veel tyd verspeel het. Dat ek nou met ’n oop gemoed voor jou kan staan en vra of jy my ’n kans wil gun. En hier is ek. Klaarblyklik betyds om ...” Hy sluk swaar.

			“Om ons dogter welkom te heet,” voltooi Jaini namens hom.

			“Óns dogter?” Die werklikheid het blykbaar nog nie heeltemal tot hom deurgedring nie.

			Jaini knik. Sy skuif die kombersie effens weg en draai die baba in sy rigting. “Beatrice, ontmoet jou pa. Hy gaan nog die wonderlikste San-stories vir jou vertel.” Sy kyk op na Stefan terwyl vreugdetrane warm strepe oor haar wange trek.

			“Hopelik nie net vir Beatrice nie. En nie net San-stories nie. Maar ek sal sorg dat almal gelukkig eindig.” Hy leun oor en gebukkend trek hy ma en dogter versigtig teen hom vas.

			“Kan ek hoop dat ons dinge tussen ons kan uitstryk, Jaini? Onder meer die lang tydperk wat ek weg was? Sal jy probeer verstaan waarom ek nie vir jou daar kon wees ná al die nare gebeure nie? En – soos ek nou eers besef – boonop tydens jou swangerskap?”

			“Jy sal baie mooi moet verduidelik, maar ek sal jou die kans gee om dit te doen. Wat ek daarna besluit, sal afhang van wat ek hoor.”

			Stefan knik. “Ek beskou dit as ’n groot vergunning. Dankie uit die diepste diepte van my hart.” 

			Toe sy lippe hare ontmoet, proe hy soos ’n ander Stefan. ’n Ryper een. Een wat deur ’n meul en anderkant uit is. ’n Stefan wat sy weet sy nog liewer gaan kry as die gekwelde een wat sy ontmoet het. Want hy proe na ’n Stefan wat hare is. Hare en Beatrice s’n. 

		

	
		
			Outeursnota

			Daar is skrywers wat voel dat hulle hul ouer boeke moet laat soos dit is wanneer dit heruitgegee word. Ek stem meestal saam. ’n Mens groei met die jare, die wêreld verander en jou skryfwerk verbeter. Lesers verstaan dit. Vorige boeke het ek dan ook net kosmeties geredigeer vir die herdruk of heruitgawes daarvan.

			Dié keer het ek egter gevoel ek skuld my lesers meer. 

			Wip van die droomvanger was my heel eerste poging tot ’n spanningsroman en het meer as twee dekades gelede verskyn. Dis geskryf in 1997 en uitgegee in 1998. 

			Destyds was alles nog anders. Ook in die uitgewersbedryf. Daar was bitter min ontspanningsfiksie in Afrikaans. Skrywers en uitgewers het nog hulle voete probeer vind in genres wat later ontplof het. Ons het nog nie eens die konsep van genres behoorlik verstaan nie. En ek het boonop nog leer skryf.

			Toe my uitgewer my ’n paar maande gelede nader vir ’n heruitgawe van die boek was ek baie dankbaar, maar het gevoel ’n heruitgawe is net geregverdig as ek die hele boek intensief redigeer en moontlik gedeeltelik herskryf. Veral die einde wat lesers destyds baie kwaad vir my gehad het en wat ek destyds al berou het.

			Uiteindelik het ek die héle boek herskryf al het ek dit steeds in 1997 laat afspeel. Ná ’n keurverslag het ek dit nog ’n keer herskryf. En met die laaste deurgaan van die manuskrip weer.

			Droomvanger is dus baie sterk gebaseer op Wip van die Droomvanger, maar is terselfdertyd ’n ander boek. Ek hoop lesers geniet die nuwe weergawe van Jaini se storie.

			Daar is altyd baie mense vir wie ’n mens wil bedank. Mense sonder wie ’n boek nie tot stand kan kom nie.

			Heel eerstens, baie dankie aan Madri Victor wat my die geleentheid gegun het om ’n storie wat my nog altyd gepla het te herskryf en my ’n vrye hand in die herskrywing gegee het.

			Aan Wilna Adriaanse wat met jou keurverslae en fyn insigte altyd ’n storie soveel beter maak, baie dankie dat jy soveel dinge vir my ondervang het. Jy is my reddingboei.

			Groot dank aan die hele span by LAPA Uitgewers wat so mooi sorg vir elke boek wat uit hulle stal kom asook die taalversorger/redigeerder en proeflesers vir hulle insig en kundigheid, entoesiasme en harde werk. 

			Aan my verdraagsame vriende en Blom se familie wat my ondersteun wanneer ek hulle nodig het en vergewe wanneer ek nie kan saamkuier nie, dankie dat julle nie moed opgee met my nie.

			Soos altyd, Ernie Blommaert wat my hierdie keer daagliks deur die oppe en affe gedurende Covid-inperking gedra het. Wat verstaan dat ek soms nie in die gees aanwesig is terwyl my kop met storiedinge besig is nie. Dankie, Blom, dat jy my ruimte gee en tog steeds daar is vir my. Dankie vir die heerlike etes en dat jy jou wyn met my aanhou deel het tot dit op was! Dankie vir jou ondersteuning in alles wat ek doen en dankie vir alles wat ons so lekker saam doen.

			En natuurlik, ’n yslike dankie aan my wonderlike lesers. Julle kommentare op sosiale media en elders dra my wanneer die skrywery sukkel. Dankie vir julle entoesiasme, lojaliteit en vir julle vertroue in my as skrywer. Sonder julle sou daar geen sin in wees om te skryf nie. 

